ಜಾನಪದ ಸಾಹಿತ್ಯ ದರ್ಶನ : ಜೋಕುಮಾರ
೧) ಹಬ್ಬಗಳ ವೈಶಿಷ್ಟ್ಯ :
ಆಂಗ್ಲ ಜಾನಪದ ವಿಜ್ಞಾನಿ ಬಾಗ್ಸ್ ಅವರ ಪ್ರಕಾರ ಜಾನಪದವು ಸಾಹಿತ್ಯಿಕ, ಭಾಷಿಕ, ವೈಜ್ಞಾನಿಕ ಹಾಗೂ ಕ್ರಿಯಾತ್ಮಕ ವಿಭಾಗಗಳಿಂದ ಕೂಡಿರುವುದರಿಂದ ಜಾನಪದ ಹಬ್ಬಗಳು ಕ್ರಿಯಾತ್ಮಕ ವಿಭಾಗಗಳಲ್ಲಿ ಬರುತ್ತವೆ. ನಂಬಿಕೆ ಮತ್ತು ಸಂಪ್ರದಾಯಗಳ ಕ್ರಿಯೆಯ ರೂಪಗಳೇ ಹಬ್ಬಗಳು. ನಿಸರ್ಗದ ಆರಾಧನೆ ಮತ್ತು ದೇವರನ್ನು ತಮ್ಮೊಡನೆ ಒಲಿಸಿಕೊಳ್ಳುವ ಸತತ ಪ್ರಯತ್ನಗಳ ಫಲವಾಗಿಯೇ ಈ ಹಬ್ಬಗಳು ಹುಟ್ಟಿಕೊಂಡಿರುತ್ತವೆ. ಹೀಗಾಗಿ ಕೆಲವು ಸಂಪ್ರದಾಯಗಳ ಸಮೂಹವೇ ಹಬ್ಬಗಳಾಗಿರುತ್ತವೆ.
ಮಾನವನು ತನ್ನ ಬಿಡುವಿನ ವೇಳೆಯಲ್ಲಿ ಆನಂದವನ್ನು ಹೊಂದಲು ಸಾಮಾನ್ಯವಾಗಿ ಹಬ್ಬವನ್ನು ಆಚರಿಸುತ್ತಾನೆ. ಅವು ಸಾಮಾಜಿಕ, ಘಟನೆಗಳ ಒಂದು ಅಂಗವಾಗಿವೆ; ಹಬ್ಬಗಳಲ್ಲಿ ಮುಖ್ಯವಾಗಿ :
೧) ಪ್ರಕೃತಿಗೆ ಸಂಬಂಧಿಸಿದ ಹಬ್ಬಗಳು : ಉದಾ : ಸಂಕ್ರಾಂತಿ ಹಾಗೂ ಯುಗಾದಿ ಇತ್ಯಾದಿ
೨) ದೇವತೆಗಳಿಗೆ ಸಂಬಂಧಿಸಿದ ಹಬ್ಬಗಳು : ಉದಾ : ಶಿವರಾತ್ರಿ, ಗೌರಿಹಬ್ಬ, ಗಣೇಶಹಬ್ಬ, ಕಾಮ, ಜೋಕುಮಾರ ಇತ್ಯಾದಿ.
೩) ವ್ಯಕ್ತಿಗಳಿಗೆ ಸಂಬಂಧಿಸಿದ ಹಬ್ಬಗಳು : ಉದಾ : ಕ್ರಿಸ್ ಮಸ್ , ಬಲಿಪಾಡ್ಯ (ದೀಪಾವಳಿ) ಶ್ರೀ ರಾಮನವಮಿ, ವಿಜಯದಶಮಿ, ಇತ್ಯಾದಿ.
೪) ಪ್ರಾಣಿಗಳಿಗೆ ಸಂಬಂಧಿಸಿದ ಹಬ್ಬಗಳು : ಉದಾ : ಮಣ್ಣೆತ್ತಿನ ಅಮವಾಸ್ಯೆ ನಾಗರಪಂಚಮಿ ಇತ್ಯಾದಿ.
ಈ ಎಲ್ಲ ಹಬ್ಬಗಳು ಸಾಮಾನ್ಯವಾಗಿ ಧಾರ್ಮಿಕ ಆಚರಣೆಗಳನ್ನು ಒಳಗೊಂಡಿರುತ್ತವೆ.
ಕ್ರಿಸ್ ಮಸ್, ರಮ್ ಜಾನ್, ದೀಪಾವಳಿ, ಗೌರಿ, ಕಾಮ, ಗಣೇಶ ಹಾಗೂ ಜೋಕುಮಾರ ಇಂತಹ ಹಬ್ಬಗಳ ಸಂದರ್ಭಗಳಲ್ಲಿ ಹಾಡುವ ಹಾಡುಗಳೇ ಹಬ್ಬದ ಹಾಡಗಳು. ಈ ಹಾಡುಗಳಲ್ಲಿ ಆಯಾ ಉಪಾಸನಾ ದೇವ ದೇವತೆಯರ ಜೀವನ ಚರಿತ್ರೆ ಸ್ತುತಿಯನ್ನು ಕುರಿತು ಇರುತ್ತವೆ. ಅದರಂತೆ ಜೋಕುಮಾರನ ಹಾಡುಗಳೂ ಸಹ ಅವನ ಜೀವನ ಚರಿತ್ರೆ, ನಡತೆ, ಆಚಾರ ವಿಚಾರಗಳನ್ನು ಕುರಿತು ಇರುತ್ತವೆ.
ಉತ್ತರ ಕರ್ನಾಟಕದ ಜನಪದರು ಆರಾಧಿಸುವ ದೇವ – ದೇವತೆಗಳನ್ನು ಈ ಪ್ರಕಾರವಾಗಿ ವಿಭಾಗಗಳನ್ನು ಮಾಡಬಹುದಾಗಿದೆ :
ಅ) ದೇವರು : ಸಂಗಮೇಶ, ಹನುಮಂತ, ವೀರಭದ್ರ, ವಿರೂಪಾಕ್ಷ, ಇತ್ಯಾದಿ
ಬ) ದೇವತೆಯರು : ಎಲ್ಲವ್ವ, ದ್ಯಾಮಪ್ಪ, ದುರಗವ್ವ, ಕರೆವ್ವ, ಬನಶಂಕರಿ, ಕಾಳವ್ವ, ಹುಲಿಗೆಮ್ಮ ಇತ್ಯಾದಿ.
ಕ) ಸಂಪ್ರದಾಯ ದೇವ – ದೇವತೆಯರು : ಮಳೆರಾಜ, ಜೋಕುಮಾರ, ಭೂತಾಯಿ, ಬನಮ್ಮ ಇತ್ಯಾದಿ.
ಡ) ಶಿವಶರಣರು : ೧. ಶರಣರು : ಶ್ರೀ ಬಸವೇಶ್ವರರು, ಸಿದ್ಧರಾಮ ನೀಲಮ್ಮ – ಇತ್ಯಾದಿ.
೨. ಸಾಧುಸತ್ಪುರುಷರು : ಕುಮಾರಸ್ವಾಮಿ, ಶಿಶುನಾಳ ಶರೀಫರು – ಇತ್ಯಾದಿ.
ಇ) ಭೂತಾದಿಗಳ ದೇವರು : ಭರಮಪ್ಪ, ಮಕ್ಕಳ ತಾಯಿ, ಬ್ರಹ್ಮರಾಕ್ಷಸ ಕೊಳ್ಳಿದೆವ್ವ
೨) ಜೋಕುಮಾರನ ಹಬ್ಬವು ಜನಪದರು ಆಚರಿಸುವ ಹಬ್ಬಗಳಲ್ಲಿ ಒಂದು :
ಜೋಕುಮಾರನ ಹಬ್ಬವು ಜನಪದರ ಪ್ರಕಾರ ನಾಲ್ಕನೆಯ ಮಣ್ಣಿನ ದೇವರ ಪೂಜೆ ಎಂಬ ನಂಬಿಕೆಯ ಸಂಪ್ರದಾಯದ ಹಬ್ಬವಾಗಿದೆ. ಅಂದರೆ :
೧. ಮಣ್ಣೆತ್ತಿನ ಅಮವಾಸ್ಯೆಯಲ್ಲಿ ಮಣ್ಣಿನಿಂದ ಮಾಡಿದ ಎತ್ತಿನ ಪೂಜೆ
೨. ಗುಳ್ಳವ್ವನ ಪೂಜೆ (ಮಣ್ಣೆತ್ತಿನ ಅಮವಾಸ್ಯೆಯ ನಂತರ)
೩. ಪಂಚಮಿಯಲ್ಲಿ ಹುತ್ತಪ್ಪನ ಪೂಜೆ
೪. ಅನಂತನ ಹುಣ್ಣಿಮೆಯಲ್ಲಿ ಜೋಕುಮಾರನ ಪೂಜೆ.
ಈ ಎಲ್ಲ ನಾಲ್ಕು ಪೂಜೆಗಳ ನಂಬಿಕೆ ಹಾಗೂ ಸಂಪ್ರದಾಯಗಳನ್ನು ಒಕ್ಕಲಿಗರೇ ಹೆಚ್ಚಾಗಿ ಮಾಡುತ್ತಾರೆ. ಅವುಗಳಲ್ಲಿ ಜೋಕುಮಾರನ ಈ ಹಬ್ಬವು ಉತ್ತರ ಕರ್ನಾಟಕದಲ್ಲಿ ಒಂದು ಮುಖ್ಯವಾದ ಸಾಂಪ್ರದಾಯಕ ಹಬ್ಬವಾಗಿದೆ. ಈ ಹಬ್ಬಕ್ಕೆ ಅನಂತನ ಹುಣ್ಣಿಮೆ, ಜೋಕುಮಾರನ ಹುಣ್ಣಿಮೆ ಅಥವಾ ಹೊಲೇರ ಹುಣ್ಣಿಮೆ ಎಂತಲು ಕೆಲವು ಕಡೆಗಳಲ್ಲಿ ಅನ್ನುವ ರೂಢಿ ಇದೆ. ಇದನ್ನು ಭಾದ್ರಪದ ಶುದ್ಧ ನವಮಿಯಿಂದ ಪೌರ್ಣಿಮೆಯವರೆಗೆ ಅಂದರೆ ಏಳು ದಿನಗಳವರೆಗೆ ಆಚರಿಸುವರು ಇದಕ್ಕೆ ಭಾಗವತ ಪುರಾಣ ಸಪ್ತಾಹ (ಅಂದರೆ ಪ್ರೌಷ್ಠಪವೀ ಸಪ್ತಾಹ ಎಂತಲೂ) ಎಂದು ಕರೆಯುವರು. ಉತ್ತರ ಕರ್ನಾಟಕದಲ್ಲಿ ಜೋಕುಮಾರನ ಪೂಜೆಯ ಸ್ಥಳ ಭೂಮಿ. ಇವನ ಆರಾಧಕರು ಗಂಗಾಮತಸ್ಥರು.
ಜೋಕುಮಾರನು ಗಂಗಾಮತದಲ್ಲಿ ಜನಿಸಿದ್ದಾನೆಂದು ಈಗ ಗಂಗಾಮತದ ವಂಶಸ್ತರಾದ ಬಾರಿಕಾರರು, ಕಬ್ಬಲಿಗರು, ಮಡಿವಾಳರು, ತಳವಾರರು, ಸುಣಗಾರರು, ಅಂಬಿಗರು, ಇವರೆಲ್ಲರೂ ಒಂದೇ ಮುಖ್ಯ ಜ್ಯಾತಿ ಆದ ಗಂಗಾಮತದವರಾಗಿದ್ದರಿಂದ ಇವರೇ ಜೋಕುಮಾರನನ್ನು ಪೂಜಿಸುವರು.
 ೩) ಜೋಕುಮಾರನ (ಉತ್ಪತ್ತಿ):
ಇದೊಂದು ನಾಮಪದ. ಒಬ್ಬ ಜಾನಪದ ದೇವರ ಹೆಸರು.
ಜೋಕ ಪದ ವಿಶ್ಲೇಷಣೆ :
ಜೋಕು (ನಾಮಪದ) ಈ ಪದಕ್ಕೆ ಠೀವಿ, ಡಾಲು, ಹಂಚಿಕೆ ತಂತ್ರವಾದ್ಯ ನುಡಿಸುವುದರಲ್ಲಿಯ ಒಂದು ಕ್ರಮ ಎಂಬ ಅನೇಕ ಅರ್ಥಗಳು ಇರುತ್ತವೆ.
ಜೋ ಕುಮಾರ (ನಾಮಪದ) ಮಗ ಪುತ್ರ ಎಳೆಯುವ, ಬಾಲಕ, ಯುವಕ, ತರುಣ, ಎಂಬ ಅರ್ಥ ಕೊಡುವವು.
ಜೋ ಇದು ಮುಂದೆ ಜೋಗುಳ ಧ್ವನಿ ಅಂದರೆ ನೇತಾಡುವ ಎಂಬ ಅರ್ಥವನ್ನು ಕೊಡುತ್ತದೆ. ಜೋಕುಮಾರನ ಹಾಡುಗಳಲ್ಲಿ ಮೇಲಿಂದ ಮೇಲೆ ಬರುವ ಕೊಮರಾಗೆ
ಉದಾ :
ಯಾಕೊ ಕೊಮರಾಯ ನಿನ್ನ ಬಾಯಿಗೆ ಬೆಣ್ಣಿಲ್ಲ ||
ಮೇಲೆ ಮಾಣಿಕದ ಹರಳಿಲ್ಲ | ಈ ಊರ
ಓಣ್ಯಾಗ ನಿನ್ನ ಸುಳುವಿಲ್ಲ ||
ಈ ಪದವನ್ನು ವಿಶ್ಲೇಷಿಸಿದಾಗ :
ಕೊಮೆ – ಸುಡು -ಉರಿ ಎಂತಲೂ
ಕೊಮ್ಮೆ – ಕೊಬ್ಬು, ಅಹಂಕಾರ ಎಂತಲೂ
ಕುವರ – ಮಗ, ತರುಣ, ಯುವಕ, ಎಂತಲೂ ಅರ್ಥಮಾಡಿಕೊಳ್ಳಬಹುದು.
ಜೋಕುಮಾರನ ಹೆಸರು ಬಂದ ಬಗೆ :
ಜೋಕ ಮುನಿಯ ಮಗನು – ಪುರಾಣ ಕಥೆಗಳ ಪ್ರಕಾರ, ಜೋಕುಮಾರ ಅಂದರೆ
ಉಡಾಳ, ಘಟಿಂಗ ಎಂಬ ಅರ್ಥವನ್ನು ಕೊಡುತ್ತದೆ.
 ೪) ಉಲ್ಲೇಖಗಳು :
ಜೋಕುಮಾರನ (ಕಥೆ) ಉಲ್ಲೇಖದ ಬಗ್ಗೆ ವಿವೇಚಿಸುವುದಾದರೆ – ಕ್ರಿ.ಶ. ೧೦೪೯ರಲ್ಲಿಯ ಜಾತಕ ತಿಲಕದಲ್ಲಿ (ಶ್ರೀಧರಚಾರ್ಯ ವಿರಚಿತ) ವಿವರಿಸಿದಂತೆ :
ಭವನಾಂತದೊಳ್ ಸುರಾಸಂ |
ಭವನಿಗೆ ಕಾಣಿದಿರೆ ಸೌಮ್ಯದಿರೆ ಪಾಪಗಣಂ ||
ನವ ಪಂಚಮದೊಳ್ ಪುಟ್ಟಿದ ಕುವರಂ ||
ಜೋಕುಮಾರನಂತೆ ಪರಿದಿವಸಮಿರಂ ||
(ಅನುವಾದ : ರಾಶಿಯ ಕೊನೆಯ ನವಾಂಶದಲ್ಲಿ ಚಂದ್ರನಿದ್ದು ಶುಭ ಗ್ರಹಗಳು ಅವನನ್ನು ನೋಡದೆ ಪಾಪಗ್ರಹಗಳು ಒಂಬತ್ತು ಐದನೆಯ ಸ್ಥಾನಗಳಲ್ಲಿರುವಾಗ ಹುಟ್ಟಿದ ಮಗು ಜೋಕುಮಾರನಂತೆ ಬಹಳ ದಿನ ಇರುವುದಿಲ್ಲ.
ಕ್ರಿ.ಶ. ೧೦೪೯ಕ್ಕಿಂತ ಮೊದಲೇ ಜೋಕುಮಾರನ ಸಂಪ್ರದಾಯವಿತ್ತೆಂದು ಹೇಳಬಹುದು.
ಅದರಂತೆ ಕನ್ನಡ ಸಾಹಿತ್ಯದಲ್ಲಿ ಜೋಕುಮಾರನನ್ನು ಉಲ್ಲೇಖಿಸುವ ಕೆಲವು ಕೃತಿಗಳ ಪ್ರಕಾರ ಅಂದರೆ :
೧. ಶ್ರೀಧರ ಚಾರ್ಯರ – ಜಾತಕ ತಿಲಕ        ಕ್ರಿ.ಶ. ೧೦೪೯
೨. ಬಂಧುವರ್ಮನ  – ಜೀವಸಂಭೋಧನೆ  – ಕ್ರಿ.ಶ. ೧೧೫೦
೩. ನೇಮಿಚಂದ್ರನ – ನೇಮಿನಾಥ ಪುರಾಣ – ಕ್ರಿ.ಶ. ೧೧೭೦
೪. ಬ್ರಹ್ಮಶಿವನ – ಸಮಯ ಪರೀಕ್ಷೆ – ಕ್ರಿ.ಶ. ೧೧೮೦
೫. ಬಸವಣ್ಣನವರ – ವಚನಗಳು – ಕ್ರಿ.ಶ. ೧೧೬೦
೬. ಪಾರ್ಶ್ವಕವಿಯ – ಪಾರ್ಶ್ವನಾಥ ಪುರಾಣ – ಕ್ರಿ.ಶ. ೧೨೨೨
೭. ವಿಜಯದಾಸರ – ಸುಳಾದಿಗಳು – ೧೭೦೦
೮. ನಾರಸಿಂಹನ – ಅನುಭಾವ ಶಿಖಾಮಣಿ – ೧೭೬೮
ಈ ಮೇಲಿನ ಎಲ್ಲ ಕೃತಿಗಳಲ್ಲಿ ಉಲ್ಲೇಖಗೊಂಡ ಜೋಕುಮಾರನು ಒಬ್ಬ ದೇವತೆಯ ಮಗನು, ಅಂದರೆ ಮಾರಿಯ ಮಗನು, ಅಲ್ಪಾಯುಷಿಯಾಗಿ ಏಳು ದಿನಗಳಲ್ಲಿ ಮೆರೆದು ಪುಂಡಾಟಿಕೆ ಮಾಡಿ ತೀರಿ ಹೋದ ಜಾನಪದ ಸಂಪ್ರದಾಯದ ದೇವತೆಯಾಗಿದ್ದಾನೆ. ಅವನ ತಾಯಿಯು ದೇವತಾ ಸ್ತ್ರೀ ಇದ್ದರೂ ಸಹ ಅವನನ್ನು ಕಾಪಾಡದೇ ಹೋದಳೆಂದ ಬಳಿಕ, ಕ್ಷುದ್ರ ದೇವತೆಗಳಲ್ಲಿ ಇವನೂ ಒಬ್ಬನೆನ್ನಬಹುದು.
೫) ಜೋಕುಮಾರನ ವಿಗ್ರಹ ತಯಾರಿಕೆ ಆಚರಣೆಗಳು : (ಆಕಾರ, ಪರಿಕರಗಳು, ಸಾಮಾನುಗಳು) ಅವನ ವರ್ಣನೆ – ಇತ್ಯಾದಿ ಪೂಜೆಯ ವಿಧಾನ – ಇತ್ಯಾದಿ ಇತ್ಯಾದಿ.
ಸಾಮಾನ್ಯವಾಗಿ, ಗಣಪತಿಯನ್ನು ಮಾಡುವ ಚಿತ್ರಕಾರನೇ (ಜಿನಗಾರ) (ಈ ವಿಗ್ರಹವನ್ನು) ೩-೪ ಅಡಿಯ ಎತ್ತರವಾದ ಒಂದು ಮಣ್ಣಿನ ಮೂರ್ತಿಯನ್ನು ಮಾಡುವನು. ರೂಪದಲ್ಲಿ ಅರ್ಜುನನಂತೆ ಸುಂದರನೂ ಹಳದೀ ವರ್ಣದವನೂ ಅಗಲವಾದ ಮುಖದವನೂ ಅದಕ್ಕೆ ತಕ್ಕಂತೆ ಹೊಳೆಯುವ ದೊಡ್ಡ ಕಣ್ಣುಗಳುಳ್ಳವನೂ ಆಗಿರುವನು. ಹಣೆಯಲ್ಲಿ ವಿಭೂತಿಪಟ್ಟಿ, ಕುಂಕುಮ, ತಲೆಯ ಮೇಲೆ ಕಿರೀಟ (ಅಥವಾ ಪಟಗಾ) ದೊಡ್ಡದಾದ ಹುರಿಕಟ್ಟಾದ ಕಲ್ಲಿ ಮೀಸೆ, ದೊಡ್ಡ ಬಾಯಿ, ಕಾಮುಕತೆಯನ್ನು ಎತ್ತಿ ತೋರಿಸುವಂಥ ದೊಡ್ಡ ಗುಪ್ತಾಂಗ, ಕಣ್ಣಿನ ಸ್ಥಾನದಲ್ಲಿ ಕವಡೆಯನ್ನಿಡುವರು. ಬಾಯಿಗೆ ಬೆಣ್ಣೆಯನ್ನು ಹಚ್ಚುವರು; ಒಂದು ಬುಟ್ಟಿಯಲ್ಲಿ ಬೇವಿನ ತೊಪ್ಪಲ ಹಾಕಿ ಅದರ ನಡುವೆ ಕೂಡ್ರಿಸುವರು. ಅದರಲ್ಲಿ ಪತ್ರಿ, ಹೂವು ಇಡುವರು, ಎಣ್ಣೆ ಹಾಕಲು ಒಂದು ಮಣ್ಣಿನ ಮಡಿಕೆ ಇಡುವರು.
ಮೊದಲನೆಯ ಪೂಜೆಯನ್ನು ಊರ ಹಿರಿಯರ ಮನೆಯಲ್ಲಿ ಅಥವಾ ಗೌಡರ ಮನೆಯಲ್ಲಿ ಹೋಗಿ ಮಾಡುವರು. ನಂತರ ಅವರು ಜೋಕುಮಾರನನ್ನು ಹೊತ್ತ  ಹೆಂಗಸರಿಗೆ ರಾಗಿ, ಜೋಳ, ಮೆಣಸಿನಕಾಯಿ, ಹುಣಸೆಹಣ್ಣು, ರೊಟ್ಟಿ, ಉಪ್ಪು ಕೊಬ್ರಿ ಕೊಡುವರು. ನಂತರ ಅವರು ಅವರಿಗೆ ತಿರುಗಿ ಅವರ ಮರಕ್ಕೆ ಬೇವಿನ ತೊಪ್ಪಲು ಸ್ವಲ್ವ ಜೋಳ ಹಾಕಿ ಕೊಡುವರು. ಬೇವಿನತೊಪ್ಪಲು ಹಣೆಯಲ್ಲಿ ಹಾಕುವರು. ಯಾಕೆಂದರೆ ಜೋಳ ಕೆಡುವುದಿಲ್ಲ. ಉಪ್ಪು ಜೋಳದ ನುಚ್ಚನ್ನು (ಅಂಬಲಿಯನ್ನು) ನುಚ್ಚೆಂಬಲಿ ಜನರು ತೆಗೆದುಕೊಂಡು  ಹೋಗಿ ತಮ್ಮ ಹೊಲದಲ್ಲಿ ಚರಗ ಚೆಲ್ಲುವರು.
ಹೀಗೆ ೬ ದಿನಗಳವರೆಗೆ ಬೇರೆ ಬೇರೆ ಓಣಿ ಹಾಗೂ ಬೇರೆ ಬೇರೆ ಮನೆಗಳಿಗೆ ಅಡ್ಡಾಡಿ ಹಾಡುತ್ತ ಪೂಜಿಸಿ ಏಳನೆಯ ದಿನಕ್ಕೆ ಅವನ ದಿನವನ್ನು ಮಾಡಿ ಹಬ್ಬ ಆಚರಿಸುತ್ತಾರೆ. ಏಳನೆಯ ದಿವಸ ರಾತ್ರಿ ಹೊಲೇರ ಓಣಿಯಲ್ಲಿ ಇಟ್ಟು ಬರುತ್ತಾರೆ. ನಂತರ ಹೊಲೆಯರು ಪೂಜೆ ಮಾಡಿ ಆ ದೇವರನ್ನು ಎತ್ತಿ ಮಳೆ ಬೆಳೆಯ  ಭವಿಷ್ಯ ಕೇಳುವರು. ಹಾಗೂ ಒನಕೆಯಿಂದ  ಕುತ್ತಿಗೆಗೆ ಹೊಡೆದು ಕೊಲ್ಲುವರು, ರುಂಡವು ಅಂಗಾತ ಬಿದ್ದರೆ ದೇಶಕ್ಕೆ ಸುಖ, ಬೋರಲು ಬಿದ್ದರೆ ದೇಶಕ್ಕೆ ದುಃಖವೆಂಬ ಜನರ ಭಾವನೆ, ನಂತರ ಅದನ್ನು ಹಳ್ಳಕ್ಕೆ  ಒಯ್ದು ಚೆಲ್ಲುವರು. ಅಲ್ಲಿ ಸತ್ತ  ೩ ದಿನಗಳವರೆಗೆ ಜೋಕುಮಾರನು ನರಳುವುದರಿಂದ ಅಗಸರು ೩ ದಿನ ಅರಿವೆ ಒಗೆಯಲು ಹೋಗುವುದಿಲ್ಲ.
೬) ಜಾನಪದ ಕಥೆಗಳಲ್ಲಿ ಜೋಕುಮಾರ :
ಜಾನಪದ ಸಾಹಿತ್ಯದಲ್ಲಿ ಇಂದಿಗೂ ಹೆಚ್ಚಾಗಿ ಉತ್ತರ ಕರ್ನಾಟಕದಲ್ಲಿ ಜೀವಂತವಾಗಿರುವ ಈ ಜೋಕುಮಾರನ ಹುಟ್ಟು – ಸಾವು, ಕಥೆ, ನಂಬಿಕೆ, ಆಚಾರ – ವಿಚಾರಗಳು ಎಷ್ಟು ಕುತೂಹಲಕಾರಿಯಾಗಿರುತ್ತದೆ ಎಂಬುವುದನ್ನು ನಾವು ಬೇರೆ ಬೇರೆ ರೀತಿಯ ಕಥೆಗಳ ಮುಖಾಂತರ ಗಮನಿಸಬಹುದಾಗಿದೆ.
ಜೋಕುಮಾರನ ವಿಷಯವು ಸಾಮಾನ್ಯ ಜನರಿಂದ ಹಿಡಿದು ವಿದ್ವಾಂಸರವರೆಗೆ ಪ್ರಿಯವಾಗಿದೆ. ಆದರೆ ಅದು ಬೇರೆ ಬೇರೆ ಪ್ರದೇಶದಲ್ಲಿ ಬೇರೆ ಬೇರೆ ವಿಚಾರಗಳಿಂದ ತಿರುವು-ಮುರುವು ಆಗಿದ್ದರೂ ಮೂಲ ತತ್ವವು ಮಾತ್ರ ಒಂದೇ ಆಗಿರುತ್ತದೆ.
ಈ ಎಲ್ಲ ಅಂಶಗಳನ್ನು ಗಮನಿಸಿದ ಮೇಲೆ ಜೋಕುಮಾರನ ಬಗ್ಗೆ  ಇರುವ ಅನೇಕ ಕಥೆ, ಪುರಾಣ ಕಥೆ, ನಂಬಿಕೆ. ಜಾನಪದ ಆಚಾರ – ವಿಚಾರ ಸಂಪ್ರದಾಯಗಳ ಬಗ್ಗೆ ಬೇರೆ ಬೇರೆ ರೀತಿಯಿಂದ ವಿಚಾರ ಮಾಡುವುದಕ್ಕೋಸ್ಕರವಾಗಿ ಅವನ ಬಗ್ಗೆ ಇರುವ ತಾತ್ವಿಕ ಕಲ್ಪನೆ ಹಾಗು ಕಥೆಗಳ ಬಗ್ಗೆ ಮೊದಲು ವಿವೇಚಿಸುವುದು ಒಳಿತು.
ಜಾನಪದ ಸಾಹಿತ್ಯದಲ್ಲಿಯ ಭಾವನೆಯ ಪ್ರಕಾರ ಉತ್ತರ ಕರ್ನಾಟಕದ ಬೇರ ಬೇರೆ ಹಳ್ಳಿಗಳಲ್ಲಿ ಪ್ರಚಲಿತ ಇರುವ ಜೋಕುಮಾರನ ಕಥೆಗಳ ಬಗ್ಗೆ ಕೂಲಂಕಷವಾಗಿ ವಿಚಾರಿಸಿದರೆ ಒಂದು ಸ್ಪಷ್ಟ ಚಿತ್ರಣ ನಮ್ಮ ಮುಂದೆ ನಿಲ್ಲುತ್ತದೆ.
ಜಾನಪದ ಸಾಹಿತ್ಯ ದರ್ಶನ : ಜೋಕುಮಾರ : ಕಥೆಗಳು
೭) ಕಥೆಗಳು : ೧*
[1]
ಜೋಕ ಎಂಬ ವ್ಯಕ್ತಿಯು ಸಪ್ತರ್ಷಗಳಿಗೆ ಒಬ್ಬ ನಂಬುಗೆಯ ಸೇವಕನು. ಒಂದು ದಿನ ಆ ಪರಮ ಋಷಿಗಳು ಮರ್ತ್ಯಲೋಕದ ನರರ ವೈಭವವನ್ನು ಕುರಿತು ಸುರರು ಅಮೃತವನ್ನು ಮಾತ್ರ ಊಟ ಮಾಡುತ್ತಾರೆ ಹೊರತು ಇನ್ನು ಬೇರಾವುದೇ ಅವರು ಅರಿತವರಲ್ಲ. ಆದರೆ ಮರ್ತ್ಯರೋ ಪರಮಾನ್ನ ಪಂಚಭಕ್ಷಗಳನ್ನು ಸವಿಯುತ್ತಾರೆ. ಅವರು ಜಿಹ್ವಾಲಂಪಟರು ವಿಷಯ ಲೋಲಪರು. ಸಿಂಹವು ತಾನೇ ಹೋಗಿ ಆನೆಯ ನಾಲಿಗೆಗೆ ಬಿದ್ದಂತಿದೆ. ಅವರು ಪಾಪಿಗಳು – ಇತ್ಯಾದಿ ಆಡಿಕೊಳ್ಳುವುದನ್ನು (ಮಾತಾಡಿದ್ದನ್ನು) ಆ ನಂಬುಗೆಯ ಸೇವಕನಾದ ಜೋಕನು ಕೇಳಿಸಿಕೊಂಡನು. ನಂತರ ಅವನ ಮನಸ್ಸಿಗೆ ಏನೋ ಅನಿಸಿ ಮುಂದಿನದನ್ನು ಏನೂ ವಿಚಾರಿಸದೇ ಆ ಸಪ್ತ ಋಷಿಗಳಿಗೆ ವಂದಿಸಿ ತಾನು ಮರ್ತ್ಯಲೋಕಕ್ಕೆ ಹೋಗಿ ನೋಡಿಕೊಂಡು ಬರುವೆನು, ವರವನ್ನು ದಯಪಾಲಿಸಿರೆಂದು ಬೇಡಿಕೊಂಡನು. ಆಗ ಅವರು ಹೋಗಲು ಅನುಮತಿಕೊಟ್ಟು ಅದರ ಕೂಡ ಎರಡು ಷರತ್ತುಗಳನ್ನು ಹಾಕಿದರು. ೧.ಯಾವುದೇ ತರಹದ ಮೃಷ್ಟಾನ್ನ ಭೋಜನವನ್ನು ಮುಂದಿಟ್ಟರೂ ಊಟಮಾಡಬಾರದು. ೨. ಯಾವ ಸುಂದರ ತರುಣಿಯರಿಗೂ ಮನಸೋಲಬಾರದು. ಹಾಗೆಯೇ ಹಿಂದಿರುಗಬೇಕೆಂದು ಬುದ್ಧಿಮಾತು ಹೇಳಿ ಕಳುಹಿಸಿದರು.
ನಂತರ ಜೋಕ ಋಷಿಯು ಭೂಮಿಗೆ ಬಂದು ಇಳಿದನು. ಅಷ್ಟರಲ್ಲಿ ಕತ್ತಲೆ ಆಗಿತ್ತು. ಇಳಿದುಕೊಳ್ಳಲು ಅತ್ತಿತ್ತ ಜಾಗ ನೋಡಲು ಅಲ್ಲಿ ಒಂದು ಮಾರಮ್ಮ (ಮಾರಿಯ) ದೇವಿಯ ಗುಡಿಯು ಕಾಣಿಸಿತು. ಅಲ್ಲಿ ಹೋಗಿ ಇಳಿದುಕೊಂಡನು. ನಂತರ ತಾನು ಅಮೃತವನ್ನು ಸೇವಿಸಿ, ಮನೋಹರವಾಗಿ ಸಪ್ತ ರಾಗಗಳಲ್ಲಿ ಹಾಡ ತೊಡಗಿದನು. ಇದನ್ನೆಲ್ಲಾ ಒಳಗೆ ಇದ್ದ ಮಾರಿಯು ನೋಡಿ ಕೇಳಿ, ಮೃಷ್ಟಾನ್ನ ಭೋಜನವನ್ನು ಒಂದು ಚಿನ್ನದ ಪಾತ್ರೆಯಲ್ಲಿ ತಂದಿಟ್ಟು ಇವನನ್ನೇ ದಿಟ್ಟಿಸಿ ನೋಡಿದಳು. ಆಗ ಇವನು ಅತೀ ಸುಂದರನು ದೇವರಾದ ಶಿವ, ವಿಷ್ಣು, ಬ್ರಹ್ಮನಿಗಿಂತಲೂ ಮಿಗಿಲಾದ ರೂಪವುಳ್ಳವನೆಂದು ತಿಳಿದು ಎಂದೂ ಯಾರಿಗೂ ಸೋಲದವಳು ಅವನ ರೂಪಕ್ಕೆ ಸೋತು ಮಾರು ಹೋದಳು. ಆದರೆ ಆ ಜೋಕ ಋಷಿಗೆ ತನ್ನ ಗುರುಗಳ ಆಜ್ಞೆಯು ನೆನಪಾಯಿತು. ಒಂದು ಕಡೆಗೆ ಮೃಷ್ಟಾನ್ನ ಭೋಜನದ ವಾಸನೆ, ಒಂದು ಕಡೆ ಸುಂದರವಾದ ಹೆಣ್ಣಿನ ಆಕರ್ಷಣೆ, ಮತ್ತೊಂದು ಕಡೆಗೆ ಗುರುಗಳ ಆಜ್ಞೆ – ಈ ಮೂರರಲ್ಲಿ ಅವನು ಯಾವುದಕ್ಕೆ ಮಣಿಯಬೇಕೆಂಬುದು ತೋಚಲಿಲ್ಲ. ನಂತರ ಕೊನೆಗೆ ಧೈರ್ಯಮಾಡಿ ಊಟ ಮಾಡಿದನು. ಚಿನ್ನದ ತಂಬಿಗೆಯಿಂದ ಕೈತೊಳೆದುಕೊಂಡನು. ಆಗ ಅವನು ಆ ಚಲುವಾದ ಮಾರಿಯ ಮುಖವನ್ನು ಕಣ್ಣಲ್ಲಿ ಕಣ್ಣಿಟ್ಟು ನೋಡಿದನು. ನೀನೇನು ಲಕ್ಷ್ಮಿಯೋ ಗಿರಿಜೆಯೋ ಎಂದು ಪ್ರಶ್ನಿಸಿದನು. ಆಗ ಅವಳು ತಾನು ’ ಮಾರಿ ’ ಎಂದು ಹೇಳಿ ಮೋಹದಿಂದ ಅವನಿಗೆ ತಾಂಬೂಲವನ್ನು ಕೊಟ್ಟಳು. ಇದೇ ಸಮಯವನ್ನು ಕಾದು ಕುಳಿತ ಮನ್ಮಥನು ತನ್ನ ಕಾಮಬಾಣವನ್ನು ಪ್ರಯೋಗಿಸಿದನು. ಅವನು ಅವಳಿಗೆ ಸೋತನು. ಪ್ರೇಮಾಂಕರವಾಯಿತು. ಕೆಲವು ಸಮಯದ ನಂತರ ಅವನಿಗೆ ಎಚ್ಚರವಾದಾಗ ತನ್ನ ತಪ್ಪಿನ ಅರಿವಾಯಿತು. ತನ್ನ ಗುರುಗಳ ಮಾತನ್ನು ಮೀರಿದೆ ಎಂದು ಕೊರಗುತ್ತಾ ಋಷಿಗಳ ಕಡೆಗೆ ಹೋಗಿ ಅವರ ಕಾಲಿಗೆ ಬಿದ್ದು ತನ್ನನ್ನು ಕ್ಷಮಿಸಬೇಕೆಂದು ಕೇಳಿಕೊಂಡನು. ಅವರು ಅವನನ್ನು ಕಾಲಿನಿಂದ ಒದೆದರು. ಆಗ ಜೋಕ ಋಷಿಯು ಗುರುಗಳಿಗೆ…. ಮಾನ್ಯರೆ, ನಿಮ್ಮ ಪಾದಗಳು ನನ್ನನ್ನು ಮುಟ್ಟಿದವು. ನನ್ನ ಕುಲಕೋಟಿಗೆಲ್ಲಾ ಮಾಡಿದ ಪಾಪವು ಬಗೆಹರಿಯಿತೆಂದು ನಿಮಗೆ ಧನ್ಯವಾದಗಳು ಎಂದು ವಿನಯದಿಂದ ಬೇಡಿಕೊಂಡನು. ಆಗ ಅವರು ತಮ್ಮ ತಮ್ಮಲ್ಲೆ ನಗುತ್ತ ಏಳು ದಿನ ಸುಮ್ಮನಿರು ನೀನು ನಮ್ಮಲ್ಲಿಗೆ ಬಂದು ಸೇರುತ್ತೀ ಎಂದು ವಚನಕೊಟ್ಟರು.
ಇತ್ತ ಮಾರಿ ಮತ್ತು ಜೋಕ ಋಷಿಯ ಸಂಬಂಧದಿಂದ ಮಾರಿಯು ಬಸುರಾಗಿ ಒಬ್ಬ ದಷ್ಟ ಪುಷ್ಟವಾದ ಮಗನನ್ನು ಹೆತ್ತಳು. ಆ ಕೂಸು ಹುಟ್ಟಿದ ಕೂಡಲೇ ಮಾತನಾಡ ಹತ್ತಿತು. ಹಾಗೂ ತಾಯಿಗೆ ತನ್ನ ತಂದೆ ಯಾರೆಂದು ಕೇಳಿತು. ಆಗ ಅವಳು ತನಗೇನೂ ತಿಳಿಯದೆಂದೂ ಆದರೆ ಅವನು ಒಬ್ಬ ಸ್ವರ್ಗದ ಪುರುಷನು. ಅವನು ಎತ್ತ ಹೋದನೋ ನನಗೆ ಗೊತ್ತಿಲ್ಲವೆಂದು ತಿಳಿಸಿದಳು. ಅವನು ಹಾಗಾದರೆ ನಾನು ನನ್ನ ತಂದೆಯನ್ನು ಹುಡುಕಿಕೊಂಡು ಬರುತ್ತೇನೆಂದು ಹೋದನು.
ಅವನು ಹುಟ್ಟಿದ ದಿನವು ಭಾದ್ರಪದ ಶುದ್ಧ ಅಷ್ಟಮಿಯ ದಿನ. ಅವನು ತನ್ನ ತಂದೆಯನ್ನು ಹುಡುಕುತ್ತ ಹುಡುಕುತ್ತ ಹೋಗುತ್ತಿರುವಾಗ ಗಂಗಾಮತಸ್ಥರು ಭಾದ್ರಪದ ಹುಣ್ಣಿಮೆಯ ದಿನ ಗಂಗಾದೇವಿಯನ್ನು ಪೂಜಿಸುತ್ತಿದ್ದರು.  ಅಗಸರು ತಾವು ಬೇಡಿತಂದ ಅಹಾರವನ್ನು ಊಟ ಮಾಡುವ ಸಮಯದಲ್ಲಿ ತಮ್ಮ ಕತ್ತೆಯನ್ನು ಕಾಯಲು ಒಬ್ಬ ಸುಂದರ ತರುಣಿ ಸುಕರ್ಣಿಕ ಎಂಬವಳನ್ನು ನೇಮಿಸಿದ್ದರು. ಮಾರಿಯ ಮಗನಾದ ಹಾಗೂ ಜೋಕ ಋಷಿಯ ಮಗನಾದ ಜೋಕುಮಾರನು ತನ್ನ ಕುದುರೆಯ ಮೇಲೆ ಹಾಯ್ದು ಹೋಗುತ್ತಿರಲು ಆ ಸುಂದರ ಹುಡುಗಿಯನ್ನು ನೋಡಿ ಅವಳನ್ನು ಪೀಡಿಸಿ, ಕಾಡಿಸುತ್ತಾನೆ. ಅವಳು ಹೆದರಿ ಕೂಗಿ ಕೊಂಡಾಗ ಅಲ್ಲಿದ್ದ ಮಡಿವಾಳರೆಲ್ಲಾ ಓಡಿ ಬಂದು ಅವನನ್ನು ಹೊಡೆದು ಬಡಿದು ಕೊಲ್ಲುತ್ತಾರೆ. ನಂತರ ಕಲ್ಲಿನ ಕೆಳಗೆ ಅವನ ಹೆಣವನ್ನಿಟ್ಟು ಹೋಗುತ್ತಾರೆ, ಮಾರಿಯ ಸಂಪರ್ಕದಿಂದ ಜೋಕುಮಾರನಿಗೆ ಸಂಭವಿಸಿದ ಶಾಪವು ಅಲ್ಲಿಗೆ ಮುಗಿಯುತ್ತದೆ. ಜೋಕುಮಾರನ ಅಂಶದಿಂದ ಹುಟ್ಟಿದ ಆ ಬಾಲಕನಿಗೆ ’ಜೋಕುಮಾರ’ ನೆಂದು ಹೆಸರು ಆಯಿತು.
೧೧ನೆಯ ಶತಮಾನದಿಂದಲೂ ಗ್ರಂಥಸ್ಥವಾಗಿರುವ ಈ ಕಥೆಗೂ ಜನಪದ ಕಥೆಗೂ ಅನೇಕ ರೀತಿಯ ಏರು ಪೇರುಗಳು ಇರುವುದರಿಂದ ಜೋಕನ ಕುಮಾರನ ನೆಂಬುದೇ “ಜೋಕುಮಾರ’  ಹೆಸರು ಬಂದಿರಬಹುದಾಗಿದೆ. ಹಾಗೂ ಅವರು ಅಲ್ಪಾಯುಷಿಯೂ ಚಿಕ್ಕವಯಸ್ಸಿನಲ್ಲಿ ದುಷ್ಟ ಸ್ವಭಾವ ಉಳ್ಳವರೂ ಅತೀ ಕಾಮಿಯೂ ಏಕೆ ಆಗಿದ್ದನೆಂದು ಕಾರಣಗಳನ್ನು ಹೇಳುವುದು ಕಠಿಣವಾದರೂ ಜಾನಪದ ಕಥೆಗಳ ಹಿನ್ನೆಲೆಯಲ್ಲಿ ಅದಕ್ಕೆ ಸೂಕ್ತ ಪರಿಹಾರಗಳನ್ನು ಮಾತ್ರ ಕಂಡುಕೊಳ್ಳಬಹುದಾಗಿದೆ.
ಕಥೆ : ೨
ಜೋಕ ಋಷಿ ಮತ್ತು ಎಳೆಯ ಗೌರಿ ಎಂಬ ದಂಪತಿಗಳಿಗೆ ಬಹಳ ದಿನಗಳಿಂದ ಮಕ್ಕಳಾಗಿರುವುದಿಲ್ಲ. ಅವರು ಶಿವನನ್ನು ಪ್ರಾರ್ಥಿಸಿದಾಗ ಅವನ ಕೋರಿಕೆಯಂತೆ ಶಿವನು ೭ ದಿನದ ಆಯುಷ್ಯದ ಒಬ್ಬ ಕುಮಾರನನ್ನು ಅನುಗ್ರಹಿಸಿದರು. ಇವನು ವರ  ಪುತ್ರನಾಗಿರುವುದರಿಂದಲೇ ಇವನು ಹುಟ್ಟಿದ ಕೂಡಲೇ ಎಲ್ಲರಂತೆ ಮಾತನಾಡಲು ಬಾಯಿ, ಎದ್ದು ಅಡ್ಡಾಡಲು ಶಕ್ತಿ ಬಂದಿತು.
ಮಳೆ ಬೆಳೆ ಇಲ್ಲದೆ ರಾಜ್ಯದಲ್ಲಿ ಆವಾಗ್ಗೆ ಜನರು  ಹಾಹಾಕಾರದಿಂದಲೂ ಜೋಕುಮಾರನು ತನ್ನ ನಿಲುಗುದುರೆಯನ್ನೇರಿ ಸುತ್ತಲೂ ಸಂಚರಿಸಿ ತನ್ನ ಶಲ್ಲೆಯನ್ನು ಬೀಸಿ ತನ್ನ ಶಕ್ತಿಯಿಂದ ದೊಡ್ಡ ದೊಡ್ಡ ಮಳೆಯನ್ನು ಬೀಳುಸುವನು. ಕೆರೆ, ಭೂಮಿ, ಹಳ್ಳ ತುಂಬಿ ಹರಿಯುತ್ತವೆ. ಇದರಿಂದ ಸಂತೋಷಗೊಂಡ ಜೋಕುಮಾರನು ಹೊಲದಲ್ಲಿ ಆನಂದದಿಂದ ಚೆಂಡಾಡುತ್ತಾನೆ. ಇವನು ಹುಟ್ಟಿನಿಂದಲೇ ಅತೀ ಕಾಮಿಕ ಇರುವುದರಿಂದೊಂದು ದಿನ ಒಬ್ಬ ಮಡಿವಾಳದ ಹೆಣ್ಣನ್ನು ಮೋಹಿಸಿದಾಗ ಅವನನ್ನು ಅವಳ ತಂದೆ ಕೊಂದು ರುಂಡವನ್ನು ಹೊಳೆಯಲ್ಲಿ ಚೆಲ್ಲುತ್ತಾನೆ. ಅಲ್ಲಿಯೇ ಮೀನುಗಾರರಿದ್ದರು ಅವರು ಅದನ್ನು ನೋಡಿ ಭಯಪೊಟ್ಟು ಅದನ್ನು ಅಗಸರ ಅರಿವೆ ಒಗೆಯುವ ಕಲ್ಲಿನ ಕೆಳಗೆ ತುರುಕಿ ಹೋಗುವರು. ಅದನ್ನು ಅಗಸರು ನೋಡಿ ದೇವರೆಂದು ಪೂಜಿಸುತ್ತಾರೆ. ತಮಗೆ ಬೆಳೆ – ಮಳೆ ಕೊಡಿರೆಂದು ಪ್ರಾರ್ಥಿಸುತ್ತಾರೆ. ಅಂದಿನಿಂದ ಜೋಕುಮಾರನ ಹಬ್ಬ ಜಾರಿಗೆ ಬಂತೆಂದು ಜೋಕುಮಾರನು ಹೇಳುತ್ತಾರೆ. ಭಾದ್ರಪದ ಅಷ್ಟಮಿಯ ದಿನ ಹುಟ್ಟಿ ಹುಣ್ಣಿಮೆ ದಿನ ಸಾಯುತ್ತಾನೆ. ಅದಕ್ಕೆ ಆ ಹುಣ್ಣಿಮೆಗೆ ಜೋಕುಮಾರನ ಹುಣ್ಣಿಮೆ ಎಂದು ಅನ್ನುವರು.
ಕಥೆ : ೩
ಜೋಕುಮಾರನ ಹಬ್ಬವು ಭಾದ್ರಪದ ಮಾಸದಲ್ಲಿ ಗೌರಿ ಹಬ್ಬದ ಬಳಿಕ ಬರುತ್ತದೆ. ಇವನಿಗಿಂತ ಮೊದಲು ಭೂಲೋಕದಲ್ಲಿ ಹುಟ್ಟಿಬಂದ ಗಣಪತಿಯು ತನಗೆ ಜನರಿಂದ ಮೋದಕ ಮೊದಲಾದ ಮೃಷ್ಟಾನ್ನ ಭೋಜನವು ಸಿಕ್ಕಿತು ಸಿಹಿ ತಿಂಡಿಗಳು ಸಿಕ್ಕವು ನಾನು ಆನಂದದಿಂದ ಬಂದೆನು ಎಂದು ತಂದೆಗೆ ಹೇಳುತ್ತಾನೆ. ಆದ್ದರಿಂದ ಭೂಲೋಕದಲ್ಲಿ ಎಲ್ಲರೂ ಆನಂದದಿಂದ ಇದ್ದಾರೆ ಎಂದು ಈಶ್ವರನಿಗೆ (ಶಿವನಿಗೆ) ಹೇಳುತ್ತಾನೆ.
ಆ ನಂತರ ಹುಟ್ಟಿ ಬಂದ ಜೋಕುಮಾರನು ಜನರು ಮಳೆ ಬೆಳೆ ಇಲ್ಲದೆ ಗೋಳಾಡುತ್ತಿದ್ದಾರೆ. ಅಂಬಲಿ, ನುಚ್ಚಂಬಲಿ ಊಟ ಮಾಡುತ್ತಾರೆ. ಅವರನ್ನು ನೋಡಿ ಮನಸ್ಸು ಕರಗಿ ಅವರ ಪರವಾಗಿ ಈಶ್ವರನಲ್ಲಿಗೆ ಬಂದು ಹೇಳಿ ಮಳೆಯನ್ನು ಸುರಿಸುತ್ತಾನೆ.
ಕಥೆ : ೪
ಜೋಕುಮಾರನು ಕಾಮದ ಸ್ವಭಾವದವನಿಂಲೇರುವದರಿಂದ ಅವನು ಹುಟ್ಟಿದ ಕೂಡಲೇ ತನ್ನ ತಾಯಿ ಮಾರಿಯನ್ನೇ ಮೋಹಿಸಲು ಹೋದಾಗ ಆಕೆ ಕೋಪಗೊಂಡು ಮಗನ ತಲೆಯನ್ನು ಕಡಿದಳೆಂದು ಜಾನಪದ ಕಥೆಯು ಉಂಟು. ಕೆಲವು ಜಾನಪದ ಗೀತೆಗಳ ಪ್ರಕಾರ :
ಹುಟ್ಟಿದೇಳು ದಿವಸಕೆ ಪಟ್ನಾನ ತಿರುಗ್ಯಾನ |
ದಿಟ್ಯಾದೇವಿ ನಿನಮಗನ | ಕೋಮರಾಯ
ಕೊಟ್ಟಾ ಏಳು ದಿನಗಳನು ||
ದಿಷ್ಟಾ ದೇವಿಯ ಮಗನೆಂದು ಕರೆಯುವರೆಂದು ಉಕ್ತವಾಗುತ್ತದೆ. ಕೆಲವು ಹಾಡುಗಳ ಪ್ರಕಾರ ಚೇಷ್ಟಾದೇವಿಯ ಮಗನೆಂದು ಹೇಳುವ ಜಾನಪದ ಹಾಡುಗಳಿಂದ ಉಕ್ತವಾಗುತ್ತದೆ.
ಹುಟ್ಟಿದೇಳು ದಿನಕೆ ತಿರಿಗ್ಯಾನೇ ನಿನ್ನ ಮಗ |
ಜೇಷ್ಟಾದೇವಿ ನಿನ್ನ ಮಗ ಕೊಮರಾಗೆ |
ಕೊಟ್ಟಾರೆ ಏಳು ದಿನಗಳ |
ಆರೇಳು ದಿನಕೆ ಅಳಿದಾನೆ ರಾಜ್ಯವ |
ಜೇಷ್ಟದೇವಿ ನಿನ್ನ ಮಗ ಕೊಮರಾಗೆ
ಕೊಟ್ಟಾರೆ ಏಳು ದಿನಗಳ ||
ಇಲ್ಲಿ ಜೇಷ್ಠದೇವಿಯೇ ಉತ್ತರ ಕರ್ನಾಟಕದ ’ಶಟವಿ’ ಶೆಟಗೆವ್ವಾ ’ಶೆಟಗಿ ಎಂಬ ಗ್ರಾಮ ದೇವತೆ ಎಂದು ಇರಬಹುದೆಂದೆನಿಸುತ್ತದೆ.
ಜಾನಪದ ಇನ್ನೊಂದು ೫ನೆಯ ಕಥೆಯನ್ನು ಮಕ್ಕಳಿಗೆ ಹೇಳುವ ಪ್ರಕಾರ :
ಒಬ್ಬ ತಾಯಿಯಾದ (ಪಾವತಿ -ಲಕ್ಷ್ಮಿ -ಗೌರಿ) ವಳಿಗೆ ೫ ಜನ ಮಕ್ಕಳು ಇರುತ್ತಾರೆ. ಅವರು ಗಣಪತಿ ಜೋಕುಮಾರ, ಚಂದ್ರಪ್ಪ (ಚಂದ) ಸೂರ‍್ಯ (ರವಿ) ಹಾಗೂ ಕಾಮ (ಕಾಮಣ್ಣ). ಇವರೆಲ್ಲರೂ ಕೂಡಿ ಒಂದು ದಿನ ಒಬ್ಬ ಶ್ರೀಮಂತನ ಮನೆಗೆ ಊಟದ ಆಮಂತ್ರಣಕ್ಕೆ ಹೋಗಿರುತ್ತಾರೆ. ಊಟವನ್ನು ಎಲ್ಲರೂ ಹಾಯಾಗಿ ಹೊಟ್ಟೆ ತುಂಬಾ ಮಾಡುವರು. ಊಟ ಮಾಡುವಾಗ ತಾಯಿಯ ನೆನಪು ಚಂದ್ರಪ್ಪನ (ಚಂದ್ರ) ಹೊರತು ಯಾರಿಗೂ ಆಗುವುದಿಲ್ಲ. ಆದ್ದರಿಂದ ಚಂದ್ರಪ್ಪನು ತಾಯಿಗೆ ಹೇಗೆ ಊಟ ಒಯ್ಯಬೇಕೆಂದು ವಿಚಾರಿಸಿ ತನ್ನ ಕೈಯಲ್ಲಿಯ ಉಗುರುಗಳ ಕಣ್ಣಿನಲ್ಲಿ ಎಲ್ಲ ಪದಾರ್ಥಗಳನ್ನು ಇಟ್ಟುಕೊಂಡು ಬರುವನು.
ಮನೆಗೆ ಬಂದ ನಂತರ ತಾಯಿಯ ಎಲ್ಲರಿಗೂ ’ಏನೇನು ತಂದಿಗೆ ನನಗೆ’ ಎಂದು ಕೇಳಿದಾಗ ಎಲ್ಲರೂ ಸುಮ್ಮನೆ ಕೆಳಗೆ ಮುಖ ಹಾಕಿಕಕೊಂಡು ನಿಂತಾಗ ಚಂದ್ರಪ್ಪನು ತಾಯಿಗೆ ಒಂದು ತಾಟು ತೆಗೆದುಕೊಂಡು ಬರಲು ಹೇಳುವನು. ಆಗ ಅವಳು ತರುವಳು. ತನ್ನ ಉಗುರಿನ ಕಣ್ಣಲ್ಲಿ ಇಟ್ಟಂತಹ ಆಹಾರ ಪದಾರ್ಥವನ್ನು ಕೈ ಜಾಡಿಸಿ ಬಿಡುವನು. ತಾವು ಊಟ ಮಾಡಿದ ಎಲ್ಲ ಮೃಷ್ಟಾನ್ನ ಭೋಜನವು ತಾಟಿನ ತುಂಬ ಬೀಳುವುದು. ತಾಯಿ ಖುಷಿಯಿಂದ ಊಟ ಮಾಡಿ ತನ್ನ ಎಲ್ಲ ಮಕ್ಕಳಿಗೆ ಈ ಪ್ರಕಾರ ಹರಕೆ ಕೊಡುವಳು :
೧. ಚಂದ್ರಪ್ಪನಿಗೆ – ನೀನು ತಂಪತ್ತಿನಲ್ಲಿ ಹೋಗಿ ತಂಪತ್ತಿನಲ್ಲಿ ಬಾ ಎಂದು.
೨. ಸೂರ್ಯನಿಗೆ : ನೀನು ಉರಿದುಕೊಂಡು ಹೋಗಿ ಉರಿದುಕೊಂಡು ಬಾ ಎಂದು.
೩. ಗಣಪತಿಗೆ : ೫ ದಿನ ಹೊಟ್ಟೆ ತುಂಬಾ ಮೋದಕ ತಿಂದು ೫ ದಿನ ಭಾವಿಯಲ್ಲಿ ಅಥವಾ ನೀರಿನಲ್ಲಿ ಬಿದ್ದು ಸಾಯಿ ಎಂದು.
೪. ಕಾಮಣ್ಣನಿಗೆ : ಹುಣ್ಣಿವೆ ದಿನ ಹುಟ್ಟಿ ಮರುದಿನ (ಹೊಲೆಯರ ಕೈಯಿಂದ) ಸುಟಗೊಂಡು ಸಾಯಿ ಎಂದು.
೫. ಹುಟ್ಟಿದ ಏಳು ದಿನಗಳವರೆಗೆ ಬೇಕಾದ ಹಾಗೆ ಮೆರಿ ೭ ದಿನಗಳ ನಂತರ ಅಗಸರ ಕಲ್ಲಿನ ಕೆಳಗೆ ತಲೆ ಒಡೆಸಿಕೊಂಡು ಸಾಯಿ ಎಂದು ಜೋಕುಮಾರನಿಗೆ ಹರಕೆ ಕೊಟ್ಟಳು.
ಈ ರೀತಿ ಮಕ್ಕಳಿಗೆ ಹೇಳುವ ಮೇಲಿನ ಜಾನಪದ ಕಥೆಯ ತಾತ್ಪರ‍್ಯವೇನೆಂದರೆ ೫ ಜನ ಈ ದೇವತೆಯರ ಹುಟ್ಟು ಸಾವಿನ ಸಂಬಂಧವನ್ನು ತಾಯಿಯಿಂದ ಶಾಪಿಸಲ್ಪಟ್ಟ ಪ್ರಸಂಗವನ್ನು (ಅವರವರ ಈಗಿನ ನಂಬುಗೆ ಹಾಗೂ ಸಾಂಪ್ರದಾಯಕ್ಕೆ ಹೊಂದಿಸಿಕೊಂಡು ಹೇಳಿರಬೇಕೆಂದು ಅನಿಸುತ್ತಿದ್ದರೂ ಅದರಲ್ಲಿ ನಿಜವಾದ ಜಾನಪದ ಕಥೆಯ ಮೂಲಸ್ವರೂಪವು ಎದ್ದು ಕಾಣುವುದು) ಎತ್ತಿ ಹೇಳುವವಲ್ಲದೆ ಆಯಾ ಮಕ್ಕಳ ಗುಣ ಸ್ವಭಾವಗಳನ್ನು ಪರಿಚಯಿಸುತ್ತವೆಂದು ಹೇಳಬಹುದು.
ಕಥೆ : ೬
ಜೋಕುಮಾರನು ಮಳೆಯ ದೇವರು. ಜನಪದರಲ್ಲಿ ಇವನು ಗಣಪತಿಯ ಸಹೋದರನು. ತಾಯಿ ಪಾರ್ವತಿ ಗಣಪತಿಯ ಕಥೆಯಂತೆ ಇವನ ಕಥೆಯನ್ನು ಸಹ ಕಲ್ಪಿಸಿದ್ದಾರೆ. ಅಂದರೆ ಪಾರ್ವತಿ ಇವನನ್ನು ಮಣ್ಣಿನ ಗೊಂಬೆ ಮಾಡಿ ಜೀವ ತುಂಬಿ ಸ್ನಾನ ಮಾಡುವಾಗ ಬಾಗಿಲಿಗೆ ಕಾಯಲು ನಿಲ್ಲಿಸುವಳು. ಶಿವನು ಬಂದಾಗ ಅವನು ಹೆದರಿ ಓಡಿ ಹೋಗಿ ಜಳಕದ ಮನೆಯಲ್ಲಿದ್ದ ತಾಯಿಯನ್ನೇ ಹಿಡಿದುಕೊಂಡನು. ಆಗ ಅವಳು ಅವನ ಅಲ್ಪತ್ವಕ್ಕೆ ಸಿಟ್ಟಾಗಿ ಏಳು ದಿನಗಳ ಅಲ್ಪ ಜೀವನವನ್ನು ನೀಡಿದಳು. ಅವಳ ಕೋಪದ ಉಗ್ರತೆಗೆ ಜೋಕುಮಾರನು ಬೀದಿ ಪಾಲಾಗಿ ಓಡಿ ಹೋಗಿ ಕೊನೆಗೆ ಒಬ್ಬ ಅಗಸರ ಭಟ್ಟಿಯಲ್ಲಿ ಆಶ್ರಯ ಪಡೆದನು. ಪಾರ್ವತಿಯು ಶಾಪದ ತೀಕ್ಷಣೆತೆಗೆ ಹೋಲಿಸಿದಂತೆ ಅಗಸನ ಬಟ್ಟೆಯೇ ಅವಿಗೆ ತಂಪು ಅನಿಸಿರಬೇಕು. ಹೀಗೆ ಎದ್ದು ಬಿದ್ದು ಓಡಿದ ಜೋಕುಮಾರನು ಹೊಳೆ ಬಿದ್ದು ಬೆಸ್ತರಿಗೆ ದೊರಕಿದನು. ಅವರು ಇವನನ್ನು ಕರೆದು ಪ್ರೀತಿಸಿ ಸಲುಹಿ ಸಾಕಿದರು. ಅವನನ್ನೇ ಸೇವಕರೆಂದು ಬಗೆದು ಜೋಕುಮಾರನ ಭಕ್ತರಾದರು. ಸಂಬಂಧಿಗಳಾದರು, ಗಂಗಾಮತದವರು.
ಜೋಕುಮಾರನ ಗೀತೆಗಳು
ಕಾಯಿ ಕತ್ತರಿಸಿ ತೂಗತೂಗಿ ನೋಡುತಾವೆ
ಜೋಗ್ಯಾಗಿ ನಿಂತ ಜತನಿಂಗ | ಇನ್ನು
ತರಿಸಯ್ಯ ಹೊನ್ನ ಮಳೆಯ ||
ಯಾಕೊ ಕೊಮರಯ್ಯ ನಿನ್ನ ಬಾಯಿಗೆ ಬೆಣ್ಣಿಲ್ಲ
ಮೇಲೆ ಮಾಣಿಕದ ಹರಳಿಲ್ಲ | ಈ ಊರ
ಓಣ್ಯಾಗೆ ನಿನ್ನ ಸುಳುವಿಲ್ಲ ||
ರಾಯ ರಾಯರೆಲ್ಲ ಚಾವಡ್ಯಗ ಕುತಗೊಂಡು
ರಾಜ ಕೊಮರನ ಕರಸ್ಯಾರ | ಕೇಳ್ಯಾರಲ್ಲಿ
ಆರಿದ್ರಿ ಮಳೆಯ ಬರಲಿಲ್ಲ ||
ಶೆಟ್ಟಿ ಶೆಟ್ಟ್ಯಾರೆಲ್ಲ ಕಟ್ಟಿಮ್ಯಾಲೆ ಕುತಗೊಂಡು
ಪುತ್ರ ಕೊಮರಾನ ಕರಸ್ಯಾರ
ಪುತ್ರ ಕೊಮರನ ಕರೆಸಿ ಕೇಳ್ಯಾರಲ್ಲಿ
ಉತ್ತರಿ ಮಳೆಯ ಬರಲಿಲ್ಲ ||
ಅತ್ತಲ ಮಳಿ ಬಂದಿತ್ತಲ ಕೆರಿತುಂಬಿ
ಗುತ್ತಿ ಮಲೆನಾಡ ಕೊಳಿಕಟ್ಟಿ ಗೌರವ್ವ | ನಿನ್ನ
ಪುತ್ರ ನಂದ ಲ ತಡದ್ದವೆ ||
ಅಡ್ಡಡ್ಡ ಮಳೆ ಬಂದು ದೊಡ್ಡ ದೊಡ್ಡ ಕೆರೆ ತುಂಬಿ
ಗುಡ್ಡಗಳೆಲ್ಲಾ ಹಯನಾಗಿ | ಗೌಡರ
ಸಡ್ಡೆಯ ಮೇಲೆ ಸಿರಿ ಬರಲಿ ||
ಒಂದೆತ್ತು ನಿಮಗೆ ಹಿಂಡೆತ್ತು ಆಗಲೋ
ಸೇರಿದ ಭೂಮಿ ಬೆಳೆಯಲ್ಲಿ | ಜೋಕುಮಾರಣ್ಣನ
ನಾರೆರು ಕೊಟ್ಟ ಹರಕೆಯು ||
ಜೋಕುಮಾರ ಸಮೃದ್ಧಿಯ ದೇವ
ಜ್ವಾಳದ ಹೊಲಕೆ ಆರೇಳು ಮುಂಚಿಗೆ ಹಾಕಿ
ಆರೇಳು ಕರೆದರ ಓ ಎನ್ನು | ಗೌರಮ್ಮ
ಮಾಯದಿಂದ ಮರ್ಗ ಹಡದಳೆ ||
ಹುಟ್ಟಿದೇಳು ದಿವಸಕ ಪಟ್ನಾದ ತಿರುಗ್ಯಾನ
ದಿಟ್ನಾದೇವಿ ನಿನಮಗನ | ಕೊಮರಾಮ
ಕೊಟ್ಟಾರ ಏಳು ದಿನಗಳನು |
ರಾಣೇದ ಹಚ್ಚಡ ಹೊತ್ತಾನ ಕೊಮರ
ರಾಯರ ಓಣ್ಯಾಗ ಸುಳಿದಾನ | ನನ ಕೊಮರಾ
ರಾಯರು ಹೆಂಡರು ತನಗೆಂದೆ ||
ಹಾರೋರ ಗೇರ‍್ಯಾಗ ಹೊಕ್ಕಾಗ ನನ ಕೊಮರ |
ಗಾರೂಡಿಗಣ್ಣ ತಿರವುತ | ತನ್ನಯ್ಯ
ತಾಯಂದಿರಿದ್ದರು ಬಿಡಲಿಲ್ಲ ||
ಪುಂಡನ ಪುಂಡಾಟ್ಕ ಹಿಂಡ ಮಂದಿ ಕೂಡ್ಯಾರ
ಕಂಡಲ್ಲಿ ಕಲ್ಲಿಗಿ ಬಡದಾರ | ರಾತ್ರ‍್ಯಾಗ
ಅಗಸರ ಕಲ್ಲಾಗ ತುರಕ್ಯಾರ ||
ಅಷ್ಟನು ದಿನ ಹುಟ್ಯಾನ ನನ ಕೊಮರ |
ಸೆಟ್ಟೇರ ನೋಡಿ ಬೆಸಗೊಂಡ | ಜೋಕುಮಾರ
ಹುಟ್ಟಿದೇಳು ದಿವಸಕ ಮರಣವ ||
ಒಕ್ಕಲಗೇರ‍್ಯಾಗ ಹೊಕ್ಕಾನ ನನ ಕೊಮರ
ಚಕ್ಕರಗಣ್ಣ ತಿರವೂತ | ಜೋಕುಮಾರ
ಒಕ್ಕಲಿಗೇರ ಹೆಣ್ಣ ನನಗೆಂದ ||
ಹರಗೀದ ಹೊಲದಾಗ ಹರಿದು ಚಂಡಾಡ್ಯಾನ |
ಹರಿದೀಯ ಮಗನ ಕೋಮರಯ್ಯ | ಚಂಡಾಡಿದಲ್ಲಿ
ಹವಳ ಮುತ್ತುಗಳು ಬೆಳೆದಾವ ||
ಬಲವಂದು ನಿಮ್ಮ ಬಾಗಿಲಕ ಕುಂತಾನ
ಬಾಗೀನಗಳ ಕೊಡಿರವ್ವ | ಜೋಕುಮಾರ
ಬಾಗಲಕ ಹರಕಿ ಕೊಡತಾನ ||
ಬಸಲಿಕ್ಕೆ ಸೊಪ್ಪೀಗಿ ಹೋದಾಳ ಹನುಮವ್ವ
ಬಸುರಿಲ್ಲವಂತೆ ಅಳುತಾಳೆ | ನನ ಕೊಮರ
ಬಸುರ ಮಾಡಿ ಮನೆಗೆ ಕಳುವ್ಯಾನ ||
ಹಾಲಬೇಡಿ ಹರಿದತ್ತ ಕೋಲಬೇಡಿ ಕುಣಿದತ್ತ
ಮೊಸರ ಬೇಡಿ ಕಸರ ತುಳಿದತ್ತ | ನನಕೊಮರ
ಕುಸಲಾದ ಗೆಜ್ಜೆ ಕೆಸರಾಗ ||
ಯಾಕೆ ಕೊಮರಾ ನಿನ್ನ ಬಾಯಿಗೆ ಬೆಣ್ಣಿಲ್ಲ
ಮೇಲೆ ಮಾಣಿಕದಾ ಹರಳಿಲ್ಲ ಈ ವೂರ |
ಓಣ್ಯಾಗ ನಿನ್ನ ಸುಳುವಿಲ್ಲ ||
ಕರಿಹಣಮ ಹಾನ ಮುರಡೊಂಕಿ | ಹಾರಿದಾ ಲಂಕಿ
ಹಚ್ಚಿ ಅವ ಬೆಂಕಿ ಸುಟ್ಟ ಎಲ್ಲಾ
ಕೆಂಪು ಮೊಡಿಯಂಥ ಜೊಕ್ಮಾರ |
ಮೆರದ ಬಿಟ್ಟಾರ ಕವಿಯ ಹೊಲ್ಯಾಲಾರ |
ಹೊಡೆದ ಅವನ ಪ್ರಾಣಾ ||
ಹುಟ್ಟಿದೋಳು ದಿವಸಾಕೆ ಪಟ್ಟಣವ ತಿರುಗ್ಯಾನೆ
ದೃಷ್ಟಿದೇವಿ ನಿನ ಮಗ ಕೊಮರಾಗೆ |
ಕೊಟ್ಟಾರೆ ಏಳು ದಿನಗಳ ||
ಆರೇಳು ದಿನಕೇನ ಅಳಿದನೆ ರಾಜ್ಯಾವ
ದಿನೇಲ ದೇವಿ ನಿನ ಮಗ ಕೊಮರಾಮ
ತೋರ‍್ಯಾರೆ ಏಳು ದಿನಗಳ ||
ಬಿತ್ತಿದ ಪೈರು ಒಣಗಿ ಹೋಗುತಿವೆ
ಹೆತ್ತವ್ವ ಹಿಟ್ಟು ಕೊಡಲೊಲ್ಲಳು | ಶಿವರಾಯ
ಉತ್ತರೆಯ ಮಳೆ ಕರುಣಿಸು ||
ಕಟ್ಟೀಯ ಹತ್ಯಾನೆ ಹೊತ್ತುಗಳ ನೋಡ್ಯಾನ
ಹತ್ಯಾನೆ ನೀಲಗುದುರೆಯ ನಮ | ಕೊಮರ
ಕೈ ಬೀಸಿ ಮಳೆಯ ಕರೆದಾನೆ ||
ಏರಿಯ ಹತ್ಯಾನ ಯೇಳ್ಯೆವ ನೋಡ್ಯಾನ
ಎರ‍್ಯಾನ ನೀಲಗುದುರೆಯ ನಮ | ಕೊಮರ
ಶಲ್ಯೇವ ಬೀಸಿ ಕರೆದಾನೆ ||
ಅಡ್ಡಡ್ಡ ಮಳಿ ಬಂದು ದೊಡ್ಡ ದೊಡ್ಡ ಕೆರಿ ತುಂಬಿ
ಗೊಡ್ಡುಗಳೆಲ್ಲಾ ಹಯನಾಗಿ | ಗೌಡರ
ಶೆಟ್ಟಿಯ ಮೇಲೆ ಶಿರಿ ಬರಲಿ ||
೯) ಜೋಕುಮಾರನ ಕೆಲವು ಜಾನಪದ  ರೂಢಿ, ಸಂಪ್ರದಾಯ ಹಾಗೂ ನಂಬಿಕೆಗಳು – ಸಂಕೇತಗಳು ಇತ್ಯಾದಿ,
ಬಿತ್ತಿದ ಹೊಲದಲ್ಲಿ ಹೊಕ್ಕು ಚೆಂಡಾಡುತ್ತಾನೆ.
ಜನರು ಕೇಳಿದ್ದನ್ನು ದಯಪಾಲಿಸುತ್ತಾನೆ.
ಸಂತಾನ ಇಲ್ಲದವರಿಗೆ ಸಂತಾನ ಅನುಗ್ರಹಿಸುತ್ತಾನೆ.
ಅನೇಕ ಸ್ತ್ರೀಯರ ಮಾನಭಂಗ ಮಾಡುತ್ತಾನೆ.
ಮಹಾ ಪುಂಡನಿರುತ್ತಾನೆ. ಬರಿಬತ್ತಲೆ ಆಗಿರುವನು.
ಜೋಕುಮಾರನಿಗೆ ಬೆಣ್ಣೆ ಬಲು ಪ್ರೀತಿ ಅಂತೆ.
ಅವನ ಆಯುಷ್ಯ ಏಳು ದಿನ ಮಾತ್ರ.
ಜೋಕುಮಾರನು ಬಹಳ ಕಾಮಿ. ಅವನ ಶಿಶ್ನವು ದೊಡ್ಡದಿರುತ್ತದೆ.
ಗರ್ಭಿಣಿಯರ ಬಯಕೆಯಂದು ಬಳ್ಳೊಳ್ಳಿ ಹೆಚ್ಚಾಗಿ ತಿಂದದ್ದರಿಂದ ಅತೀಕಾಮಿಯಾದನು ಎಂಬ ನಂಬಿಕೆ.
ಹುಟ್ಟಿದ ಏಳು ದಿನಗಳಲ್ಲಿ ರಾಜ್ಯ ಆಳಿದ. ಎಲ್ಲ ಪಟ್ಟಣ ತಿರುಗಿದ.
ಜೋಕುಮಾರನು ಇನ್ನೂ ಜೀವಂತವಾಗಿದ್ದಾನೆ. ಯಾಕೆಂದರೆ
ವರ್ಷದಲ್ಲಿ ಒಂದು ವಾರ ಜನರಿಂದ ಪೂಜಿಸಲ್ಪಡುತ್ತಾನೆ.
ಉತ್ತರ ಕರ್ನಾಟಕ ಹಾಗೂ ಮಧ್ಯ ಕರ್ನಾಟಕದಲ್ಲಿ ಅವನ ಆರಾಧನೆ ಇದೆ.
ಗಂಗಾಮತದ ಹೆಂಗಸರಷ್ಟೇ ಜೋಕುಮಾರನ ವಿಗ್ರಹ ಹೊರುವರು.
ಬಾಯಿಯ ಬೆಣ್ಣೆ, ಬೇವಿನ ಎಲೆಯನ್ನು ಕೂಡಿಸಿ ನೋವಾದಲ್ಲಿ ಹಚ್ಚಿದರೆ ಕಡಿಮೆಯಾಗುತ್ತದೆ.
ಬಂಜೆಯರು ಬುಟ್ಟಿ ಎತ್ತಿ ಭವಿಷ್ಯ ಕೇಳುವರು.
ಹೊಲೆಯರು ಒನಕೆಯಿಂದ ಹೊಡೆದು ಕೊಲ್ಲುವರು.
ಅಗಸರ ಕಲ್ಲಿನ ಸಂದಿನಲ್ಲಿ ಹಾಕಿ ಕೊಲ್ಲುವರು
ಹಗೆಯಲ್ಲಿ ಬೇವಿನ ಎಲೆ ಹಾಕಿದರೆ ಜೋಳ ಕೆಡುವುದಿಲ್ಲ.



[1] *ನಾರಸಿಂಹನ ಅನುಭವಶಿಖಾಮಣಿಯ ೧೬ನೆಯ ಸಂಧಿಯಲ್ಲಿ ಬರುವ ಕಥೆಯು ಮೇಲಿನಂತಿದೆ. (ಸಂಗ್ರಹಕಾರರು, ಶ್ರೀ ಎಸ್. ಎನ್. ಜೋಶಿಯತವರು, ಜಾತಕತಿಲಕ ಪುಟ ೩೯೮) ಎಂಬುದನ್ನು ಡಾ. ಎಂ. ಚಿದಾನಂದಮೂರ್ತಿಯವರು ತಮ್ಮ ಒಂದು ಪ್ರಬಂಧದಲ್ಲಿ ಮೇಲಿನಂತೆ ಕಥೆಯ ವಿವರಣೆಯನ್ನು ಹೇಳಿದ್ದಾರೆ.
ಜಾನಪದ ಸಾಹಿತ್ಯ ದರ್ಶನ : ಜೋಕುಮಾರ : ಜೋಕುಮಾರನು ಮಳೆ ತರುವ ದೇವರು
ಜೋಕುಮಾರನು ಮಳೆ ತರುವ ದೇವರು :
ಎಲ್ಲಿ ಮಳೆ ಹೋದರೂ ಜೋಕುಮಾರ ಮಳೆ ತರುತ್ತಾನೆ.
ಜೋಕುಮಾರನನ್ನು ಹೊರುವ ಗಂಗಾಮತದ ಹೆಣ್ಣು ಮಕ್ಕಳು ಮೊದಲು ದಿನ ಮಾತ್ರ ಜಳಕ ಮಾಡುವರು, ಮುಂದೆ ೬ ದಿನಗಳವರೆಗೆ ಜಳಕ ಮಾಡುವುದಿಲ್ಲ. ಬಟ್ಟೆ ಸಹ ಬದಲಿಸುವುದಿಲ್ಲ.
ಬುಟ್ಟಿ ಹೊತ್ತುಕೊಂಡು ಹೋದಾಗ ಅದನ್ನು ಇಡುವಾಗ ಹಾಗೂ ಎತ್ತುವಾಗ ಹುಷಾರಾಗಿ ಇಡಬೇಕು. ಎತ್ತಬೇಕು ಆಕಸ್ಮಾತ ಉರುಳಿದರೆ ಅದು ಅಪಶಕುನ.
ಆಶಯಗಳು :
ತಗಣಿ, ಚಿಕ್ಕಾಡು ಆದರೆ ಮೆಣಸಿನಕಾಯಿ ಉಪ್ಪು ಕೊಟ್ಟು ಅವು ನಾಶವಾಗುವಂತೆ ಬೇಡಿಕೊಳ್ಳುವರು. ಅನಂತರ ಅದರಂತೆ ಅವು ಹೋಗುತ್ತವೆ ಎಂಬ ನಂಬಿಕೆ ಇದೆ.
ನುಚ್ಚ ಅಂಬಲಿ ಚರಗಾ ಚಲ್ಲಿದಾಗ ಹೊಲದಲ್ಲಿ ಲಕ್ಷ್ಮಿಯು (ಮಾರಿಯ) ಮಗನನ್ನು ಹುಡುಕಲು ಅಡ್ಡಾಡಲು ಹೋಗುವಳು. ಅದರಿಂದ ಬೆಳೆ ಹುಲುಸಾಗಿ ಬರುವುದೆಂಬ ಜಾನಪದ ನಂಬಿಕೆ ಇರುತ್ತದೆ. ಅಳ್ಳಂಬಲಿ ಆ ಗಡಿಗೆಗೆ ’ಬೆಚ್ಚು’ ಅನ್ನುವರು.
ಗಣಪತಿ – ಜೋಕುಮಾರನ ಬಗ್ಗೆ ಸಾಮ್ಯ, ವೈಷಮ್ಯಗಳ ಬಗ್ಗೆ ವಿಚಾರ ಮಾಡಿದರೆ ಗಣಪತಿಯು ಭಾದ್ರಪದ ಚೌತಿಯ ದಿನ ಬಂದು ನವಮಿಗೆ ಹೋಗುವನು. ಆದರೆ ಭಾದ್ರಪದ ಅಷ್ಟಮಿಗೆ ಜೋಕುಮಾರನು ಬಂದು ಪೌರ್ಣಿಮೆಗೆ ಅಂದರೆ ೬ ದಿನಕ್ಕೆ ಹೋಗುವನು. ಕೇವಲ ಒಂದು ದಿನ ಮಾತ್ರ ಇವರಿಬ್ಬರ ಭೆಟ್ಟಿ ಆಗುವುದು.
ಜೋಕುಮಾರನು ಬಂದರೆ ಗಣಪತಿಯನ್ನು ಒಂದು ಅರಿವೆಯಿಂದ ಮುಚ್ಚಿ ಬಿಡುವರು. ಇದರ ಬಗ್ಗೆ ಹೇಳುವುದಾದರೆ ಒಂದು ವೇಳೆ ಗಣಪತಿಯು ಜೋಕುಮಾರನನ್ನು ನೋಡಿದರೆ ಅವನ ಹೊಟ್ಟೆಯು ಒಡೆಯುವುದು.
’ಸೊಂಡ್ಯಾ’ ಅಂದರೆ ಗಣಪತಿ, ಗಂಡ್ಯಾ ಅಂದರೆ ಜೋಕುಮಾರ ಲೊಂಡ್ಯಾ ಅಂದರೆ (ಅಲಾವಿ ದೇವರು) ಇವು ಒಂದೇ ಸಮಯಕ್ಕೆ ಕೂಡುವುದು. ಅಪಶಕುನವಾಗಬಾರದೆಂದು ಒಂದು ಜಾನಪದ ಬಲವಾದ ನಂಬಿಕೆ ಇರುತ್ತದೆ.
ಕಾಮ ಮತ್ತು ಜೋಕುಮಾರನು ಜೀವನದ ಕಾಮುಕ ಮುಖದ ಸಂಕೇತಗಳು. ಇವುಗಳಲ್ಲಿ ಕಾಮಕಲ್ಪನೆ ಹೆಚ್ಚಾಗಿ ಪುರಾಣ ಸಂಬಂಧವನ್ನು ಕಲ್ಪಿಸಿ ನೋಡುತ್ತದೆ. ಆದರೆ ಜೋಕುಮಾರನದು ಹೆಚ್ಚು ಜಾನಪದ ಸಂಬಂಧವಿರುವವೆಂದು ಹೇಳುತ್ತಾರೆ.
ಪಡೆನುಡಿಗಳು :
ಜೋಕುಮಾರಿಗೆ ಹೋಲಿಸಿ ಬಳಸುವ ಜಾನಪದ ಪಡೆನುಡಿಗಳು : ಉತ್ತರ ಕರ್ನಾಟಕದ ಕೆಲವು ಹಳ್ಳಿಗಳಲ್ಲಿ ಹೆಚ್ಚಾಗಿ ಇವೆ.
೧. ಊರಾಗ ಜೋಕುಮಾರ ಆಗ್ಯಾನ ಜೋಕುಮಾರ.
೨. ಗುಳ್ಳವ್ವ – ಜೋಕುಮಾರನಿಗೆ ಸಂಬಂಧ ಕಲ್ಪಿಸಿ ಅಶ್ಲೀಲ ನುಡಿಗಳಿಂದ ಹಾಡುವರು.
೩. ಜೋಕುಮಾರನ ಹಾಂಗ ಬೇವಿನ ಎಲಿಯಾಗ ಹೋಗಿ ನೋಡ.
೪. ಅಷ್ಟಮಿ ದಿನ ಹುಟ್ಯಾನ ನನ್ನ ಕೋಮರಾಜೇಷ್ಟಾದೇವಿ ನಿನ್ನಮಗ ಜೋಕುಮಾರ
೫. ಏ ಜೋಕುಮಾರಂಗನ ಮೆರಿಬ್ಯಾಡ ಊರಾಗ.
೬. ಅಬಬಾ ಇವನ ಏನಡೌಲು – ಜೋಕುಮಾರ ಆಗ್ಯಾನ ಜೋಕುಮಾರ.
೭. ಹೆಡಕು ಮುರಿಸಿಕೊಂಡೀ ಹೆಡಕು ಆ ಜೋಕುಮಾರನ ಹಾಂಗ.
ಈ ತರಹದ ಅನೇಕ ಪಡೆನುಡಿಗಳು ಉತ್ತರ ಕರ್ನಾಟಕದ ಬಹುತೇಕ ಜೋಕುಮಾರನಿದ್ದ ಹಳ್ಳಿಗಳಲ್ಲಿಯ ಜಾನಪದೀಯರ ಬಾಯಿಯಿಂದ ಪ್ರಸಂಗಾನುಸಾರ ಹೊರಗೆ ಹೊಮ್ಮುವುದರಿಂದ ಈ ಪಡೆನುಡಿಗಳು ಜೋಕುಮಾರನೊಬ್ಬ ಒಬ್ಬ ಫಟಿಂಗ್, ಉಡಾಳ ದೇವತೆಯೆಂದು ಅನ್ನುವರು.
೧೦) ವಿದ್ವಾಂಸರ ಅಭಿಪ್ರಾಯಗಳು :
೧) ಡಾ || ಬೆಟಗೇರಿ ಕೃಷ್ಣಶರ್ಮರ ಅಭಿಪ್ರಾಯದ ಪ್ರಕಾರ :
ಸೋಮಾರಿ ಎಂಬ ಪದದ ಅರ್ಥವು. ಪುಂಡ, ಪೋಲಿ ಇದು ಸೋಮಾರಿ ಹೋಗಿ ಯೋಗಕುಮಾರ ಎಂಬುದರ ಅಪಭ್ರಂಶ ಲೋಪವೇ ಜೋಕುಮಾರ ಎಂದಾಗಿರಬಹುದೆಂದು ಈ ವಿದ್ವಾಂಸರ ಊಹೆ ಆಗಿದೆಯೆಂದು. ಆದರೆ ಜೋಕುಮಾರನಿಗೆ ಸಂಬಂಧಿಸಿದ ಲೋಕ ವಾರ್ತೆಗಳಲ್ಲಿಯೂ ಜಾನಪದ ಹಾಡುಗಳಲ್ಲಿಯೂ ಯೋಗ ಮತ್ತು ಜೋಕುಮಾರನಿಗೆ ಸಂಬಂಧವಿದ್ದಂತೆ ಎಲ್ಲಿಯೂ ಪ್ರಮಾಣಗಳಿಲ್ಲವೆಂದು ದಿ.ಡಾ. ಬೆಟಗೇರಿ ಕೃಷ್ಣಶರ್ಮರು ಅಭಿಪ್ರಾಯ ಪಡುತ್ತಾರೆ.
೨) ಡಾ. ಶಿವರಾಮ ಕಾರಂತ ಅವರ ಅಭಿಪ್ರಾಯದ ಪ್ರಕಾರ :
ಜೋಕುಮಾರನ ಹಬ್ಬವು ನಮ್ಮಲ್ಲಿಯ ಕೃಷಿಕರ ಕೆಲಸವನ್ನು ಕುರಿತು ಒಂದು ಸಾಂಕೇತಿಕ ರಚನೆ ಇರಬಹುದೆಂದು ಊಹಿಸುತ್ತಾರೆ. ಅವರ ಅಭಿಪ್ರಾಯದ ಪ್ರಕಾರ ಹೀಗೆ ತರ್ಕಿಸಬಹುದಾಗಿದೆ :
ಜೋಕನು ಜನಕುಮಾರನೂ ಅಲ್ಲ. ಶಿವಕುಮಾರನೂ ಅಲ್ಲ. ಈತನು ಯುವ ಕುಮಾರ ಇಲ್ಲವೇ ಯುವಾಂಕುರ ಯುವದಿಂದ ಹುಟ್ಟಿದ ಮೊಳಕೆ ಇವರ ತಂದೆ. ಯುವ (ಸವೆಗೋದಿ) ಗೋದಿ ಸಸಿ ಪೋಷಣೆಗೆ ಮುಂದೆಯೂ ಮಳೆ ಬೇಕಷ್ಟೇ ಜನರು ಅಂತಹ ಭಾರಿ ಮಳೆಗಾಗಿ ಆತುರರಾಗಿದ್ದಾರೆ. ಬಯಸುತ್ತಾರೆ.
ಜೋಕುಮಾರ ಕುದುರೆಯನ್ನೇರಿ ಸಂಚರಿಸಿ ಆಕಾಶದಿಂದ ಅಂತಹ ಮಳೆಯನ್ನು ತರಿಸುತ್ತಾನೆ. ಅವರ ತಂದೆಯು ಅದಕ್ಕಾಗಿಯೇ ಭೂಮಿಯಲ್ಲಿಯೇ ಉಳಿಯಬೇಕಾಯಿತು. ಕೊನೆಯ ಮಳೆಯೇ ಉತ್ತರೆಯ ಮಳೆ.
೧) ಜೇಷ್ಟ – ಜನನಕ್ಕೆ ಕಾರಣವಾದ ಮಳೆಯಾದರೆ, ಮುಂದೆ ಬೆಳೆಗೆ
೨) ಮೂಲಾ, ೩) ಪೂರ್ವಾಷಾಢಾ, ೪) ಉತ್ತರಾಷಾಢಾ
೫) ಶ್ರಾವಣ ೬) ಪೂರ್ವ ಭಾದ್ರಪದ ೭) ಉತ್ತರ ಭಾದ್ರಪದ
ಹೀಗೆ ಏಳು ನಕ್ಷತ್ರಗಳ ಕಾಲದ ತನಕವೂ ಮಳೆ ಬೀಳಬೇಕಾಗುತ್ತದೆ. ಜೇಷ್ಠ ಮಳೆಯ ಹುಟ್ಟಿದ ಆ ಕೂಸಿಗೆ ಮುಂದೆ ೭ x ೧೪ ದಿನಗಳ ಆಯುಷ್ಯ (ಇಲ್ಲಿ ಒಂದೊಂದು ಮಳೆಯ ಅವಧಿ ೧೪ ದಿನಗಳೆಂಬ ಅರ್ಥ) ಕಥೆಯು ೭ ದಿನಗಳೆಂಬುದು ಮಳೆಯು ೭ ನಕ್ಷತ್ರಗಳ ಅವಧಿ.
ದೀನವೃಷ್ಟಿ ಎಂಬ ಪದಕ್ಕೆ – ನಕ್ಷತ್ರದೃಷ್ಟಿ ಎಂಬ ಪದವಿದೆ. ಹಾಗಿದ್ದರೆ ದಿನ ಎಂಬುದಕ್ಕೆ ನಕ್ಷತ್ರ ಎಂಬ ವಿಚಾರವು ಸ್ಪಷ್ಟವಾಗುತ್ತದೆ.
ಅವರ ಅಭಿಪ್ರಾಯ ಹೀಗೆಯೇ ಮುಂದುವರಿದು :
ಯುವಕುಮಾರ ಬೆಳೆದು ದೊಡ್ಡವನಾಗಿ ಮೆರೆಯುತ್ತಾನೆ. ಪೃಥ್ವಿ ಸಶ್ಯಶಾಲಿನಿ ಆಗುತ್ತದೆ.  ಊರ ಕನ್ಯೆಯರನ್ನು ಮೋಹಿಸುತ್ತಾನೆ. ನಿಜವಾಗಿ ಅವನು ಬಲವಂತದಿಂದ ತಬ್ಬಿಕೊಂಡ ಕನ್ಯೆಯ ಹೆಸರು ’ಸುಕರ್ಣಿಕೆ’ ಎಂದರೆ ಹೂವಿನ ಹೊಡೆ ಸಸ್ಯದಲ್ಲಿ ಕಾಳು ಬೆಳೆಯಬೇಕಾದರೆ ಮುಂದೆ ಪರಾಗ ವಿನಿಮಯವಾಗಬೇಕು. ಜೋಕುಮಾರನ ಭೋಗಲಾಲಸೆ ಪುಷ್ಪದ ಗರ್ಭಪ್ರಧಾನಕ್ಕೆ ಸಂಕೇತ. ಈ ಮೊದಲೇ ಹೇಳಿದಂತೆ ಮತ್ತೊಂದು ಕಥೆಯ ಪ್ರಕಾರ ಜೋಕುಮಾರನು ತನ್ನ ತಾಯಿಯನ್ನೇ ಅಂದರೆ ಗೌರಿಯನ್ನೇ ಮೋಹಿಸುತ್ತಾನೆಂಬ ಅಂಶ ಬರುತ್ತದೆ. ಅಂದರೆ ಸಸ್ಯದಲ್ಲಿ ಕಾಳು ಬಲಿತ ಬಳಿಕ ನೇರವಾಗಿ ನೆಲದ ಮೇಲೆ ಬೀಳುತ್ತದೆ. ಹಾಗೆ ಆಗಬಾರದಲ್ಲ. ಹಾಗೆ ಮಾಡುವುದೆಂದರೆ ಜೋಕುಮಾರನನ್ನು ಕೊಂದಂತೆ. ಆದರೆ ಆ ಕಥೆಯಲ್ಲಿಯೂ ಸಹ ಅವನನ್ನು ಕೊಲ್ಲುತ್ತಾರೆ.
ಇತ್ತ ಭೂಮಿಯ ಮೇಲೆ ಬಿದ್ದ ಮಳೆನೀರು ಹಳ್ಳ ಸೇರಿ ಅಂಬಿಗರ ಮತ್ತು ಮಡಿವಾಳರ ಕೈಯಿಂದ ತಪ್ಪಿಸಿಕೊಂಡು ತಿರುಗಿ ಆಕಾಶ ಸೇರುತ್ತದೆ. ಆವಿಯಾಗಿ, ಜೋಕ ತನ್ನ ಋಷಿಗಳನ್ನು ಕೂಡಿಕೊಳ್ಳತ್ತಾನೆನ್ನುವ ತಾತ್ಪರ್ಯ ಅದು. ಜೋಕುಮಾರನ ಈ ಕಥೆಯ ಮೂಲ. ಬೀಜೋತ್ಪತ್ತಿಯ ಹಬ್ಬ ಎಂಬುದಾಗಿ ನಾವು ತರ್ಕಿಸಬಹುದೆಂದು ಶಿವರಾಮ ಕಾರಂತರು ಈ ಅಭಿಪ್ರಾಯ ಕೇವಲ ಕಲ್ಪನೆಯಾಗಿದೆ ಹೊರತು ಯಾವುದೇ ನಿರ್ದಿಷ್ಟವಾದ ಆಧಾರಗಳಿಲ್ಲವೆಂದು ಅಭಿಪ್ರಾಯ ಪಟ್ಟಿದ್ದಾರೆ.
೩) ಡಾ. ಎಂ. ಚಿದಾನಂದಮೂರ್ತಿಯವರ ಅಭಿಪ್ರಾಯದ ಪ್ರಕಾರ :
ಶಿವ – ಪಾರ್ವತಿಯವರಿಗೆ ಗಣಪತಿಯ ಹೇಗೆ ಮಗನೋ ಹಾಗೆ ಜೋಕು ಹಾಗೂ ಎಳೆಗೌರಿಯರಿಗೆ ಜೋಕುಮಾರನೂ ಒಬ್ಬ ಮಗನು. ಅವನು ಜನತೆಯ ಆರಾಧ್ಯದೇವತೆಯೆಂತಲೂ ಅವರ ಹೆಸರಿನಿಂದ ಹಬ್ಬ ಹುಣ್ಣಿಮೆಗಳು ಬಳಕೆಯಲ್ಲಿ ಬಂದಿರಬಹುದೆಂದೂ ಊಹಿಸುತ್ತಾರೆ.
ಜೋಕುಮಾರನು ಹುಟ್ಟಿದ್ದು ಭಾದ್ರಪದ ಶುದ್ಧ ಅಷ್ಟಮಿಯ ದಿನ ಎಂಬುದಕ್ಕೆ (ಅಂದರೆ ಅಷ್ಟಮಿಯ ಕೊಡದಲ್ಲಿ ಹುಟ್ಟಿದ್ದು) ಆಧಾರವಾದ ಮೈಸೂರು ಪ್ರಾಚ್ಯಕೋಶಾಗಾರದ ಕೆ ೩೨೦ ಸಂಖ್ಯೆಯ ಹಸ್ತಪ್ರತಿ ಪತ್ರ ೫೨ರ ಪ್ರಕಾರ
ಆದಿಮೂರುತಿ ಗುರುವೆ ಆವ ಜನ
ನಾದ ದಿನವನು ಪೇಳು ಯಂದೊಡೆ |
ಭಾದ್ರಪದ ಶುದ್ಧದಲಿ ದೇವಿಯ ಅಷ್ಟಮಿಯ ಧಾರಾ |
ಭೇದವಿಲ್ಲದೆ ಸರ್ವಲೋಕವು |
ಆದಲಿಸಿ ಕಟ್ಟೀರ ಬಳಿಕಲಿ |
ಆ ದಿವಸವೇ ಹುಟ್ಟಿ ನಡೆದನು ಭೂಪ ಕೇಳಂದಾ |
ಈ ಪ್ರಕಾರ ಅವನ ಹುಟ್ಟಿನ ಬಗ್ಗೆ ತಮ್ಮ ಅಭಿಪ್ರಾಯವನ್ನು ಈ ಆಧಾರದಿಂದ ವ್ಯಕ್ತ ಪಡಿಸಿದ್ದಾರೆ.
೧೧) ಉಪಸಂಹಾರ :
ಮೇಲಿನ ಎಲ್ಲ ಕಥೆಗಳ ಅಭಿಪ್ರಾಯಗಳನ್ನು ಗಮನಿಸಿದಾಗ ಜೋಕುಮಾರನು ವೇದಗಳ ಕಾಲದ ದೇವತೆಯಿಂದ ಹಿಡಿದು ಈಗಿನ ಶಿಷ್ಟದೇವತೆ ಇರಬಹುದೇ ಎಂಬ ಪ್ರಶ್ನೆಗಳು ಉದ್ಭವಿಸಿದೆ. ಅವನು ಅತೀಕಾಮಿ ಎಂಬುದನ್ನು ನಾವು ಕಂಡರೂ ಇದಕ್ಕೆ ಕಾರಣ ಜನಜೀವನದ ಮುಖ್ಯವಾದ ಏಕಮೇವ ಕಾರಣ ಕಾಮ ಕ್ರೀಡೆ ಇರಬಹುದು ಎಂದೆನಿಸುತ್ತದೆ.  ಡಾ. ಚಿದಾನಂದಮೂರ್ತಿಯವರು ಇತ್ತೀಚೆಗೆ ಜೋಕುಮಾರನನ್ನು ’ಅತೀಕಾಮಿ’ ಎಂದು ಸಮರ್ಥಿಸಿದ್ದಾರೆ. ಅವನನ್ನು ಫಲಪ್ರದ ಗ್ರೀಸದೇಶದ ಡಯೋನಿಸನ್ ಎಂಬ ದೇವತೆಗೆ ಹೋಲಿಸಿದ್ದಾರೆ.
ಮಾನವ ಶಾಸ್ತ್ರದ ಅಭ್ಯಾಸದಿಂದ ಪ್ರಪಂಚದ ಎಲ್ಲಾ ಭಾಗಗಳಲ್ಲಿ ಜನಜೀವನ ಮಾತ್ರ ಒಂದೇ ಎಂಬ ಅಂತಿಮ ತೀರ್ಮಾನಕ್ಕೆ ಬಂದರೂ ಸಹ ಜೋಕುಮಾರನನ್ನು ನಾವು ಸಹಜ ಸರಳವಾಗಿ ನಂಬಿಗೆ ಇಟ್ಟು ಆಡಿಸುವ ಗಂಗಾಮತಸ್ತರ ಭಕ್ತರ ಮನಸ್ಸಿನ ಭಾವನೆಗಳಲ್ಲಿ ಮಾತ್ರ ಕಾಮ ಕ್ರೋಧಗಳು ಎದ್ದು ಕಾಣುತ್ತಿರಲಿಲ್ಲವೆಂದೆನಿಸಬಹುದು. ಜೋಕುಮಾರನ ವಿಷಯದಲ್ಲಿ ಹಾಗೂ ಅವನ ನಂಬಿಕೆ ಆಚಾರ ವಿಚಾರದಲ್ಲಿ ನಾವು ಜಾನಪದ ದೇವತೆಯನ್ನು ಪ್ರಮಾಣವಾಗಿ ಒಪ್ಪಿಕೊಳ್ಳುವುದಾದರೆ ಅನೇಕ ವಿದ್ವಾಂಸರ ತರ್ಕವು ಕಡಿಮೆ ಆಗಬಹುದೇನೋ ಎಂಬ ಸಂಶಯದಿಂದ ಮತ್ತಷ್ಟು ಒಳಹೊಕ್ಕು ನೋಡುವ ಒಂದು ಸಂಶೋಧನೆ ಜಾನಜಪದ ಕಾರ್ಯವಾಗಬಹುದು.
ಜೋಕುಮಾರನ ಹಾಡುಗಳಲ್ಲಿ ’ಏಳು ದಿನದ ಅವನ ಜೀವನದಲ್ಲಿ ಅವನ ಜನನ, ಬಾಲ್ಯ, ಕಾಮಾರ್ಯಾ, ಯವ್ವನ, ಮದುವೆ, ನಾವು ಎಲ್ಲವನ್ನೂ ಸೇರಿಸಿ, ಆಡಿಸಿ, ಏಳು ದಿನ ಮೆರೆಸುವ, ಇಂದಿಗೂ ಜೀವಂತವಿರುವ ಈ ಜೋಕುಮಾರನ ಈ ಹಬ್ಬವು ಕನ್ನಡ ಸಾಹಿತ್ಯದ ಜಾನಪದ ಸಾಹಿತ್ಯದಲ್ಲಿ ಬೇರೆ ಬೇರೆ ಭಾಗದಲ್ಲಿ ಬೇರೆ ಬೇರೆ ರೀತಿಯ ಕಥೆಗಳಿದ್ದರೂ ಆ ಕಥೆಗಳ ಮೂಲ ಆಶಯ (ಮೋಟೀಫ್) ತತ್ವ ಒಂದೇ ಆಗಿದೆ ಎಂಬ ನಿಲುವಿಗೆ ಬರಬಹುದಾಗಿದೆ.
ಜನಪದ ಸಾಹಿತ್ಯದಲ್ಲಿ ಅನೇಕ ಕಾರ್ಯಗಳನ್ನು ಕೈಕೊಂಡ ಶ್ರೀ ಚಂದ್ರಶೇಖರ ಕಂಬಾರರು ತಮ್ಮ ಒಂದು ’ಜೋಕುಮಾರಸ್ವಾಮಿ’ ಎಂಬ ಜನಪದ ನಾಟಕವನ್ನು ಜಾನಪದ  ಗತ್ತು ಶೈಲಿಗಳಿಂದ ಬರೆದು ಪ್ರಸ್ತುತಪಡಿಸಿದ್ದಾರೆ. ನಾಟಕದಲ್ಲಿ ಜಾನಪದರು, ಆಚರಿಸುವ ಜೋಕುಮಾರನ ಹಬ್ಬದ ಹಿನ್ನೆಲೆಯಲ್ಲಿ ಅವನು ಮಳೆ – ಬೆಳೆಯ ಅಭಿವೃದ್ಧಿಯ ಸಂಕೇತವಾದ ದೇವರೆಂದೂ, ಆ ದೇವರ ಹಬ್ಬ ಆಚರಿಸಿದರೆ ಮಳೆ – ಬೆಳೆ ಸರಿಯಾಗಿ ಆಗಿ ನಾಡು ಸಮೃದ್ಧಿ ಆಗುವುದೆಂದು ಉತ್ತರ ಕರ್ನಾಟಕದ ಜನರ ನಂಬುಗೆ ಎಂಬುದನ್ನು ತೋರಿಸಿಕೊಟ್ಟಿದ್ದಾರೆ.
ಇಂತಹ ನಂಬುಗೆಯ ಆಚರಣೆಗೆ ಪಾತ್ರವಾದ ’ಜೋಕುಮಾರಸ್ವಾಮಿ’ ನಾಟಕವನ್ನು ಬಳಸಿಕೊಂಡು ಉತ್ತರ ಕರ್ನಾಟಕದ ರಂಗಕಲಾವಿದರನ್ನು ಅಳವಡಿಸಿಕೊಂಡು ಕಂಬಾರರು ಸಮಕಾಲೀನ ಬದುಕಿನವರ ಸ್ಥಿತಿಯ ಹಾಗೂ ಸಮಸ್ಯೆಗಳನ್ನು  ಚರ್ಚಿಸುವ ಒಂದು ಚರ್ಚಾತ್ಮಕವಾದ ನಾಟಕವನ್ನು ಅಳವಡಿಸಿಕೊಂಡಿದ್ದಾರೆ.
ಜೋಕುಮಾರನ ಬಗ್ಗೆ ಅನೇಕ ವಿದ್ವಾಂಸರು ಮಾಡಿದ ಪ್ರಯತ್ನಗಳು ಇನ್ನೂ ಹೆಚ್ಚು ಸಫಲವಾಗಬೇಕಾಗಿವೆ. ಈ ಕಥೆಯ ಪರಂಪರೆಯ ಹಿನ್ನೆಲೆಯಲ್ಲಿರುವ ಮೂಲ ಆಶಯಗಳನ್ನು ಗುರುತಿಸುತ್ತ, ವಿಶ್ಲೇಷಿಸುವುದು ಒಂದು ಕಾರ್ಯವಾದರೆ, ಅವನಿಗೆ ಸಂಬಂಧಿಸಿದ ಹಾಡುಗಳನ್ನು ಸಂಗ್ರಹಿಸಿ ಅದರಲ್ಲಿ ಅಡಕವಾಗಿರುವ ತತ್ವಗಳನ್ನು ಗಮನಿಸಿ ಜನಪದ ಸಾಹಿತ್ಯ ಪ್ರಿಯರಿಗೆ ಇನ್ನಷ್ಟು ಹೆಚ್ಚಿನ ವಿಷಯಗಳನ್ನು ತಿಳಿಸಲು ಯೋಗ್ಯವಾಗುವಂಥ ಪ್ರಯತ್ನಗಳು ನಡೆಯಬೇಕೆಂಬುದೇ ನಮ್ಮೆಲ್ಲರ ಹೆಬ್ಬೆಯಕೆ ಆಗಲೆಂದು ಆಶಿಸುತ್ತೇನೆ. ಈ ದಿಶೆಯಲ್ಲಿ ಪ್ರಾದೇಶಿಕವಾಗಿ ಕಾರ್ಯ ಕೈಕೊಂಡರೆ ಜೋಕುಮಾರನ ಬಗೆಗಿದ್ದ ಭಿನ್ನ ಭಿನ್ನ ಪ್ರಾದೇಶಿಕ ಆಚಾರ – ವಿಚಾರಗಳು ನಂಬಿಗೆಗಳು ಹಾಡುಗಳ ಸಂಗ್ರಹಣೆ ಕ್ಷೇತ್ರ ಕಾರ್ಯ (ಫೀಲ್ಡ್ ವರ್ಕ್) ದಿಂದ ಹೊರ ಹಾಕುವುದು ಅತ್ಯವಶ್ಯ ಎಂದು ನನ್ನ ಅನಿಸಿಕೆ ಆಗಿವೆ.
ಜಾನಪದ ಸಾಹಿತ್ಯ ದರ್ಶನ : ಬನ್ನಿಯ ಹಬ್ಬ : ಚೌಪದನ ಸಂಪ್ರದಾಯ
ಚೌಪದನ ಸಂಪ್ರದಾಯ:
ವಿಜಯದಶಮಿಯು ಜನರಿಗೆ “ತಮ್ಮ ಸವಿಗನಸುಗಳನ್ನು ಕಾಣುತ್ತ ತಮ್ಮ ನಾಡಿನ ಜನರ, ತಮ್ಮ ನಾಡಿನ ನೆರೆಯನ, ತಮ್ಮ ಸ್ವಂತದ ಶ್ರೇಯೋಭಿವೃದ್ಧಿಯನ್ನು ಕುರಿತು ಬಗೆಬಗೆಯಾಗಿ ಹರಕೆಗಳನ್ನು ಹೇಳುತ್ತ ಹಾಡುವದಕ್ಕೆ ಇದು ಅತ್ಯುತ್ತಮ ಕಾಲ
[1]ಈ ಕಾಲಕ್ಕೆ ಹಾಡುವ ಹಾಡುಗಳನ್ನು ಚೌಪದಿಗಳೆಂದು ಕರೆಯುವರು. ಮಾನೋಮಿ ಚೌಪದನಗಳೆಂದೇ ಇವು ಹೆಸರಾಗಿವೆ. ಈ ಪದ್ಧತಿ ವಿಶೇಷವಾಗಿ ಮೈಸೂರು ಸೀಮೆಯ ಕಡೆಗೆ ಈಗಲೂ ಇದೆ.
ಮಹಾನವಮಿ ಹಬ್ಬಕ್ಕೆ ಹಾಡಲು ತಿಂಗಳುಗಟ್ಟಲೇ ಮೊದಲಿಗೆ ಹಳ್ಳಿಯ ಹುಡುಗರನ್ನು ಸೇರಿಸಿ, ಆ ಊರಿನ ಅಕ್ಷರ ಕಲಿಸುವ ಅಯ್ಯನವರು ತಮ್ಮ ನೇತೃತ್ವದಲ್ಲಿ ಊರಿನ ಮನೆಮನೆಗೆ ‘ಚೌಪದನ ಮೇಳ’ ದ ಹುಡುಗರನ್ನು ಕರೆದುಕೊಂಡು ನಡೆಯುವರು. ಆ ಹುಡುಗರನ್ನು ನೋಡಿದ ತಕ್ಷಣ ಅವರು ‘ಚೌಪದನ ಹಾಡುವ ಹುಡುಗರು’ ಎಂದು ಗುರುತಿಸುವಷ್ಟು ಎದ್ದು ಕಾಣುತ್ತಾರೆ. ಅಷ್ಟೊಂದು ಶಿಸ್ತು- ಸ್ವರಮೇಳ ಅವರಲ್ಲಿರುತ್ತದೆ. “ಹುಡುಗರಿಗೆ ಕಸೂತಿ ಕೆಲಸ ಮಾಡಿದ ಒಂದು ಕಪ್ಪು ಬಣ್ಣದ ಮಕಮಲ್ ಟೋಪಿ, ಕರಿಯ ಅಂಗಿ, ಬಿಳಿಯ ಪೈಜಾಮ, ನಡುವಿಗೆ ಜರತಾರಿ ಪಟ್ಟಿ, ಕೈಯ್ಯಲ್ಲಿ ಸಣ್ಣಗಿರುವ ಬಣ್ಣದ ಕಾಗದದಿಂದ ಅಲಂಕೃತವಾದ ಒಂದು ಡೊಣ್ಣೆ ಅಥವಾ ಕೋಲಾಟದ ಕೋಲುಗಳೂ ಇವುಗಳಿರುತ್ತವೆ.”[2] ಹೀಗೆ ಆಕರ್ಷಕ ಮೇಳವಾಗಿ ಹುಡುಗರು ಊರಲ್ಲಿ ಮನೆ ಮನೆಗೆ ಬಂದು ‘ ಹರಕೆಯ’ ಚೌಪದಿಗಳನ್ನು ಹಾಡುವರು.
ಆಶ್ವೀಜ ಶುದ್ಧ ಮಾನೋಮಿ ಬರಲೆಂದು
ಲೇಸಾಗಿ ಹರಿಸಿದೆವು ಬಾಲಕರು ಬಂದು
ಆಯುರಾರೋಗ್ಯ ಸಂಪದ ಹೆಚ್ಚಲೆಂದು
ಕಾಯಜನ ಪಿತನೊಲುಮೆ ನಿಮಗಾಗಲೆಂದು.
ಉತ್ತರ ಕರ್ನಾಟಕದಲ್ಲಿ ಕಾಣಬಾರದ ಈ ಸಂಪ್ರದಾಯ ಮೈಸೂರು ಸೀಮೆಯಲ್ಲಿ ಮಾನೋಮಿ ಕಾಲಕ್ಕೆ ಹುಡುಗರು ಚೌಪದನಗಳನ್ನು ಹೇಳುತ್ತ, ಸುಖ-ಸಂಪತ್ತು, ಮಳೆ-ಬೆಳೆಗಳು ಅಭಿವೃದ್ಧಿಗೊಳ್ಳಲೆಂದು  ಸದಾ ಶುಭ ಹರಕೆಯನ್ನು  ಹರಿಸಿ ಮನೆಯವರಿಂದ ಉಡುಗರೆ ಬೇಡುವರು.
ಉಡುಗರೆಯ ತೇಜ ನಮ್ಮಯ್ಗಳಿಗೆ ಬೇಕು
ಕಡಲೆ ಬೆಲವು ಕೊಬರಿ ನಮಗಾಗಬೇಕು.
ಎಂದು ಹೇಳುವಲ್ಲಿ ಆಗಿನ ಕಾಲದ ಸಾಮಾಜಿಕ ಬದುಕಿನ ಸ್ಪಷ್ಟ ಚಿತ್ರಣ ದೊರಕುತ್ತದೆ. ಅಯ್ಯನವರಿಗೆ ಅದೊಂದು ವೃತ್ತಿಜೀವನದ ಅಂಗವಾಗಿದ್ದರೆ. ಹುಡುಗರಿಗೆ ಹಾಡುವ ಹುಮಸ್ಸು,  ಹಿರಿಯರಿಗೆ ಎಳೆಯ ಬಾಲಕರ ಬಾಯಿಯಿಂದ ಬಂದ ಹರಕೆಯನ್ನು ಕೇಳುವದರಲ್ಲಿಯೇ ಆತ್ಮತೃಪ್ತಿ. ಹರಕೆಯೊಂದಿಗೆ ದೇವರು. ಇತಿಹಾಸ, ರೀತಿ, ನೀತಿ ಕುರಿತಾದ ಚೌಪದಿಗಳನ್ನೂ ಹಾಡುವರು. ಈ ಚೌಪದನಗಳು “ಹಳ್ಳಿಗರ ಮನಸ್ಸಿನಲ್ಲಿ ನಲವನ್ನು ತುಂಬಿ, ದಾನ ಬುದ್ಧಿಯನ್ನು, ಮನೋವೈಶಾಲ್ಯವನ್ನು ಬೆಳೆಸುವ”[3] ದಲ್ಲದೇ “ಚೌಪದನಗಳು ನಮ್ಮ ನಡೆ ನುಡಿಯನ್ನು ತಿದ್ದಿ ಮಾರ್ಗದರ್ಶನ ಮಾಡಿದ್ದೇನು ಸುಳ್ಳಲ್ಲ”
ಜಾನಪದ ಛಂದಸ್ಸುಗಳಲ್ಲಿ ಚೌಪದನವೂ ಒಂದು. ದೀರ್ಘ ಕಥೆ-ಘಟನೆಗಳನ್ನು ಸರಾಗವಾಗಿ ಹೇಳಲು ಇದು ಉತ್ತಮ ವಾಹಕವೆನಿಸಿದೆ. ಚೌಪದನ ಛಂದಸ್ಸು ಜಾನಪದವಾಗಿದ್ದರೂ ಅದರಲ್ಲಿ ಮೂಡಿ ಬಂದ ಸಾಹಿತ್ಯ ಜಾನಪದವೆಂದು ಬೇಗ ಒಪ್ಪುವಂತಿಲ್ಲ. “ಚೌಪದನಗಳು ಸಂಪೂರ್ಣವಾಗಿ ಮಾರ್ಗಕ್ಕೂ ಸೇರಲಾರವು: ಸಂಪೂರ್ಣವಾಗಿ ದೇಶಿಗೂ ಹೊಂದಲಾರವು. ಅವೆರಡರ ಮಧ್ಯಮಾರ್ಗವನ್ನು ಇವು ಅನುಸರಿಸುತ್ತವೆ; ಆದ್ದರಿಂದಲೆ ಮಾರ್ಗೀ ಕಾವ್ಯದ ಕಣ್ಣುಕುಕ್ಕಿಸುವ ಹೊಳಪು ಇಲ್ಲಿಲ್ಲ. ದೇಶಿಯ ಕಾವ್ಯದ ಆಡಂಬರ ಅಲ್ಲಿ ಹೊಳೆಯದೇ ಹೋಗಿಲ್ಲ “[4] ಸಧ್ಯಕ್ಕಂತೂ ಇವು ಜಾನಪದ ಸಾಹಿತ್ಯ ವಿಭಾಗದಲ್ಲಿ ಸಂಕಲನ, ಸಂಪಾದನ, ವಿಮರ್ಶನಗೊಳ್ಳುತ್ತಿವೆ. ಮುಂದಾದರೂ ಚೌಪದನಗಳ ಬಗೆಗೆ ವಿಶೇಷ ಅಧ್ಯಯಗೈದು ಅವುಗಳ ವೈಶಿಷ್ಟ್ಯವನ್ನು ಎತ್ತಿ ತೋರಬೇಕಾಗಿದೆ.
ಗೊರವರ ಸಂಪ್ರದಾಯ:
ವಿಜಯದಶಮಿಯ ಕಾಲಕ್ಕೆ ವೈಶಿಷ್ಟ್ಯ ಪೂರ್ಣವಾಗಿ ಮೈಲಾರಲಿಂಗದೇವರ ಭಕ್ತರಾದ ಗೊರವರು ನಡೆಸುವ ಕಠಿಣ ವೃತ ಹಾಗೂ ಕಾಯಕಗಳು ಈಗಲೂ ಧಾರವಾಡ ಜಿಲ್ಲೆಯ, ರಾಣೆಬೆನ್ನೂರು ತಾಲೂಕಿನ ದೇವರಗುಡ್ಡ ಕ್ಷೇತ್ರದಲ್ಲಿ ನಡೆಯುತ್ತಿದ್ದು ಅವರ ಬಗೆಗೆ ಅರಿಯುವದಗತ್ಯವಾಗಿದೆ.
ವೈಲಾರಲಿಂಗದೇವರ ಬಗೆಗೆ ಸಾಕಷ್ಟು ವಾದ-ವಿವಾದಗಳಿವೆ. ಅದರಲ್ಲಿಯೇ ಹೆಚ್ಚು ಸಮ್ಮತವೆನಿಸುವ ಸಂಗತಿ ಈ ಕೆಳಗಿನಂತಿದೆ. ಮೈಲಾರನ ಹೆಂಡತಿ ಹೆಸರು ಮಾಳಚಿ. ಇಬ್ಬರೂ ಮೂಲತಃ ಜಾನಪದ ದೇವರುಗಳು. ಕನ್ನಡ ಶಾಸನವೊಂದರಲ್ಲಿ ಇಬ್ಬರೂ ಶಾಕ್ತಮತದಿಂದ ಶಿವದೀಕ್ಷೆ ಪಡೆದರೆಂದು ತರ್ಕಿಸಲಾಗಿದೆ. “ಮೊದಲು ಸ್ಥಳೀಯ ಜಾನಪದ ದೇವಿಯಾಗಿದ್ದ ಮಾಳಚಿ ಶಾಕ್ತ ದೀಕ್ಷೆಯನ್ನು ವಹಿಸಿ ಶಕ್ತಿ ದೇವತೆಯ ರೂಪದಿಂದ ಜನತೆಯಲ್ಲಿ ತನ್ನ ವರ್ಚಸ್ಸನ್ನು ಸ್ಥಾಪಿಸಲನುವಾದಳು. ಈ ಪರಿಯಲ್ಲಿ ತನ್ನ ಅರ್ಧಾಂಗಿ ವೇಷಾಂತರಕ್ಕೆ ಅಣಿಯಾಗುತ್ತಿರುವಾಗ, ಅದರ ಮುದ್ರೆ ಆಕೆಯ ವಲ್ಲಭನಾದ ಮೈಲಾರನ ಮೇಲೆ ಮೂಡದೆ ಇರುವದು ಸಾಧ್ಯವೇ? ಈ ಪರಿವರ್ತನದ ಪ್ರವಾಹದಲ್ಲಿ ಮಾಳಚಿಯ ಪತಿಯೂ ಮೂಲತಃ ಆಕೆಯಂತೆ ಸ್ಥಳೀಯ ಜಾನಪದ ದೇವನೂ ಆದ ಮೈಲಾರನು ಶಾಕ್ತ ಸಂಪರ್ಕದಿಂದ ಶಿವನ ದೀಕ್ಷೆಯನ್ನು ಸ್ವೀಕರಿಸಿ ಮೈಲಾರಲಿಂಗನಾಗಿ ವಿರಾಜಿಸತೊಡಗಿದನು.”[5] ಈ ಮೈಲಾರನು ಶಿವನ ಭೈರವರೂಪನಾಗಿದ್ದು ಈತನಿಗಿರುವ ಶಿಷ್ಯರಿಗೆ ಗೊರವಯ್ಯ, ಗೊಗ್ಗಯ್ಯ, ಒಗ್ಗಯ್ಯ ಎಂದೆಲ್ಲಾ ಕರೆಯುವರು. ಈ ಮೈಲಾರ ಹಾಗೂ ಆತನ ಶಿಷ್ಯರ ಪೌರಾಣಿಕ-ಐತಿಹಾಸಿಕ-ಜಾನಪದ ಹಿನ್ನಲೆಯಲ್ಲಿ ವಿಶೇಷ ಅಧ್ಯಯನ ನಡೆಯಬೇಕಾಗಿದೆ. ಸದ್ಯ ಈ ಗೊರವರು ವಿಜಯದಶಮಿಗೆ ಮೈಲಾರನ ಜಾತ್ರೆಯಾಗುತ್ತಿದ್ದು ಆ ಕಾಲಕ್ಕೆ ತಮ್ಮ ಭಕ್ತಿಯನ್ನು ಹೇಗೆ ತೋರ್ಪಡಿಸುವರೆಂಬುದನ್ನು ನೋಡೋಣ.
ಕರಿಯ ಕಂಬಳಿಯ ನಿಲುವಂಗಿ, ಬಿಳಿಯ ರುಮಾಲು, ಕೈಯ್ಯಲ್ಲಿ ಡಮರು, ತ್ರಿಶೂಲ, ಹೆಗಲಲ್ಲಿ ಡೋಣಿ, ಕೊರಳಲ್ಲಿ ಭಂಡಾದರ ಚೀಲ, ನಾಗಬೆತ್ತ, ಕವಡೆಯ ನಡುಪಟ್ಟಿ. ಇವರ ವೇಷ-ಭೂಷಣಗಳು, ಹೆಚ್ಚಾಗಿ ಕುರುಬ ಜನಾಂಗದವರಾದ ಇವರು ಸದಾ ನಾಲ್ಕಾರು ಜನರು ಗುಂಪುಗೂಡಿಯೇ ಇರುತ್ತಾರೆ. ಮಾಳಚಿಯ ಭಕ್ತರಾಗಿ ಸ್ತ್ರೀಯರಿಗೂ ಬರಲು ಇವರು ಅವಕಾಶ ಕಲ್ಪಿಸಿದ್ದಾರೆ. ಮೈಲಾರ ದೇವರ ಭಕ್ತರ ಮನೆಗೆ ಬರುವಾಗ- ಹೋಗುವಾಗ “ಹರಹರ ಮಹಾದೇವ ಮಾರ್ತಾಂಡ ಮೈಲಾರಲಿಂಗ ಏಳುಕೋಟಿಗೂ “ಏಳುಕೋಟಿಗೂ” ಎಂದು ಗರ್ಜಿಸುವರು ಮೈಲಾರನನ್ನಿ ಕುರಿತ ಕಥೆ. ಮಹಿಮೆ, ಕಾರ್ಣಿಕದ ಅರ್ಥಗಳನ್ನು ಹೇಳುವದೇ ಇವರ ದರ್ಶನದ ಉದ್ದೇಶ. ಅದೇ ಅವರ ವೃತ್ತಿ. “ಏಳುಕೋಟಿ” ಎಂಬ ಶಬ್ದ ಬರಲು ಪೌರಾಣಿಕ ಕಾರಣವಿದೆ. ಶಿವ ಮೈಲಾರನ ರೂಪತಾಳಿರುವನು. “ಈತನ ಅವತಾರದ ಮುಖ್ಯ ಕಾರ್ಯ ಮಣಿ-ಮಲ್ಲರೆಂಬ ಅಸುರರ ಸಂಹಾರ. ಈ ಸಂಹಾರಕ್ಕಾಗಿ ಈತನು ಭೈರವಸ್ವರೂಪಿಯಾಗಿ ನಾಯಿ ಮತ್ತು ಏಳುಕೋಟಿ ಪರಿವಾರದೊಂದಿಗೆ ದಿಗ್ವಿಜಯ ಮಾಡಿದನೆಂದು ಕಥೆಯಲ್ಲಿ ಹೇಳಿದೆ.” [6] ಆದುದರಿಂದಲೇ ಮೈಲಾರನ ಭಕ್ತರು ‘ಏಳುಕೋಟಿ’ ಎಂಬ ಉಪಾಧಿಯನ್ನು ಬಳಸುವರು.
ಹಾಗೆಯೇ ಇನ್ನೊಂದು ಜಾನಪದ ಕಥೆಯಿದೆ. ತಿರುಪತಿ ತಿಮ್ಮಪ್ಪನಿಗೆ ಮೈಲಾರನು ಏಳುಕೋಟಿ ರೂಪಾಯಿ ಸಾಲ ಕೊಟ್ಟನಂತೆ. ಕೆಲಕಾಲದ ನಂತರ ಮರಳಿ ಮೈಲಾರನು ತಿಮ್ಮಪ್ಪನನ್ನು ಹಣ ಕೇಳಿದೆ. “ ಏಳುಕೋಟಿ ಕೊಡು ಏಳುಕೋಟಿ ಕೊಡು” ಎಂದ. ತಿಮ್ಮಪ್ಪನಲ್ಲಿ  ಹಣವಿರಲಿಲ್ಲ. ಆತ ಕೈ ಜಾಡಿಸಿ” “ಗೋವಿಂದಾ ಆ ಗೋವಿಂದಾ” ಎಂದನು. ಮೈಲಾರ ಮೊದಲೇ ಹಠಮಾರಿ. ಹಣಕ್ಕಾಗಿ ಪಟ್ಟು ಹಿಡಿದ. ಅನಿವಾರ್ಯವಾಗಿ ತಿಮ್ಮಪ್ಪ ಸಾಲ ತೀರಿಸಲು ತನ್ನ ಭಕ್ತರಿಂದ ಹುಂಡಿ ಕೇಳಲು ಪ್ರಾರಂಭಿಸಿದ. ಅವರಿಬ್ಬರ ಸಾಲದ ವ್ಯವಹಾರ ಇನ್ನೂ ಮುಗಿದಿಲ್ಲ. ಕಾರಣ ಮೈಲಾರನ ಭಕ್ತರು ‘ಏಳುಕೋಟಿ’ ಕೊಡು ಎಂದು ಕೇಳುತ್ತಲೇ ಇದ್ದಾರೆ. ತಿಮ್ಮಪ್ಪ ‘ಭಕ್ತರು ಗೋವಿಂದ, ಎಂದು ನಾಮ ಹಾಕುತ್ತಲೇ ಇದ್ದಾರೆ. ಈ ಕಾರಣದಿಂದಾಗಿಯೇ ಮೈಲಾರನ ಗೊರವರು ಹಾಗೂ ಭಕ್ತರು ಏಳುಕೋಟಿ ಏಳುಕೋಟಿ ಎನ್ನುತ್ತಲೇ ದೇವರ ಸೇವೆಗೆ ಅಣಿಯಾಗುವರು.
ಬನ್ನಿಹಬ್ಬಕ್ಕೆ ದೇವರಗುಡ್ಡದ ಜಾತ್ರೆಯಾಗುತ್ತಿದ್ದು ಆ ಕಾಲಕ್ಕೆ ಎಲ್ಲ ಗೊರವರು ಗುಡ್ಡದಲ್ಲಿ ಸಮಾವೇಷಗೊಳ್ಳುವರು. ಆಗ ಗೊರವರಲ್ಲಿಯೇ ಹಿರಿಯವನಾದವನೊಬ್ಬನ ಕರ್ತವ್ಯ ಮಹತ್ವದ್ದಾಗಿರುತ್ತದೆ. ಬನ್ನಿಹಬ್ಬಕ್ಕೆ “ಹಿಂದಿನ ಎಂಟು ದಿನಗಳು ಉಪವಾಸವಿರುವ ಈ ಗೊರವ ಕೆಸರಿನ ಮಧ್ಯದಲ್ಲಿರುವ ಎಣ್ಣೆ ಸವರಿದ ಕಂಭವನ್ನು ಬಹು ಪ್ರಯಾಸದಿಂದ ಏರಿ, ತುದಿ ಮುಟ್ಟಿದಾಗ ನಾಲ್ಕಾರು ನುಡಿಗಳನ್ನು ಹೇಳುತ್ತಾನೆ. ಕಂಭ ಏರುವುದಕ್ಕೆ ‘ಉಟ್ಲು’ ಎಂದೂ, ಅಲ್ಲಿ ಹೇಳುವುದಕ್ಕೆ ‘ಕಾರ್ಣಿಕ’ ಎಂದೂ ಹೆಸರು.”[7] ಕಾರ್ಣಿಕಕ್ಕೆ ‘ದೇವರ ಹೇಳಿಕೆ’ಗಳೆಂದು ಕರೆಯುವರು. ಅದನ್ನು ಕೇಳಲು ಸಾವಿರಾರು ಜನ ಎಲ್ಲೆಲ್ಲಿಂದಲೊ ಬಂದಿರುತ್ತಾರೆ.
ಉದಾ: ಗಿಂಡಿಲಿ ನೀರೊ
ಬಂಡಿಲಿ ಅನ್ನೊ
ಇದೊಂದು ಹೇಳಿಕೆ. ಗಿಂಡಿಲಿ ನೀರು ಎಂದರೆ ಕಡಿಮೆ ಪ್ರಮಾಣದಲ್ಲಿ ಹದವರಿತು ಮಳೆಯಾಗುವದೆಂದೂ, ಬಂಡಿಲಿ ಅನ್ನೊ ಎಂದರೆ ಸಾಕಷ್ಟು ಬೆಳೆ ಬಂದು ಅನ್ನಕ್ಕೆ ಕೊರತೆಯಾಗುವದಿಲ್ಲವೆಂಬ ಅರ್ಥದಲ್ಲಿ ಇದನ್ನು ನಂಬುತ್ತಾರೆ.
ಉದಾ: ಜೋಳ ಜೊಟ್ಟು ಆದೀತೊ
ಹತ್ತಿ ಬತ್ತಿಯಾದೀತೊ.
ಈ ಹೇಳಿಕೆಯಲ್ಲಿ ಬರಗಾಲದ ಸೂಚನೆಯಿದೆ. ಪ್ರಮುಖ ಹಿಂಗಾರು ಬೆಳೆಗಳಾದ ಜೋಳ ಬೆಳೆದರೂ ಕಾಳು ಹಿಡಿಯುವದಿಲ್ಲವೆಂದೂ, ಹತ್ತಿಬೆಳೆ ದೀಪಹಚ್ಚುವ ಬತ್ತಿಗೆ ಸಾಲುವದಿಲ್ಲವೆಂದರೆ ಕಡಿಮೆ ಬೆಳೆ ಬರುವದೆಂದೂ ಅರ್ಥೈಸುವರು.
ಉದಾ: ಅರಸ ಅಳದಾನೊ
ಕೊರಸ ಮೆರದಾನೊ
ಈ ಹೇಳಿಕೆಯಲ್ಲಿ ರಾಜಕೀಯ ಬದಲಾವಣೆಯನ್ನು ಕಾಣುತ್ತಾರೆ. ಒಟ್ಟಿನಲ್ಲಿ ಈ ‘ಕಾರ್ಣಿಕ’ಗಳು ಆ ವರುಷದ ಮಳೆ-ಬೆಳೆ-ಆಗು-ಹೋಗುಗಳನ್ನು ಕುರಿತವುಗಳಾಗಿರುತ್ತವೆ. ಇವುಗಳಡಿ ಅಪಾರ ಜನರಿಗೆ ನಂಬುಗೆಯಿದೆ. ಹಾಗೆಯೇ ಇವು ನಮ್ಮ ಜನಪದ ಸಾಹಿತ್ಯದ ಒಂದು ಪ್ರಕಾರವೆಂದು ಪರಿಗಣಿಸಬಹುದು. ಆದಿ ಅಥವಾ ಅಂತ್ಯ ಪ್ರಾಸಬದ್ಧವಾಗಿದ್ದು, ಸೊಗಸಾದ ಭಾಷೆಯ ಬಳಕೆಯಿದ್ದು. ಇವುಗಳನ್ನು ಸುಂದರ ಕಾವ್ಯದ ತುಣುಕುಗಳೆಂದು ಕರೆಯಬಹುದು. ಈ ಹೇಳಿಕೆಗಳು ಇನ್ನು ಕೆಲ ಕಡೆ ಆಗುತ್ತಿದ್ದು ಅವುಗಳ ಸಂಗ್ರಹ, ವಿಮರ್ಶಕಾರ್ಯ ನಡೆಯಬೇಕಾಗಿದೆ.
ಅದೇ ದಿನವೇ ಮೈಲಾರದೇವರ ಪರಸಿಯ ಮೇಲೆ ಗೊರವಯ್ಯಗಳು ತಮ್ಮ ‘ಆಟ’ವನ್ನು ಪ್ರದರ್ಶಿಸುತ್ತಾರೆ. ಅದನ್ನು ನೋಡಲು ಜನ ಕಿಕ್ಕಿರಿದು ನೆರೆದಿರುತ್ತದೆ. ಕಬ್ಬಿಣದ ಸರಪಳಿ ಹರಿಯುವದು. ಪಾದದಿಂದ ಮೊಣಕಾಲವರೆಗಿನ ಭಾಗದಲ್ಲಿ ಕಾಲಿನ ಹಿಂಭಾಗದ ಮಾಂಸಖಂಡದಲ್ಲಿ ನೆಲದಲ್ಲಿ ಜಡಿಯುವಂತೆ ಕಟ್ಟಿಗೆ ಗೂಟದಿಂದ ತೂತನ್ನು  ಕೊರೆಯುವರು. ಆ ತೂತಿನಲ್ಲಿ ತೊಗಲಿನ ಮಿಣಿಯನ್ನು ಒಂದು ಕಡೆಯಿಂದ ಹಾಯಿಸಿ ಇನ್ನೊಂದು ಕಡೆಗೆ ಹೊರ ತರುವರು. ಜಾಲಿಯ ಮುಳ್ಳುಗಳನ್ನು ಚುಚ್ಚಿ ಹೊರ ತೆಗೆಯುವರು. ಇನ್ನು ಕೆಲ ಅದ್ಭುತ ಹಾಗೂ ಆಶ್ಚರ್ಯಕರ ಕಾರ್ಯಗಳನ್ನು ಎಸಗುವರು. ಇಷ್ಟಾದರೂ ಅವರ ದೇಹದಿಂದ ಹನಿರಕ್ತ ಹೊರಬರುವದಿಲ್ಲ. ನೋವಾದೀತೆಂದು ನರಳುವದಿಲ್ಲ. ತಾವು ತೋಡಿಕೊಂಡ ಅಂಗದ ಗಾಯಕ್ಕೆಲ್ಲಾ ಮೈಲಾರ ಭಂಡಾರ ಸವರುವರು. ದೇಹದಂಡಿಸುವ ಈ ಗೊರವರು ನಮ್ಮ ಪೂರ್ವದ ಶೈವಧರ್ಮದ ಲಕುಲೀಶ- ಪಾಶುಪತ-ಕಾಳಾಮುಖ-ಕಾಪಾಲಿಕರ ನೆನಪನ್ನು ತರುತ್ತಿದ್ದಾರೆ. ಪ್ರಾಚೀನ ಕಾವ್ಯ ಹಾಗೂ ಶಾಸನಗಳಲ್ಲಿ ಇವರ ಬಗೆಗೆ ಪ್ರಸ್ತಾಪವಿದ್ದು ಇವರು ನಡೆಸುವ ಆಶ್ಚರ್ಯಕರ ದೇವರ ಸೇವೆಯನ್ನು ಹಾಗೂ ವೈಜ್ಞಾನಿಕವಾಗಿ ಕೂಡಲೇ ಪರಿಶೀಲನೆಯೂ ನಡೆಯಬೇಕಾಗಿದೆ.
ಧಾರ್ಮಿಕತೆ:
ನಾವು ಆಚರಿಸುವ ಪ್ರತಿಯೊಂದು ಹಬ್ಬವೂ ನಮ್ಮ ಧಾರ್ಮಿಕ ಜೀವನದ ಒಂದು ಅಂಗವಾಗಿದೆ. ಪ್ರತಿವರುಷವೂ ಅವು ಬರುತ್ತಿದ್ದು ಸಡಗರದಿಂದ ನಾವು ಆಚರಿಸುತ್ತಲೇ ಬಂದಿರುವೆವು. ಇವುಗಳ ಆಚರಣೆಯಿಂದ ಆಧ್ಯಾತ್ಮಿಕ ವಿಚಾರ ಬೆಳೆಯುತ್ತಿದೆ. ಆ ಕಾಲದಲ್ಲಿ ನಡೆಸುವ ಉಪವಾಸ- ವ್ರತಗಳು ಆರೋಗ್ಯ ದೃಷ್ಟಿಯಿಂದ ಒಳ್ಳೆಯದಾಗಿದ್ದು ಮಾನಸಿಕ ನೆಮ್ಮದಿಯೂ ಇವುಗಳಿಂದ  ಬೆಳೆಯುವದು. “ಈ ಹಬ್ಬ-ವ್ರತಗಳ ಹಿನ್ನಲೆಯಲ್ಲಿ ದುಷ್ಟಶಕ್ತಿಯ ದಮನ ಹಾಗೂ ಶಿಷ್ಟಶಕ್ತಿಯ ವಿಜಯದ ತತ್ವವು ಅಡಗಿದ್ದು ಬಹುಮಟ್ಟಿಗೆ ಹಬ್ಬ ಉತ್ಸವಗಳೆರಡರ ಸಂಬಂಧವಾಗಿರುವ ಕಥೆಗಳು ಈ ತತ್ವವನ್ನೇ ಪ್ರತಿಪಾದಿಸುತ್ತವೆ” [8] ವಿಜಯದಶಮಿಯಂತೂ ನೇರವಾಗಿ ಇದೇ ತತ್ವವನ್ನು ಒಳಗೊಂಡಿದೆ. ಆಚರಣೆಯ ವಿಧಾನಗಳಿಂದ ಇದು ಸ್ಪಷ್ಟವಾಗುವದು. “ಹಬ್ಬ ವ್ರತ ಉತ್ಸವ ಇತ್ಯಾದಿಗಳ ಹೆಸರಿನಲ್ಲಿ ನಡೆಸುವ ಪೂಜೆ ಉಪವಾಸ ಮೊದಲಾದ ಧಾರ್ಮಿಕ ಪರವಾದ ಕೆಲಸಕಾರ್ಯಗಳು ಧಾರ್ಮಿಕ ಗುರು ಮಠ, ಗುಡಿ, ಸಮಾಜಗಳಲ್ಲಿ ಧಾರ್ಮಿಕ ಏಕತೆಯನ್ನು ಕಾಣುವೆವು. ಇತ್ತೀಚೆಗಂತೂ ಈ ಹಬ್ಬ-ಹರಿದಿನಗಳ ಆಚರಣೆ ಕೇವಲ ಊಟ-ಉಪಚಾರಗಳಿಗೆ ಸೀಮಿತವಾಗುತ್ತಿದ್ದು ಅವುಗಳ ಆಚರಣೆಯ ಹಿನ್ನಲೆಯಲ್ಲಿಡಗಿದ ಧಾರ್ಮಿಕ ವಿಚಾರಗಳನ್ನು ಮರೆಯಲಾಗುತ್ತಿದೆ. ಧರ್ಮದಲ್ಲಿ ನಂಬುಗಯಿದ್ದರೆ ಮಾತ್ರ ಹಬ್ಬ-ಹರಿದಿನಗಳಲ್ಲಿ ನಂಬುಗೆ ಬರುವದು. ಇಂದು ಕೆಲ ಜನ ವೈಚಾರಿಕ ಮನೋಭಾವದವರೆಂಬ ಸೋಗಿನಲ್ಲಿ ಇಂಥ ಹಬ್ಬಗಳನ್ನು ಖಂಡಿಸುತ್ತಿರುವದು ವಿಷಾದನೀಯ. ಆ ಹಬ್ಬದಲ್ಲಡಗಿರುವ  ವಿಚಾರ-ಆಚಾರಗಳನ್ನು ಪುನರ್ ವಿಮರ್ಶೆಗೈದು ಆಚರಿಸುವುದೂ ಈಗ ಅಗತ್ಯವೆನಿಸಿದೆ.
ಸಾಮಾಜಿಕತೆ:
ವಿಜಯದಶಮಿಯನ್ನು ಇಡೀ ಭಾರತವೇ ಆಚರಿಸುತ್ತದೆ. ಕನ್ನಡಿಗರಿಗಂತೂ ಇದು ಮನೆಹಬ್ಬವೆನಿಸಿದೆ. ವಿಜಯನಗರ, ಕಿತ್ತೂರು, ಮೈಸೂರು ಅರಸರ ಕಾಲದಿಂದಲೂ ಈ ಹಬ್ಬದ ವೈಭವವನ್ನು ಕನ್ನಡಿಗರು ಅನುಭವಿಸುತ್ತ ಬಂದಿದ್ದಾರೆ. ಆದುದರಿಂದಲೇ ಇದನ್ನು ನಾಡಹಬ್ಬವೆಂದೂ ಕರೆಯುವರು. ರಾಜರ ದಿಗ್ವಿಜಯನ್ನು ಸಾಂಕೇತಿಕವಾಗಿ ಆಚರಿಸುವಾಗ ಮೆರವಣಿಗೆ ತೆಗೆಯುವರು. ಚತುರ್ಬಲಗಳು ಸಿಂಗಾರಾಗಿ ರಾಜಾಂಗಣದಿಂದ ಹೊರಬೀಳುವದು ಸಂಜೆಗೆ ಇದು ಊರ ಉತ್ಸವವೇ ಆಗಿ ಬಿಡುವದು. “ಊರ ಜನರೇ ಕೂಡುವರು”. ಸಾಮಾಜಿಕ ಜೀವನದಲ್ಲಿ ಇಡೀ ಸಮೂಹವನ್ನೆ ಸೃಷ್ಟಿಸುವ ಈ ಹಬ್ಬ ದಿನಕ್ಕೂ ಆದರ್ಶನೀಯವಾದುದು.
ಬನ್ನಿಹಬ್ಬವೇ ಆಗಲಿ ಯಾವ ಹಬ್ಬವೇ ಆಗಲಿ ಅವುಗಳ ಆಚರಣೆಯ ಹಿಂದೆ ಸಾಮಾಜಿಕ ಜೀವನದ ತತ್ವ ಅಡಗಿದೆ. “ಜಾತ್ರೆ ಉತ್ಸವ ಇತ್ಯಾದಿ ವಿಶೇಷ ಸಂದರ್ಭಗಳಲ್ಲಿ ಸಾವಿರಾರು ಜನರು ಒಂದೆಡೆ ಸೇರುವಂತಾಗುವದರಿಂದ ವ್ಯಾಪಾರ, ವಿಚಾರ ವಿನಿಮಯ. ರಾಷ್ಟ್ರೀಯ ಐಕ್ಯ ಭಾವನೆ, ಹೊಸ ವ್ಯಕ್ತಿಗಳ ಸಂಗತಿಗಳ ಪರಿಚಯ. ಇವುಗಳೆಲ್ಲ ಕಾರ್ಯರೂಪಗೊಳ್ಳಲು ಸಾಧ್ಯವಾಗುತ್ತದೆ. ಹಾಗಾಗುವದರಿಂದ ವ್ಯಕ್ತಿ ಹಾಗೂ ಸಾಮಾಜಿಕ ಜೀವನವು ಸುಖಮಯವೂ ಭದ್ರವೂ ಆಗಲು ಬಹು ವಿಧದಲ್ಲಿ ಸಹಾಯ ದೊರಕಿದಂತಾಗುತ್ತದೆ.” [9] ಈ ವಿಚಾರಕ್ಕೆ ನಮ್ಮ ಮೈಸೂರು ದಸರೆಯೇ ಒಂದು ಸ್ವಷ್ಟ ನಿದರ್ಶನ.
ಬನ್ನಿ ಮುಡಿಯುವ ಕಾರ್ಯ ಮನೆಮಂದಿಗೆ ಸೀಮಿತರಾಗಿರದೇ ಇಡೀ ಮಾನವ ಜನಾಂಗಕ್ಕೆ ಮುಡಿಯಬಹುದಾಗಿದ್ದುದರಿಂದ ಪರಸ್ಪರರು ಬನ್ನಿ ಮುಡಿಯುವಾಗ ಪ್ರೀತಿ-ವಿಶ್ವಾಸ-ಸಹಕಾರ ಭಾವನೆಗಳು ಹೆಚ್ಚಾಗಲು ಕಾರಣವೆನಿಸುತ್ತದೆ. ಜಾತಿಯ ತೆಯಳಿದು ‘ಮಾನವ ಜನಾಂಗ ಒಂದೇ’ ಎಂದು ಸಾರಲು ಬನ್ನಿ ಹಬ್ಬದ ಆಚರಣೆಯೇ ಸಾಕ್ಷಿ. ಬನ್ನಿ ಹಬ್ಬ ‘ನಾಡಹಬ್ಬ’ ವಾಗಿಯೂ ಆಚರಣೆಗೊಳ್ಳುತ್ತಿದೆ. “ನಾಡು ನುಡಿ, ಸಂಸ್ಕೃತಿಗಳಿಗೆ ಸಂಬಂಧಿಸಿದ ಸಂಪದ್ಯುಕ್ತಶ್ರೀಯ ಅರಿವನ್ನು ನಾಡಿನ ಜನತೆಗೆ ಮಾಡಿಕೊಡುವ ಉದ್ದೇಶದಿಂದ ಈ ನಾಡಹಬ್ಬ ಆಚರಿಸುವದುಂಟು ಇದು ಗೌರವಯುತವಾದ ಕೆಲಸ. ನವರಾತ್ರಿಗೂ ಇದಕ್ಕೂ ನೇರವಾದ ಸಂಬಂಧವಿಲ್ಲದಿರಬಹುದು. ಆದರೂ ನಾಡಹಬ್ಬವನ್ನು ಆಚರಿಸುವದಕ್ಕೆ ಈ ಆಶ್ವೀಜಮಾಸದ ನವರಾತ್ರಿಯ ಶರದೋತ್ಸವದ ಕಾಲ ಬಹು ಯೋಗ್ಯವಾಗಿದೆ. ನಾಡಿನ ಕವಿಗಳು ಕಲಾವಿದರು ದಾರ್ಶನಿಕರು ತತ್ವವೇತ್ರರು ಮೊದಲಾದವರ ಬಗ್ಗೆ ಸರಿಯಾದ ತಿಳುವಳಿಕೆಯುಂಟಾಗಿ ಈ ಮೂಲಕ ಸಾಮಾನ್ಯರ ಜೀವನಾಡಿ ಮಿಡಿದು ರಾಷ್ಟ್ರೀಯ ಅಭಿಮಾನದಿಂದ ನಾಡಿನ ಘನತೆಯ ವಿಜಯ ವೈಜಯಂತಿಯನ್ನು ಜನತೆ ಸಂತೋಷದಿಂದ ಹಾರಿಸಬೇಕು” [10] ಎಂಬ ಮಾತಿಗೆ ನಾವು ಸಿದ್ದರಾಗಬೇಕಾಗಿದೆ. ಸಾಮಾಜಿಕ  ಬದುಕಿನೊಂದಿಗೆ ಸಾಂಸ್ಕೃತಿಕ ಶ್ರೀಮಂತಿಕೆಯನ್ನು ಈ ಹಬ್ಬದ ಮೂಲಕ ಹೆಚ್ಚಿಸಿಕೊಳ್ಳಬಹುದಾಗಿದೆ.

ಜಾನಪದ ಸಾಹಿತ್ಯ ದರ್ಶನ : ಬನ್ನಿಯ ಹಬ್ಬ
ಹಬ್ಬ ಹರಿದಿನಗಳಲ್ಲಿಯೇ ’ಬನ್ನಿ ಹಬ್ಬ’ ಅತ್ಯಂತ ಪ್ರಮುಖ ಹಾಗೂ ಪವಿತ್ರವಾದುದು. ಭಾರತದ ವಿವಿಧ ಭಾಗಗಳಲ್ಲಿ ವಿವಿಧ ರೀತಿಯಿಂದ ಆಚರಿಸಲ್ಪಡುವ ಈ ಹಬ್ಬವನ್ನು ನವರಾತ್ರಿ, ಮಹಾನವಮಿ, ದಸರಾ, ವಿಜಯದಶಮಿ, ನಾಡಹಬ್ಬವೆಂದೂ, ಉತ್ತರ ಭಾರತದ ಕೆಲವೆಡೆ ಶ್ರೀ ರಾಮ ನವರಾತ್ರಿಯೆಂದೂ ಕರೆಯುತ್ತಾರೆ. ಕರ್ನಾಟಕದಲ್ಲಂತೂ ಈ ಹಬ್ಬ ವಿಶೇಷ ಮಹತ್ವ ಪಡೆದಿದೆ. ಬನ್ನಿ ಹಬ್ಬವನ್ನಾಚರಿಸದ ಕನ್ನಡಿಗನಿಲ್ಲವೆಂದೂ ನಡೆದೀತು. ಅರಮನೆ – ಗುರುಮನೆ – ಮಹಾಮನೆ – ಗುಡಿ ಗುಡಿಸಲುಗಳಲ್ಲೆಲ್ಲಾ ಸಡಗರದಿಂದ ಇದನ್ನು ಆಚರಿಸುತ್ತಾರೆ. ಈಗಲೂ ಬನ್ನಿ ಮುಡಿಯಲು ಊರೂರಿಗೊಂದು ’ಬನ್ನಿಗಿಡದ ಕಟ್ಟೆ’ ಗಳಿರುವುದನ್ನು ಕಾಣಬಹುದಾಗಿದೆ. ವಿಜಯನಗರದ ಅರಸರ ಕಾಲಕ್ಕೆ ಇದು ರಾಷ್ಟ್ರೀಯ ಹಬ್ಬವಾಗಿದ್ದುದಕ್ಕೆ ಹಂಪೆಯಲ್ಲುಳಿದಿರುವ ’ಮಹಾನವಮಿ ದಿಬ್ಬ’ವೇ ಸಾಕ್ಷಿ. ಮೈಸೂರಿನ ಅರಸರು ಆಚರಿಸುತ್ತಿದ್ದ ’ದಸರಾ’ ಹಬ್ಬ ದೇಶ – ವಿದೇಶಗಳಿಂದ ಜನರನ್ನು ಆಕರ್ಷಿಸುವಷ್ಟು ಅದ್ಭುತ ವೈಭವದಿಂದೊಡಗೂಡಿರುತ್ತಿತ್ತು. ಈಗಲೂ ಕರ್ನಾಟಕದಲ್ಲಿ ’ವಿಜಯದಶಮಿ’ ಯನ್ನು ಅತ್ಯುತ್ಸಾಹದಿಂದ ಆಚರಿಸಲಾಗುತ್ತದೆ.
ಪೌರಾಣಿಕ ಹಿನ್ನೆಲೆ :
ಯಾವುದೇ ಒಂದು ಹಬ್ಬದ ಆಚರಣೆಗೆ ಪೌರಾಣಿಕ – ಐತಿಹಾಸಿಕ ಸಾಂಪ್ರದಾಯಿಕ ನಂಬಿಕೆಗಳೂ ಕಾರಣವಾಗಿದ್ದು ಅಲ್ಲೆಲ್ಲಾ ನಮ್ಮ ಸಾಂಸ್ಕೃತಿಕ ಪರಂಪರೆ ಅಡಕವಾಗಿರುತ್ತದೆ. ಬನ್ನಿ ಹಬ್ಬಕ್ಕಾದರೂ ಪೌರಾಣಿಕ ಹಿನ್ನಲೆಯಿದ್ದು ಅದನ್ನು ಜಾನಪದ ಬದುಕಿನ ನಿಟ್ಟಿನಲ್ಲಿ ನೋಡೋಣ.
ಅ) ಪಾಂಡವರು  ಪಗಡ್ಯಾಡಿ ಧರ್ಮದ ’ಜೂಜಾಡಿ’ ಸೋತು ವನವಾಸಕ್ಕೆ ಹೋಗಬೇಕಾಗುವುದು. ಹೋಗುವ ಪೂರ್ವದಲ್ಲಿ ತಮ್ಮ ಶಸ್ತ್ರಾಸ್ತ್ರಗಳನ್ನು ಬನ್ನಿ ಗಿಡಕ್ಕೆ ತೂಗು ಹಾಕಿ ಹೋಗುವರು.  ಬನ್ನಿಗಿಡದಲ್ಲಿ ಮಹಾಕಾಳಿ ವಾಸವಾಗಿದ್ದು ಆಕೆ ಅವುಗಳ ರಕ್ಷಕಗಳಾಗಿರುವಳು.
ಬನ್ನಿಯ ಗಿಡದಾಗ ಬಾಣ ಇಟ್ಟೀವಿ ತಾಯಿ
ಯಾರೂ ಬಂದರೂ ಕೊಡಬೇಡ | ಹಡದಮ್ಮ
ಅರ್ಜುನ ಬಂದರ  ಕೊಡಬೇಕ
ಹೀಗೆ ’ಬನ್ನಿಮಹಾಕಾಳಿ’  ಯನ್ನು ಪಾಂಡವರು ಪ್ರಾರ್ಥಿಸಿರುವರು. ಅವರು ವನವಾಸದಲ್ಲಿ ಕಷ್ಟವನ್ನು ಅನುಭವಿಸದರೆಂಬುದಕ್ಕೆ ಈ ಕೆಳಗಿನ ತ್ರಿಪದಿಯೇ ಸಾಕು.
ಕಲ್ಲ ಕಡಬ ಮಾಡಿ ಮುಳ್ಳ ಶ್ಯಾವಿಗಿ ಮಾಡಿ
ಬನ್ನಿಯ ಎಲಿಯ ಎಡಿಮಾಡಿ | ಪಾಂಡವರು
ಉಂಡು ಹೋಗ್ಯಾರೋ ವನವಾಸೊ.
ಕೇವಲ ಮೂರು ಶಬ್ದಗಳಲ್ಲಿ ಅವರ ವನವಾಸದ ತಾಪತ್ರಯ ಅರ್ಥಪೂರ್ಣವಾಗಿ ಚಿತ್ರಿತಗೊಂಡಿದೆ. ಹಾಗೆ ಊಟ ಮಾಡಿದ ಪಾಂಡವರು ಊಟದ ನಂತರ ತಲಬನ್ನು ಮಾಡಲು ಮರೆಯಲಿಲ್ಲ.
ಬನ್ನಿಯ ಗಿಡದಾಗ ಬೆಳ್ಳಿಯ ಗುಡಗಡಿ
ಬಂಗಾರ ಚಿಲುಮಿ ನವರತನೊ | ಪಾಂಡವರು
ಸೇದಿ ಹೋಗ್ಯಾರೋ ವನವಾಸೊ.
ಜಾನಪದ ಕವಿ ತಾನು ಅನುಭವಿಸುವ ನೈಜ ಬದುಕಿನಲ್ಲಿಯೇ ಪಾಂಡವರನು ಕಂಡಿದ್ದು ಸಮರ್ಥನೀಯವಾಗಿದೆ. ಮುಂದೆ ಪಾಂಡವರು ತಮ್ಮ ವನವಾಸ-ಅಜ್ಞಾತವಾಸಗಳನ್ನು ಹೆಚ್ಚಾಗಿ ವೀರಾಟರಾಜ್ಯದಲ್ಲಿಯೇ ಕಳೆದರಂತೆ, ಅಂದಿನ ವಿರಾಟನಗರವೇ ಇಂದಿನ ನಮ್ಮ ‘ಹಾನುಗಲ್ಲು’ “ ಅವರು ಇದ್ದು ಹೋದ ಗುಹೆಗಳು ಮಿಂದು ಹೋದ ಕೊಳಗಳು ಕರ್ನಾಟಕದಲ್ಲಿಯೇ ಹೆಚ್ಚಾಗಿವೆ.
[1]. ಆದುದರಿಂದಲೇ ಪಾಂಡವರು ಕನ್ನಡಿಗರಿಗೆ ಅಪರಿಚಿತರಲ್ಲ. ಅತಿಪರಿಚಿತರಾಗಿದ್ದು ಈಗಲೂ ಅವರ ಮೇಲಿನ ಅಭಿಮಾನ ಕಡಿಮೆಯಾಗಿಲ್ಲ. ಮುಂದೆ ಪಾಂಡವರು ತಮ್ಮ ವನವಾಸ ಮುಗಿಸಿ ಮರಳಿ ತಾವು ತಮ್ಮ ಶಸ್ತ್ರಾಸ್ತ್ರವಿಟ್ಟಿದ್ದ ಬನ್ನಿಗಿಡಕ್ಕೆ ಬಂದು ಮಹಾಕಾಳಿಯನ್ನು ಪೂಜಿಸಿ ತಮ್ಮ ವಸ್ತುಗಳನ್ನು ಪಡೆದು ದಿಗ್ವಿಜಯ ಸಾಧಿಸಿದ ದಿನವೇ ‘ ವಿಜಯದಶಮಿ’ ದಿನವೆಂದು ಕರೆಯಲಾಗಿದೆ. ಅಂದಿನಿಂದಲೂ ಇಂದಿನ ತನಕ ಪಾಂಡವರ ವನವಾಸದ ಹಿನ್ನಲೆಯಲ್ಲಿ ‘ವಿಜಯದಶಮಿ’ ಆಚರಣೆಗೊಳ್ಳುತ್ತ ಬಂದಿದೆ.
ಬ) ಶಮೀವೃಕ್ಷ ಎಂದರೆ ಬನ್ನಿಗಿಡ. ಬನ್ನಿಗಿಡದ ಎಲೆಗಳು ಬಂಗಾರಕ್ಕೆ ಸಮವೆಂದೂ, ವಿಜಯದ ಸಂಕೇತವೆಂದೂ, ಪುರಾಣಗಳು ಸಾರುವವಾದ್ದರಿಂದ ಬನ್ನಿ ಮರವನ್ನು ಪೂಜಿಸಿ ಅದರ ಎಲೆಗಳನ್ನು ಮುಡಿಯುವದು ಪವಿತ್ರಕಾರ್ಯವೆಂದು ಭಾವಿಸಿದುದರಿಂದ ಬನ್ನಿ ಹಬ್ಬದಾಚರಣೆ ರೂಢಿಯಲ್ಲಿ ಬಂದಿದೆ. ಪಾಂಡವರಂತೆ ಶ್ರೀರಾಮನು ರಾವಣನನ್ನು ಸಂಹರಿಸಿ ಬನ್ನಿಮರಕ್ಕೆ ಪೂಜೆಗೈದನಂತೆ, ಜಾನಪದರಂತೂ ಬನ್ನಿಗಿಡದ ಬಗೆಗೆ ವಿಶೇಷ ಗೌರವ ತಾಳಿದ್ದಾರೆ. ಅವರು ಬನ್ನಿಗಿಡವನ್ನು ಕಡಿಯುವದಿಲ್ಲ. ಕಡಿದರೂ ಉರುವಲನ್ನಾಗಿ ಉಪಯೋಗಿಸುವದಿಲ್ಲ. ಆ ಗಿಡದಿಂದ ಗೋದಲಿಗಂಬವನ್ನಾಗಿಯೋ, ದೇವರಕಂಬವನ್ನಾಗಿಯೋ ಹೊಲದಲ್ಲಿ ಕೂರಿಗೆಯನ್ನಾಗಿಯೊ, ಕಣದಲ್ಲಿ ಮೇಟಿಯನ್ನಾಗಿಯೋ, ಮಾಡುವರು. ಯಾಕೆಂದರೆ ಈ ವಸ್ತುಗಳನ್ನು ಯಾರೂ ಕಾಲುಮೆಟ್ಟಿ ಕಾರ್ಯ ನಡೆಸುವಂತಿಲ್ಲ.
ಬನ್ನಿಯ ಗಿಡ ಕಡಿದು ಬಣ್ಣದ ಕೂರಿಗಿ ಹಾಸಿ
ಮಂಡಿ ಕಟ್ಟಿಸಿದೆ ಬಿಗಬಿಗದು | ಮುತ್ತೈದಿಯ
ಉಡಿಯ ತುಂಬಿಸಿದೆ ಕೂರಿಗ್ಯೊ
ಬನ್ನಿಯ ಗಿಡ ಕಡಿದು ಬಣ್ಣದ ಕೂರಿಗಿ ಮಾಡಿ
ಸಣ್ಣ ಸೆಲ್ಲೆದಲೆ ಉಡಿತುಂಬಿ | ಪಾಂಡವರು
ಹೊನ್ನ ಬಿತ್ತ್ಯಾರೊ ಹೊಳಿಸಾಲ
ಬನ್ನಿ ಮೇಟಿಯ ಹೊಡೆದು ಮುನ್ನೂರು ಬಸವಾನೆಕಟ್ಟಿ
ಹಾಜ್ಯಾಡಿ ಹಂತಿ ಹೊಡದೇವೂ | ಬಸವಣ್ಣ
ಕಣದಾನ ಕಂಕಿ ಉಳದಾವ.
ಇದಲ್ಲದೇ ಬನ್ನಿಕಂಟಿ ಹೊಲದಲ್ಲಿ ಬೆಳದಿದ್ದರೆ ಹೊನ್ನು ಹುಟ್ಟಿತೆಂದು ಭಾವಿಸಿ ಅದನ್ನು ಸವರಿ ಸರಿಯಾಗಿ ಬೆಳೆಸುವರು. ಹಿರಿಯರ ಸಮಾಧಿ ಮೇಲೆಯೂ ಆ ಗಿಡವನ್ನು ಬೆಳೆಸುವರು. ಇಷ್ಟೊಂದು ಪೂಜ್ಯಭಾವನೆ ಬನ್ನಿಗಿಡದ ಬಗೆಗೆ ಅನಾದಿ ಕಾಲದಿಂದಲೂ ಬೆಳೆದು ಬಂದಿದ್ದು ಅದರ ಪತ್ರಿಯನ್ನು ವಿಜಯದಶಮಿಯ ದಿನ ಪರಸ್ಪರ ಮುಡಿಯುವರಾದ್ದರಿಂದ ‘ಬನ್ನಿ ಹಬ್ಬ’ ಎಂದು ಹೆಸರು ಬಂದಿರುವದಲ್ಲದೆ ಆ ಹಬ್ಬದ ಆಚರಣೆಗೆ ಹಿನ್ನಲೆ ಇದೆಲ್ಲಾಗಿದೆ.
ಕ) ಉತ್ತು-ಬಿತ್ತುವ ಕೆಲಸ ಮುಗಿದು ಬೆಳೆದ ಬೆಳೆ ಮನೆ ಸೇರುವ ಶುಭ ಸಂದರ್ಭಕ್ಕೆ ಮುನ್ನ ರೈತನಿಗೆ ಸ್ವಲ್ಪಕಾಲ ಬಿಡುವಿದ್ದು ಆವಾಗ ಆಚರಿಸುವ ‘ಮಾನೋಮಿ’ ಜಾನಪದರ ಬದುಕಿನಲ್ಲಿ ಪ್ರಕೃತಿ ಹಾಗೂ ದೈವ ಕುರಿತಾದ ನಂಬಿಕೆಯ ಸಂಪ್ರದಾಯ ಅನುಸರಿಸಿ ಬಂದದ್ದಾಗಿದೆ.
ಡ) “ದುಷ್ಟನಾದ ಮಹಿಷಾಸುರ ಹಾಗೂ ಅವನ ಕಡೆಯವರ ಚಂಡ ಮುಂಡ ರಕ್ತಬೀಜಾದಿ ದುರುಳ ರಾಕ್ಷಸರನ್ನೆಲ್ಲಾ ಜಗನ್ಮಾತೆಯು ಅಗತ್ಯಕ್ಕೆ ಅನುಸಾರವಾಗಿ ಮಹಾಕಾಳಿ, ದುರ್ಗಾದೇವಿ, ಚಾಮುಂಡೇಶ್ವರಿ ಎಂಬಿತ್ಯಾದಿ ರೂಪಗಳನ್ನು ತಳೆದು ಸಂಹಾರ ಮಾಡಿದ”[2] ಕಾರಣಕ್ಕಾಗಿ ಜನರು ವಿಜಯ ಹೊಂದಿದಂತೆ ದೇವಿಯ ಆರಾಧನೆಯನ್ನು ವಿಜಯದಶಮಿ ಎಂದು ಮಾಡುವರು. ಈ ಸಂಗತಿ ಪುರಾಣೋಕ್ತವಾಗಿದೆ.
ಹೀಗೆ ಹಲವಾರು “ಹಿನ್ನಲೆಗಳಲ್ಲಿ” ವಿಜಯದಶಮಿಯನ್ನು ವಿವಿಧ ಕಾರಣಗಳಿಂದಾಗಿ ತಾವು ನಂಬಿದಂತೆ ಆಯಾ ಪ್ರಾದೇಶಿಕತೆಗನುಗುಣವಾಗಿ ಆಚರಿಸುವ ಸಂಪ್ರದಾಯ ಬಹು ಹಿಂದಿನಿಂದಲೂ ನಡೆದುಕೊಂಡು ಬಂದಿದೆ.
ಆಶಯ:
ಇಡೀ ಪ್ರಪಂಚವೇ ಶಕ್ತಿ ಪೂಜೆಯನ್ನು ಮಾಡುತ್ತದೆ. ಗ್ರೀಕ್, ರೋಮ, ಚೀನಾ, ಬೆಬಿಲೊನಿಯಾ, ಈಜಿಪ್ತ ಮುಂತಾದ ಹೊರದೇಶಗಳಲ್ಲಿಯೂ ಅವರದೇ ಆದ ಶಕ್ತಿ ದೇವತೆಯ ಪೂಜೆ ನಡೆಯುತ್ತದೆ. ನಮ್ಮ ಹಿಂದೂ ಧರ್ಮದಲ್ಲಂತೂ ಶಕ್ತಿಯ ಆರಾಧನೆ ಆನಾದಿ ಕಾಲದಿಂದಲೂ ನಡೆದು ಬಂದಿದೆ. ವೇದ-ಉಪನಿಷತ್ತುಗಳು ಶಕ್ತಿಯ ಪೂಜೆಯನ್ನು ಸಾರುತ್ತವೆ. ಈ ಶಕ್ತಿದೇವತೆಯಲ್ಲಿ ಎರಡು ವಿಧ. ಒಂದು ದುಷ್ಟ ಶಕ್ತಿ: ಇನ್ನೊಂದು ಶಿಷ್ಟ ಶಕ್ತಿ. ದುಷ್ಟಶಕ್ತಿಯ ಕಾಟ ತಾಳಲಾರದೇ ಶಿಷ್ಟ ಶಕ್ತಿಯ ಮೊರೆ ಹೋಗುವದು ತೀರಾ ಅನಿವಾರ. ಅದಕ್ಕಾಗಿಯೇ ವಿಜಯದಶಮಿಯಂದು ಈ ಶಕ್ತಿದೇವತೆ ಪೂಜೆಗೊಳ್ಳುತ್ತಿದ್ದಾಳೆ “ವಿಜಯದಶಮಿಯು ದುಷ್ಟ ಶಕ್ತಿಯ ಸಂಹಾರ ಆರ್ಥಾತ್ ಶಿಷ್ಟ ಶಕ್ತಿಯ ವಿಜಯದ ಕುರಿತಾದ ಸಂಕೇತಾತ್ಮಕವಾದ ಹಾಗೂ  ಸಂತೋಷಾತ್ಮಕವಾದ ಸಡಗರದ ಆಚರಣೆಗಳಿಂದ ಕೂಡಿರುವ ಹಬ್ಬವಾಗಿರುತ್ತದೆ.”೨[3] ಶಕ್ತಿದೇವತೆಯ ಪೂಜೆಯಿಂದ ಪಾಪ ಪರಿಹಾರ, ಕಾರ್ಯಸಿದ್ಧಿ, ಕಲ್ಯಾಣ ಪ್ರಾಪ್ತಿಯುಂಟಾಗುವ ನಂಬಿಕೆ ಹಾಗೂ ಪರಸ್ಪರವಾದ ಪ್ರೀತಿ-ವಿಶ್ವಾಸ ಸ್ನೇಹಗಳು ವೃದ್ಧಿಯಾಗಲೆಂಬ ‘ಆಶಯ’ಗಳು ಈ ಹಬ್ಬದ ಆಚರಣೆಯಲ್ಲಿ ಅಡಕವಾಗಿವೆ.
ಆಚರಣೆಯ ವಿಧಿ-ವಿಧಾನಗಳು:
ಆಶ್ವಯುಜ ಶುಕ್ಲ ಪ್ರತಿಪದೆ (ಪಾಡ್ಯ) ಯಿಂದ ಹಿಡಿದು ದಶಮಿಯ ತನಕ ಆಚರಿಸುವ ಈ ಹಬ್ಬದಲ್ಲಿ ನಾಲ್ಕು ಹಂತಗಳಿವೆ. ಮೊದಲನೆಯದಾಗಿ ಮಹಾನವಮಿ ಅಮವಾಸ್ಯೆಯ ನಂತರ ಪ್ರತಿಪದೆ, ದ್ವಿತೀಯಾ, ತೃತೀಯಾಗಳೆಂದು ಮೂರು ದಿನ ರೋಗಾದಾರಿದ್ರ್ಯ-ದುಃಖ ದುಮ್ಮಾನಗಳ ನಿವಾರಣೆಗಾಗಿ ದುರ್ಗಾಪೂಜೆಯನ್ನು ಕೈಕೊಳ್ಳುವರು. ಎರಡನೆಯದಾಗಿ ಚತುರ್ಥಿ, ಪಂಚಮಿ, ಷಷ್ಠಿ ಈ ಮೂರು ದಿನ ಸುಖ-ಸಂಪತ್ತು ಅಭಿವೃದ್ಧಿಗೊಳ್ಳಲು ಮಹಾಲಕ್ಷ್ಮೀಯನ್ನು ಪೂಜಿಸುವರು. ಮೂರನೆಯದಾಗಿ ಸಪ್ತಮಿ, ಅಷ್ಟಮಿ, ನವಮಿ, ಈ ಮೂರು ದಿನ  ವಿದ್ಯೆ-ಬುದ್ಧಿ ಜ್ಞಾನಗಳು ವೃದ್ಧಿಯಾಗಲೆಂದು ಸರಸ್ವತಿಯನ್ನು ಪೂಜಿಸುವರು. ಹೀಗೆ ಮೂರು ಹಂತಗಳಲ್ಲಿ ಶಕ್ತಿ ಪೂಜೆ ಒಂಬತ್ತು ದಿನಗಳವರೆಗೆ ನಡೆಯುವದರಿಂದ ಈ ಹಬ್ಬಕ್ಕೆ ನವರಾತ್ರಿ-ಮಹಾನವಮಿ ಎಂದೂ ಕರೆಯುವರು. ನಾಲ್ಕನೆಯದಾಗಿ ಈ ಹಬ್ಬದ ಪರಿಸಮಾಪ್ತಿಯೆಂಬಂತೆ ಬರುವ ಹತ್ತನೆಯ ದಿನವೇ ದಶಮಿ. ಅದೇ ‘ವಿಜಯದಶಮಿ’ ಯ ದಿನ ದಶಹರ್ ಎಂದರೆ ಹತ್ತು ರಾತ್ರಿಗಳು ಹಬ್ಬದಾಚರಣೆಯಾಗಿದ್ದು ‘ದಸರಾ’ ಎಂಬ ಹೆಸರು ಇದರಿಂದಲೇ ಬಂದಿದೆ. ಅಂದು ದೇವಿಯ ಮೆರವಣೆಗೆ, ಉತ್ಸವ. ಬನ್ನಿಪೂಜೆ ಮುಂತಾದವುಗಳೂ ಜರುಗುವುದರೊಂದಿಗೆ ಈ ಹಬ್ಬ ಮುಕ್ತಾಯಗೊಳ್ಳುವುದು.
ಕೆಲವು ಕಡೆ ಈ ಹತ್ತು ದಿನಗಳಂದು ಮನೆ-ಮಠ-ಮಂದಿರಗಳಲ್ಲಿ “ದೇವಿಯ ಮಹಾತ್ಮೆ” ಕುರಿತಾದ ಪುರಾಣ ಪಠಣ-ಪ್ರವಚನಗಳೂ, ಭಜನೆಗಳೂ ನಡೆಯುತ್ತವೆ.
ಹಣ ಇದ್ದುಳ್ಳವರು ಇದನ್ನು ದುಂದಾಗಿಯೂ, ಬಡವರು ಹಿಡಿತದಲ್ಲಿಯೂ, ಕೆಲವೆಡೆ ಸಾಮೂಹಿಕವಾಗಿಯೂ ನವರಾತ್ರಿ ಪೂಜೆಯನ್ನು ಏರ್ಪಡಿಸುವರು. ಪ್ರತಿ ಪದೆಯಿಂದ ದಶಮಿಯ ವರೆಗೂ ಕ್ರಮವಾಗಿ ಆಚರಿಸಲು ಸಾಧ್ಯವಿಲ್ಲದವರು ನವಮಿಯೆಂದು ದೇವಿಪೂಜೆಯನ್ನು, ದಶಮಿಯೆಂದು ಬನ್ನಿಪೂಜೆಯನ್ನು ಮಾಡಿ ಮುಗಿಸುವರು.
ಇದನ್ನೆ ನಮ್ಮ ಹಳ್ಳಿಯ ಬದುಕಿನ ಹಿನ್ನೆಲೆಯಲ್ಲಿ ನೋಡೋಣ. “ ವಿಜಯದಶಮಿ’ ಯನ್ನು ಹಳ್ಳಿಗರು ಹೆಚ್ಚಾಗಿ ‘ಮನೋವಿ’ ‘ಬನ್ನಿ ಹಬ್ಬ’ ವೆಂದೇ ಕರೆಯುವರು. ಹಬ್ಬ ಬರುತ್ತಿದ್ದಂತೆ ಮಹಾನವಮಿ ಅಮವಾಸ್ಯೆಯ ಮುನ್ನವೇ ಹಬ್ಬದ ತಯಾರಿ ನಡೆದಿರುತ್ತದೆ. ಮನೆಯ ಹೆಣ್ಣುಮಕ್ಕಳನ್ನು ಗಂಡನ ಮನೆಯಿಂದ ಕರೆಸಿಕೊಳ್ಳುತ್ತಾರೆ.
ಮಾನೋವಿ ಬಂತಂತ ಹೇಳಿ ನಾ ಕಳಿವೇನಿ
ಕ್ಯಾದಿಗಿ ದಂಡಿ ಹೆಣದೀಣಿ | ಕಂದವ್ವ
ದಸರೇಕ ಹೊಂಟಾರ ಧನಿಯಾರು.
ತಂದೆ-ಅಣ್ಣ-ತಮ್ಮ ಯಾರಾಗಲಿ ತಮ್ಮ ಮನೆಯ ಹೆಣ್ಣು ಮಕ್ಕಳನ್ನು ಕರೆ ತರುವರು. ಮಗಳು ಮನೆ ತುಂಬಿದ ಮೇಲೆ ಮನೆಯ ಅಲಂಕಾರಕ್ಕೆ ತೊಡಗುವರು. ಇಡೀ ಮನೆಯನ್ನೆಲ್ಲಾ ಸುಣ್ಣ-ಕೆಮ್ಮಣ್ಣುಗಳಿಂದ ಸಾರಿಸಿ. ಎಣ್ಣೆ-ಬಣ್ಣಗಳನ್ನು ಬಳಿಯುವರು. ತಟ್ಟೆ-ಬುಟ್ಟಿಗಳನ್ನು ತೊಳೆದಿಡುವರು. ಹಾಸಿಗೆ-ಹೊದಿಕೆ-ಮೈಲಿಗೆ ಬಟ್ಟಿಗಳೆಲ್ಲಾ ಮಡಿಗೊಳಿಸುವರು.
ಮನೆಯ ದೇವರು ಮೈಲಾರಲಿಂಗವಾಗಿದ್ದ ಮನೆಯಲ್ಲಿ ಹೈನವಿದ್ದರೆ ಕೆಲವರು ಪಂಚಮಿಯಿಂದ ನವಮಿಯವರೆಗೆ, ಇನ್ನು ಕೆಲವರು ಸಪ್ತಮಿಯಿಂದ ನವಮಿಯವರೆಗೆ ಹಾಲನ್ನು ಕಾಯಿಸಿ ಹೆಪ್ಪು ಹಾಕಿ ಆ ದೇವರ ಮುಂದೆ ಮೀಸಲಿಡುವರು. ನವಮಿಯ ದಿನ ಮೀಸಲಿಟ್ಟ ಮೊಸರನ್ನೆಲ್ಲಾ ಕಡಿದು ಬೆಣ್ಣೆಮಾಡಿ, ಅದನ್ನು ಕಾಯಿಸಿ, ತುಪ್ಪ ಬಂದ ಮೇಲೆ ಆ ಮೀಸಲು ತುಪ್ಪದಲ್ಲಿಯೇ ಮೈಲಾರ ದೇವರ ದೀವಟಿಗೆ ಉರಿಸುವರು. ಆ ದೀವಟಿಗೆ ಹಿಡಿಯುವ ವ್ಯಕ್ತಿ ವಿವಾಹಿತನಾಗಿರಬೇಕು. ಆ ದಿನ ನಿರಾಹಾರಿಯಾಗಿದ್ದು. ಸಂಜೆಯಾಗುತ್ತಲೆ ಮಡಿವಂತನಾಗಿ,  ಮಡಿ ಅರಿವೆಯನ್ನು ದೀವಟಿಗೆಗೆ ಸುತ್ತಿ ಮೀಸಲು ತುಪ್ಪವನ್ನು ಉಣಿಸಿ ದೀಪ ಹೊತ್ತಿಸುವರು. ಮನೆಯ ಜಗುಲಿಯಿಂದ ಗ್ರಾಮದೇವರವರೆಗೂ ದೀವಟಿಗೆಯನ್ನು ಉರಿಸುತ್ತ ಹೋಗಿ ಬರುವರು. ದೀವಟಿಗೆ ಹಿಡಿದ ವ್ಯಕ್ತಿ“ಏಳಕೋಟಿ ಏಳಕೋಟಿ.. ಏಳಕೋಟಿಗೊ”[4] ಎಂಬ ಮೈಲಾರ ದೇವರ ಗರ್ಜನೆ ಹೇಳುತ್ತಿರುವನು. ಮನೆ-ಮಂದಿ ಆ ನುಡಿಯನ್ನು ಮಾರ‍್ನುಡಿಯುವರು. ದೀವಟಿಗೆಯ ಹಿಂದೆ ಸುಮಂಗಲೆಯ ಕಳಸದಾರತಿ ಇದ್ದೇ ಇರುವದು. ಆಕೆಯೇ ದೀವಟಿಗೆಗೆ ದಾರಿಯಲ್ಲಿ ತುಪ್ಪ ಹಾಕಿ ಉರಿಸುವದಲ್ಲದೇ ದೀವಟಿಗೆ ಹಿಡಿದವರನ್ನು ದೇವರ ಸಮಾನವೆಂದು ಪೂಜಿಸುವಳು. ಇದಕ್ಕೆ “ ದೇವರನ್ನು ಹೊರಡಿಸುವದು” ಎಂದೂ ಕರೆಯುತ್ತಾರೆ.
ಅದೇ ದಿನ ಮಹಾಲಕ್ಷ್ಮೀಯ ಪೂಜೆಯನ್ನು ಕೆಲವರು ಕೈಕೊಳ್ಳುವರು. ಪೂರ್ಣಕುಂಭ ಕಳಸವನ್ನು ಮಾಡಿ. ಮನೆಯಲ್ಲಿ ತಾವೇ ನಿರ್ಮಿಸಿರುವ ‘ದೇವರಕಂಬ’ ಅಥವಾ ‘ಲಕ್ಷ್ಮೀಕಂಬ’ ಕ್ಕೆ ಅದನ್ನಿಟ್ಟು ಹಿಂದಿನ ಹಿರಿಯರ ಹೆಸರಿನಲ್ಲಿ ಹೊಸ ಸೀರೆ-ಕಣವನ್ನೊ ಧೋತರ-ಶಲೈಯನ್ನೊ ತಂದು, ಮಡಿಚಿ ಕುಂಭದ ಮುಂದಿಟ್ಟು, ಆಭರಣಗಳಿಂದ ಅಲಂಕರಿಸಿ  ಪೂಜೆಗೈಯ್ಯುವರು. ಐದು ಜನ ಮುತ್ತೈದೆಯರು ಆ ದಿನ ನಿರಾಹಾರಿಯಾಗಿದ್ದು. ಸಂಜೆಯಾಗುತ್ತಲೇ ಮಡಿಯಿಂದ ಬಂದು ಕೈಗೆ ಕಂಕಣಕಟ್ಟಿಕೊಂಡು, ಉಡಿತುಂಬಿ, ದೇವರಿಗೆ ಆರತಿ ಮಾಡಿದ ಮೇಲೆ ಪ್ರಸಾದವನ್ನು ಸ್ವೀಕರಿಸುವರು. ಇದಕ್ಕೆ ‘ಹಿರೇರ ಹಬ್ಬ’ ವೆಂದೂ ಕರೆಯುವರು.
ಅದೇ ದಿನ ಆಯುಧ ಪೂಜೆ ನಡೆಯುವದು. ಕೊಡ್ಲಿ- ಕುಡಗೋಲು, ಬರ್ಚಿ-ಬಂದೂಕ, ಖಡ್ಗ-ಕತ್ತಿಗಳನ್ನೆಲ್ಲಾ ಸ್ವಚ್ಛ ಮಾಡಿ ಜಗುಲಿಯ ಮೇಲಿಟ್ಟು ಪೂಜಿಸುವರು. ಹಿಟ್ಟಿನಗಿರಣಿ, ಟ್ರ್ಯಾಕ್ಟರ್ ಟ್ರಕ್, ಇಂಜಿನ್, ಪಂಪಶೆಟ್, ಸ್ಟ್ರೇಯರುಗಳೇ ಆಗಿರಲಿ. ವೃತ್ತಿ ಸಾಧನಗಳಾದ ಹೊಲಿಯುವ ರಾಟಿ, ಬಡಿಗರ ಸಲಕರಣೆಗಳು. ಹಜಾಮರ ಸಾಧನಗಳು, ಒಡ್ಡರ ಆಯುಧಗಳು, ಹರಿಜನರ ಹರಿತಾಯುಧಗಳು, ವ್ಯಾಪಾರಸ್ಥರ ತೂಕಮಾಪಕಗಳು ವೃತ್ತಿಗಾಗಿ ಅದೇನೆ ವಸ್ತುವಿದ್ದರೂ, ಜಾತಿ ಮತಗಳ ಭಿನ್ನತೆಯಿಲ್ಲದೇ ಎಲ್ಲರೂ ತಂತಮ್ಮ ಆಯುಧಗಳನ್ನು ಪೂಜೆಗೈಯ್ಯುವರಾದ್ದರಿಂದ ಇದಕ್ಕೆ ‘ಆಯುಧ ಪೂಜೆ’ ಎಂಬ ಹೆಸರೂ ಬಂದಿದೆ. ಇದನ್ನು ‘ಖಂಡೆಯ’ ಪೂಜೆಯೆಂದೂ ಕರೆಯುವರು. ಮಾಂಸಾಹಾರಿಗಳು ಆ ದಿನ ಖಂಡೆ(ಮಾಂಸ) ದ ಪೂಜೆ ಮಾಡುವದರಿಂಧ ‘ಖಂಡೆ ಪೂಜೆ’ ಎಂಬ ಹೆಸರು ಬಂದಿರಬಹುದಾಗಿದೆ. ಈ ’ಖಂಡೆ ಪೂಜೆ’ ಯನ್ನು ರಾಜ ಮನೆತನದವರು ಬಲು ವೈಭವದಿಂದ ಆಚರಿಸುತ್ತಿದ್ದು ಅದರಲ್ಲೂ ಮೈಸೂರಿನ ಮಹಾರಾಜರು ಆಚರಿಸುವ ‘ದಸರಾ’ ಕುರಿತಾದ ಹಬ್ಬದ ವಿವರಣೆಗೆ ಪ್ರತ್ಯೇಕ ಲೇಖನವೇ ಬೇಕಾಗುತ್ತದೆ.
ನವಮಿಯ ನಂತರ ಬರುವದೇ ದಶಮಿ. ಬರೀ ದಶಮಿಯಲ್ಲ. ವಿಜಯದಶಮಿ, ಆ ದಿನ ಮಧ್ಯಾಹ್ನ ಹಿಂದಿನ ಪೂಜೆ ಪೂಜೆಗೊಂಡ ದೇವರುಗಳು-ಆಯುಧಗಳು ಮತ್ತೆ ಪೂಜೆಗೊಳ್ಳುವವು. ಆ ಕಾಲಕ್ಕೆ  ಮುಂಗಾರು ಬೆಳೆ ಹೊಡೆ ತೆರೆದು ನಿಂತಿರುವದು. ಅವುಗಳಲ್ಲಿ ಐದು ದಂಟುಗಳನ್ನು ಕಿತ್ತು ತಂದು ಜಗುಲಿಗೇರಿಸಿ ಪೂಜಿಸುವರು. ಇದು ಸಾಂಕೇತಿಕವಾಗಿ ರೈತ ತಾನು ಬೆಳೆದ ಮೊದಲ ಬೆಳೆಯನ್ನು ದೇವರಿಗೆ ಅರ್ಪಿಸುವುದಾಗಿದೆ. ಮನೆದೇವರ ಪೂಜೆಯಾದ ಮೇಲೆ ಊರದೇವರಿಗೆಲ್ಲಾ ತಾವು ಮಾಡಿದ ಅಡಿಗೆಯ ಎಡೆಯನ್ನು ಸಲ್ಲಿಸುವರು. ಹೊತ್ತು ಮುಳುಗಿದ ನಂತರ ಗ್ರಾಮ, ದೇವರ ಉತ್ಸವ ಮೂರ್ತಿಯನ್ನು ಅಲಂಕೃತ ಪಲ್ಲಕ್ಕಿಯಲ್ಲಿ ಕೂಡ್ರಿಸುವರು. ಪಲ್ಲಕ್ಕಿಯ ಹಿಂದೆ ಸುಮಂಗಲೆಯರು ಆರತಿ ಹಿಡಿದು ಹಾಡಲು ಸಿದ್ಧರಾಗಿರುವರು. ಊರು ಗೌಡರ ಹಿರಿತನದಲ್ಲಿ ವಾದ್ಯ-ವೈಭವಗಳೊಂದಿಗೆ ಬನ್ನಿ ಮುಡಿಯಲು ಜನ ಪಲ್ಲಕ್ಕಿಯನ್ನು ಹೊತ್ತು ಬನ್ನಿಮರದ ಕಟ್ಟೆಗೆ ಬರುವರು. ಇದರ ಜೊತೆಗೆ ತಮ್ಮ ಮನೆಯಲ್ಲಿ ಪೂಜಿಸಿದ್ದ ದಂಟುಗಳನ್ನು ಜನ ತಂದು ಬನ್ನಿಗಿಡದ ಸುತ್ತಲೂ ಏರಿಸಿಡುವರು. ವಾಲೀಕಾರರು ಆರಿಗಿಡದ ತಪ್ಪಲನ್ನು  ತಂದು ಅಲ್ಲಿಯೇ ಇಟ್ಟಿರುವರು. ಗ್ರಾಮದೇವರ ಪೂಜಾರಿ ಬನ್ನಿ ಮಹಾಕಾಳಿಯನ್ನಲ್ಲದೇ ಉತ್ಸವ ಮೂರ್ತಿಯನ್ನು ಪೂಜಿಸುವನು. ಸುಮಂಗಲೆಯರು ಆರತಿ ಬೆಳಗುವರು. ಗೌಡರು ತಮ್ಮೂರಿನ ಸೌಖ್ಯ ಸಂಪತ್ತನ್ನು ಸಾರಿ ಅದು ಮುಂದಿನ ದಿನಗಳಲ್ಲಿಯೂ ನೆಲೆಸಿರುವಂತೆ ಅನುಗ್ರಹಿಸಲು ದೇವರನ್ನು ಪ್ರಾರ್ಥಿಸಿ, ದೈವದ ಪರವಾಗಿ ಮೊದಲು ದೇವರಿಗೆ ಬನ್ನಿ ಮುಡಿಸುವರು. ದೇವರು ಮರಳಿ ಅದೇ ವೈಭವದಿಂದ ಗುಡಿ ಸೇರುವದು. ಆ ನಂತರವೇ ಬನ್ನಿಕೊಡುವದು ವಿಧಿವತ್ತಾಗಿ ನಡೆಯುವದು.
ಇನ್ನು ಕೆಲಕಡೆ ಹೀಗೆ ದೇವರನ್ನು ಗುಡಿಯಿಂದ ಹೊರತಂದು ತಮ್ಮೂರಿನ ಸೀಮೆಯನ್ನು ನೆರೆಯೂರಿನ ಸೀಮೆಯನ್ನು ಪ್ರವೇಶಿಸಿ ಮರುಳುವ ಪದ್ದತಿಯೂ ಇದ್ದು ಇದಕ್ಕೆ “ಸೀಮೋಲ್ಲಂಘನ” ಎಂದು ಕರೆಯುವರು. ಹಿಂದೆ ಪಾಂಡವರು ತಮ್ಮ ವನವಾಸ ಮುಗಿಸಿ ಕೌರವ ರಾಜ್ಯದ ಸೀಮೆಯನ್ನು ಉಲ್ಲಂಘಿಸಿ ಅವರೊಂದಿಗೆ ಕಾದಾಡಿ, ವಿಜಯಿಗಳಾಗಿ ರಾಜ್ಯಗಳಿಸಿದುದರ ಸಂಕೇತವಾಗಿ ಈ ರೀತಿಯ ಆಚರಣೆ ರೂಢಿಯಲ್ಲಿ ಬಂದಿದೆ. ಒಂದೂರಿನವರು ವಿಜಯದಶಮಿಯ ದಿನ ಮತ್ತೊಂದೂರಿನ ಸೀಮೆ ತಲುಪಿ ಆ ಊರವರಿಂದ ಪಾರಾಗಿ ಬರುವದು ಸಾಹಸದ ಮಾತಾಗಿದ್ದು ಒಂದು ರೀತಿಯಲ್ಲಿ ಇದು ರಾಜಕೀಯ ವಿಜಯವೂ ಆಗಿದೆ. ಆ ದಿನ ಸೀಮೆಯ ಉಲ್ಲಂಘನ ಬಲು ಕುತೂಹಲಕರವಾಗಿ ಜರಗುತ್ತದೆ.
ಬನ್ನಿಗಿಡದ ಸುತ್ತಲೂ ಇಟ್ಟಿರುವ ಆರಿತಪ್ಪಲು ಹಾಗೂ ದಂಟುಗಳಿಗಾಗಿ ಜನರ ನೂಕು ನುಗ್ಗಾಟ ಪ್ರಾರಂಭವಾಗುವದು. ಆರಿತಪ್ಪಲನ್ನು ಬನ್ನಿಯೊಂದಿಗೆ ಸೇರಿಸಿ ಮುಡಿಯುವರು. ಬನ್ನಿಗಿಡದಡಿ ಪೂಜೆಗೊಂಡ ದಂಟನ್ನು ತಂದು ಬರಡು ಆಕಳು-ಎಮ್ಮೆಗಳ ಮೇಲೆ ಬಡಿಯುವದಲ್ಲದೇ ಅದನ್ನು ಅವುಗಳಿಗೆ ತಿನ್ನಿಸುವರು. ಹೀಗೆ ಮಾಡುವದರಿಂದ ಅವು ಗಬ್ಬಾಗುವ (ಗರ್ಭಧರಿಸುವ) ವೆಂಬ ನಂಬಿಕೆಯಿದೆ.
ಬನ್ನಿ ಹಾಗೂ ಆರಿತಪ್ಪಲನ್ನು ಸಂಪಾದಿಸಿ ಅವು ಬಂಗಾರಕ್ಕೆ ಸಮವೆಂದು ಭಾವಿಸಿ ಅವುಗಳ ಒಂದೆಲೆ ಸಹ ಕೆಳಗೆ ಬೀಳದಂತೆ ಕಾಳಜಿವಹಿಸಿ, ಮೊದಲು ಊರಿನ ಹಿರಿ-ಕಿರಿ-ಗಂಡು-ಹೆಣ್ಣು ದೇವರುಗಳಿಗೆಲ್ಲಾ ಅರ್ಪಿಸುವರು. ನಂತರ ಮಠದ ಸ್ವಾಮಿಗಳಿಗೆ, ಜಂಗಮರ ಮನೆಗಳಿಗೆ ತಿರುಗಿ. ಬನ್ನಿಯೊಂದಿಗೆ ಕಾಸಿನ ಕಾಣಿಕೆಯನ್ನು ಸಲ್ಲಿಸುವರು. ಆ ನಂತರ ಮನೆ ಮಂದಿಗೆ ಬನ್ನಿ ಸಲ್ಲಿಸುವರು. ತವರಿಗೆ ಬಂದ ತಂಗಿಯೊಬ್ಬಳು ತನ್ನಣ್ಣ ಬನ್ನಿ ಕೊಡಲು ಬಂದಾಗ ಮಧುರ ಬಾಂಧವ್ಯ ಬೆಳೆಸುವ ಮಹಾದಾಸೆಯುಳ್ಳವಳಾಗಿ ಹಾಡುವ ನುಡಿ ಬಲು ಸೊಗಸಾಗಿದೆ.
ಬನ್ನಿ ಮುಡಿಯುದು ಬಂತು ಬಂಗಾರ ಕೊಡುವುದು ಬಂತು
ಬಂದ ನನಕಾಲ ಹಿಡದಾನ | ನನ್ನಣ್ಣ
ಬಂಗಾರ ಮಾಲ ನನಗಿರಲಿ
ಆಮೇಲೆ ಕಂಡಕಂಡವರು ಕಂಡಕಂಡವರಿಗೆಲ್ಲ ಜಾತಿ-ಮತ-ವಯಸ್ಸು-ಲಿಂಗ ಭೇದವಿಲ್ಲದೆಯೇ ಬನ್ನಿಕೊಡುವ ಕಾರ್ಯ ಎಡೆಬಿಡದೆ ಮಧ್ಯರಾತ್ರಿವರೆಗೂ ಸಾಗುವದು ‘ನಾವು-ನೀವು ಬಂಗಾರದಾಂಗಿರೂನ್ರಿ’ ಎಂಬ ಸಮವಯಸ್ಕರ ಸ್ನೇಹಭಾವ, ‘ದೌಡ ಹತ್ತ ಮಕ್ಳ ಹಡಿ’ ಎಂಬ ಹಿರಿಯರ ಆಶೀರ್ವಾದ, ‘ ಇರ್ಲಿ ಇರ್ಲಿ’ ಎಂದು ಬಾಗಿದವರಿಗೆ ಹೇಳುವ ಗಣ್ಯರ ಸೌಜನ್ಯತೆ-ಒಟ್ಟಿನಲ್ಲಿ ಆ ದಿನ ಹಳ್ಳಿಗೆ ಹಳ್ಳಿಯೇ ಒಳ್ಳೆಯದಲ್ಲಿ ಹಾಡು-ಆಟಗಳೂ ನಡೆಯುವವು. ಬನ್ನಿ ಹಬ್ಬದ ಮಹತ್ವ ಕುರಿತಾದ ಯುವತಿಯರ ಕೋಲಾಟದ ಪದವೊಂದು ಇಂತಿದೆ.
ಬನ್ನಿ ಮುಡಿಯುನ ಬಾರ ಕೋಲು ಕೋಲ |
ಚಿನ್ನ ತರವುನ ಬಾರ ಕೋಲು ಕೋಲ || ಪ ||
ಊರ ಸೀಮೆಯ ದಾಟಿಮ ಕಾಡ ಗಡಿಯನು ಸೇರಿ
ಕಾಡ ಸಂಪತ್ತ ತರಬನ್ನಿ || ಕೋಲು ಕೋಲ || ೧ ||
ಬೆಳೆದ ಬೆಳಸಿಗೆ ಬನ್ನಿ, ಭೂಮಿ ತಾಯಿಗೆ ನಿನ್ನ
ನಾಡ ಸಂಪತ್ತ ಬೆರೆ ಬನ್ನಿ || ಕೋಲು ಕೋಲ || ೨ ||
ಅರಸನ ಅಂಗಳಕ, ಸರಸ ರಂಗ ಹೊಯ್ದು
ಹೊರಸಿ ತಂದಾರ ಸಿರಿ ಬನ್ನಿ || ಕೋಲು ಕೋಲ || ೩ ||
ದೇವ ದೇವರ ಬನ್ನಿ, ದೇವ ದೈವದ ಬನ್ನಿ
ನಾವು ಮುಡಿವೂದು ನಮ ಬನ್ನಿ || ಕೋಲು ಕೋಲ || ೪ ||
ಹಡೆದ ತಾಯಿಗೆ ಬನ್ನಿ, ಹಡೆದ ತಂದೆಗೆ ಬನ್ನಿ
ಪಡೆದ ಗಂಡನಿಗೆ ನಮಬನ್ನಿ || ಕೋಲು ಕೋಲ || ೫ ||
ಚಿನ್ನದ  ಕೈಗಡಗ, ಚನ್ನೇರು ಇಟಗೊಂಡು
ಚಿನ್ನಧಾಭಾರಣ ನಡ ಬಾಗಿ || ಕೋಲು ಕೋಲ || ೬ ||
ಗೆಜ್ಜಿ ಹೆಜ್ಜೀ ಹಾಕಿ, ಗುಜ್ಜೇರು ಕುಣಿದಾರ
ವಜ್ಜರ ವಡ್ಯಾಣ ಘಿಲ ಘಿಲ || ಕೋಲ ಕೋಲ || ೭ ||
ನಾವು ಕುಣಿಯುಣ ಬನ್ನಿ, ಹ್ಯಾಂವ ಮರೆಯುಣ ಬನ್ನಿ
ಜೀವ ಒಂದಾಗಿ ಇರಬನ್ನಿ || ಕೋಲು ಕೋಲ || ೮ ||
ಇಂದ ಮುಡಿಯುವ ಬನ್ನಿ, ಮುಂದೆ ಮಗ ಹೊನ್ನಾಗಿ
ಕುಂದಣದಾರೂತಿ ಬೆಳಗೂದಕ || ಕೋಲು ಕೋಲ[5] || ೯ ||
೨) ಬನ್ನಿ ಮುಡಿಯುವ ದಿನ ಪವಿತ್ರವಾದ ದಿನವಾಗಿದ್ದು ಅಂದು ಯಾವುದೇ ಕಾರ್ಯರಂಭಕ್ಕೂ ಶುಭ ದಿನವೆನಿಸಿದೆ. ಮನೆಕಟ್ಟಲು ತಳಪಾಯ, ಹೊಸಮನೆ ವೇಶ, ಹೊಲ-ಮನೆ ಖರೀದಿ, ವ್ಯಾಪಾರ- ವ್ಯವಹಾರ ಪ್ರಾರಂಭಕ್ಕೆ ಆ ದಿನವನ್ನೆ ವಿಶೇಷವಾಗಿ ಆಯ್ಕೆ ಮಾಡುವರು.
ಈ ಮೇಲಿನಂತೆ  ಹಳ್ಳಿಗರು ಬನ್ನಿ ಹಬ್ಬವನ್ನು ಆಚರಿಸುವರಾದರು ಇನ್ನೂ ಕೆಲಕಡೆಗಳಲ್ಲಿ ಆಯಾ ಊರುಗಳ ಪರಿಸರ ಹಾಗೂ ಸಾಂಪ್ರದಾಯಿಕ ಪದ್ಧತಿಗಳನ್ನು ಸಾರವಾಗಿ ಕೆಲವೊಂದು ಬದಲಾವಣೆಗಳೊಂದಿಗೆ ಆಚರಿಸಲಾಗುತ್ತದೆ. ಕೆಲ ಪ್ರದೇಶಗಳಲ್ಲಿ ವಿಶೇಷ ಗಮನ ಸೆಳೆಯುವ ಪದ್ಧತಿಗಳಿದ್ದು ಅವುಗಳಲ್ಲಿ ಒಂದೆರಡನ್ನು ನೋಡೋಣ.

ಜಾನಪದ ಸಾಹಿತ್ಯ ದರ್ಶನ : ಹಟ್ಟೀ ಹಬ್ಬ
ನಮ್ಮ ಜನಪದರು ಪ್ರಕೃತಿಯ ಆರಾಧಕರು, ಪ್ರಕೃತಿಯಲ್ಲಿ ಕಾಣಬರುವ ನೆಲ, ಮುಗಿಲು, ಮಳೆ, ಬೆಳೆ, ಕಲ್ಲು, ಗಿಡ, ಮರ, ಹುತ್ತ, ಬೆತ್ತ ಎಲ್ಲವೂ ಅವರ ಪಾಲಿಗೆ ದೇವರೇ. ಮಳೆ ಬಂದರೆ ಒಂದು ಹಬ್ಬ, ಮಳೆ ಬರದಿದ್ದರೆ ಒಂದು ಹಬ್ಬ, ಬೇಸಿಗೆಯಲ್ಲೊಂದು ಚಳಿಗಾಲದಲ್ಲೊಂದು, ಹೀಗೆ ಆಯಾ ಋತುಮಾನಕ್ಕಾನುಗುಣವಾಗಿ ಒಂದೊಂದು ಹಬ್ಬವನ್ನು ಆಚರಿಸುತ್ತಾ ತಮ್ಮ ಸುಖ ಸಂತೋಷವನ್ನು ವ್ಯಕ್ತಪಡಿಸುತ್ತಾ ಬಂದಿದ್ದಾನೆ. ಇಂತಹ ಹಬ್ಬ ಹರಿದಿನಗಳಿಂದಲೇ ನಮ್ಮ ಜನಪದರ ಸಂಸ್ಕೃತಿ  ಪರಂಪರೆಯ ಮಹೋನ್ನತಿ ನಮಗಿಂದು ಮೂರ್ತಸ್ವರೂಪದಲ್ಲಿ ಕಾಣ ಬರುತ್ತಿರುವುದು.
ಹಬ್ಬಗಳ ಆಚರಣೆ ಒಂದು ದೃಷ್ಟಿಯಲ್ಲಿ ವೈಜ್ಞಾನಿಕವೂ ಮತ್ತು ಶಾಸ್ತ್ರೋಕ್ತವೂ ಆಗಿದೆಯೆಂದು ಹೇಳಬಹುದು. ಜನಪದರು ಕರ್ಮಜೀವಿಗಳು. ಹಗಲಿರಳೂ ದುಡಿದು ದಣಿದ ಜೀವಕ್ಕೆ ತೃಪ್ತಿ ತಂದುಕೊಳ್ಳಲು ಆಸೆ ಆಕಾಂಕ್ಷೆಗಳನ್ನು ಪೂರೈಸಿಕೊಳ್ಳಲು ತಮ್ಮ ಬಾಳಿನಲ್ಲಿ ಸುಖಶಾಂತಿ ನೆಮ್ಮದಿ ತಂದುಕೊಳ್ಳಲು ಮನರಂಜನೆಯನ್ನು ನಡೆಯಲು ಸಹಬಾಳ್ವೆಯನ್ನು ನಡೆಸಲು ಹಬ್ಬಗಳನ್ನು ಸೃಷ್ಟಿಸಿಕೊಂಡಿರಬೇಕು. ಹಬ್ಬಗಳನ್ನು ಎರಡು ವಿಧವಾಗಿ ವಿಂಗಡಿಸಬಹುದು.
೧)        ತಮ್ಮ ಮನೆಯವರು ಬಂಧುಬಳಗದವರಷ್ಟೇ ಸೇರಿ ಆಚರಿಸುವ ಹಬ್ಬಗಳು
೨)         ಊರಿಗೆ ಊರೇ ಸಾಮೂಹಿಕವಾಗಿ ಸೇರಿ ಆಚರಿಸುವ ಹಬ್ಬಗಳು.
ದೀಪಾವಳಿ ಹಬ್ಬ ಈ ಎರಡೂ ಕ್ರಮಗಳನ್ನು ಒಳಗೊಳ್ಳುವಂತಹ ಒಂದು ಹಬ್ಬ. ಅಂದರೆ ಮನೆಯಲ್ಲಷ್ಟೇ ಅಲ್ಲದೆ ಊರವರೆಲ್ಲರೂ ಸೇರಿ ಆಚರಿಸುವಂತಹದ್ದು. ಗೋಪೂಜೆ, ಕಿಚ್ಚುಹಾಯಿಸುವುದು, ಹೋರಿಗಳ ಮೆರವಣಿಗೆ ಹಿರಿಯರಪೂಜೆ ಕೆರಕಲ ನೀಡುವುದು ಇತ್ಯಾದಿ ಹತ್ತಾರು ಬಗೆಯ ಸಂಪ್ರದಾಯಗಳು ಆಚರಣೆಗಳನ್ನು ಒಳಗೊಂಡಂತಹ ವಿಶಿಷ್ಟ ಹಬ್ಬವಾಗಿದೆ.
ದೀಪಾವಳಿ ಅಶ್ವಿನಿ ಮತ್ತು ಕಾರ್ತಿಕ ಮಾಸಗಳೆರಡರ ಕಕ್ಷೆಯಲ್ಲಿ ಬರುತ್ತದೆ. ಹೊಲಗದ್ದೆಗಳಲ್ಲಿ ಪೈರು ಪಚ್ಚೆ ಹುಲುಸಾಗಿ ಬೆಳೆದುನಿಂತು ರೈತನ ಮನಸ್ಸಿಗೆ ಹರ್ಷವನ್ನುಂಟು ಮಾಡುವ ಕಾಲವದು, ಸಾಮಾನ್ಯವಾಗಿ ನಮ್ಮ ಹಬ್ಬಗಳು ಒಂದು ದಿವಸ ಹೆಚ್ಚೆಂದರೆ ಎರಡು ದಿವಸದಲ್ಲಿ ಮುಗಿಯುತ್ತವೆ. ಆದರೆ ಇದು ಹಾಗಲ್ಲ. ನೀರು ತುಂಬುವ ಹಬ್ಬ ನರಕ ಚತುರ್ದಶಿ ಲಕ್ಷೀ ಪೂಜೆ, ವರ್ಷದೊಡಕು ಹೀಗೆ ವಿಧಿವತ್ತಾಗಿ ಒಂದೊಂದನ್ನೇ ಒಂದೊಂದು ದಿವಸ ನಡೆಸುವಂತಹ ಹಬ್ಬ. ಭರಮದೇವನು ಹಟ್ಟಿಯ ಪಾಲಕನೆಂದು ಅವನ ಪೂಜೆಯನ್ನೂ ಮಾಡುವುದರಿಂದ ‘ಹಟ್ಟಿ ಹಬ್ಬ’ ವೆಂತಲೂ ಕರೆಯುವರು. ಇದರಲ್ಲಿ ಮುಖ್ಯವಾಗಿ ಗೋಪಾಲಕರ ಪಾತ್ರವೇ ಹೆಚ್ಚು. ‘ಗೋಪೂಜೆ’ ಯಂದು ದನಕರುಗಳನ್ನು ನಾನಾ ರೀತಿಯಲ್ಲಿ ಶೃಂಗರಿಸುವರು. ಒಂದು ಕೋಡಿಗೆ ಸುಣ್ಣ ಮತ್ತೊಂದು ಕೋಡಿಗೆ ಕೆಮ್ಮಣ್ಣು ಬಳಿದು ಚೆಂಡು ಹೂವಿನ ಸರವನ್ನು ಕಟ್ಟಿ ಪೂಜೆ ಸಲ್ಲಿಸಿ ಕೊಟ್ಟಿಗೆಯಿಂದ ಹೊರಗೆ ಬಿಡುವಾಗ ಆ ಊರಿನ  ಬೇರೆ ಮನೆಯವರು ಹಾಲುಕೊಡುವ ಹಸುವಿನ ಕೊರಳಲ್ಲಿ ಕಟ್ಟಿದ್ದ ಹೂವಿನ ಸರವೊಂದನ್ನು ಹರಿದುಕೊಂಡು ಹೋಗಿ ತಮ್ಮ ಮನೆಯ ಮೊಸರು ಕಡೆಯುವ ಕಡೆ ಗೋಲಿಗೆ ಕಟ್ಟುವ ಸಂಪ್ರದಾಯವಿದೆ. ಹೀಗೆ ಕಟ್ಟಿದರೆ ವರ್ಷವಿಡೀ ಹೈನು ತಪ್ಪುವುದಿಲ್ಲವೆಂದು ನಂಬಿದ್ದಾರೆ. ಇದಾದ ನಂತರ ಸಗಣಿಯ ಕೆರೆಕಿನನ್ನ ಮಾಡಲ ಕಾಡಿನಲ್ಲಿ ಹೊಲಗದ್ದೆಗಳಲ್ಲಿ ಆಗ ದೊರೆಯುವ ಎಲ್ಲಾ ಬಗೆಯ ಹೂವು, ಪತ್ರೆ, ಪೈರು, ಫಲ, ಉತ್ರಾಣಿಕಡ್ಡಿ, ಚೆಂಡು ಹೂ, ಹುಚ್ಚೆಳ್ಳುಹೂ, ರಾಗಿತೆನೆ ಇತ್ಯಾದಿಗಳನ್ನೆಲ್ಲಾ ತಂದು ಸಗಣಿಯ ಉಂಡೆಗೆ ಎಲ್ಲವನ್ನು ಸಿಕ್ಕಿಸಿ ಮನೆಯ ಹೊಸ್ತಿಲಿನಿಂದ ಹಿಡಿದು ಒಲೆತೋಳು, ಮರಮುಟ್ಟು ತಿಪ್ಪೆ ಮುಂತಾದ ಜಾಗಗಳಲ್ಲೆಲ್ಲಾ ಇಟ್ಟು ಪೂಜಿಸುವರು. ಆ ದಿನ ಮಾಡಿದ ವಿಶೇಷ ಅಡಿಗೆಯನ್ನು ನೈವೇದ್ಯ ಮಾಡಿ ಮನೆಯ ಮೇಲೆ ತೆಗೆದಿಡುವರು.
ಇದಕ್ಕೆ ಸಗಣಿಯ ಪಾಂಡವರನ್ನು ಬರಮಾಡಿಕೊಳ್ಳುವುದು ಎಂದೂ ಕರೆಯುತ್ತಾರೆ. ನೂರಾರು ಕಷ್ಟಗಳನ್ನು ಅನುಭವಿಸಿ, ಅಜ್ಞಾತವಾಸ ಮುಗಿಸಿ, ಜಯಶೀಲರಾಗಿ ಬಂದ ದಿನವೆಂದೂ ಸತ್ಯಸುಂದರ ನೆನಪನ್ನು ಮಾಡಿಕೊಳ್ಳುವುದರ ಮೂಲಕ ಮುಂದೆ ಜೀವನದಲ್ಲಿ ಒದಗಬಹುದಾದ ಕಷ್ಟಗಳನ್ನು ಎದುರಿಸುವ ಧೈರ್ಯ ನಮ್ಮಲ್ಲೂ ಬರಲಿ ಎಂಬುದೂ ಒಂದಾಗಿರಬಹುದು.
ಈ ದೀಪಾವಳಿಯಲ್ಲಿ ಕೆರಕಲನಿಟ್ಟಾಗ ಅತ್ತೆ ಮಾವ, ಅಳಿಯ, ಭಾವ ಮುಂತಾದವರುಗಳಲ್ಲಿ(ಅಕ್ಕ ತಂಗಿ, ಅಣ್ಣ ತಮ್ಮ, ಅಪ್ಪ ಅಮ್ಮಂದಿರುಗಳನ್ನು ಬಿಟ್ಟು) ಸಂಭಾಷಣೆ ನಡೆಸುವಾಗ ಹೂಂ ಗುಟ್ಟಿದರೆ ‘ಕೆರಕೋ’ ಎನ್ನುತ್ತಾರೆ. ಕೆರಕಲನ್ನು ಹಾಕಿಸಿಕೊಂಡವನು ತಿರುಗಿಸಿ ಹಾಕಲು ಮತ್ತೆ ಪ್ರಯತ್ನಿಸುತ್ತಾನೆ. “ಕೆರಕು” ಎನ್ನುವುದಕ್ಕೆ ಕಿಟೆಲ್ ಕೋಶದಲ್ಲಿ ಈ ರೀತಿ ಇದೆ. Keraku that is scratching or rough as stone  ಎಂತಲೂ ’ಕೆರಕ’ ಎನ್ನುವುದಕ್ಕೆ one who scraps together as miser, a beggar ಎಂಬರ್ಥಗಳಿವೆ. “ಕೆರಕಲು” ಎನ್ನುವುದಕ್ಕೆ scrappings ಎಂತಲೂ ಇದೆ. ಈ ಹಿನ್ನೆಲೆಯಲ್ಲಿ ನೋಡಿದಾಗ ಬಲಿಪಾಡಮಿಯಂದು ನಮ್ಮ ಜನಪದರು ಹಾಕಾಡುವ ಕೆರಕಲಿನ ಮಹತ್ವವೇನು?
ಈ ಕೆರಕಲನ್ನು ಹಾಕುವಾಗ ‘ಆ’ ಎಂದರೆ ಆರುಸಾರಿ ‘ಓ’ ಎಂದರೆ ಒಂಬತ್ತು ಸಾರಿ ‘ಏ’ ಎಂದರೆ ಎಂಟು ಸಾರಿ ಹಾಗೆಂದವನು ಕೆರೆದುಕೊಳ್ಳಬೇಕು. ಇದನ್ನು ನೋಡಿದಾಗ ಕಿಟಲ್ ಹೇಳುವ One who scraps together ಎಂಬ ಅರ್ಥಕೋಶದ ಮಾತು ಸರಿಯಾಗಬಹುದು. ದೀಪಾವಳಿಗೆ ಆ ವರ್ಷ ಮದುವೆಯಾದ ಮಗಳು ಅಳಿಯ ಬರಲೇಬೇಕು. ಮನೆಗೆ ಬಂದ ಅಳಿಯನಿಗೆ ನಾದಿನಿಯರು ಭಾವಂದಿರುಗಳು ಸತ್ತ ಚೇಳು ಬಿಡುವುದು, ಜೇಬಿಗೆ ಕಲ್ಲುತುಂಬುವುದು, ಬಾಲಕಟ್ಟುವುದು ಇತ್ಯಾದಿ ಹಲವಾರು ಚೇಷ್ಠೆಗಳನ್ನು ಮಾಡುತ್ತಾರೆ. ಇದನ್ನು ಮಾನವ ಶಾಸ್ತ್ರಜ್ಞರ ಪ್ರಕಾರ Joking Relationship ಗುಂಪಿಗೆ ಸೇರಿಸಬಹುದು.
ಮನೆಯಲ್ಲೇ ನಡೆಯುವ ಇದು ಒಂದು ಬಗೆಯಾದರೆ, ಸಂಜೆಯಾಗುತ್ತಲೇ ಊರ ಹೊರಗಡೆಗೆ ವಿಶಾಲವಾದ ಜಾಗದಲ್ಲಿ ದನಕಾಯುವವ ಊರ ದನಕರುಗಳನ್ನೆಲ್ಲಾ ಒಂದೆಡೆ ತುರುಬಿಕೊಂಡಿದ್ದು ಅದರ ಮುಂಭಾಗದಲ್ಲಿ ಸೋಗೆ, ಹುಲ್ಲು, ಜೋಳದ ದಂಟು ಇತ್ಯಾದಿಗಳಿಂದ ಒಂದು ಗುಡಿಸಲನ್ನು ನಿರ್ಮಿಸಿರುತ್ತಾನೆ. ಊರ ಜನರೆಲ್ಲಾ ತಮ್ಮ ದೇವರನ್ನು ಹೊರಡಿಸಿಕೊಂಡು ಕುಂಬಾರನಿಂದ ಮಣ್ಣಿನಿಂದ ಗೊಲ್ಲಕವ್ವನನ್ನು ಮಾಡಿಸಿಕೊಂಡು ಎಡೆ, ಎಣ್ಣೆಬೆಣ್ಣೆ, ಬಾಳೆಹಣ್ಣು ಹಣ್ಣುಕಾಯಿ ಕರ್ಪೂರ, ಹೂ ಪತ್ರೆಗಳೊಂದಿಗೆ ದನಕಾಯುವವನ ಹತ್ತಿರ ಬಂದು ಆ ಹುಲ್ಲಿನ ಗುಡಿಸಲ್ಲಲ್ಲಿ ಕುಳ್ಳಿರಿಸಿ, ತಲೆಗೆ ಎಣ್ಣೆ ಹಚ್ಚಿ ಬಾಯಿಗೆ ಬೆಣ್ಣೆ ಹಾಕಿ ತಂಪು ಮಾಡಿ ಆ ದೇವತೆಯನ್ನು ಪೂಜಿಸಿ ಗುಡಿಸಲಿಗೆ ಬೆಂಕಿ ಇಡುತ್ತಾರೆ. ಚರಗ ಮತ್ತು ಪಂಜು ಹಿಡಿದು ಇಬ್ಬರು ಯುವಕರು ದನಗಳ ಸುತ್ತ ಚರಗ ಚೆಲ್ಲುತ್ತಾ ಹೆಚ್ಚಲಿ, ಹೋಲಿಸ್ಯ, ಎಂದು ಕೂಗುತ್ತಾ ಪ್ರದಕ್ಷಿಣೆ ಹಾಕಿ ಬರುತ್ತಾರೆ. ದನಗಳನ್ನು ಕಿಚ್ಚಿನ ಮೇಲೆ ಹಾಯಿಸುತ್ತಾರೆ. ಮನೆಗೆ ಬರುವ ದನಕರುಗಳಿಗೆ ಒನಕೆ ದಾಟಿಸುವುದು. ಹಿಂದಲಿಚ್ಚೆ ಕಾಯಿನಿಂದ ಹೊಡೆಯುವುದು ಮೊದಲಾದ ಸಂಪ್ರದಾಯಗಳನ್ನು ನಡೆಸುತ್ತಾರೆ. ‘ದೀಪಾವಳಿಯಲ್ಲಿ ದನಕೊಡಬ್ಯಾಡ’ ಎಂಬ ಮಾತು ‘ದನಗಳು’ ಈ ಕಾಲದಲ್ಲಿ ಚೆನ್ನಾಗಿ ಮೇಯ್ದು ಬೆಳೆದಿರುವುದರಿಂದ ಹುಟ್ಟಿಕೊಂಡಿದೆ. ಇದನ್ನು ಕೆಲವು ಕಡೆಗಳಲ್ಲಿ ಸಂಕ್ರಾಂತಿಯಂದು ಆಚರಿಸುವ ಕ್ರಮವೂ ಉಂಟು. ಕೆಲವು ಕಡೆ ‘ಉಣ್ಣೆರೊಟ್ಟಿ’ ಯನ್ನು ಬೇರೆ ಊರಿನ ಗಡಿಗೆ ಹೋಗಿ ಸುಟ್ಟು ಬರುವ ಸಂಪ್ರದಾಯವೂ ಇದೆ. ಹೀಗೆ ಮಾಡುವುದರಿಂದ ತಮ್ಮ ಊರಿನ ದನಗಳಿಗೆ ಬಂದ ರೋಗ ಬೇರೆ ಊರಿಗೆ ಹೋಗಲಿ ಎಂಬ ಆಶಯವೂ ಇದರಲ್ಲಿ ಇದ್ದಂತೆ ತೋರುತ್ತದೆ. ದೀಪಾವಳಿಯಲ್ಲಿ ಹಾಸನ ಜಿಲ್ಲೆಯಲ್ಲಿ ನಡೆಸುವ ಆಚರಣೆಯೊಂದನ್ನೂ ಕೂಡ ಇಲ್ಲೇ ಉಲ್ಲೇಖಿಸಬಹುದು. ದೀಪಾವಳಿಯ ಮುಂಜಾನೆ ಬೇಗನೆ ಎದ್ದು ಕಿತ್ತಾಳೆಯ ಎಳೆಯ ಗಿಡಗಳನ್ನೂ ತಿಪ್ಪೆಯ ಮೇಲೆ, ಮನೆಯ ಮೇಲೆ ಒಂದೊಂದರಂತೆ ಹಾಕುತ್ತಾರೆ. ಆನಂತರ ಕಾಡಿಗೆ ಹೋಗಿ ಒಂದು ನೆಲ್ಲೀಮರದ ಕೊನೆ, ಒಂದು ಲಕ್ಕೀ ಕೊನೆ, ಒಂದು ಗಾಳಿ ಬೀಜದ ಕೊನೆ ಮುಂತಾದವುಗಳನ್ನು ಕಡಿದುಕೊಂಡು ಬಂದು ತಮ್ಮ ಹೊಲ, ಗದ್ದೆ, ತೋಟದಲ್ಲಿ ಮಾರಿಗೊಂದೊಂದು ಸಲ ಲಕ್ಕೇ ಲಕ್ಕೇ ಕುಯಾ ಎಂಬುದಾಗಿ ಅತ್ಯಂತ ಉತ್ಸಾಹದಿಂದ ಕೂಗುತ್ತಾ ಸುತ್ತಿಕೊಂಡು ಬಂದ ನಂತರ ಮನೆಯ ಹೆಗ್ಗಂಬಕ್ಕೆ ಕಟ್ಟಿ ಪೂಜೆ ಸಲ್ಲಿಸುತ್ತಾರೆ. ಇದರಲ್ಲಿ ಗಾಳಿ ಬೀಜವೇ ಮೊದಲಾದ ಸೊಪ್ಪುಗಳನ್ನು ಅಗತ್ಯ ಬಿದ್ದಾಗ ಔಷಧಿಗೆ ಬಳಸುತ್ತಾರೆ. ಪ್ರಾಯಶಃ ಈ ಆಚರಣೆ ಪೈರುಗಳಿಗೆ ಬೀಳುವ ಸಾಂಕ್ರಾಂಮಿಕ ರೋಗವನ್ನು ತಡೆಗಟ್ಟುವುದೇ ಆಗಿರಬಹುದು.
ಇದಾದ ಮರುದಿನ ನರಕ ಚತುರ್ದಶಿ, ಅಂದು ಎಲ್ಲೆಡೆಯಲ್ಲಿಯೂ ಮಣ್ಣಿನ ಅಥವಾ ಹಿಂದಲಿಚ್ಛೆ ಕಾಯಿನ ಹೋಳುಗಳಿಂದ ಮಾಡಿದ ದೀಪಕ್ಕೆ ಎಣ್ಣೆ ಹಾಕಿ ಹಚ್ಚಿಡುತ್ತಾರೆ. ಹೆಣ್ಣು ಮಕ್ಕಳು ಗಂಡು ಮಕ್ಕಳಿಗೆ ಆರತಿ ಬೆಳಗುವ ಸಂಪ್ರದಾಯವು ಸಂಭ್ರಮದಿಂದ ನಡೆಯುತ್ತದೆ. ಇದಕ್ಕೆ ಪೂರಕವಾಗಿ ಸೂರ್ಯಪುತ್ರನಾದ ಯಮದೇವನು ತನ್ನ ತಂಗಿಯ ಮನೆಯಲ್ಲಿ ಹೋಗಿ ಉಂಡದ್ದನ್ನು ಉದಾಹರಿಸುತ್ತಾರೆ. ಹೀಗೆ ಆರತಿ ಬೆಳಗಿಸಿಕೊಂಡರೆ ಆಯುಷ್ಯ ಹೆಚ್ಚಾಗುತ್ತದೆಂದೂ ಹೇಳುತ್ತಾರೆ. ಅಮಾವಾಸ್ಯೆಯಂದು ಅಭ್ಯಂಜನ ಸ್ನಾನ ಲಕ್ಷ್ಮೀಪೂಜೆ ನಡೆಸುತ್ತಾರೆ. ಬಲಿಪಾಡ್ಯಮಿಯಂದು ಬಲಿಚಕ್ರವರ್ತಿಯ ಕರುಹಾಗಿ ಆಚರಿಸುತ್ತಾರೆ. ಇದರಲ್ಲಿ ನೀರು ‘ತುಂಬುವ ಹಬ್ಬ’ ಆಚರಿಸುವ ದಿನವಂತೂ, ಮನೆಯ ಎಲ್ಲಾ ಕಡಾಯಗಳನ್ನೂ ಸ್ವಚ್ಛಗೊಳಿಸಿ ಅವುಗಳ ನೀರು ತುಂಬಿ ಮಾಹೇಶ್ವರ ಬಳ್ಳಿಯನ್ನು ಸುತ್ತ ಕಟ್ಟಿ ಅರಿಶಿಣ ಕುಂಕುಮಗಳನ್ನು ಹಚ್ಚಿ ಚಿತ್ತಾಕರ್ಷಕ ರಂಗವಲ್ಲಿಗಳನ್ನು ಬಿಟ್ಟು ಭಕ್ತಿಯಿಂದ ಪೂಜಿಸುವರು. ಮಾಹೇಶ್ವರ ಅಥವಾ ಲಿಂಗದಕಾಯಿ ಬಳ್ಳಿಯನ್ನು ಕಟ್ಟುವುದರ ಉದ್ದೇಶವಾದರೂ ಏನೆಂದರೆ ಶನಿಯು ತನ್ನ ಜನ್ಮಕ್ಕೆ ಕಾಲು ಜಾವವಾದರೂ ಬರುತ್ತೇನೆಂದು ಹೇಳಿದಾಗ ಶಿವ ಹೆದರಿ ಈ ಬಳ್ಳಿಯ ಕಾಯಿಯಲ್ಲಿ ಅಡಗಿ ಕುಳಿತಿದ್ದಾನೆಂದೂ, ಅದನ್ನು ಹಂಡೆಗೆ ಕಟ್ಟುವುದರಿಂದ ತಮಗೂ ಯಾವ ತೊಂದರೆಗಳೂ ಬರುವುದಿಲ್ಲವೆಂದೂ ನಂಬಿದ್ದಾರೆ.
‘ಉಂಡದ್ದೇ ಉಗಾದಿ, ಮಿಂದದ್ದೇ ದೀವಳಿಗೆ, ಉಪವಾಸವಿದ್ದದ್ದೇ ಏಕಾದಶಿ’ ಎಂಬ ಮಾತುಗಳಿಂದ ದೀಪಾವಳಿಯಲ್ಲಿ ಮೈಮನಗಳು ಶುಭ್ರವಾಗುವ ಹಾಗೂ ಅದರ ಆಚರಣೆಯ ವೈಶಿಷ್ಟ್ಯವನ್ನು ಸಾರಿ ಹೇಳುತ್ತವೆ. ದೀಪಾವಳಿ ಅಮವಾಸ್ಯೆಯಲ್ಲಿ ದನಕರುಗಳಿಗೆ ಕಮ್ಮಾರನು ಕಾಯಿಸಿದ ಕಬ್ಬಿಣದ ಬಳೆಯಿಂದ ಬರೆಹಾಕುವ ಸಂಪ್ರದಾಯವೂ ಉಂಟು. ಭೂಮಿ ಹುಣ್ಣಿಮೆಯೆಂದು ಭೂಮಿ ಪೂಜಿಸಿ ಕಡುಬನ್ನು ಭೂದೇವಿಗೆಂದು ಒಂದೆಡೆ ಇಟ್ಟು ಬಂದಿರುತ್ತಾರೆ. ದೀಪಾವಳಿಯಂದು ಜಮೀನಿಗೆ ಹೋಗಿ ದೀಪ ಹಚ್ಚಿಟ್ಟು ಬರುತ್ತಾರೆ. ಆಗ ಆ ಬೆಳಕಿನಲ್ಲಿ ಭೂದೇವಿ ಅದನ್ನು ತಿನ್ನುತ್ತಾಳೆ ಎಂದು ನಮ್ಮ ಜನ ನಂಬಿದ್ದಾರೆ. ಹೀಗೆ ಹಲವಾರು ಸಂಪ್ರದಾಯಗಳು, ನಂಬಿಕೆಗಳು ರೂಢಿಯಲ್ಲಿ ಬಂದು ಆಚರಿಸುತ್ತಿರುವುದನ್ನು ಇಂದೂ ಕಾಣಬಹುದಾಗಿದೆ. ಇದರಂತೆಯೇ ದೀಪಾವಳಿಯ ರಾತ್ರಿಯಲ್ಲಿ ಕಂಡು ಬರುವ ದೀಪಾವಳಿಗೆ ದಂಡುಗಳ ವಿವಿಧ ಬಗೆಯ ಗೀತ ಮೇಳಗಳ ಸಂಪ್ರದಾಯ ಅಪೂರ್ವವಾದುದು. ಹಾಡು ಕುಣಿತ ಈ ಮೇಳಗಳ ಪ್ರಧಾನ ಅಂಗ. ಹೆಣ್ಣುಮಕ್ಕಳ ಮೇಳದಲ್ಲಿ ಲಾಲಿತ್ಯ ಮಾಧ್ಯುರ್ಯ, ನಯವಿನಯ ಹಾಗೂ ಸಾಮ್ಯತೆಯನ್ನು ಗುರುತಿಸುವುದಾದರೆ ಗಂಡುಮಕ್ಕಳ ಹಾಡುಗಳಲ್ಲಿ ಒರಟುತನ, ಕಾಮಪ್ರೇಮಗಳ ಸಲ್ಲಾಪ, ಕುಚೋದ್ಯ ಇವುಗಳನ್ನು  ಕಾಣುತ್ತೇವೆ. ಭಾಗವಂತಿಕೆ ಮೇಳ. ಅಂಟಿಕೆ-ಪಂಟಿಗೆ ಮೇಳ, ಪಂಜಿನ ಮೇಳ, ಪೀಡೆಯ ಹಾಡುಗಳ ಮೇಳ ಅಥವಾ ಅಣಿ ಪೀಣಿ ಹಾಡಿನ ಮೇಳ ಮುಖ್ಯವಾದವು.
ಭಾಗವಂತಿಕೆ ಮೇಳವು ಮಂಡ್ಯ, ತುಮಕೂರು, ಹಾಸನ ಈ ಜಿಲ್ಲೆಗಳಲ್ಲಿ ಕಂಡುಬರುತ್ತದೆ. ಭಾಗವಂತರು ಪಾನ, ಬಾವುಟಗಳನ್ನು ತೆಗೆದುಕೊಂಡು ಊರಾಡಲು ಹೊರಡುತ್ತಾರೆ. ಇವರನ್ನು ದೀವಳಿಗೆ ದಂಡು ಎಂದೂ ಕರೆಯುವುದುಂಟು. ಇವರು ವಿಷ್ಣುವನ್ನು ಪ್ರತಿನಿಧಿಸುವ ರಂಗಸ್ವಾಮಿ ನರಸಿಂಹಸ್ವಾಮಿ, ವೆಂಕಟರಮಣಸ್ವಾಮಿ, ರಾಮದೇವರು ಮುಂತಾದ ದೈವಗಳಿಗೆ ಸಂಬಂಧಿಸಿದ ಹಾಡುಗಳನ್ನೂ ಹಾಡುತ್ತಾರೆ. ಆಕಸ್ಮಾತ್ ದಾರಿಯಲ್ಲಿ ಹೋಗುವಾಗ ಒಂದು ಮೇಳ ಇನ್ನೊಂದು ಮೇಳಕ್ಕೆ ಎದುರಾದರೆ ಹಾಡಿನ ಪೈಪೋಟಿ ನಡೆಯುತ್ತದೆ. ಸೋತವರು ಕಂಬಳಿ ಗದ್ದುಗೆ ಹಾಸಿ ಕಪ್ಪು ಕಾಣಿಕೆ ಕೊಟ್ಟು ಮುಂದೆ ಹೋಗಬೇಕು.
ಅಂಟಿಕೆ-ಪಂಟಿಕೆ ಸಂಪ್ರದಾಯವು ಮಲೆನಾಡಿಲ್ಲೇ ಹೆಚ್ಚು. ಇದನ್ನು ಜ್ಯೋತಿ ನೀಡುವುದೆಂದೂ, ದೀಪ ಕೊಡುವುದೆಂದೂ ಕರೆಯುವರು ರಾತ್ರಿ ವೇಳೆಯಲ್ಲಿ ಹುಡುಗರೆಲ್ಲಾ ಗುಂಪಾಗಿ ದೇವಸ್ಥಾನದಲ್ಲಿ ಮೊದಲು ಪೂಜೆ ನಡೆಸಿ ಜ್ಯೋತಿ ಹತ್ತಿಸಿಕೊಂಡು ಮನೆಮನೆಗೆ ಹೋಗುತ್ತಾರೆ.
ದೀಪೋಳಿಗೆನ್ನಿರೋ ನಮ್ಮೂರ ಗ್ರಾಮಕೆ
ದೀಪೋಳಿಗೆನ್ನಿರೋ ನಮ್ಮೂರ ಭೂತಾಗೆ
ದೀಪೋಳಿಗೆನ್ನಿರೋ ದೀಪೋಳಿಗೆ
ಎಂದು ಒಂದೊಂದು ದೈವದ ಮೇಲೂ ಬಿಡಿ ಹಾಡುಗಳನ್ನು ಹಾಡುತ್ತಾರೆ. ಪ್ರತಿ ಮನೆಗೆ ಹೋದಾಗಲೂ ಆ ಮನೆಯ ಗರತಿ ಈ ಜ್ಯೋತಿಯಿಂದ ತಮ್ಮ ಮನೆಯ ದೀಪ ಹಚ್ಚಿಕೊಂಡು. ಈ ದಂಡಿಗೆ ದವಸ ಧಾನ್ಯಗಳನ್ನು ಕೊಟ್ಟು ಬೀಳ್ಕೊಡುತ್ತಾರೆ. ಹೀಗೆ ಈ ದೀವಳಿಗೆಯ ದೀಪದಾರಿಗಳು ದೊಡ್ಡ ತಂಡದಲ್ಲಿ ನೆರೆಯ ಊರುಗಳಿಗೆ ಹೊರಡುತ್ತಾರೆ. ಕವಿದ ಕತ್ತಲಿನಲ್ಲಿ ಕಾಡಿನ ನಡುವೆ ಕೇಕೆ ಹಾಕುತ್ತಾ ‘ದೀಪ್ ದೀಪೋಳ್ಗೆ’ ಎಂದು ಕೂಗುತ್ತಾ ಸಾಗುತ್ತಾರೆ. ಪಂಜಿನವರು, ಲಾಟೀನಿನವರು ಜೊತೆಯಲ್ಲಿರುತ್ತಾರೆ. ಹೀಗೆ ದೀಪಾವಳಿಯ ಮೂರುದಿವಸ ಹಾಡುವಾಗ ಹಿಡಿದ ಜ್ಯೋತಿ ಮಾರ್ಗ ಮಧ್ಯದಲ್ಲಿ ನಂದಬಾರದೆಂದೂ ನಂದಿದರೆ ಕೇಡಾಗುತ್ತದೆಂದೂ ನಂಬಿದ್ದಾರೆ. ಕೊನೆಯ ದಿವಸ ದೇವಸ್ಥಾನದಲ್ಲಿ ಅಡಿಗೆ ಮಾಡಿ ಎಲ್ಲರಿಗೂ ಊಟ ಹಾಕುತ್ತಾರೆ.
ಇದರಂತೆಯೇ ಉತ್ತರ ಕರ್ನಾಟಕದ ಭಾಗದಲ್ಲಿ ಪೀಡೆಯ ಹಾಡುಗಳು ಅಥವಾ ಅಣಿ ಪೀಣಿ ಹಾಡುಗಳು ಈ ಸಂದರ್ಭದಲ್ಲಿ ಕಂಡು ಬರುತ್ತವೆ. ಜೋಳದ ದಂಟು ಇಲ್ಲವೆ, ಬೇವಿನ ಗರಿಗಳಿಂದ ಗೂಡುಕಟ್ಟಿಕೊಂಡು ಹಾಡುತ್ತಾ ಬರುತ್ತಾರೆ. ಹಾಡುವುದು, ಶುಭಕ್ಕಾಗಿ, ಕೃತಜ್ಞತೆಗಾಗಿ, ಉತ್ಸಾಹಕ್ಕಾಗಿ, ಪೂಜ್ಯಭಾವನೆಗಾಗಿ ಹಾಗಿದ್ದರೂ ಇವುಗಳಿಗೆ ಪೀಡೆಯ ಹಾಡುಗಳೆಂದು ಕರೆದಿದ್ದಾರೆ. ಪ್ರಾಯಶಃ ತಮ್ಮ ದನಕರುಗಳಿಗೆ ತಗಲಬಹುದಾದ ಪೀಡೆಗಳ ನಿವಾರಣೆಗಾಗಿ ಹಾಡುವ ಹಾಡುಗಳಾದ್ದರಿಂದ ಹಾಗೆ ಕರೆದಿರಬಹುದೇನೊ.
ಪೀಡೆಯ ಹಾಡಗಳೆಲ್ಲಾ ಲಘುಚಿತ್ರಣಗಳಿಂದ ಕೂಡಿರುತ್ತವೆ. ಇಲ್ಲಿ ಬರುವ ಚಿತ್ರಣಗಳೆಲ್ಲಾ ಕೇವಲ ಸಾಂದರ್ಭಿಕ ಮಹತ್ವ ಉಳ್ಳವು. ಅಂದ ಮಾತ್ರಕ್ಕೆ ಬದುಕಿನಿಂದ ಹೊರಗೆ ಉಳಿಯಲಾರವು. ಹೋಲಿಕೆಗಳು ವರ್ಣನೆಗಳು, ಪ್ರಶ್ನೋತ್ತರ ಜರಿಯುವಿಕೆಗಳು ಹೆಚ್ಚಾಗಿ ಇರುವುದರಿಂದ ಇವೆಲ್ಲಾ ತುಣುಕುಗಳಾಗಿ ಚುಟುಕುಗಳಾಗಿ ಬರುತ್ತವೆ. ಇಲ್ಲಿ ಕಾಣಬರುವ ಎಲ್ಲಾ ಹಾಡುಗಳು “ಅಣಿ ಪೀಣಿ ಜಾಂದೊ ಸೇರ ಖೊಬರಿ ಬಿರಂಜ್ಯೋ” ಎಂಬ ಸಾಲಿನಿಂದ ಮುಕ್ತಾಯವಾಗುತ್ತವೆ.
ಉದಾಹರಣೆಗಾಗಿ ಈ ಒಂದು ಹಾಡನ್ನು ನೋಡಬಹುದು.
ಹೊತ್ತ ಹೊಯ್ತು ಲಾಲೂ ಕತ್ತಲಾಯ್ತು ಲಾಲೂ
ಹನ್ನೆಡತ್ತಿನ ಬಾಲಾ
ಬಾಲದ ಮ್ಯಾಲಿ ಭಂಡಿ
ಭಂಡಿ ಮ್ಯಾಲ ನವಲಿ
ನವಲ ಪುಚ್ಚ ಒಯ್ಯೆ
ಚಮಿ ಖೋಡಿಗಿ ಹಚ್ಚೊ
ನಾಚಿಕೆ ಬಂತೋ ಮಾವಾ
ಮಾವನ ಕುಂಡ್ಯಾಗ ಮ್ಯಾಣ
ಮ್ಯಾಣ ತೆಗಿ ಜಾಣಿ
ಜಾಣಿ ಕಾಲ್ಯಾಗ ಫಿಲ್ಯಾ
ಪಿಲ್ಯಾ ಫೀರಗರಿಗಿ ಗ್ವಾಡ್ಯಾಗ ಹಾಯ್ಕೊಂಡ ಡೆಂಗಿ
ಅಣಿ ಪೀಣಿ ಜಾಂದೊ ಸೇರ ಖೊಬ್ಬರಿ ಬಿರಂಜ್ಯೋ
ಆಗ ತಾನೆ ಮದುವೆಯಾದ ದಂಪತಿಗಳಿಬ್ಬರು ಏಕಾಂತವಾಗಿ ಬಂಡಿಯಲ್ಲಿ ಹೋಗುತ್ತಿದ್ದಾರೆ. ಆರು ಜೊತೆ ಎತ್ತುಗಳನ್ನು ಹೂಡಿ ಅಳಿಯನನ್ನು ಬೀಳ್ಕೊಡುವ ಸಂಭ್ರಮವನ್ನು ಮಾವನ ಮನೆಯವರು ಪ್ರದರ್ಶಿಸಿದ್ದಾರೆ. ಅದು ಸ್ವತಂತ್ರ ಬದುಕಿನತ್ತ ಹೊರಟ ಪ್ರಯಾಣವೂ ಆಗಬೇಕು ನವದಂಪತಿಗಳಿಗೆ ಮಧುಚಂದ್ರವೂ ಆಗಬೇಕು ಇದು ಅವರ ಉದ್ದೇಶ. ಪ್ರಯಾಣ ಸಾಗುತ್ತಿದ್ದಂತೆ ಹೊತ್ತು ಮುಳುಗುತ್ತದೆ. ಕತ್ತಲಾಗುತ್ತದೆ. ಕತ್ತಲಾವರಿಸುತ್ತಿದ್ದಂತೆ ನಲ್ಲೆಯ ನಾಚಿಕೆ ಬೆಚ್ಚಗಾಗುತ್ತದೆ. ಹತ್ತಿರ ಹತ್ತಿರ ಸರಿಯುತ್ತಿದ್ದಾಳೆ. ಪಿಲ್ಲಿಯ ಆಸೆ ತೋರಿಸಿ ಆಕರ್ಷಿಸಲು ಯತ್ನಿಸುತ್ತಾನೆ. ಸಫಲನಾಗುತ್ತಾನೆ. ಕತ್ತಲಲ್ಲಿ ಚಲಿಸುತ್ತಿರುವ ಬಂಡಿಯೊಳಗೆ ಅವನು ಕೊಟ್ಟ ಪಿಲ್ಲಿಯಾದರೂ ಎಂಥದು.
ಈ ಹಾಡುಗಳಲ್ಲಿ ದನಗಳಿಗೆ ಸಂಬಂಧಿಸಿದವು ಮಾತ್ರವೇ ಅಲ್ಲದೆ, ನಾನಾ ವಸ್ತು ವಿಷಯದ ಹಾಡುಗಳೂ ಬರುತ್ತವೆ. ಇವು ಬರಿಯ ಕುಚೋದ್ಯ ಮಾತ್ರವೇ ಆಗಿರುವುದಿಲ್ಲ.
ಮೇಲೆ ಕಂಡ ಎರಡು ಸಂಪ್ರದಾಯಗಳಿಗಿಂತಲೂ ಭಿನ್ನವಾದ ವಿಶಿಷ್ಟವಾದ ಮೇಳ ‘ಪಂಜಿನ ಮೇಳ’ ದೀಪಾವಳಿ ಏಳೆಂಟು ದಿವಸಗಳಿವೆ ಎನ್ನುವಾಗಲೇ ಊರಿನ ತಳವಾದ ಮನೆಗೊಂದರಂತೆ ಪಂಜುಗಳನ್ನು ತಂದು ಕೊಡುತ್ತಾನೆ. ದೀಪಾವಳಿ ಮೊದಲ ರಾತ್ರಿಯಿಂದಲೇ ಊರಿನ ಹುಡುಗರೆಲ್ಲಾ ದೇವಸ್ಥಾನದ ಮುಂದೆ ಸೇರಿಕೊಂಡು ಪಂಜು ಹತ್ತಿಸಿಕೊಂಡು ಊರಾಡಲು ಹೊರಡುತ್ತಾರೆ. ಪ್ರತಿ ಮನೆಯ ಮುಂದೆಯೂ ದುಂಡಾಗಿ ನಿಂತು ಪಂಜುಗಳನ್ನೆಲ್ಲಾ ಒಟ್ಟಾಗಿ ಉರಿಸುತ್ತಾ ಅವರ ಮನೆಯಲ್ಲಿನ ಜನರನ್ನು ಕುರಿತಂತೆ, ಅಂದರೆ ಗಂಡ ಹೆಂಡಿರ ಮೇಲೆ ಮಗಳ ಮೇಲೆ ಹಾಡು ಹೇಳಿ ಕೂಗುತ್ತಾರೆ.
ಗೂಗೆಣ್ಣ ಗೊಗೆಣ್ಣನೇಣ್ತಿ ಏನೇನ್ ಮಾಡ್ತಿದ್ರು
ಕಾಲ್ ಮೇಲ್ ಕಾಲ್ ಹಾಕ್ಕಂಡು ಲೋಲ್ ಲೋಲ್ ಮಾಡ್ತಿದ್ರು
ಲೋಲೆ ಹೋಗಿ ಕೀಲೇ ಬಿತ್ತು ಆಹೋಲರೇ
ಈ ಹಾಡುಗಳಲ್ಲಿ ಪಂಜುಧಾರಿಗಳ ದಂಡು ಯಾರನ್ನು ಬೇಕಾದರೂ ಹೇಗೆ ಬೇಕಾದರೂ ತರಾಟೆಗೆ ತೆಗೆದುಕೊಳ್ಳುತ್ತದೆ.
ಆ ಮುಚ್ಚು ಈ ಮುಚ್ಚು ನೆಲ್ಲಕ್ಕಿ ಮಚ್ಚು
ಕೆಂಪಾನ ಹೆಣ್ಣಿಗೆ ದವಲತ್ತು ಹೆಚ್ಚು ಆಹುಡೇ
ಆ ಕಂಕಿ ಈ ಕಂಕಿ ಜೋಳಾದ ಕಮಕಿ
ನಮ್ಮುರಾಗೊಬ್ಬಳು ಕುರುಬಾರ ಪಂಕಿ
ಅವಳತ್ರ ಹೋದಾರೆ ಮೈಯೆಲ್ಲಾ ಬೆಂಕಿ ಆಹುಡೇ
ದೊಡ್ಡವರನ್ನಾಗಲಿ, ಅವರ ಹೆಣ್ಣುಮಕ್ಕಳನ್ನಾಗಲೀ ನೇರವಾಗಿ ಹೆಸರು ಹಿಡಿದೇ ಹಾಡುಟ್ಟಿ ಬಯ್ದುರೂ ದೀಪಾವಳಿಯ ಈ ಮೂರುದಿನ ರಾತ್ರಿ ಮಾತ್ರ ಯಾರೂ ಏನೂ ಬಯ್ಯುವಂತಿಲ್ಲ. ಇಂತಹ ವಿಶಿಷ್ಟ ಸಂಪ್ರದಾಯವೊಂದು ಈಗಲೂ ಶಿವಮೊಗ್ಗ ಮತ್ತು ಚಿಕ್ಕಮಗಳೂರು ಜಿಲ್ಲೆಗಳಲ್ಲಿ ಆಚರಣೆಯಲ್ಲಿದೆ. ಜನಪದರು  ಮಾನ ಮರ್ಯಾದೆಗೆ ಹೆಚ್ಚು ಪ್ರಾಶಸ್ತ್ಯ ನೀಡಿದವರು. ಒಂದು ಸಣ್ಣ ತಪ್ಪು ಅಥವಾ ಬಾಯಿ ತಪ್ಪಿ ಒಂದು ಕೆಟ್ಟ ಶಬ್ದ ಬಂದರೂ ಅದಕ್ಕೆ ದಂಡ ವಿಧಿಸುವಂತಹವರು. ಹೆಂಡತಿ, ಮೆಟ್ಟ, ಕೆರ, ಸೂಳೆಮಗನೆ, ಬೊಳೀ ಮಗನೆ, ಈ ತರಹದ ಪ್ರಯೋಗ ಜಗಳವಾಡುವಾಗಲೂ ಕೂಡ ಆಡಿದರೆ, ಆ ಮಾತಿಗಾಗಿಯೇ ಹೊಡೆದಾಡಿ ರಕ್ತ  ಹೀರುವಂತಹ ವೀರ ಪೌರುಷತ್ವದ ಪ್ರಾಮಾಣಿಕ ಜನ. ಆದರೆ ಇಂತಹದೊಂದು ಸಂಪ್ರದಾಯವನ್ನು ದೀಪಾವಳಿಯಲ್ಲಿ ಏಕೆ ನಡೆಸಿಕೊಂಡು ಬರುತ್ತಿದ್ದಾರೆಂಬುದು ಆಶ್ಚರ್ಯದ ಸಂಗತಿಯಾಗಿದೆ.
ಮೇಲೆ ನೋಡಿದ ಅಂಟಿಕೆ ಪಂಟಿಕೆ, ಭಾಗವಂತಿಕೆ, ಮೇಳದಲ್ಲೂ ದೀಪಗಳನ್ನು ಪಂಜುಗಳನ್ನು ಬಳಸುವುದು ಕಂಡುಬರುತ್ತದೆ. ರಾತ್ರಿ ಹೊತ್ತು ಹಾಡುತ್ತಿದ್ದರಿಂದ ಅದರ ಅವಶ್ಯಕತೆ ಇತ್ತು ನಿಜ. ಆದರೆ ಮನಶ್ಯಾಸ್ತ್ರೀಯ ದೃಷ್ಟಿಯಿಂದ  ಆಲೋಚನೆ ಮಾಡಿದರೆ ದೀಪ, ಪಂಜು ಏನೇ ಅಗಿರಲಿ ಅದೊಂದು ಬೆಳಕು. ಇದು ಜ್ಞಾನದ ಸಂಕೇತವಾಗಿದ್ದು, ಜನರಿಗೆ ತಮ್ಮ ಅಜ್ಞಾನದ ಅಂಧಕಾರದ  ಅರಿವನ್ನು ಎತ್ತಿ ತೋರಿಸುವ ಒಂದು ಸಂಪ್ರದಾಯವಾಗಿ ಬೆಳೆದು ಬಂದಿರಬೇಕು. ಇಲ್ಲಿ ಹೇಳುವ  ಹಾಡುಗಳು ಬರಿಯ ಬಯ್ಗುಳದ, ನಿಂದೆಯ, ಹೊಟ್ಟೆಕಿಚ್ಚಿನ ಮಾತಾಗಿರದೆ ಜೀವನದ ಕಟು ಸತ್ಯವನ್ನು ಸೂಚಿಸುತ್ತಿರಬಹುದು. ‘ಏಕೆಂದರೆ ಊರೆಂದ ಮೇಲೆ ಹೊಲಗೇರಿ ಇದ್ದೇ ಇರುತ್ತದೆಂಬ’ ಮಾತನ್ನು ಒಪ್ಪುವುದಾದರೆ ಊರಿನಲ್ಲಿ ಗೌಡನಾಗಲಿ, ಬುದ್ದಿವಂತನಾಗಲಿ, ಅರಿತೋ ಅರಿಯದೆಯೋ ಕಂಡೋ ಕಾಣದೆಯೋ ಜೀವನದಲ್ಲಿ ತಪ್ಪನ್ನು ಮಾಡೇ ಮಾಡಿರುತ್ತಾನೆ. ಕಾಮುಕರು ಬಲಾಢ್ಯರಾಗಿದ್ದು ಊರಿನ ಹೆಣ್ಣುಮಕ್ಕಳ ಮಾನ ಹರಣ ಮಾಡಿದ್ದರೂ, ಬಡವರು ಅಸಹಾಯಕರಾಗಿದ್ದು ಎದುರು ಬೀಳದೆ ಸುಮ್ಮನಿದ್ದು ವರ್ಷಕೊಮ್ಮೆ ಇಂತಹ ಸಂದರ್ಭ ಬಂದಾಗ ಎಲ್ಲರೂ ಒಗ್ಗೂಡಿ ಅವರ ತಪ್ಪುಗಳನ್ನು ಬಯಲಿಗೆಳೆಯಲಿಕ್ಕೆ ಅವರನ್ನು ತಿದ್ದಲಿಕ್ಕೆ ಇದೊಂದು ಸುಸಂದರ್ಭವನ್ನು ಕಲ್ಪಿಸಿರಬಹುದೇನೊ? ತನ್ನ ಮಾನ ಊರಿಗೆಲ್ಲಾ ಟಾಂ ಟಾಂ ಆಗುವುದೆಂದು ಮುಂದೆ ಇಂತಹ ಕೆಲಸ ಮಾಡಲಿಕ್ಕೆ ಹಿಂಜರಿಯಲೂಬಹುದು. ಹೀಗೆ ಈ ಹಾಡುಗಳು ಸಮಾಜವನ್ನು ತಿದ್ದುವ, ಸೋಸುವ, ತಮ್ಮ ತಪ್ಪಿನ ಅರಿವನ್ನು ತೋರಿಸುವ, ಆ ಮೂಲಕ ಸಮಾಜವನ್ನು ಕೆಲವು ನೀತಿ ನಿಯಮಗಳ ಕಟ್ಟಿನಲ್ಲಿಟ್ಟು ಸನ್ಮಾರ್ಗದತ್ತ ನಡೆಸುವ ಸಂಪ್ರದಾಯವಾಗಿ ಉಳಿದು ಬಂದಿರಬೇಕು.
ಗಂಡು ಮಕ್ಕಳ ಹಾಡುಗಳ ವೈಖರಿ ಈ ತೆರನಾಗಿದ್ದರೆ, ಹೆಣ್ಣು ಮಕ್ಕಳ ಹಾಡುಗಳು ಭಯಭಕ್ತಿ, ಪ್ರೀತಿ ವಾತ್ಸಲ್ಯಗಳನ್ನು ವ್ಯಕ್ತಪಡಿಸುತ್ತವೆ. ಕೋಟೆ ಬಸವಣ್ಣನನ್ನು ಮಣ್ಣಿನಲ್ಲಿ ಅಥವಾ ಕಲ್ಲಿನಲ್ಲಿ ಮಾಡಿ ಹಾಡು ಹೇಳುತ್ತಾರೆ. ಅದೆಂದರೆ ಬೆಳದಿಂಗಳಪ್ಪನ ಪೂಜೆಯ ಮಾದರಿಯಲ್ಲಿಯೇ ಇರುತ್ತದೆ. ಒಂದೊಂದು ಬೀದಿಯ ಹುಡುಗಿಯರೆಲ್ಲಾ ಒಟ್ಟಿಗೆ ಒಂದು ಮನೆಯ ಅಂಗಳದಲ್ಲಿ ಸೇರಿ ಗದ್ದುಗ ಮಾಡಿ ಬಸವಣ್ಣನನ್ನಿಟ್ಟು ಹೂ ಪತ್ರೆಗಳಿಂದ ಪೂಜಿಸಿ, ಹಣ್ಣು, ಕಾಯಿ ಒಡೆದು, ಹಾಲುಬೆಲ್ಲ. ಚಿಗಳಿ ತಂಬಿಟ್ಟು ನೈವೇದ್ಯ ಮಾಡಿ ಕಡಲೆ ಮಂಡಕ್ಕಿ ಫಲಾರ ಮಾಡುವರು. ಇಡೀ ರಾತ್ರಿ ಹಾಡು ಹೇಳುತ್ತಾ ಕೋಲಾಟವಾಡುತ್ತಾ ಬಸವನನ್ನು ಎರಡು ಮೂರು ಸಾರಿ ಕರೆಗೆ ಒಯ್ದು ನೀರು ಕುಡಿಸಿಕೊಂಡು ಬರುವರು. ಹೀಗೆ ಒಂದು ರಾತ್ರಿ ಕಳೆದರೆ, ಮತ್ತೊಂದು ದಿವಸ ಅಂದರೆ ಕೆರಕವನ್ನಿಟ್ಟು ದಿವಸ, ಐದು ದೀಪಗಳನ್ನು ಹಿಡಿದುಕೊಂಡು ಮನೆ ಮನೆಗೆ ಹಾಡು ಹೇಳುತ್ತಾ ಹೋಗುವರು.
ಹರಕ ನೆಲ್ಲ ಮೇಲೆ
ಒಡಕ ಸೋರೆ ಇಟ್ಟುಕೊಂಡು
ಕೆರಕೆರದೆಣ್ಣೆ ಬಿಡೆ ದ್ಯಾಮವ್ವೋ ದ್ಯಾಮವ್ವೋ
ಆ ಮನೆಯ ಗರತಿಯ ಜಿಪುಣತನವನ್ನೊ ಧಾರಾಳತನವನ್ನೂ ಹಾಡಿನಲ್ಲಿ ಹೇಳುತ್ತಿದ್ದಾರಲ್ಲದೆ, ನೀತಿಯುಕ್ತವನ್ನೂ, ಪ್ರೇಮಗೀತೆಗಳನ್ನು ಹಾಡುತ್ತಾರೆ.
ಕೆಲವೆಡೆ ದೀಪಾವಳಿ ಮೂರನೆ ದಿನ ಕೊಂತಿ ಪೂಜೆ ಮಾಡುವ ಸಂಪ್ರದಾಯವೂ ಇದೆ. ತ್ರಿಕೋನಾಕಾರದ ಕಲ್ಲಿಗೆ ಹರಳೆಣ್ಣೆ ಸವರಿ ಅದಕ್ಕೆ ಅವರಿಕೆ ಹೂವಿನಿಂದ ಕಣ್ಣು, ಮೂಗು, ಬಾಯಿ, ಹೊಕ್ಕಳ ತಿದ್ದಿ, ಅವರಿಕೆ ಹೂವು, ಹುಚ್ಚೆಳ್ಳು ಹೂಗಳನ್ನು ಮತ್ತು ಇತರೆ ಹೂಗಳನ್ನು ಮುಡಿಸಿ ಎರಡೂ ಪಕ್ಕಕ್ಕೆ ದೀಪ ಹಚ್ಚಿಟ್ಟು ಹಾಡುತ್ತಾರೆ. ಕೋರು ಹುಡುಗರು ಇಲ್ಲವೆ ಪಡ್ಡೆ ಹುಡುಗರು, ಹೆಣ್ಣಿನಂತೆ ದೇವರು ತರುತ್ತಾರೆ. ಒಂದು ಮಾತಿನಲ್ಲಿ ಹೇಳುವುದಾದರೇ ಅಣುಕು ಮದುವೆಯನ್ನು ಮಾಡುತ್ತಾರೆ. ಪಾಂಡವರ ತಾಯಿ ಕುಂತಿಯ ನೆನಪನ್ನು ಮಾಡಿಕೊಂಡು ಆ ಮೂಲಕ ಜೀವನದಲ್ಲಿ ಒದಗಬಹುದಾದ ಕಷ್ಟಗಳನ್ನು ಎದುರಿಸುವ ಶಕ್ತಿಯನ್ನು ಪಡೆಯುವ ಆಶಯ ಇದರಲ್ಲಡಗಿದೆ ಎನ್ನಬಹುದು.
ದೀಪಾವಳಿಹಬ್ಬ ಸಂಪೂರ್ಣವಾಗಿ ರೈತನ ಬೆನ್ನೆಲುಬುವಾದ ದನ ಕರುಗಳಿಗೆ ಮತ್ತು ತಾನು ಬೆಳೆಯುವ ಪೈರಿಗೆ ಸಂಬಂಧಿಸಿದ ಆಚರಣೆಯೇ ಹೌದು. ಸಗಣಿ ಪೈರನ್ನು ಸಿಕ್ಕಿಸುವುದು; ಪೂಜಿಸುವುದು ಅದನ್ನು ಪಾಂಡವರೆಂದು ಕರೆಯುವುದು, ಹಟ್ಟಿಯ ಬಾಗಿಲಿನಿಂದ ನಡುಮನೆಯವರೆಗೆ ಸುಣ್ಣದ ಬೊಟ್ಟಿಡುತ್ತಾ ಪಾಂಡವರ ಹೆಜ್ಜೆ ಎನ್ನುವುದು, ಇದೆಲ್ಲಾ ಕಲಿತವರಿಗೆ ಕಾಲ್ಪನಿಕವೆನಿಸಿದರೂ ನಮ್ಮ ಜಾನಪದರಿಗೆ ಪಾಂಡವರಂತಹ ಪುಣ್ಯಾತ್ಮರನ್ನು ನೆನೆಯುವುದು, ಅವರ ಹಾದಿಯಲ್ಲೇ ನಡೆಯಬೇಕೆನ್ನುವುದಕ್ಕಾಗಿ ರಾಮಾಯಣ ಮಹಾಭಾರತಕ್ಕೆ ಸಂಬಂಧಿಸಿದ ಐತಿಹ್ಯಗಳು ಪ್ರತಿ ಹಳ್ಳಿ ಹಳ್ಳಿಗಳಲ್ಲೂ ಕಂಡು ಬರುವುದು ಸಾಮಾನ್ಯವಾದ ಸಂಗತಿ.
ನನ್ನ ಲೇಖನದಲ್ಲಿ ದಕ್ಷಿಣ ಕರ್ನಾಟಕದ ಆಚರಣೆ ನಂಬಿಕೆ ಸಂಪ್ರದಾಯಗಳನ್ನಷ್ಟೇ ಹೇಳಲು ಪ್ರಯತ್ನಿಸಿರುವೆನಾದರೂ ಉತ್ತರ ಕರ್ನಾಟಕದ ಕೆಲವು ಆಚರಣೆಗಳನ್ನು ಮಾತ್ರ ನಾನು ಹೇಳಿದ್ದೇನಷ್ಟೆ. ಏಕೆಂದರೆ ‘ಆಣಿಪೀಣಿ’ ಹಾಡುಗಳು ಈ ಭಾಗದಲ್ಲಿ ಸಾಕಷ್ಟು ದೊರೆಯುತ್ತವೆ. ಜನಪದ ಸಾಹಿತ್ಯದ ಇತರ ಪ್ರಕಾರಗಳಂತೆ ಇವೂ ಒಂದು ಭಾಗವಾಗುತ್ತವೆ. ಈ ಬಗ್ಗೆ ವಿದ್ವಾಂಸರು ಹೆಚ್ಚು ಗಮನ ಹರಿಸಬೇಕಾದ ಅವಶ್ಯಕತೆ ಇದೆ. ಇಷ್ಟಲ್ಲದೆ ಆಚರಣೆಗಳು ನಂಬಿಕೆಗಳು ಕೂಡ ಪ್ರದೇಶದಿಂದ ಪ್ರದೇಶಕ್ಕೆ ಅಲ್ಪ ಸ್ವಲ್ಪ ವ್ಯತ್ಯಾಸವಾಗಿರಬಹುದು. ಆದರೂ ದೀಪಾವಳಿಯ ಮೂಲ ಆಶಯ ಮಾತ್ರ ಒಂದೇ. ಅದೆಂದರೆ, ಅಜ್ಞಾನವನ್ನು ಹೋಗಲಾಡಿಸಿಕೊಳ್ಳುವುದು, ಮತ್ತು ದನಕರುಗಳಲ್ಲಿ ಪೈರು ಪಚ್ಚೆಗಳಲ್ಲಿ ಸುಖ ಸಮೃದ್ಧಿಯನ್ನು ಪಡೆಯುವುದು.
ಜಾನಪದ ಸಾಹಿತ್ಯ ದರ್ಶನ : ಸೀಗೀಹುಣ್ಣಿವೆ ಮತ್ತು ಗೌರೀಹುಣ್ಣಿವೆಗಳು
ಉತ್ತರ ಕರ್ನಾಟಕದಲ್ಲಿ ಹೆಚ್ಚು ಪ್ರಚಲಿತವಿರುವ ಈ ಹಬ್ಬಗಳು ಸ್ತ್ರೀ ದೈವಗಳನ್ನು ಕುರಿತಾಗಿವೆ. ಸ್ತ್ರೀಯನ್ನು ಶಕ್ತಿಯಾಗಿ ಭಾವಿಸಿ ಶಕ್ತಿಪೂಜೆ ಮಾಡುವ ಸಂಪ್ರದಾಯ ವೇದಗಳ ಕಾಲದಿಂದಲೂ ಇದೆ. ಆದಿ ಕಾಲದಿಂದ ಮಾತೃಪ್ರಧಾನ ಪರಿಸರವಿದ್ದರೂ ಸಹ ಋಗ್ವೇದದಲ್ಲಿ ಪುರುಷದೇವಕ್ಕೇ ಪ್ರಾಧಾನವಿರುವದು ಕಂಡು ಬರುತ್ತದೆ. ಹೀಗಿದ್ದರೂ ಅಲ್ಲಿ ಉಷಾ, ರಾತ್ರಿ, ಸಿನಿವಾಲಿ, ರಾಕಾ, ಗಂಗು, ಪೃಥ್ವಿ, ಆದಿತಿ, ದಿತಿ, ಪ್ರಶ್ನಿ, ಸ್ವಸ್ತಿ, ರೇವತಿ, ಪುರಂಧಿ, ಅನುಮತಿ, ಅಪದೇವಿ, ಸರಸ್ವತಿ, ಸಿಂಧು, ಇಂದ್ರಾಣಿ, ವರುಣಾಣಿ, ರುದ್ರಾಣಿ, ಅಗ್ನೇಯಿ, ಶರಣ್ಯು, ಸೂರ್ಯಿ, ಶಚಿ, ರೊದಾಸಿ, ಸೀತಾ, ದಕ್ಷಿಣಾ, ಶ್ರದ್ಧಾ, ದಿಶ್ನಾ, ಇಳಾ, ಮಾಹೆ, ಭಾರತಿ, ಗೌರಿ, ಸ್ವಧಾ, ಊರ್ವಸಿ, ಅಲಕ್ಷಿ, ಕೃತ್ವಾ, ನಿರ್ತಿ- ಇವರೇ ಮೊದಲಾದ ಸ್ತ್ರೀ ದೇವತೆಯರ ಹೆಸರುಗಳೂ ಸಿಗುತ್ತವೆ. ಇವರೆಲ್ಲರಲ್ಲಿ ಅದಿತಿಯು ಹೆಚ್ಚು ಮಹತ್ವದ ದೇವತೆಯಾಗಿದ್ದು ಋಗ್ವೇದಕ್ಕಿಂತ ತೀರ ಪ್ರಾಚೀನಳಾದ ದೇವತೆಯಾಗಿದ್ದಾಳೆ. ಆರ್ಯ ದೇವತೆಗಳಲ್ಲಿ ಇವಳಿಗಿಂತ ಪ್ರಾಚೀನದೇವತೆ ಸಿಕ್ಕಿಲ್ಲ ಎಂದು ವಿದ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ.
ಋಗ್ವೇದದ ನಂತರದ ಇತರ ವೇದಗಳಲ್ಲಿ, ಉಪನಿಷತ್ತುಗಳಲ್ಲಿ ಧಾರಾಳವಾಗಿ ಸ್ತ್ರೀದೇವತೆಯ ಉಲ್ಲೇಖಗಳು ದೊರೆಯುತ್ತವೆ. ಇವುಗಳಲ್ಲಿ ಶಾಕ್ತ ಉಪನಿಷತ್ತುಗಳೇ ಪ್ರತ್ಯೇಕವಾಗಿದ್ದು ಶಕ್ತಿಯ ಕುರಿತಾಗಿ ವಿಶೇಷವಾದುದನ್ನು ಹೇಳುತ್ತವೆ. ಸೃಷ್ಟಿಯನ್ನು ಉಂಟು ಮಾಡುವ ಶಿವನನ್ನು ಪೂಜಿಸುವವಳೇ ಶಕ್ತಿ. ಇವಳೇ ಜನನಿ ಪ್ರಕೃತಿ ಪುರುಷರ ಕಾರಣಳು.
ಈ ಹಿನ್ನೆಲೆಯಲ್ಲಿ ಶಕ್ತಿ ಪೂಜೆ ಎಂದು ಗೌರಿಯನ್ನು ಪೂಜಿಸಿದರೆ ಭೂಮಿ ತಾಯಿಯ ಪೂಜೆ ಎಂದು ಸೀಗಿಯನ್ನ ಆರಾಧಿಸುವದು ನಡೆದು ಬಂದಿದೆ. ಎರಡೂ ಹಬ್ಬಗಳ ಸಾಂಪ್ರದಾಯಿಕ ಆಚರಣೆಗಳು ಭಿನ್ನವಾದರೂ ಈ ಎರಡೂ ಸಂದರ್ಭಗಳಲ್ಲಿ ಹೆಣ್ಣು ಮಕ್ಕಳ ಹಾಡುವ ಹಾಡುಗಳಲ್ಲಿ ಮಾತ್ರ ವ್ಯತ್ಯಾಸವಿಲ್ಲದುದೊಂದು ವಿಶೇಷ. ಜಾನಪದರು ಈ ಆರಾಧನಾ ಪರಂಪರೆಯನ್ನು ತಮ್ಮ ಹುಣ್ಣಿವೆಗಳಲ್ಲೇ ಹೆಸರಿಟ್ಟುಕೊಂಡು ಉಳಿಸಿಕೊಂಡು ಬಂದಿದ್ದಾರೆ.
ಸೀಗೀಹುಣ್ಣಿವೆ
“ಏ ಗಿರಿಜಾ ಬಾರವಾ ಲಗೂನ್ಯs ಕಡಿ ಓಣಿಯವ್ರು ತಿರಗಿ ಸೀಗಿನ್ನ ತಂದ್ರು. ನಮ್ಮದs ತಡಾ ಆಯ್ತು ಈ ವರ್ಸ” ಎನ್ನುವ ಅವಸರದ ಗೆಳತಿಗೆ ಇನ್ನೊಬ್ಬಳು ದನಿ ಗೂಡಿಸುತ್ತಾಳೆ.
“ಹೌದs ಶಾಂತಾ, ಮ್ಯಾಲಿನ ಓಣಿಯವ್ರೂ ತಂದ ಬಿಟ್ಟಾರ. ಏನು ಅಸೈಂಯವಾ ನಾವೇ ಎಲ್ಲಾರಕಿಂತ ಹಿಂದ ಉಳದಿವಿ. ನಡೀರಿ ಈಗರೆ ಜರಾ ಗಡಿಬಿಡಿ ಮಾಡ್ರಿ,” ಎಲ್ಲರೂ ಸೇರಿಕೊಂಡು ಬೇರೆ ಓಣಿಯವರೊಂದಿಗೆ ಪೈಪೋಟಿ ಮಾಡುತ್ತ, ಹೊಸ ಸೀರೆಗಳ ಸರಬರ ಸಪ್ಪಳದೊಂದಿಗೆ, ಒಂದಿಬ್ಬರು ಹಿರಿಯ ಮುತ್ತೈದೆಯರನ್ನೂ ಕರೆದುಕೊಳ್ಳುತ್ತಾರೆ. ಈ ಯುವತಿಯರ ತಂಡ ತಮ್ಮೂರಿನ ಕುಂಬಾರನಲ್ಲಿಗೆ ಹೋಗಿ ತಾವು ತಂದ ಜೋಳದಿಂದಲೋ, ಅಕ್ಕಿ-ಗೋದಿ-ಸಜ್ಜೆಯಿಂದಲೋ ಕುಂಬಾರನ ಹೆಂಡತಿಯ ಉಡಿ ತುಂಬುತ್ತಾರೆ. ಆಗ ಅವನು ಎರಡು ಸೀಗವ್ವಗಳನ್ನು ಕೊಡುತ್ತಾನೆ. ಇವು ಮಣ್ಣಿನಿಂದ ಮಾಡಿದ್ದು ಗೋಪುರವಾಗಿ ಅಡಕಲು ಗಡಿಗೆ ಏರಿಸಿದಂತೆ ಐದು ಅಥವಾ ಒಂಬತ್ತು ಮಜಲುಗಳಿರುತ್ತವೆ. ಇವುಗಳನ್ನು ಒಂದು ಕಾಲುಮಣೆಯ ಮೇಲಿಟ್ಟುಕೊಂಡೋ ಅಥವಾ ಆರತಿಯ ತಟ್ಟೆ ದೊಡ್ಡದಿದ್ದರೆ ಅದರಲ್ಲೇ ಇಟ್ಟಕೊಂಡೋ ಅಲ್ಲಿಂದಲೇ ಸಂಪ್ರದಾಯದ ಹಾಡುಗಳನ್ನು ಹಾಡುತ್ತಾ ಮನೆಗೆ ತರುತ್ತಾರೆ. ಇದು ಸೀಗಿ ಹುಣ್ಣಿವೆ ಇನ್ನೂ ಐದು ದಿನವಿರುವಾಗ ಸೀಗವ್ವನನ್ನು ಕರೆತರುವ ಸಂಪ್ರದಾಯ.
ಈ ಐದು ದಿನಗಳಲ್ಲೂ ಸಾಯಂಕಾಲದಿಂದ ಮಧ್ಯ ರಾತ್ರಿಯವರೆಗೆ ಯುವತಿಯರು ಓಣಿಯಲ್ಲಿ ಸೀಗವ್ವ ಕೂಡಿಸಿದ ಮನೆಗಳಿಗೆ ಹೋಗಿ ಹಾಡುಗಳನ್ನು ಹಾಡುತ್ತಾರೆ. ಪ್ರತಿದಿನವೂ ಮನೆಯವರು ಸೀಗವ್ವನ ಎಡೆಗಾಗಿ ಬೇರೆ-ಬೇರೆ ತರದ ಪಕ್ವಾನ್ನಗಳನ್ನು ಮಾಡಬೇಕಲ್ಲದೆ ಆರತಿಗೆ ಬಂದವರಿಗೆಲ್ಲ ಅದನ್ನು ಹಂಚಬೇಕು. ಅಲ್ಲದೇ ಕುಮಾರಿಯರೂ ಕೂಡ ಸೀಗವ್ವನಿಗೆ ಆರತಿ ಮಾಡುವದೊಂದು ವಿಶೇಷ. ಈ ಸೀಗಿಗಳನ್ನು ಕೇವಲ ಒಕ್ಕಲಿಗರು ಮಾತ್ರ ತರುತ್ತಾರೆ ಅನ್ನುವದೊಂದು ಗಮನಾರ್ಹ ಅಂಶ. ಯಾಕೆಂದರೆ ಸೀಗೆಯ ಹುಣ್ಣಿವೆಯಲ್ಲಿ ಪೂಜಿಸಲ್ಪಡುವ ಈಗುಪ್ಪೆಯ ಆಕೃತಿ ಧಾನ್ಯ ರಾಶಿಯ ಆಕಾರವನ್ನು ಸಂಕೇತಿಸುತ್ತದೆ ಎನ್ನುವವರೂ ಇದ್ದಾರೆ.  ಸೀಗಿ ಅನ್ನುವುದು ಸುಗ್ಗಿಯ ವಿಕಾರರೂಪವೆಂದೂ ಈ ಆಕೃತಿಗಳಿಗೆ ಕೆಲವೆಡೆ ಸೀಗಿಗೌರಿ ಅನ್ನುವ ಹಿನ್ನೆಲೆಯಲ್ಲಿ, ಅದು ಸುಗ್ಗೀ ಗೌರಿ ಇರಬಹುದು ಎಂದು ವಾದಿಸುವವರೂ ಇಲ್ಲದಿಲ್ಲ. ಅನೇಕ ಭಾಗಗಳಲ್ಲಿ ಇದಕ್ಕೆ ಹೆಜ್ಜುಗ್ಗಿ ಹಬ್ಬ ಅನ್ನುತ್ತಾರೆ. ಹೆಜ್ಜುಗ್ಗಿ ಅಂದರೆ ಹಿರಿಯ ಸುಗ್ಗಿ ಎಂದೇ ಅರ್ಥ. ಇದು ಚಂದ್ರ ಸಂಪ್ರದಾಯದ ಮೂಲದಲ್ಲಿ ಬರುವ ಹಬ್ಬವೆಂದೂ ಇದನ್ನು ಕೌಮುದೀ ಮಹೋತ್ಸವವೆಂದು ಕರೆದು ಬೆಳದಿಂಗಳ ಹಬ್ಬ ಮಾಡುವದೂ ಇದೆ.
ಈ ಸೀಗಿ ಸಂಸ್ಕೃತ ‘ಶಿಖಾ’ ದ ತದ್ಭವ ರೂಪವೂ ಆಗಿರಬಹುದು. ಶಿಖರ-ಶೀಗಿ-ಸೀಗಿ ಹೀಗೂ ಆಗಿರುವ ಸಾಧ್ಯತೆ ಇದೆ. ಇವು ಶಿಖರಾ ಕೃತಿಯಲ್ಲಿರುವದೂ ನಿಜ. ಆದರೆ ಈ ಗುಪ್ಪೆಯ ಆಕೃತಿಗಳಿಗೆ ಸಂಸ್ಕೃತಿಯ ಪ್ರಾರಂಭದಿಂದಲೂ ವಿಶೇಷ ಹಿನ್ನೆಲೆ ಇದೆ ಎನ್ನುವುದನ್ನು ಸಂಶೋಧಕರು ಒಪ್ಪಿಕೊಂಡಿದ್ದಾರೆ. ಅಲ್ಲದೆ ಅನೇಕ ಜನಾಂಗಗಳಲ್ಲಿ ಇದು ಸಂಸ್ಕೃತಿಯ ಲಕ್ಷಣವಾಗಿ ಬೆಳೆದುಕೊಂಡು ಬಂದಿದೆ ಎನ್ನುವದೂ ಗಮನಾರ್ಹವಾಗಿದೆ.
ಪ್ರಾಚೀನ ಸಂಸ್ಕೃತಿಯಿಂದ ಇದಕ್ಕೆ ಬೇಕಾದಷ್ಟು ಆಧಾರಗಳು ಸಿಗುತ್ತವೆ. ಮೊಹೆಂಜೊದಾರೊ-ಹರಪ್ಪಾಗಳಲ್ಲಿ ಈ ಬಗೆಯ ಆಕೃತಿಗಳು ಸ್ಪಷ್ಟವಾಗಿ ಕಲ್ಲಿನಲ್ಲಿ, ಮಣ್ಣಿನಲ್ಲಿ ರೂಪುಗೊಂಡಿದ್ದು ವ್ಯಕ್ತವಾಗಿದೆ. ಅಲ್ಲಿ ಇವು ದೇವತೆಗಳಂತೆ ಪೂಜಿಸಲ್ಪಟ್ಟ ಸಾಧ್ಯತೆಯನ್ನು ಸಂಶೋಧಕರು ಗುರುತಿಸಿದ್ದಾರೆ. ಇಲ್ಲಿ ಸಂಶೋಧನೆಯನ್ನು ಕೈಕೊಂಡ ಶ್ರೀ ರಾಯಬಹಾದ್ದೂರ ದಯಾರಾಮ ಸಾಹನಿ ಅವರು ಹೇಳುವಂತೆ, The inhabitants of Harappa appear also to have been in the habit of offering in their temples tera – cotta cranes, with or without figures of animals, of which severed specimens, have been recovered. A large cone of dark stone, 11 inches high, resembling the Siva Linga of modern times must have been used for worship (Hindu Architecture in India and Abroad – P.K. Acharya )
ಏಕ ಶೃಂಗೀಯ ಎತ್ತಿನ ಮೂರ್ತಿಯ ಮುಂದೆ ಇಂಥದೊಂದು ಆಕೃತಿ ಕಂಡು ಬಂದಿರುವದು ವರ್ತುಳದ ಇಲ್ಲವೇ ಚೌಕಾಕಾರದ ವೇದಿಕೆ, ಅದರ ಮೇಲೆ ಕಂಬದಾಕೃತಿ ಕಂಬದಾಕೃತಿಯ ತುದಿಯಲ್ಲಿ ಗುಪ್ಪೆ. (Indian Art V.S. Agrawala)
ಇದು ವಿಶೇಷವಾಗಿ ವಿದ್ವಾಂಸರ ಗಮನ ಸೆಳೆದಿದ್ದು ಕೆಲವು ಗುಪ್ಪೆಯೊಂದಿಗೆ ಇಡಿಯಾಗಿ ಕಂಬವನ್ನು ದೇವತೆಯರ ಸಂಕೇತವಾಗಿ ಗ್ರಹಿಸಿದ. ಕೆಲವರು ಕಂಬದ ತುದಿಯಲ್ಲಿನ ಗುಪ್ಪೆಯಷ್ಟೇ ದೇವತೆಯ ಸ್ಥಾನ ಎಂದು ಗುರ್ತಿಸಿದ್ದಾರೆ. ಇದೂ ಅಲ್ಲದೆ ಆಗಿನ ನಾಣ್ಯಗಳಲ್ಲಿ, ಇತರ ಮುದ್ರೆಗಳಲ್ಲಿ ಇದು ಸ್ವತಂತ್ರವಾಗಿ ಬಳಕೆಯಾಗಿರುವದರಿಂದ ಅಂದಿನ ವಸ್ತುಪೂಜೆಯ ಸಂಕೇತವೇ? ಎಂದೂ ಶಂಕಿಸಲಾಗಿದೆ.
ಅದೇನೇ ಇದ್ದರೂ ಈ ಸೀಗಿಹಬ್ಬವನ್ನು ಒಕ್ಕಲಿಗರೇ ಆಚರಿಸುವದರಿಂದ ಭೂಮಿಪೂಜೆಯೇ ಎನ್ನುವುದಕ್ಕೆ ಹಲವಾರು ಆಚರಣೆಗಳೂ ಸಹಾಯಕವಾಗುತ್ತವೆ. ಸೀಗೀ ಹುಣ್ಣಿವೆಯ ಪ್ರಮುಖವಾದ ಸಂಪ್ರದಾಯವೇ ಇದು. ಇದಕ್ಕೆ ‘ಚರಗ ಚಲ್ಲುವದು’ ಅನ್ನುತ್ತಾರೆ. ಭೂಮೀ ತಾಯಿಗಿ ಬಂಕೀ(ಬಯಕೆಯ) ಊಟವೆಂದೂ ಅನ್ನುತ್ತಾರೆ. ಈ ಹುಣ್ಣಿವೆ ಅಶ್ವಯಜ್ಞ ಶುದ್ಧ ಪೂರ್ಣಿಮೆಯಂದು ಇದ್ದು ಈ ಕಾಲದಲ್ಲಿ ಮುಂಗಾರು ಬೆಳೆಗಳಿಂದ ನೆಲದಾಯಿ ಫಲವತಿಯಾಗಿ ನಲಿಯುತ್ತಿರುತ್ತಾಳೆ. ಈ ತಾಯಿಗೆ ಉಣಿಸುವ ಬಯಕೆಯ ಊಟವೇ ಸೀಗಿಹುಣ್ಣಿವೆಯ ಹಬ್ಬ. ಇದನ್ನು ಒಕ್ಕಲಿಗರು ಉತ್ಸಾಹದಿಂದ ಆಚರಿಸುತ್ತಾರೆ.
ಹಿಂದಿನ ಐದೂ ದಿನಗಳಲ್ಲಿ ಸೀಗವ್ವನನ್ನು ಕೂಡಿಸಿ ಹಾಡಿ ಆರತಿ ಮಾಡಿದರೆ ಹುಣ್ಣಿವೆಯ ದಿನ ಬೆಳಿಗ್ಗೆ ರೈತರ ಹೆಣ್ಣುಮಕ್ಕಳು ಹೊಸಧಾನ್ಯಗಳಿಂದ ಅಡಿಗೆ ಮಾಡುತ್ತಾರೆ. ಈ ಅಡಿಗೆಯ ವೈವಿಧ್ಯವೇ ಬೆರಗುಗೊಳಿಸುವಂತದು. ಎಳ್ಳುಹಚ್ಚಿದ ಸಜ್ಜಿರೊಟ್ಟಿ-ಜೋಳದ ಕಡಬು-ಗೋದಿಯ ಹುಗ್ಗಿ-ನವಣಿಯ ಅನ್ನಸೇಂಗಾದ ಹೋಳಿಗೆ-ಕರಚೀಕಾಯಿ-ಕುಂಬಳಕಾಯಿ ಭರತ(ಕಿಚಡಿ) ಎಣ್ಣೆಗಾಯಿ ಡೊಣ್ಣೆಗಾಯಿ-ಎಲ್ಲ ತರದ ಪಲ್ಲ್ಯೆಗಳು-ಸೇಂಗಾ- ಪುಠಾಣಿ-ಎಳ್ಳು-ಕಾರೆಳ್ಳು-ಅಗಸಿಯ ಹಿಂಡಿಗಳು, ಖೊಬ್ರಿ, ಉಳ್ಳಾಗಡ್ಡಿ- ಬಳ್ಳೊಳ್ಳಿ ಚಟ್ನಿಗಳು, ಮಸರನ್ನ ಚಿತ್ರಾನ್ನಗಳು ಹೀಗೆ ಬಗೆ-ಬಗೆಯ ಅಡಿಗೆಯ ಪದಾರ್ಥಗಳನ್ನು ಮಾಡಿ ಕಟ್ಟಿಕೊಂಡು ಓಣಿಯ ಜನರನ್ನು ಕರೆದುಕೊಂಡು ತಮ್ಮ ಹೊಲಗಳಿಗೆ ಹೋಗುತ್ತಾರೆ. ಅಲ್ಲಿ ಹೊಲದ ಒಂದು ಭಾಗದಲ್ಲಿ; ಬನ್ನಿ ಗಿಡವಿದ್ದರೆ, ಅದರ ಕೆಳಗೆ ಐದು ಸಾಧಾರಣ ಗಾತ್ರದ ಕಲ್ಲುಗಳನ್ನು ಇಡುತ್ತಾರೆ. ಅವುಗಳ ಹತ್ತಿರ ಸ್ವಲ್ಪ ದೊಡ್ಡ ಕಲ್ಲೊಂದನ್ನು ಇಡುತ್ತಾರೆ. ಇವರು ಪಾಂಡವರೆಂದೂ ಒಂದೇ ಕಲ್ಲು ಕುಂತಿ ಎಂದೂ ಭಾವಿಸಿ ಪೂಜಿಸಲಾಗುತ್ತದೆ. ಕುಂತಿ ಸಂತಾನದೇವತೆ ಎಂದೂ ಅವಳ ಕೃಪೆಯಿಂದ ಬೆಳೆ ಇಮ್ಮಡಿ-ಮುಮ್ಮಡಿಯಾಗಿ ಬರಲೆಂದು ಆಶಿಸಲಾಗುತ್ತದೆ: ಕೆಲವು ಭಾಗಗಳಲ್ಲಿ ಈ ಐದೂ ಕಲ್ಲುಗಳ ಮೇಲೆ ಸುಣ್ಣದಿಂದ – ಹೀಗೆ ಬರೆಯಲಾಗುತ್ತದೆ. ಮುಂದೆ ಸುಗ್ಗಿಯನ್ನು ಮಾಡುವಾಗ ಕಣದಲ್ಲಿ ಇವುಗಳನ್ನು ಹುಡುಕಾಡಿ ತಂದಿಟ್ಟು ಪೂಜೆ ಮಾಡಲಾಗುತ್ತದೆ. ಸೀಗಿಯ ಹುಣ್ಣಿವೆಯ ದಿನ ಇವುಗಳ ಸುತ್ತ ಐದು ಜೋಳದ ದಂಟುಗಳನ್ನಿಟ್ಟು (ತೆನೆ ಬಿಟ್ಟಿದ್ದವುಗಳು) ತುದಿಯ ತೆನೆಗಳನ್ನು ಕೂಡಿಸಿ ಕಟ್ಟುತ್ತಾರೆ. ಪಾಂಡವರಿಗೆ ವಿಭೂತಿ-ಕುಂಕುಮಗಳಿಂದ ಪೂಜಿಸಿ ಊದಿನಕಡ್ಡಿಯಿಂದ ಬೆಳಗಿ ನಂತರ ತಂದೆ ಎಡೆಯನ್ನು ನೈವೇದ್ಯ ಮಾಡುತ್ತಾರೆ.
ಇದಾದ ಮೇಲೆ ಒಂದು ರೊಟ್ಟಿಯಲ್ಲಿ ತಾವು ತಂದ ಅಡಿಗೆಯ ಪದಾರ್ಥಗಳಿಂದ ಒಂದನ್ನೂ ಬಿಡದೆ ಸ್ವಲ್ಪ ಸ್ವಲ್ಪ ತೆಗೆದುಕೊಳ್ಳುತ್ತಾರೆ. ಎಲ್ಲವನ್ನೂ ಕಲಿಸಿ ಈ ಮಿಶ್ರಣವನ್ನು ಹೊಲದ ತುಂಬ ಚೆಲ್ಲುತ್ತಾರೆ. ಇದೇ ಚರಗ ಚಲ್ಲುವದು. ಭೂದೇವಿಗೆ ಬಯಕೆಯೂಟ ಉಣ್ಣಿಸುವದು. ಹೀಗೆ ಚರಗ ಚಲ್ಲುವಾಗ, ಚಾಂಗೆ ಬೊಲೋ-ಚಾಂಗೆ ಬೊಲೆ’ ಎನ್ನುವ ವಾಡಿಕೆ ಅನೇಕ ಕಡೆಗಳಲ್ಲಿದೆ. ನಂತರ ಎಲ್ಲರೂ ಊಟ ಮಾಡುತ್ತಾರೆ. ಹೆಣ್ಣು ಮಕ್ಕಳು ಮನೆಯಿಂದ ಬರುವಾಗ ತಂದ ಸೀಗವ್ವಗಳನ್ನು ಬನ್ನಿಯ ಕಟ್ಟೆಯ ಮೇಲೋ ಅಥವಾ ಹೊಲ ಒಂದು ಭಾಗದಲ್ಲೋ ಇಟ್ಟು ಪೂಜಿಸಿ ಮನೆಗೆ ಹೋಗುತ್ತಾರೆ.
ಇದು ಸೀಗೀ ಹುಣ್ಣಿವೆಯ ಆಚರಣೆ. ಇಲ್ಲಿ ಮುಖ್ಯವಾಗಿ ರೈತ ಭೂದಾಯಿಗೆ ತೋರಿಸುವ ಗೌರವ-ಕೃತಜ್ಞತೆ-ಭಕ್ತಿಗಳು ವ್ಯಕ್ತವಾಗುತ್ತವೆ. ಒಕ್ಕಲಿಗರು ಮಾನವ ಸಹಜವಾದ ಗರ್ಭಿಣಿಸ್ತ್ರೀಯ ಬಯಕೆಯೂಟವನ್ನು ಭೂಮಿಗೂ ಹೋಲಿಸಿ ಅವಳಿಗೆ ಉಣಬಡಿಸುತ್ತಾರೆ. ಅದಕ್ಕೇ ಅವತ್ತು ಒಂದೂ ಬಿಡದೆ ಎಲ್ಲ ಪದಾರ್ಥಗಳನ್ನು ಮಾಡುತ್ತಾರೆ. ತನಗೆ ಅಷ್ಟೊಂದು ಧಾನ್ಯ ಸಂಪತ್ತನ್ನು ನೀಡುವ ಅವಳಿಗೆ ಈ ಮೂಲಕ ಕೃತಜ್ಞತೆಯನ್ನೂ ತೋರಿಸುತ್ತಾನೆ ರೈತ.
ಆದರೆ ಇತ್ತೀಚೆಗೆ ಸೀಗವ್ವನನ್ನು ಕೂಡಿಸುವದು ಕಡಿಮೆಯಾಗಿದೆ. ಕಾರಣ ವಿಚಾರಿಸಿದರೆ, “ಈಗ್ಯಾರೂ ತರೂದಿಲ್ಲ, ತಂದ್ರೂ ಆರತೀ ಮಾಡಾಕ ಯಾರೂ ಬರೂದಿಲ್ಲ ತಂದೇನ ಮಾಡೂದು?” ಎನ್ನುವದನ್ನು ಕೇಳಿ ನಿಜಕ್ಕೂ ವಿಷಾದವಾಯಿತು. ನಾಗರಿಕತೆ ನಮ್ಮ ಬದುಕಿನ ಆಹ್ಲಾದಕರ ಕ್ಷಣಗಳನ್ನು ಕಿತ್ತುಕೊಂಡು ಹೇಗೆ ನಮ್ಮ ಜನಾಂಗವನ್ನು ಬರಡಾಗಿಸುತ್ತಿದೆ! ನಮ್ಮ ಜೀವಶಕ್ತಿಗೆ ಉದರ ಪೋಷಣೆ ಮಾಡುವ ನೆಲದಾಯಿಗೆ ಕೃತಜ್ಞತೆ ತೋರಿಸಲೂ ಕೂಡ ನಮಗೆ ಸಮಯವಿಲ್ಲ!!’
ಹೀಗೆ ಸೀಗಿ ಹುಣ್ಣಿವೆಯಲ್ಲಿ ಮುಖ್ಯವಾದುದು ನೆಲದಾಯಿಗೆ ಬಯಕೆಯೂಟ ಇಯ್ಯವ ಹಬ್ಬ. ಇದು ಬದುಕಿನಲ್ಲಿ ನಮ್ಮನ್ನು ಪೋಷಿಸುವ ಶಕ್ತಿಗೆ ಕೃತಜ್ಞರಾಗಿರಬೇಕೆನ್ನುವ ಉದಾತ್ತ ಸಂಸ್ಕಾರವನ್ನು ಕಲಿಸುವ ಹಬ್ಬದ ವಿಧಿಯಾಗಿದೆ. ಈ ಹಬ್ಬದ ಹಿನ್ನೆಲೆ ರೈತನನ್ನು ಕುರಿತದ್ದಾದರೂ ಹೆಣ್ಣು ಮಕ್ಕಳ ಹಬ್ಬವೆಂದೇ ಪ್ರಚಲಿತವಿದೆ. ಯಾಕೆಂದರೆ ಸೀಗವ್ವನೆನ್ನುವ ಗುಪ್ಪೆಯಾಕೃತಿಗಳನ್ನು ಕುಂಬಾರ ಮನೆಯಿಂದ ತರುವದರಿಂದ ಹಿಡಿದು ಐದೂ ದಿನ ಹಾಡುವ ಆರತಿ ಮಾಡಿ ಸಂಭ್ರಮ ಪಡುವ ಸಂತೋಷ ಹೆಣ್ಣು ಮಕ್ಕಳದು. ಚರಗ ಚಲ್ಲುವದಕ್ಕೆ ಮಾಡಬೇಕಾದ ಅಡಿಗೆಗಾಗಿ ಬೆಳ್ಳಂಬೆಳಗು ಎಚ್ಚರವಿರುವವರು ಅವರೇ ಈ ರಾತ್ರಿ ಓಣಿಯ ಹೆಣ್ಣುಮಕ್ಕಳೂ ಸಹಾಯಕ್ಕೆ ಬಂದಿರುತ್ತಾರೆ. ನಿದ್ದೆ ಓಡಿಸಲು ಆಯಾಸ ಪರಿಹಾರ ಮಾಡಲು ಕತೆ-ಹಾಡುಗಳನ್ನು ಬಳಸುತ್ತಾರೆ. ಚರಗ ಚಲ್ಲುವವರು ಮಾತ್ರ ಗಂಡಸರು. ಅದೊಂದೇ ಸೀಗೀಹುಣ್ಣಿವೆಯ ಅವರ ಹಬ್ಬ. ಸುಗ್ರಾಸ ಭೋಜನವಂತೂ ಅವರಿಗಾಗಿ ಇದ್ದೇ ಇದೆಯಲ್ಲ. ಇದಾವ ಹಬ್ಬದ ಸಂಭ್ರಮಕ್ಕಿಂತ ಕಡಿಮೆ ಇದೆ?
ಸೀಗೀ ಹುಣ್ಣಿವೆಗಾಗೇ ಪ್ರತ್ಯೇಕವಾದ ಹಾಡುಗಳು ಇಲ್ಲ. ಆದರೂ, ಕೆಲವು ಕಡೆಗಳಲ್ಲಿ. ‘ಭಾಗ್ಯದಾ ಲಕ್ಷ್ಮೀ ಬಾರಮ್ಮಾ’ ಅನ್ನುವ ಹಾಡನ್ನು ಧಾನ್ಯದಾ ಲಕ್ಷ್ಮೀ ಬಾರಮ್ಮಾ’ ಎಂದು ಹಾಡುವ ವಾಡಿಕೆ ಇದೆ. ಸೀಗಿ ಹಬ್ಬ ಭೂದೇವಿಯ ಹಬ್ಬವಾದುದರಿಂದ ಈ ಹಾಡು ಬಂದಿರಬೇಕು. ಆದರೂ ಸೀಗವ್ವನ ಹೆಸರಿದ್ದ ಹಾಡುಗಳು ಕಡಿಮೆ. ಇಲ್ಲವೆಂದೇ ಹೇಳಬೇಕು.
ಸೀಗವ್ವನ ಹಬ್ಬ ಭೂದೇವಿಯ ಹಬ್ಬವಾದುದರಿಂದ ಕೇವಲ ಒಕ್ಕಲಿಗರ ಹಬ್ಬ. ಆದರೆ ಗೌರಿ ಹಾಗಲ್ಲ ಎಲ್ಲ ವೃತ್ತಿಯ ಜನ ಎಲ್ಲ ಜಾತಿಯ ಜನ ಅದನ್ನು ಉತ್ಸಾಹದಿಂದ ಮಾಡುತ್ತಾರೆ. ಸೀಗವ್ವನಿಗೆ ಸೀರೆ ಉಡಿಸುವದೆಂದು ಒಕ್ಕಲಿಗರ ಕುಟುಂಬದಲ್ಲಿ ಹೊಸದಾಗಿ ಮದುವೆಯಾದ ಮಗಳನ್ನು ಗಂಡನ ಮನೆಯಿಂದ ಕರೆತಂದು ಐದನೇ ದಿನ ಸೀಗವ್ವನಿಗೆಂದು ತಂದ ಸೀರೆಯನ್ನು ಮಗಳಿಗೆ ಉಡಿಸಿ ಚರಗ ಚಲ್ಲುವ ಹಬ್ಬ ಮುಗಿದಿಂದ ಕಳಿಸಿಕೊಡುತ್ತಾರೆ. ಹಬ್ಬವೂ ಆಯಿತು. ಈ ನವದಲ್ಲಿ ತುಂಬ ದಿನಗಳಿಂದ ದೂರವಿದ್ದ ಮಗಳನ್ನೂ ನೋಡಿದಂತಾಯಿತು.
ಹೀಗೆ ಜನಪದ ಸಂಸ್ಕೃತಿಯು ಹಬ್ಬದ ಆಚರಣೆಗಳೊಂದಿಗೆ ತಮ್ಮ ಬಯಕೆಗಳನ್ನು ಏಕೀಭವಿಸಿದ್ದರೆನ್ನುವದೊಂದು ವಿಶೇಷ. ದೈನಂದಿನ ಬದುಕಿನ ಏಕತಾನತೆಯಿಂದ ಬೇಸತ್ತ ರೈತ ಈ ಹಬ್ಬ-ಹರಿದಿನಗಳಲ್ಲಿ ಹೊಸ ಬದಲಾವಣೆಯಿಂದ ಸಂತಸಪಡುತ್ತಾನೆ. ಒಕ್ಕಲಿಗನಿಗೆ ಭೂಮಿಯೇ ದೇವರು. ಅದಕ್ಕೆ ಇದು ಸುಗ್ಗಿಯ ಹಬ್ಬ.
ಗೌರೀ ಹುಣ್ಣಿವೆ
ಒಂದs ಸೇರೆಣ್ಣಿ ತಂದೇನಿ ಗೌರಿ
ಒಂದs ದೀವಿಗಿ ಹಚ್ಚೇನೆ ಗೌರಿ
ರಾಯರಾಡೂರು ಹಾದಿ ಬೀದ್ಯಾಗ
ಶೆಟ್ಟರಾಡೂದು ಪಟ್ಟಣಸಾಲ್ಯಗs
ನಾವಾಡೂದು ಗೌರೀ ಹುಣ್ಣವ್ಯಾಗs ಕೋಲ ಕೋಲ ||
ಹಳ್ಳಿಯಲ್ಲಿ ಈ ಇಂಪಾದ ಹಾಡು ಕಿವಿಗೆ ಬಿತ್ತೆಂದರೆ ಗೌರೀ ಹುಣ್ಣಿವೆಯ ಹಬ್ಬದ ಪ್ರಾರಂಭೋತ್ಸವ ಆಯಿತೆಂದೇ ಲೆಕ್ಕ. ಈ ಹುಣ್ಣವೆಯಲ್ಲಿ ಅನೇಕ ತರದ ಆಚರಣೆಗಳಿವೆ. ಕೆಲವು ಕಡೆ ಸೀಗವ್ವನನ್ನು ತಂದಂತೆ ಕುಂಬಾರ ಮನೆಯಿಂದ ಗುಪ್ಪೆಯಾಕೃತಿಗಳನ್ನು ತರುತ್ತಾರೆ. ಕೆಲವು ಕಡೆ ಮನೆಯಲ್ಲೋ ಈ ಆಕೃತಿಗಳನ್ನು ಕಟ್ಟಿಗೆಯಲ್ಲಿ ಮಾಡಿಸಿ ಪ್ರತಿವರ್ಷವೂ ಅವನ್ನೇ ಪೂಜಿಸುತ್ತಾರೆ. ಇನ್ನೂ ಕೆಲವೆಡೆ ಓಣಿಯ ಯುವತಿಯರು ಕೆರೆಗೋ ಹೊಳೆಗೋ ಹೋಗಿ ಅಲ್ಲಿಂದಲೇ ಸ್ವಲ್ಪ ದೊಡ್ಡ ಆಕಾರದ ಗೌರಿಯನ್ನು ಮಾಡಿಕೊಂಡು ಹಾಡುತ್ತಾ ತಂದು ಒಂದೊಂದು ಓಣಿಯ ನಿಗದಿ ಪಡಿಸಿದ ಕಟ್ಟೆಗಳ ಮೇಲಿಡುತ್ತಾರೆ. ಇನ್ನು ಕೆಲವೆಡೆ ಆ ಊರಿನ ಪ್ರಸಿದ್ಧ ಈಶ್ವರ ದೇವಸ್ಥಾನದಲ್ಲಿ ಊರವರೆಲ್ಲ ಸೇರಿ ಮಾಡಿಸಿದ ಕಟ್ಟಿಗೆಯ ಆಳೆತ್ತರದ ಬಸವಣ್ಣನ ಮೇಲೆ ಕಟ್ಟಿಗೆಯ ಶಿವ-ಪಾರ್ವತಿಯ ಮೂರ್ತಿಗಳನ್ನು ಕೂಡಿಸುತ್ತಾರೆ.
ಈ ಗೌರಿ ಕೂಡ ಐದು ದಿನ ಒಂಬತ್ತು ದಿನ ಕೂಡುತ್ತಾಳೆ. ಈ ದಿನಗಳಲ್ಲಿ ಹೆಣ್ಣುಮಕ್ಕಳಿಗೆ ಕಿಶೋರಿಯರಿಗೆ ಬಿಡುವೇ ಇಲ್ಲ. ಈ ಐದೂ ದಿನವೂ ಮಧ್ಯಾಹ್ನ ರಾತ್ರಿ ಊಟಗಳನ್ನು ಇವರು ಮನೆಯಲ್ಲಿ ಮಾಡುವದೇ ಇಲ್ಲ. ಓಣಿಯ ಎಲ್ಲ ಕಿಶೋರಿಯರು ತಮ್ಮಂದಿರೊಂದಿಗೆ ತಂಗಿಯರೊಂದಿಗೆ ಮಧ್ಯಾಹ್ನದ ಬುತ್ತಿಯನ್ನು ಕಟ್ಟಿಕೊಂಡು ಊರ ಮುಂದಿರುವ ತೋಪಿಗೋ-ತೋಟಕ್ಕೋ ಹೋಗುತ್ತಾರೆ. ಅಲ್ಲಿ ಒಂದೊಂದು ಗುಂಪು ಒಂದೊಂದು ಸ್ಥಳ ಆರಿಸಿಕೊಂಡು ಸ್ವಚ್ಛಮಾಡಿ ಸುತ್ತಲೂ ಕಲ್ಲುಗುಂಡುಗಳನ್ನಿಟ್ಟು ತಮ್ಮ ಸರಹದ್ದಿನ ಕೋಟೆಗಳನ್ನು ಕಟ್ಟಿಕೊಳ್ಳುತ್ತಾರೆ. ಅಲ್ಲಿರುವ ಒಂದು ಗಿಡಕ್ಕೋ ಇಲ್ಲ ಕಲ್ಲಿಗೋ ಎಲ್ಲರೂ ಸೇರಿ ಪೂಜಿಸುತ್ತಾರೆ. ನಂತರ ಪರಸ್ಪರ ಬುತ್ತಿಯನ್ನು ವಿನಿಮಯ ಮಾಡಿಕೊಂಡು ನಗು-ಹಾಸ್ಯಗಳನ್ನು ನಂಜಿಕೊಂಡು ಊಟ ಮುಗಿಸುತ್ತಾರೆ. ಹೊಟ್ಟೆ ಭಾರವಾಗಿದ್ದರೂ ತೀರದ ಉತ್ಸಾಹ. ಪಾತ್ರೆಗಳನ್ನು ತೊಳೆದಿಟ್ಟುಕೊಂಡು ತಾವು ಬರುವಾಗ ತಂದ ಹಿತ್ತಾಳೆಯ ಕಳಸ ತಂಬಿಗೆಯನ್ನು (ಆರತಿ ತಟ್ಟಿಯಲ್ಲಿಡುವ ಮಂಗಳ ಸೂಚಕ ಕಳಸ) ಒಂದು ಮಧ್ಯವರ್ತಿ ಜಾಗದಲ್ಲಿ ಎಲ್ಲರೂ ಇಟ್ಟು ಅವುಗಳಿಗೆ ತೋಟದಲ್ಲಿ ಸಿಕ್ಕ ಬಗೆ-ಬಗೆಯ ಹೂಗಳನ್ನೇರಿಸುತ್ತಾರೆ. ನಂತರ ಅದರ ಸುತ್ತ ಎರಡು-ಮೂರಡಿ ಜಾಗ ಬಿಟ್ಟು ವರ್ತುಲಾಕಾರವಾಗಿ ಸುತ್ತಿಕೊಂಡು ಹಾಡುಗಳನ್ನು ಹಾಡುತ್ತಾರೆ. ಹೀಗೆ ಊಟಕ್ಕೆ ಬಂದಾಗ ಹಾಡುವ ಹಾಡುಗಳೇ ಬೇರೆ. ರಾತ್ರಿ ಗೌರಿಯು ಎದುರಲ್ಲಿ ಹಾಡುವದೇ ಬೇರೆ. ಮತ್ತು ಬೆಳದಿಂಗಳಲ್ಲಿ ಹಾಡುವ ಹಾಡುಗಳೇ ಬೇರೆ.
ಒಂದೆ ಚಂದದ ಕೋಟಿ
ಅದರೊಳು ಒಂದೆ ಚಂದದ ಬಸವ
ಬಸವಕ ಬಸವೆನ್ನಿರೆ
ಬಸವನ ಪಾದಕ ಶರಣೆನ್ನಿರೆ”
‘ಹೀಗೆ ಎರಡು ಚಂದದ ಕೋಟಿ ಅದರೊಳು ಎರಡು ಚಂದದ ಬಸವ’ ಎಂದು ಮುಂದುವರಿಸುತ್ತಾ ಒಂಬತ್ತು ಕೋಟಿಗಳಾಗುವವರೆಗೆ ಹಾಡುತ್ತಾರೆ. ಹೀಗೆ ಇಂಥವೇ ಅನೇಕ ಹಾಡುಗಳನ್ನು ಹಾಡುತ್ತಾ ಮನೆಗೆ ಬರುತ್ತಾರೆ. ಹೀಗೆ ಐದು ದಿನವೂ ಇವರ ಮಧ್ಯಾಹ್ನದ ಊಟ ಹೊರಗೇ. ಐದನೇ ದಿನ ಕೂಡ ಹೀಗೇ ಹೋಗಿರುತ್ತಾರಾದರೂ ಅಂದು ಉಂಡ ಮೇಲೆ ಹಾಡುವದಿಲ್ಲ. ಮೊದಲೇ ಉಣಿಸಿ ಕಳಿಸಿದ ಗಂಡು ಹುಡುಗರು ಇವರು ಉಂಡು ಬರುವದರಲ್ಲಿ ಅಲ್ಲೇ ಹತ್ತಿರದಲ್ಲಿ ಒಣ ಮಣ್ಣಿನಲ್ಲೆ ನೆಲಕ್ಕೆ ಮಲಗಿಸಿದಂತೆ ಒಂದು ಪುರುಷಾಕೃತಿಯನ್ನು ಮಾಡಿರುತ್ತಾರೆ. ಇದನ್ನು ‘ಕುಂಯ್ಯಾ’ ಎಂದು ಕರೆಯುತ್ತಾರೆ. ಹುಡಿಗೆಯರು ಇದರ ಸುತ್ತಲೂ ಕುಕ್ಕುರಗಾಲಲ್ಲಿ ಕುಳಿತು ಅದನ್ನು ಬಡಿ-ಬಡಿದು ಸತ್ತಾಗ ಅಳುವಂತೆ ಹಾಡಿಹಾಡಿಕೊಂಡು ಅಳುತ್ತಾರೆ.
ಹೋಳಿಗಿ ಮಾಡಿದ್ಯಾ ಕುಂಯ್ಯಾ
ನೀ ಉಣಲೆ ಇಲ್ಲ ಕುಂಯ್ಯಾ
ಹೊಯ್ಕೋತ ಹೋದೆಲ್ಲ ಕುಂಯ್ಯಾ
ನಾ ಹ್ಯಾಂಗ ಮಾಡ್ಲಿ ಕುಂಯ್ಯಾ
ಹೀಗೇ ಹುಗ್ಗಿ ಮಾಡಿದ್ದೆ, ಸಂಡಿಗಿ ಕರದಿದ್ದೆ, ಶ್ಯಾವಿಗೆ ಬಸದಿದ್ದೆ ಆದರೆ ನೀ ಏನೂ ಕಾಣಲಿಲ್ಲ. ಹೊಯ್ಕೋತ ಹೋದಿ ಎಂದೆಲ್ಲಾ ಅಳುತ್ತಾರೆ. ಹಾಗೆ ಅಳುತ್ತಲೇ ಅದರ ಹೊಟ್ಟೆ ಎದೆ ಬಡಿಯುವಾಗ ಮುಳ್ಳು ಚುಚ್ಚಿದೊಡನೆ ತಮ್ಮ ಶೋಕನಾಟಕ ನೋಡುತ್ತ ನಿಂತ ಹುಡುಗರನ್ನು ಬೆನ್ನಟ್ಟಿ ಹೊಡೆಯಲು ಅಟ್ಟಿಸಿಕೊಂಡು ಹೋಗುತ್ತಾರೆ. ಆ ಮಂಗಗಳು ಗಿಡವೇರಿ ಕುಳಿತು ಹಲ್ಲು ಕಿಸಿದಾಗ ಇವರು ನಗುತ್ತ ಕುಂಯ್ಯಾನನ್ನು ಅಲ್ಲೇ ಬಿಟ್ಟು ಕಳಸ ತಂಬಿಗೆಯಲ್ಲಿ ಹುಲ್ಲಿನಿಂದ ಮಾಡಿದ ಜಡೆ ಸಿಗಿಸಿ ಊರ ಕಡೆಗೆ ಮುಖ ಮಾಡುತ್ತಾರೆ.
ಈ ‘ಕುಂಯ್ಯಾ’ ಅಂದರೆ ಯಾರು? ಅವನೇಕ ಸತ್ತ? ಅವನನ್ನು  ಕುರಿತು ‘ಹೊಯ್ಕೊಂತ ಹೋದೆಲ್ಲ’ ಎಂದು ಇವರೇಕೆ ಇಷ್ಟು ಹೀಯಾಳಿಸಿ ತಿರಸ್ಕಾರದಿಂದ ಹಾಡುತ್ತಾರೋ ಈಗಲೂ ತಿಳಿದಿಲ್ಲ. ಈ ಕುರಿತು ಅನೇಕ ಕಡೆ ವಿಚಾರಿಸಿದೆನಾದರೂ ಖಚಿತವಾದ ವಿಷಯ ತಿಳಿಯಲಿಲ್ಲ. ವಿಜಾಪೂರ ಜಿಲ್ಲೆಯಲ್ಲಿ ಮಾತ್ರವೇ ಕೆಲವು  ಕಡೆಗಳಲ್ಲಿ ಈ ಸಂಪ್ರದಾಯವಿದೆ. ನಾವು ಚಿಕ್ಕವರಾಗಿದ್ದಾಗ ಇದನ್ನೆಲ್ಲ ಆಡಿದ ನೆನಪಿದೆ. ಈಗಿನ ಹುಡಿಗೆಯರಿಗೆ ‘ಕುಂಯ್ಯಾ’ ಅಂದರೇನೆಂದು ತಿಳಿಯದು. ಊಟಕ್ಕೂ ಹೊರಗೆ ಹೋಗುವದನ್ನು ಬಿಟ್ಟು ಬಿಟ್ಟಿದ್ದಾರೆ. ಬೆಳಗಾವಿ ಜಿಲ್ಲೆಯ ಕೆಲಭಾಗದಲ್ಲಿ ಮಾತ್ರ ಊಟಕ್ಕೆ ಹೊರಗೆ ಕಟ್ಟಿಕೊಂಡು ಹೋಗುವ ಸಂಪ್ರದಾಯವಿದೆ. ಇದನ್ನು ಅವರು ‘ಅಲ್ಲೀ ಕೆರೆಗೆ ಹೋಗೋದು’ ಅನ್ನುತ್ತಾರೆ. ಹಗಲು ಇದಾದರೆ ರಾತ್ರಿ ಗೌರಿ ಎದುರಿಗೆ ಹಾಡು ಆರತಿಗಳು ನಡೆಯುತ್ತವೆ. ಐದೂ ದಿನಗಳಲ್ಲಿ ಗೌರಿಗೆ ಮಾಡಬೇಕಾದ ಶಾಸ್ತ್ರಗಳೆಲ್ಲಾ ಮುಗಿಯುತ್ತವೆ. ಒಂದು ದಿನ ಎಡಿ ತುಂಬಿ ಗೌರಿಯನ್ನು ಗಂಡನ ಮನೆಗೆ ಕಳಿಸಲಾಗುತ್ತದೆ. ಅವತ್ತೆಲ್ಲ ಉಡಿ ತುಂಬುವ ಹಾಡುಗಳನ್ನೇ ಹಾಡುತ್ತಾರೆ. ಒಂದು ಹೀಗಿದೆ.
ಬಂಗಾರ ಹೆಣೂಲಾ ಬೆನ್ನೀಗೆ ಬಡಿಯೂತ
ಅಲ್ಲಿ ನಮ್ಮ ಗೌರಾ ಪಗಡ್ಯಾಡೆ ಸೋ
ಅಲ್ಲಿ ನಮ್ಮ ಗೌರಾ ಪಗಡ್ಯಾಡಿದರಾಡಲಿ
ಬಲ್ಲಿದ್ದ ಶಿವಾ ಮನಸೋತ ಸೋ
ಬಲ್ಲಿದ್ದರಾಯಾ ಮನಸೋತರ ಸೋಲಾಲಿ
ಹರಳಾಕಿದ ಮಂಚಾ ಲಿಕಿ ಲಿಕಿ ಸೋ
ಬಲ್ಲಿದ್ದ ರಾಯಾ ಮನ ಸೋತಾರ ಸೋಲಾಲಿ
ಮುತ್ತಾಕ್ಹಿದ ಮಂಚಾ ಲಿಕಿ ಲಿಕಿ ಸೋ
ಹುತ್ತೀನ ಮಣ್ಣ ತಂದು ಕೆತ್ತಿ ಲಿಂಗವ ಮಾಡಿ
ಎತ್ತ ಮೋರ‍್ಯಾನ ಬಸವಾ ನಮ್ಮ ಬಸವಾಗ
ಹೊಸ ಮುತ್ತ ನೀಡಿ ಶರಣೆಂಬೆ ಸೋ
ಹೊಸಾ ಸೀರಿ ಉಡಸ್ಯಾರ ಹೊಸಾ ಕುಬಸ ತೊಡಸ್ಯಾರ
ಹೊಸಾ ಮರದಾಗ ಉಡಿಯಕ್ಕಿ ಸೋ
ಹೊಸಾನೆ ಮರದಾಗ ಉಡಿಯಕ್ಕಿ ಹಾಕೊಂಡು
ಕಳಿಬಂದ ಶಿವನ ಅರಮನಿಗೆ ಸೋ
ಕಳಿ ಬಂದೆವು ನಮ್ಮ ಕಳಿಯುಳ್ಳ ಗೌರವ್ವನ
ಕಳಿ ಬಂದೆವು ಶಿವನ ಅರಮನಿಗಿ ಸೋ |
ಹೀಗೆ ಪಗಡೆಯಾಡುತ್ತಿದ್ದ ಗೌರಿಯನ್ನು ಕಂಡು ಶಿವ ಮೋಹಿಸುತ್ತಾನೆ. ವಿರಹದಿಂದ ನಿದ್ದೆ ಇಲ್ಲದೆ ಅವನ ಹರಳು- ಮುತ್ತು ಕೆತ್ತಿದ ಮಂಚ ರಾತ್ರಿಯೆಲ್ಲ ನಿದ್ದೆ ಲಿಕಿ ಲಿಕಿ ಎಂದು ಕಿರಗುಡುತ್ತದೆ. ಶಿವ ಕೂಡ ನಮ್ಮ ಗ್ರಾಮೀಣ ಯುವಕನಾಗಿ ಬಿಟ್ಟಿದ್ದಾನೆ. ಅಂತೂ ಮದುವೆ ಮಾಡಿ ಅವಳನ್ನು ಗಂಡನ ಮನೆಗೇನೋ ಕಳಿಸಿದರು. ಆದರೆ ಅವಳೊಬ್ಬಳೊಂದಿಗೇ ಶಿವ ಸಂಸಾರ ಮಾಡಿದನೇ? ಗಂಗೆಯನ್ನು ಬಯಸಿದ. ಮದುವೆಯಾದ ಮನೆಗೂ ತಂದ. ಈಗ ಗೌರಿಯ ಪ್ರತಿಕ್ರಿಯೆ ಏನು? ಜಾನಪದ ರಸಿಕ ಈ ಪ್ರಸಂಗವನ್ನು ತುಂಬ ರಸವತ್ತಾಗಿ ವರ್ಣಿಸುತ್ತಾನೆ. ಇಲ್ಲಿ ನೋಡಿ ಹೀಗಿದೆ?
ಹಳ್ಳದ ದಂಡೀಲೆ ಹೂವ ಕೊಯ್ಯುವ ಜಾಣಿ
ಲಿಂಗಕ್ಕೊಂದ್ಹೂವ ದಯಮಾಡ ಕೋಲ
ಲಿಂಗಕ್ಕೊಂದ್ಹೂವ ದಯಮಾಡಿದರ ಮಾಡೇನ
ನಮ್ಮವ್ವ ನಮಗ ಬಯದಾಳ
ನಮ್ಮಪ್ಪ ನಮಗ ಬಡದಾನ ಕೋಲು
ನಿಮ್ಮವ್ವ ಬಯದಾಂಗ ನಿಮ್ಮಪ್ಪ ಬಡಿದಂಗ
ಬಂದೀಯೇನ ಗಂಗಾ ನನ್ನ ಜಡಿಯೊಳಗ ಕೋಲ
ಜಡಿಯೊಳಗ ಬಂದರ ಜನ ಏನ ಅಂದೀತು
ಮಡದಿದ್ದಾಳ್ಹೋಗೋ ಮನಿಂiಂiಗ ಕೋಲ
ಮಡದೀನ ಕಾಣಲ್ದ ಇಂದೀಗ ಹನ್ನೆರಡೊರುಷ
ಬಂದೀಯೇನ ಗಂಗಾ  ನನ್ನರಮನಿಗಿ ಕೋಲ
ಬಾಳೀಯ ಬನದನ್ನ ಬಾಲುಳ್ಳ ಗಿಣಿಗೋಳ್ಯಾ
ಹೋಗಿ ಗೌರಮ್ಮಗ ಹೇಳಬ್ಯಾಡ್ರೆ ಕೋಲ
ಬಡ ಬಡ ಬಂದಾನ ಬಾಗಲದಾಗ ನಿಂತಾನ
ಏಳಗೌರಮ್ಮ ಮನಗೀದಿ ಕೋಲ
ಏಳೇಳಗೌರಮ್ಮ ಏಟೊತ್ತ ಮಲಗೀದಿ
ಶಿವರಾಯ ನಿನಮ್ಯಾಲ ಸೌಂತೆಂದ ಕೋಲ
ಮಲಗೀದ ಗೌರಮ್ಮ ಎದ್ದಾದರ‍್ಹೋಗ್ಯಾಳ
ಬಂಗಾರದ ಗಿಂಡಿ ಇಂದ್ಯಾಕ ಬಂದಾಳ
ಕುಂದರ ಹಾಕ್ಯಾರ ಮಣಿ ಚೌಕ ಕೋಲ
ಕುಂದರ ಬಂದಿಲ್ಲ ನಿಂದರ ಬಂದಿಲ್ಲ
ಅಣ್ಣ ಒಂದು ಮಾತು ಹೇಳಲು ಬಂದೆ ಕೋಲ
ಅದು ಏನ ಗೌರಮ್ಮ ನನಗೇಳ ಮದಲ
ಶಿವರಾಮ ನನಮ್ಯಾಲ ಸೌಂತೆಂದ ಕೋಲ
ಸೌತೀನ ತಂದರ ಆ ಚಿಂತಿ ನಿನಗ್ಯಾಕ
ಸುಮ್ಮನಿರ ಹೋಗ ಶ್ರೀಗೌರಿ ಕೋಲ
ಅಲ್ಲೀದ ಗೌರಮ್ಮ ಎದ್ದಾದರು ಬಂದಾಳ
ಎದ್ದು ಬಂದಾಳ ತನ್ನ ಅರಮನಿಗಿ ಕೋಲ
ಹಳ್ಳಕೊಳ್ಳವ ತಿರುಗಿ ಬ್ಯಾಸತ್ತು ಬಂದೀನಿ
ಬಾಗೀಲ ತೆರಿಯ ಶ್ರೀ ಗೌರಿ ಕೋಲ
ದೇಶ ದಿಕ್ಕವ ತಿರುಗಿ ಬ್ಯಾಸತ್ತು ಬಂದೀನಿ
ಸಿಟ್ಟೇನ ಶ್ರೀಗೌರಿ ಕದ ತೆರಿಯ ಕೋಲ
ಒಂದ ಗಿಂಡಿ ಕೊಡು ಅಂದ್ರ ಎಡ್ಡನೆ ಕುಡತಿದಿ
ನಿನಗೆರಡೇನ ಮನಸ ಶ್ರೀ ಗೌರಿ ಕೋಲ
ಅಯ್ಯ  ಅಯ್ಯ ಶಿವನೇ ಅಣಕದ ಮಾತ್ಯಾಕ
ಸುರಳೀ ಕೆಂಜೆಡಿಯ ಮೊಗಟವ ಕೋಲ
ಸುರಳೀನೇ ಕೆಂಜೆಡಿಯ ಮೊಗಟದೊಳಗಿರುವ
ಸುಖನಾರಿಗೊಂದು ನಿನಗೊಂದು ಕೋಲ
ಒಂದ ಮಣಿ ಹಾಕಂದ್ರ ಎಡ್ಡೇನ ಹಾಕಲೀದಿ
ನಿನಗೆಡ್ಡೇನ ಮನಸ ಶ್ರೀಗೌರಿ ಕೋಲ
ಅಯ್ಯ ಅಯ್ಯ ಶಿವನ ಅಣಕದ ಮಾತ್ಯಾಕ
ಸುರಳೀ ಕೆಂಜಡಿಯ ಮೊಗಟವ ಕೋಲ
ಸುರಳೀನೇ ಕೆಂಜಡಿಯ ಮೊಗಚಾದ ಒಳಗಿರುವ
ಸುಖನಾರಿಗೊಂದು ನಿನಿಗೊಂದು ಕೋಲ
ಬಾಗಿ ಬಾರಯ್ಯಾ ಶಿವನೇ ಬಾಗೀಲ ಬಡಿದಾದ
ಬಾಯಾಗಿನ ಹಲ್ಲ ಉದರ‍್ಯಾವ
ಬಾಯೊಳಗಿನ ಹಲ್ಲ ಉದರ‍್ಯಾವ
ಜಡಿಯನ ಬಾಲಿ ಬಿದ್ದಾಳು ಜತನವ ಕೋಲ
ಶಿವ ತಾನು ಗಂಗೆಯನ್ನು ತಂದಿದ್ದು ಅವಳಿಗೆ ಗೊತ್ತಿಲ್ಲವೆಂದು ತಿಳಿದಿರುತ್ತಾನೆ. ಗೌರಿಯಾದರೋ ಘಾಟಿ ಎರಡು ಗಿಂಡಿ ನೀರು ಎರಡು ಮಣೆ ನೀಡಿ ಅವನ ಕಳ್ಳತನ ತನಗೆ ಗೊತ್ತಾಯಿತು ಎಂದು ಸಾರುತ್ತಾಳೆ. ಅಲ್ಲದೆ ಒಳಗೆ ಬರುವಾಗ ಅಷ್ಟೊಂದು ಖುಷಿಯಿಂದ ನಗುತ್ತಿರುವ ಶಿವನಿಗೆ, “ಬಾಗಿ ಬರದಿದ್ದಾರೆ ಹಲ್ಲುದುರಬಹುದೆಂದೂ ಜಡೆ ಬಾಗಿಲಿಗೆ ಬಡಿದು ಗಂಗೆ ಬಿದ್ದಾಳೆಂದೂ” ಹಾಸ್ಯ ಮಾಡಿ ಅವನನ್ನು ಎದುರುಗೊಳ್ಳುವ ರೀತಿ ಬಹಳ ಹಾಸ್ಯಮಯವಾಗಿ ಮಾಡಿದೆ. ಗೌರಿಯ ಸಂತಾಪ ಕೂಡ ಈ ವ್ಯಂಗ್ಯದಲ್ಲಿ ಹರಿತವಾಗಿದೆ. ಅಣ್ಣನಿಗೆ ಹೇಳಿದರೆ ಉದಾಸೀನ ಮಾಡಿದ ಪಾಪ ಇನ್ನೇನು ಮಾಡಿಯಾಳು? ಸವತಿಯನ್ನು ಸ್ವಾಗತಿಸುವದು ಅನಿವಾರ್ಯ ಶಿವನಾದರೋ ಅವಳನ್ನು ತಂದದ್ದು ಹೇಳೊಲ್ಲ. ಕಾಡು-ಮೇಡು ಅಲೆದು ದಣಿದಿದ್ದೇನೆ ಬಾಗಿಲು ತೆಗೆ ಅಂದರೆ ಅವಳು ಹಾಸ್ಯ ಮಾಡುತ್ತಲೇ ಚುಚ್ಚಿ ಸಮಾಧಾನ ಮಾಡಿಕೊಂಡಳು.
ಆಯಿತು ಸವತಿ ಏನೋ ಬಂದಳು ಒಂದಿನವೂ ಅವರಿಬ್ಬರಲ್ಲಿ ಹೊಂದಾಣಿಕೆ ಆಗಲಿಲ್ಲ. ದಿನನಿತ್ಯ ಜಗಳವೇ ಜಗಳ. ಇವರಿಬ್ಬರ ಜಗಳದ  ಹಾಡುಗಳು ಜನಪದ ಸಾಹಿತ್ಯದಲ್ಲಿ ಲೆಕ್ಕವಿಲ್ಲದಷ್ಟಿವೆ.
ಗೌರಿ :
ನಮ್ಮವ್ರು ಬರತಾರ ಕೇಳಲೆ ಗಂಗಿ
ನೀ, ಆನಿ ಅಂಬಾರಿ ಮ್ಯಾಲೆ
ನಿಮ್ಮವ್ರು ಬರತಾರ ಮೀನು
ಮಸಳಿ ಹಂಗ ಕೇಳಲೆ ಗಂಗಿ
ಸುಮ್ಮನೊಳಿಯಾಕ ಹೋಗ
ಗಂಗಾ :
ಆತಗ ಹೇಳಸೇನು
ಗಾತವ ಮಾಡಿಸೇನು
ರೀತಿ ಸಂಗಾಟ ಇರವ ಕೇಳಲೆ ಗೌರಿ
ಗೌರಿ
ನಮ್ಮವ್ರು ಕೊಟ್ಮಾರ ತಾಮರದ ಕೊಡ
ನಿಮ್ಮವ್ರು ಕೊಟ್ಮಾರ ಆರ‍್ಯಾಣಾ ಪರ‍್ಯಾಣಾ
ಸುಮ್ಮನೊಳಿಯಾಕ ಹೋಗ ಕೇಳತಿ ಗಂಗಿ
ಸುಮ್ಮನೊಳಿಯಾಕ ಹೋಗ
ಗಂಗಾ :
ಆತಗ ಹೇಳಸೇನು
ಗಾತನ ಮಾಡಿಸೇನು
ರೀತಿ ಸಂಗಾಟ ಇರುವ
ಕೇಳಲೆ ಗೌರಿ ರೀತಿ
ಸಂಗಾಟ ಇರುವ
ಗೌರಿ :
ಮೀನ ಮಾರಾವ್ರ ಮಗಳ ಕೇಳಲೆ ಗಂಗಿ
ನೀನು ಕಬ್ಪಲಗಿತ್ತೆ ಮೀನು ಮಾರಾದು
ಬಿಡಿಸಿ ಮಾಲಿನಾಗಿಡ ಸೀನಿ
ಸುಮ್ಮನೊಳಿಯಾನ ಹೋಗ ಕೇಳಲೆ ಗಂಗಿ
ಗಂಗಾ :
ಆತಗ ಹೇಳಸೇನು
ಗಾತವ ಮಾಡಿಸೇನು
ರೀತಿ ಸಂಗಾಟ ಇರುವ
ಕೇಳಲೆ ಗೌರಿ ರೀತಿ ಸಂಗಾಟ ಇರುವ
ಗೌರಿ :
ಹುಲ್ಲ ಮಾರಾವ್ರ ಮಗಳ    ಚಲ್ಲಾಟ-ಪಲ್ಲಾಟ ನಿನಗ್ಯಾಕ
ಹುಲ್ಲ ಮಾರಾದು ಬಿಡಿಸಿ
ಹೂವಿನೊಳಗಿಡ ಸೀನಿ ಗಂಗೀ
ಸುಮ್ಮನೊಳಿಯಾಕ ಹೋಗ
ಗಂಗಾ :
ಆತಗ ಹೇಳಸೇನು
ಗಾತವ ಮಾಡಿಸೇನು
ರೀತಿ ಸಂಗಾಟ ಇರುವ
ಕೇಳಲೆ ಗೌರಿ ರೀತಿ ಸಂಗಾಟ ಇರುವ
ತೊಂಬತ್ತೇಳ ಕೋಟಿ
ಸಮರದದೊಳಗಿರುವ
ಲಿಂಗವಂತರು ಕೇಳುತಿದ್ದರ
ಇವರ ಜಗಳ ಹೊಂದಿಸಿ ನೋಡುತಿದ್ದರ
ಇಲ್ಲಿ ಗೌರಿಯದೇ ಜೋರು. ಅವಳಾದರೋ ಶ್ರೀಮಂತರ ಮಗಳು. ಅದಕ್ಕೇ ಗಂಗೆಯ ತೌರಿನ ಬಡತನವನ್ನು ಎತ್ತೆತ್ತಿ ಚುಚ್ಚುತ್ತಿದ್ದಾಳೆ. ಸವತಿಯರಲ್ಲಿ ಈ ಜಗಳ ಸಾಮಾನ್ಯ. ಅದರಲ್ಲಿ ಒಬ್ಬಳು ಶ್ರೀಮಂತ ಪುತ್ರಿಯಾಗಿದ್ದರೆ ಆ ಅಹಂಕಾರವೇ ಜಗಳಕ್ಕೆ ಕಾರಣವಾಗುತ್ತದೆ. ಪಾಪ ಗಂಗಿಯದೊಂದೇ ಮಾತು. ಗಂಡನಿಗೆ ಹೇಳಿ ಮಾಡಿಸುತ್ತೇನೆ ನಿನಗೆ ಘಾತ ಸುಮ್ಮನಿರು. ರೀತಿ ರಿವಾಜಿನಿಂದ ಇಬ್ಬರೂ ಹೊಂದಿಕೊಂಡಿರೋಣ ಎಂದು ಸಮಾಧಾನ ಹೇಳುತ್ತಾಳೆ, ಬಡವರ ಮಗಳಿಗೆಲ್ಲಿ ಬಾಯಿ ಇರುತ್ತದೆ ? ಎಷ್ಟೇ ಹೀಯಾಳಿಸಿ ಮಾತಾಡಿದರೂ ಅವಳಿಗೆ ತಿರುಗಿ ಉತ್ತರ ಕೊಡಲು ಯಾವ ಬಲವಿದೆ? ಗಂಡನ ಪ್ರೀತಿ ಒಂದೇ. ಅದನ್ನೇ ಮುಂದು ಮಾಡುತ್ತಾಳಾದರೂ ಅಲ್ಲಿಯವರೆಗೆ ಹೋಗಿ ಮನೆಯ ಯಜಮಾನನಿಗೆ ಇಂಥ ಸಣ್ಣ ವಿಷಯಗಳಿಂದ ಕಿರಿಕಿರಿಯನ್ನುಂಟು ಮಾಡುವುದು ಬೇಡ ಹೊಂದಿಕೊಂಡು ರೀತಿ ರಿವಾಜಿನಿಂದ ಇರೋಣ ಎಂದೇ ಹೇಳುತ್ತಾಳೆ. ಕಿರಿಯ ಸತಿಯಾದರು ಗಂಡ. ಬಲವು ತನಗಿದ್ದರೂ ಆ ಅಹಂ ಅವಳನ್ನು ಕೆಡಿಸದಂತೆ ಬಡತನದಲ್ಲಿ ಬೆಳೆದ ಸಂಸ್ಕಾರ ಅವಳಿಗೆ ಕಲಿಸಿಕೊಟ್ಟಿದೆ. ಯಾರೊಬ್ಬರಾದರೂ ಸರಿಯದಿದ್ದರೆ ಕಿಚ್ಚು ಮನೆಯನ್ನೇ ಸುಟ್ಟೀತು.
ಜಾನಪದ ಸಾಹಿತ್ಯ ದರ್ಶನ : ಸೀಗೀಹುಣ್ಣಿವೆ ಮತ್ತು ಗೌರೀಹುಣ್ಣಿವೆಗಳು – 2
ಹೀಗಿರುವಾಗೊಮ್ಮೆ ಗೌರಮ್ಮನನ್ನು ಅವಳಣ್ಣ ಕರೆಯಲು ಬರುತ್ತಾನೆ. ಅವನು ಬರುವ ರಭಸವನ್ನು –
ಗಡಗಡ ಗದ್ದರಸುತ ಮುಗಲ ಚಂಡಾಡುತ್ತ
ವನಪಿನ ಕುದರೀ ತಿರವೂತ ಬಂದಾನ
ತಂಗೀ ಗೌರಮ್ಮನ ಕರಿ ಬಂದ ರನ್ನದ ಕೋಲ
ಗೌರಮ್ಮನಿಗೆ ಹಿಗ್ಗೋ ಹಿಗ್ಗು ಪತಿರಾಯನ ಅಪ್ಪಗೆ ಬೇಡುತ್ತಾಳೆ.
ಹಾಲಿಲೆ ಮುಖವ ತೊಳಿಯಾತ ಕೇಳ್ಯಾಳ
ಹೋಗಿ ಬರತೀನಿ ಶಿವರಾಯ ತವರೀಗೆ
ಆದರೆ ಶಿವರಾಯನಿಗೋ ಅವಳನ್ನು ತವರಿಗೆ ಕಳಿಸುವ ಮನಸ್ಸಿಲ್ಲ ಬಿಟ್ಟಿರಲು ಆಗುತ್ತಿಲ್ಲ. ಬಹುಶಃ ಗಂಗೆ ಬರುವುದಕ್ಕಿಂತ ಮೊದಲಿರಬೇಕು…!
ಹಾಲು ಬಾನುಣ್ಣ ಗೌರಿ ಮೇಲ್ ವೀಳೆ ಮೆಲಿಯ ಗೌರಿ
ಹೋಗಬೇಡ ಶ್ರೀಗೌರಿ ತವರೀಗೆ
ಎಂದು, ’ಸುಖವಾಗಿ ಉಂಡುಣ್ಣಲು ಕೊರತೆ ಇಲ್ಲ. ಆರಾಮವಾಗಿರು’ ಎನ್ನುತ್ತಾನೆ. ಆದರೆ ತವರು ಮನೆ ಬಡತನದ್ದಾದರೆ ಹೆಣ್ಣಿಗೆ ಹಂಬಲ ಕಡಿಮೆಯಾದೀತೇ? ಗಂಡನ ಮನೆಯಲ್ಲಿ ಅವಳು ಹಾಲಿನಲ್ಲೇ ಮುಖ ತೊಳೆಯಲಿ ಆದರೂ ತವರಿನ ರೊಟ್ಟಿಯಷ್ಟು ರುಚಿಯಾದುದು ಅವಳಿಗೆ ಬೇರೆ ಏನಿದು?
ರಾಜಗಿರಿಯ ಪಲ್ಲ್ಯಾ ರಾಗಿ ಜೋಳದ ರೊಟ್ಟಿ
ರಾಜ್ಯಕ ತೌರವರು ಬಡವರ
ರಾಜ್ಯಕ ತೌರವರು ಬಡವರ ಅವರ
ಮನಿಯಾಗ ನಾಕು ದಿನಾ ಇದ್ದ ಬರುವೇನು
ಎಂದು ತವರಿನ ರಾಜಗಿರಿ – ರಾಗಿರೊಟ್ಟಿಯನ್ನು ತಿನ್ನುವ ಆಶೆ ತೋರುತ್ತಾಳೆ. ಆದರೂ ಗಂಡ ಕಳಿಸುತ್ತಲಿಲ್ಲ ತುಪ್ಪ  – ಬಾನುಣ್ಣು – ಮೆತ್ತೀಮ್ಯಾಲೆ ಮಲಗು ಹೋಗಬೇಡ ಎನ್ನುತ್ತಿದ್ದಾನೆ. ಅವಳದೂ ಹಟ. ಗುಂಜಗೋಳಿ ಪಲ್ಲೆ ಕೆಂಜೋಳದ ರೊಟ್ಟಿ ತಿನ್ನುವ ಬಡವರಾದರೂ ನಾಲ್ಕು ದಿನವಿದ್ದು ಬರುವೆ ಎನ್ನುವ ಅವಳ ಹಟಕ್ಕೆ ಸೋಲುತ್ತಾನೆ. ಒಪ್ಪುತ್ತಾನೆ.
ಕುಂತೀದ ಗಣಪಣ್ಣ ಅಳವೂತ ಎದ್ದಾನ
ನಾನೂ ಬರತೀನೆ ನಿನಗೂಡ ಕೋಲ
ಗಣಪ್ಪ ಕೂಡ ತಾಯಿಯೊಂದಿಗೆ ಹೊರಡುವ ಆಶೆ ತೋರುತ್ತಾನೆ. ಸರಿ ಅವನನ್ನೂ ಕರೆದುಕೊಂಡು ಗೌರಿ ತವರಿಗೆ ಹೊರಡುತ್ತಾಳೆ. ಇಲ್ಲಿ ಹೆಣ್ಣಿನ ತವರಿನ ಹಂಬಲವನ್ನು ತೋರಿಸಲೆಂದೇ ಗೌರಿಯನ್ನು ಬಡವರ ಮಗಳನ್ನಾಗಿ ರೂಪಿಸಲಾಗಿದೆ. ಗಂಗೆ- ಗೌರಿಯರ ಜಗಳದಲ್ಲಿ ಉಳ್ಳವರ ಮಗಳಾಗಿ ದರ್ಪ ಮೆರೆದ ಗೌರಿ, ಇಲ್ಲಿ ಇಲ್ಲದವರ ಮಗಳಾಗಿ ದೈನ್ಯತೆಯ ಮೂರ್ತಿಯಾಗುತ್ತಾಳೆ. ಹೀಗೆ ಗಣಪ್ಪನೊಂದಿಗೆ ತೌರಿಗೆ ಬಂದ ಗೌರಿ ಗಣಫ್ಪರೊಳಗೆ ಒಂದಿನ ವಾದ – ವಿವಾದ ಏಳುತ್ತದೆ. ಗಣಪ್ಪ ಬಾಲಕನಾದರೂ ಚುರುಕುಮತಿ ಮಾತಿನಲ್ಲಿ ಅವನನ್ನು ಸೋಲಿಸುವವರಿಲ್ಲ ತವರಿಗೆ ಬಂದ ತಾಯಿ-ಮಗನನ್ನು ಆದರಿಸಲು ತವರವರು –
ದುಂಡಗೋದಿಯ ಬೀಸೆ ಗುಂಡಗಡಬವ ಮಾಡೆ
ಪುಂಡ ಗಣಪನನ ಉಡಿಯಲ್ಲೆ ಕೋಲೆನ್ನ ಕೋಲೆ
ಪುಂಡ ಗಣಪನ್ನ ಉಡಿಯಲ್ಲೆ ಕಟ್ಟಿದರ
ಸಾಲಲಿಲ್ಲಂತ ಅಳುವಾನ ಕೋಲೆನ್ನ ಕೋಲೆ
ಮೊದಲೇ ಗಣಪ್ಪನ ಹೊಟ್ಟೆ. ಸಾಲಲಿಲ್ಲ ಎಂದು ಅಳುವುದಕ್ಕೇ ಪ್ರಾರಂಭಿಸಿದ. ತಾಯಿಗೋ ಸಂಕಟ ತವರವರು ಏನೆಂದುಕೊಳ್ಳುತ್ತಾರೋ ಏನೋ.
ಸಾಲಲಿಲ್ಲಂತ ಬಾಯಿ ಬಡಿಯಲಿ ಬ್ಯಾಡೋ
ಬಾಲ ನನ್ನ ತವರವರು ಬಡವರು ಕೋಲೆನ್ನ ಕೋಲೆ
ಮಗನೆದುರು ಬೇಡಿಕೊಳ್ಳುತ್ತಾಳೆ. ರಂಬಾಟ ಮಾಡಿ ನೆರೆಯವರ ಮುಂದೆ ತಲೆ ತಗ್ಗಿಸುವಂತಾಗಬಾರದಲ್ಲ ತವರವರ ಬಡತನ ಎತ್ತಿ ಸಮಾಧಾನ ಮಾಡಲು ಹೋದರೆ ಅವನು ಕೇಳಿಯಾನೆ?
ಬಡವರು ಇದ್ದರ ತಮ್ಮಷ್ಟಾಕ ತಾವಿರಬೇಕ
ನನ್ನ ನಿನ್ಯಾಕ ಕರಸ್ಯಾರ ಕೋಲೆನ್ನ ಕೋಲೆ
ಎಂದು ಸವಾಲೆಸೆಯುತ್ತಾನೆ. ತಾಯಿಗೆ ದಿಕ್ಕೇ ತೋಚುವುದಿಲ್ಲ ಸಜ್ಜಿ ಜೋಳ ಅಕ್ಕಿ ಬೀಸಿ ಕಡಬು ಮಾಡಿಕೊಟ್ಟರೂ ಅವನದೊಂದೇ ಹಟ ಸಾಲಲಿಲ್ಲ ಅಂತ. ಇವಳದೊಂದೇ ಮಾತು ಬಡತನದ್ದು ಹಾಗಿದ್ದರೆ ನಮ್ಮನ್ನೇಕೆ ಕರಿಸಿದರು ಕರಿಸಿದ ಮೇಲೆ ಸರಿಯಾದ ಸತ್ಕಾರ ಮಾಡಲಿ ಎಂದು ಗಣಪ್ಪ ಕೊನೆಗೆ.
ಬಡವರ ಇದ್ದರ ತಮ್ಮಷ್ಟಕ ತಾವಿರಬೇಕ
ನನ್ನ ನಿನ್ನ್ಯಾಕ ಕರಸ್ಯಾರ ಹಡದವ್ವ
ಹತ್ತೆಮ್ಮಿ ನಮಗ ಬಳುವಳಿ ಕೋಲೆನ್ನ ಕೋಲೆ
ಹತ್ತೆಮ್ಮಿ ನಮಗ ಬಳುವಳಿ ಹಡದವ್ವ
ಹೊಡೆದಚ್ಚಂತೇಳ ಹೊರಿಯಾಕ ಕೋಲೆನ್ನ ಕೋಲೆ
ಹೇಗಿದೆ? ಗಣಪ್ಪನ ವರಸೆ! ಇವನ ಬಾಯಿ ಮುಚ್ಚಿಸಲು ಅದೊಂದೇ ದಾರಿಯಾಗಿರಬೇಕು ಪಾಪ ಅವರಿಗೆ. ಕರಿಸಿದ್ದಕ್ಕೇ ಹೊಟ್ಟೆ ತುಂಬ ಹಾಕದಿದ್ದರೆ ಬಿಡರಿ ಮನೆಯಲ್ಲಿಯ ಎಮ್ಮೆಗಳಲ್ಲಿ ಹತ್ತೆಮ್ಮಿಗಳನ್ನು ನಮಗೆ ಕಾಣಿಕೆಯಾಗಿ ಕೊಡಲಿ ಎನ್ನುತ್ತಾನೆ. ಜನಪದರು ಈ ಲೌಕಿಕದ ಆಸೆ ಆಕಾಂಕ್ಷೆಗಳನ್ನು ದೇವರಿಗೂ ಆರೋಪಿಸಿದ್ದಾರೆ.
ಹೀಗೆ ತವರಿಗೆ ಬಂದು ತುಂಬ ದಿನಗಳಾದ ಮೇಲೆ ಗೌರಿಯನ್ನು ಕರೆದೊಯ್ಯಲು ಗಂಡ ಬರುತ್ತಾನೆ. ಆದರೆ ತಾಯಿಗೋ ಅವಳನ್ನು ಕಳಿಸಲೇ ಮನಸ್ಸಿಲ್ಲ. ಬಹಳ ದಿನಗಳ ಮೇಲೆ ಕಾಡಿ ಬೇಡಿದ ಮೇಲೆ ಕಳಿಸಿದ್ದಾರೆ. ಮತ್ತೀಗ ಕರೆದೊಯ್ದರೆ ಎಂದು ಕಳಿಸುವರೋ ಏನೋ. ಅದಕ್ಕಾಗೀ ಅವಳು ಅವರ‍್ಯಾರಾದರೂ ಕರೆಯಲು ಬಂದಾಗ ಒಂದೊಂದು. ನೆವ ಹೇಳುತ್ತಾಳೆ.
ಹಿಂಗ ನಮ್ಮ ಗೌರವ್ವಗ
ಗಂಡ ಕರಿಯಲು ಬಂದ
ಗೊಂಡೇದ ಸೆರಗ ಮುಗಿದಿಲ್ಲ ಕೋಲು
ಮತ್ತ ಹೋಗಿ ಬರ‍್ರೆ ಮಗಳೀಗೆ ಕೋಲ
ಅವಳ ಸೆರಗಿನ ಗೊಂಡೆ ಹಾಕುವುದು ಇನ್ನೂ ಮುಗಿದಿಲ್ಲ. ಮತ್ತೊಮ್ಮೆ ಬರಬೇಕು ಎಂದು ಗಂಡನನ್ನು ತಿರುಗಿ ಕಳಿಸುತ್ತಾಳೆ. ಹಳ್ಳಿಯಲ್ಲುಡುವ ಇಲಕಲ್ಲು ಸೀರೆಯ ಸೆರಗಿಗೆ ಕರಿ ಎನ್ನುವ ಉದ್ದುದ್ದ ನೂಲಿನ ಎಳೆಗಳಿರುತ್ತವೆ. ಅದನ್ನು ಹಾಗೇ ಉಡುವಂತಿಲ್ಲ. ಅವನ್ನು ಕೂಡಿಸಿ ಕಲಾತ್ಮಾಕವಾಗಿ ಎರಡು ಮೂರು ಸಾಲಿನ ಗಂಟುಗಳನ್ನು ಹಾಕುತ್ತಾರೆ. ಇದಕ್ಕೆ ಗೊಂಡೆ ಕಟ್ಟುವುದು ಅನ್ನುತ್ತಾರೆ. ಕರಿ ಇದ್ದ ಸೀರೆ ಉಡುವುದು ಅಪಶಕುನ ಎಂಬ ನಂಬಿಕೆ ಹಳ್ಳಿಯಲ್ಲಿದೆ. ಈ ನೆವ ಹೇಳಿದರೆ ಗಂಡ ಹೇಗೆ ಒತ್ತಾಯ ಮಾಡಬಲ್ಲನು? ಹಿಂದಿರುಗಿ ಹೋಗುತ್ತಾನೆ. ಆದರೆ ಕೆಲ ದಿನಗಳ ಮೇಲೆ ಮಾವ ಬರುತ್ತಾನೆ.
ಹಿಂಗ ನಮ್ಮ ಗೌರವ್ವಗ
ಮಾವ ಕರಿಯಲು ಬಂದ
ಮಲ್ಲೀಗಿ ಶಾಲ ಮುಗಿದಿಲ್ಲ ಕೋಲ
ಎನ್ನುತ್ತಾಳೆ ತಾಯಿ, ಗೆಳತಿಯರಿಂದ ಶಾಲಿನ ಮೇಲೆ ಮಲ್ಲಿಗಿ ಹೂವಿನ ಕಸೂತಿ ಹಾಕುವುದನ್ನು ಕಲಿಯುತ್ತಿದ್ದಾಳೆಂದೂ ಅದಿನ್ನೂ ಅರ್ಧ ಆಗಿದೆ ಎಂದೂ ಮಾವನನ್ನು ತಿರುಗಿ ಕಳಿಸುತ್ತಾಳೆ. ಆಯಿತು ಆಮೇಲೆ ಮಗಳು ಕಲಿಯುತ್ತಿರುವ ಮಲ್ಲಿಗೆ ಹೂವಿನ ದಂಡಿ ಮುಗಿದಿಲ್ಲ ಎನ್ನುತ್ತಾಳೆ. ’ ದಂಡೆ’ ಮುತ್ತೈದಿತನದ ಸಂಕೇತ ಅದನ್ನು ಅರ್ಧ ಮಾಡಬಾರದು. ಹೇಗೆ ಕಳಿಸಲು ಬರುತ್ತದೆ? ಸರಿ ಮೈದುನ ಹೋಗಿ ಕೆಲ ದಿನಗಳಾದ ಮೇಲೆ ಅತ್ತೆಯೇ ಬರುತ್ತಾಳೆ. ಈಗಲಾದರೂ ಅತ್ತೆಯ ದರ್ಪಕ್ಕೆ ಹೆದರಿಯಾಳೇ ಬೀಗತ್ತಿ? ಮಗಳ ಮೂಗಿನಲ್ಲಿಯ ನತ್ತಿನ ಮುತ್ತುಗಳು ಉದುರಿವೆ ಎಂದೂ ಅವನ್ನು ಬಿಗಿಸಿ ಅವಳು ನತ್ತು ಧರಿಸಿಯೇ ಗಂಡನ ಮನೆಗೆ ಬರಬೇಕು. ಮುತ್ತೈದೆ ಮಗಳು ಬರಿಮೂಗಿನಿಂದ ಹೀಗೆ ಹೊಸಿಲು ದಾಟುವುದು? ಪಾಪ ಅತ್ತೆ ತೆಪ್ಪಗೆ ಹೋಗುತ್ತಾಳಾದರೂ ಈ ಸಲ ಮಗನಿಗೇ ಸಾಕಷ್ಟು ತರಬೇತಿ ನೀಡಿ ಮತ್ತೆ ಕಳಿಸುತ್ತಾಳೆ. ಅವನೂ ರೌದ್ರಾವತಾರ ತಾಳಿಯೇ ಬರುತ್ತಾನೆ.
ಬರುತ್ತೇನ ಗೌರಿ ಇರುತ್ತೇನ ಕೋಲ
ಎಂದು ಒಂದೇ ಮಾತು ಕೇಳುತ್ತಾನೆ. ಇಲ್ಲೇ ಇರಬೇಕೆಂದಿದ್ದರೆ ಇರು ಬೇರೆ ಮದುವೆ ಆಗುತ್ತೇನೆಂದೂ ಹೆದರಿಸಿರಬಹುದು. ಈಗ ಮಾತ್ರ ಗೌರಿ ಅವರವ್ವನನ್ನು ಹಿಂದೆ ಸರಿಸಿ ತಾನೇ ಮುಂದಾಗಿ –
ಆಗಿ ಹುಣ್ಣಿವಿ ಮಾಡಿ ಸೀಗಿ ಹುಣ್ಣಿವಿ ಮಾಡಿ
ಗೌರುಣ್ಣೀ ಮಾಡಿ ಬರತೀನೆ ಕೋಲ
ಎಂದು ಅನುನಯದಿಂದ ಒಪ್ಪಿಸಲು, ಇನ್ನಷ್ಟು ದಿನ ತವರಿನ ಸುಖದ ಅಪೇಕ್ಷೆಯನ್ನು ತೋರಿಸಿ ನೋಡುತ್ತಾಳೆ. ಜಗಮೊಂಡ ಗಂಡ ಕೇಳುತ್ತಿಲ್ಲ.
ಗೌರಿ ಹುಣ್ಣಿವಿ ಮಾಡಿದರ ಗೌರೀಗಿ ಬೆಲಿನಿಲ್ಲ
ಹೊಸ ವಸ್ತ ಮಾಡಿ ಕುಡವೇನ ಕೋಲ.
ಎರಡು ಕಾರಣಗಳನ್ನೊಡ್ಡಿ ಅವಳನ್ನು ಒಪ್ಪಿಸುವ ಚಾತುರ್ಯ ತೋರುತ್ತಾನೆ. ನೀನು ಗೌರಿಹುಣ್ಣಿವೆ ಮಾಡಿ ಮನೆಗೆ ಬರುವುದರಲ್ಲಿ ಬೇರೊಬ್ಬಳು ಬಂದು ನಿನ್ನ ಬೆಲೆ ಇಳಿದಿರುತ್ತದೆ ಎಂದೂ ಈಗ ಬಂದರೆ ಹೊಸ ವಡವೆ ಮಾಡಿಸುತ್ತೇನೆಂದೂ ಹೇಳಿದ ಮೇಲೆ ಗೌರಿಗೆ ಹೋಗುವುದು ಅನಿವಾರ್ಯವಾಗಿ ಒಪ್ಪುತ್ತಾಳೆ. ಒಂದೆಡೆಗೆ ತನ್ನ ಸ್ಥಾನ ಭದ್ರತೆ ಇನ್ನೊಂದೆಡೆಗೆ ಹೊಸ ಒಡವೆ ಇವೆರಡೂ ಗ್ರಾಮೀಣ ಸ್ತ್ರೀಯನ್ನು ಹೆಚ್ಚಾಗಿ ಅಲ್ಲಾಡಿಸುವ ಸಾಧನಗಳು. ಅದನ್ನೇ ಜನಪದ ಹಾಡು ನವಿರಾಗಿ ಬಿಚ್ಚಿ ತೋರಿಸುತ್ತದೆ.
ಹೀಗೆ ಗೌರಿಯ ಹುಣ್ಣಿವೆಯಲ್ಲಿ ಗೌರಿಯ ಸಂಸಾರದ ಎಲ್ಲ ಮಾತುಗಳೂ ಹಾಡಾಗಿ ಹರಿಯುತ್ತವೆ. ಈ ಹಾಡುಗಳನ್ನೆಲ್ಲ ಹೆಂಗಳೆಯರು ಗೌರಿಯ ಎದುರು ಕುಳಿತು ರಾತ್ರಿ ಬಹಳ ಹೊತ್ತು ಹಾಡುತ್ತಾರೆ. ಅಲ್ಲದೆ ಅವರಿವರ ಓಣಿಗಳಲ್ಲಿ ತಮ್ಮ ಗೌರಿಯನ್ನೇ ಕೂಡಿಸಿಸುದುದರಿಂದ ಗೌರಿಗೊಂದು ಪ್ರತ್ಯೇಕ ಜಾತಿ ಇಲ್ಲ. ಅವಳಿಗೆ ಎಲ್ಲ ಜಾತಿಗಳೂ ಅಂಟುತ್ತವೆ ಎನ್ನುವುದಕ್ಕೊಂದು ಹಾಡಿದೆ.
ಕುಂಬಾರ ಗೌರೀಗೆ ಏನೇನ ಸಿಂಗಾರ
ಕುಂಬರದ ದಡಿ ಸೀರಿ ಕುಡಿನತ್ತ ಕೋಲೆ
ಅಗಸರ ಗೌರೀಗೆ ಏನೇನ ಸಿಂಗಾರ
ಅಗಸೀಕಾsಳಟ ಹೂವ ಬುಗಡೆ ಕೋಲ
ಪತ್ತಾರ ಗೌರೀಗೆ ಏನೇನ ಸಿಂಗಾರ
ಪತ್ತಲದಡಿ ಸೀರೆ ಕುಡಿನತ್ತ ಕೋಲ
ಜಾಡರ ಗೌರೀಗೆ ಏನೇನ ಸಿಂಗಾರ
ಬ್ಯಾಡಾದ ಮಾತ ಇಡಕುದರೆ ಕೋಲ
ಬಡಿಗೇರ ಗೌರೀಗೆ ಏನೇನ ಸಿಂಗಾರ
ಬಡಿದೂ ಹಾಕಿದ ಹುಟ್ಟ ಕಡಚೀಗೆ ಕೋಲೆ
ಹೀಗೆ ಆಯಾ ಜನಾಂಗಗಳವರು ಗೌರಿಯನ್ನು ತಮ್ಮವಳನ್ನಾಗಿ ಮಾಡಿಕೊಂಡು ತಮ್ಮ ಸಂಪ್ರದಾಯದ ಸಿಂಗಾರವನ್ನೇ ಅವಳಿಗೂ ಮಾಡುತ್ತಾರೆ. ಗೌರಿ ಜಗಜ್ಜನನಿ, ಅವಳು ಎಲ್ಲರಿಗೂ ತಾಯಿ, ಅವಳನ್ನು ಎಲ್ಲ ಜಾತಿಯವರೂ ಪೂಜಿಸುತ್ತಾರೆ.
ಈ ಗೌರಿಯನ್ನು ಕಟ್ಟೆಯ ಮೇಲಿಟ್ಟು ಪೂಜಿಸುವಾಗ ಅವಳಿಗೆ ದಿನಕ್ಕೊಂದು ಬಗೆಯ ಸಿಂಗಾರ. ಗೌರಿ ಬಸಿರಾದಳೆಂದು ಬಯಕೆಯ ಊಟ ತಂದು ರಾತ್ರಿ ಅವಳೆದುರು ಊಟ ಮಾಡುತ್ತಾರೆ. ಗೌರಿ ಹತ್ತಳೆಂದು ಅವತ್ತು ಗಣಪ್ಪನನ್ನು ತೊಟ್ಟಿಲಲ್ಲಿ ಹಾಕುವ ತೊಟ್ಟಿಲು ಶಾಸ್ತ್ರಮಾಡುತ್ತಾರೆ. ಗುಗ್ಗರಿ ಹಂಚುತ್ತಾರೆ. ಮಧ್ಯಾಹ್ನದ ಊಟ ಹೊರಗಾದರೆ ರಾತ್ರಿಯ ಊಟ ಗೌರಿಯ ಎದುರಿಗೆ.  ಕೆಸರಿನ ಗೌರಿ ಆಗಿದ್ದರೆ ಅವಳಿಗೆ ಕುಸುಬೆ ಮತ್ತು ಗುಲಗಂಜಿಯ ಸಿಂಗಾರ ಬಹಳ, ಸುತ್ತಲೂ ಬಣ್ಣ ಬಣ್ಣದ ಸೀರೆಗಳನ್ನು ಬಿಟ್ಟ ಮಂಟಪ ಮಾಡಿರುತ್ತಾರೆ. ಅವಳೆದುರಿಗೆ ಮತ್ತೆ ಕೆಸರಲ್ಲಿ ಮಾಡಿದ ಅನೇಕ ವಸ್ತುಗಳನ್ನು ಇಡುತ್ತಾರೆ. ಪ್ರತಿ ದಿನ ಬೇರೆ ಸೀರೆ ಬೇರೆ. ತರದ ಅಲಂಕಾರ ಮಾಡುತ್ತಾರೆ. ಕಟ್ಟಿಗೆ ಗೌರಿಗೂ ಈ ಎಲ್ಲಾ ಅಲಂಕಾರಗಳು. ಆದರೆ ಗುಪ್ಪೆಯಾಕೃತಿಯ ಗೌರಿಗಳು ಇದನ್ನೇನೂ ಪಡೆಯುವುದಿಲ್ಲ. ಉಳಿದ ಶಾಸ್ತ್ರಗಳನ್ನು ಎಲ್ಲ ಗೌರಿಗಳಿಗೂ ಮಾಡುತ್ತಾರೆ. ಉಡಿ ತುಂಬಿ ಗಂಡನ ಮನೆಗೆ ಕಳಿಸುವುದು ಬಯಕೀ ಊಟ ಕುಬಸದ ಶಾಸ್ತ್ರ (ಗರ್ಭಿಣಿಯಾಗಿದ್ದಾಗ ಮಾಡುವುದು) ತೊಟ್ಟಿಲು ಹಾಕುವುದು. ನಂತರ ಅವಳನ್ನು ಗಂಡನ ಮನೆಗೆ ಕಳಿಸಿ ಬರುವುದೆಂದು ಹೊಳೆಗೋ ಕೆರೆಗೋ ಹೋಗಿ ಅವಳನ್ನು ದಂಡೆಯಲ್ಲಿಟ್ಟು ಪೂಜಿಸುತ್ತಾರೆ. ಮಣ್ಣಿನದಾದರೆ ನೀರಲ್ಲಿ ಬಿಟ್ಟು ಬರುತ್ತಾರೆ. ಕಟ್ಟಿಗೆಯದಾದರೆ ನೀರಲ್ಲಿ ಅದ್ದಿ ತರುತ್ತಾರೆ. ಆಮೇಲೆ ಅವಳನ್ನು ಮುಂದಿನ ವರ್ಷದ ಗೌರೀ ಹುಣ್ಣಿವೆಗೇ ಮತ್ತೆ ತರುವುದು. ಹೀಗೆ ಅವಳನ್ನು ಹೊಳೆಗೆ ಒಯ್ಯುವಾಗಲೂ ಹಾಡುತ್ತಲೇ ಹೋಗಬೇಕು. ಧಾರವಾಡ – ಬೆಳೆಗಾವಿಯ ಕೆಲವು ಭಾಗಗಳಲ್ಲಿ ’ಸಕ್ಕರೀ ಆರತಿ’ ಯನ್ನು ಮಾಡುತ್ತಾರೆ. ಗೌರಿಗೆ ಸಕ್ಕರೆ ಅಚ್ಚಿನಲ್ಲಿ ತಯಾರಿಸಿದ ದೇವತೆಗಳು. ಗುಡಿ, ತೇರು, ಕಳಸ ಮುಂತಾದವುಗಳನ್ನು ತಟ್ಟೆಯಲ್ಲಿ ತುಂಬಿಕೊಂಡು ದೇವಸ್ಥಾನಗಳಿಗೆ ಹೋಗಿ ಗೌರಿಗೆ ಆರತಿ ಮಾಡಿ ಬರುತ್ತಾರೆ. ಈ ಸಕ್ಕರೆಯ ಅಚ್ಚುಗಳು ನೋಡಲು ತುಂಬ ಕಲಾತ್ಮಾಕವಾಗಿರುತ್ತವೆ. ಇತ್ತೀಚೆಗೆ ಅದರೂ ಕಡಿಮೆಯಾಗಿದೆ. ಗೌರಮ್ಮನ ಭಕ್ತರಿಗೇ ಚಹಾಕ್ಕೆ ಸಕ್ಕರೆ ಸಿಗದಾಗ ಇನ್ನೂ ಅವಳಿಗೆಲ್ಲಿಂದ ಬರಬೇಕು?
ಗೌರಿ ಹುಣ್ಣಿಮೆಯ ಐದು ದಿನಗಳ ಸಂಪ್ರದಾಯದಲ್ಲಿ ಬೆಳದಿಂಗಳಿನಲ್ಲಿ ಆಡುವ ಆಟ ವಿನೋದಗಳೂ ತುಂಬ ಮಹತ್ವದವು. ರಾತ್ರಿ ಬಹು ಹೊತ್ತು ಓಣಿಯ ಹೆಣ್ಣು ಮಕ್ಕಳು ಹುಡಿಗೆಯರು ಒಗಟು ಹಾಡು ಆಟಗಳಲ್ಲಿ ಕಾಲ ಕಳೆಯುತ್ತಾರೆ. ಅದರಲ್ಲಿ ಹೆಣ್ಣು ಕೇಳುವ ಒಂದು ಹಾಡನ್ನು ಗೌರೀ ಹುಣ್ಣಿವೆಯ ಬೆಳದಿಂಗಳಲ್ಲಿ ಮಾತ್ರ ಹಾಡಲಾಗುತ್ತದೆ. ಒಂದು ಕಡೆ ನಾಲ್ಕು ಒಂದು ಕಡೆ ನಾಲ್ಕು ಹೆಣ್ಣುಮಕ್ಕಳ ಎರಡು ಪಾರ್ಟಿಗಳಾಗುತ್ತವೆ. ಇವರಲ್ಲಿ ಒಂದು ಪಾರ್ಟಿ ಹೆಣ್ಣಿನದು. ಇನ್ನೊಂದು ಗಂಡಿನದು ಇವರು ಎದುರುಬದುರಾಗಿ ನಡುವೆ ಎಂಟತ್ತು ಅಡಿಗಳ ಜಾಗ ಬಿಟ್ಟು ನಿಲ್ಲುತ್ತಾರೆ. ನಾಲ್ಕೂ ಜನವೂ ಪರಸ್ಪರ ಹೆಗಲ ಮೇಲೆ ಕೈ ಹಾಕಿಕೊಳ್ಳುತ್ತಾರೆ. ಮೊದಲು ಗಂಡಿನವರು ಕೆಳಗಿನ ಸಾಲುಗಳನ್ನು ಅನ್ನುತ್ತ ಹೆಣ್ಣಿನವರ ಹತ್ತಿರ ಬರುತ್ತಾರೆ.
ಸುರಸುರ ಮಜ್ಜಿಗಿ ರಾಯರ ಗದ್ದಿಗಿ
ಹೆಣ್ಣ ಕೊಡs ಅತ್ತಿಗೇ ಹೆಣ್ಣ ಕೊಡs
ಎಂದು ಹೇಳಿ ಹೋಗುತ್ತಾರೆ. ನಂತರ ಹೆಣ್ಣಿನವರು ಅವರಂತೆಯೇ ಅಭಿನಯಿತ್ತ
ಗುಜಗುಜ ಮಾಪುರ ಹೆಣ್ಣಿಲ್ಲ
ಗುಜಾಲಿ ಮಾಪುರ ಹೆಣ್ಣಿಲ್ಲ
ಸಾಲದಂಡೀಲಿ ಹೆಣ್ಣಿಲ್ಲ
ಶ್ರೀ ಲೋಕಕ್ಕೆಲ್ಲಾ ಹೆಣ್ಣಿಲ್ಲ
ಎಂದೂ ಇದ್ದರೂ – ಹೆಣ್ಣಿಲ್ಲವೆಂದೇ ಹೇಳಿ ಬರುತ್ತಾರೆ. ಆದರೆ ಅತ್ತಣವರು ಬಿಡುತ್ತಿಲ್ಲ ಮತ್ತೆ ಒತ್ತಾಯಿಸುತ್ತಾರೆ. ಈಗ ಹೆಣ್ಣಿನವರು ’ನೀವು ಯಾತರವು? ಅಂದರೆ ಯಾವ ಜಾತಿಯವರು ಎಂದು ಕೇಳುತ್ತಾರೆ. ಹಾಗೆ ಕೇಳುವಾಗಲೂ
ಗುಜಗುಜ ಮಾಪುರ ಯಾತರವ್ರು
ಗುಜಾಲ ಮಾಪುರ ಯಾತರವ್ರು
ಸಾಲದಂಡೀಲಿ ಯಾತರವ್ರು
ಶ್ರೀ ಲೋಕಕ್ಕೆಲ್ಲಾ ಯಾತರವ್ರು
ಹೀಗೆ ಇನ್ನು ಮುಂದೆ ಪರಸ್ಪರದಲ್ಲಿ ಏನೇ ಮಾತಾಡಿದರೂ ಹಿಂದೆ ನಾಲ್ಕು ಸಾಲುಗಳೂ ಇರಲೇಬೇಕು ಇದಕ್ಕುತ್ತರವಾಗಿ ಅವರು ಏಳೆಂಟು ಜಾತಿಗಳನ್ನೂ ಹೇಳುತ್ತಾರೆ. ಇವರು ಒಪ್ಪುವುದಿಲ್ಲ. ಕೊನೆಗೆ ಅದು ಯಾವ ಓಣಿಯೋ ಆ ಜಾತಿಯ ಹೆಸರನ್ನು ಹೇಳಿದಾಗ ಒಪ್ಪಿಕೊಂಡು ’ಏನೇನು ದಾಗೀನು ಹಾಕುತ್ತೀರಿ’ ಎನ್ನುತ್ತಾರೆ (ವಡವೆಗಳು)ಗಂಡಿನ ಕಡೆಯವರು ಎಲ್ಲಾ ಒಡವೆಗಳ ಹೆಸರೂ ಹೇಳುತ್ತಾರೆ. ಗೆಜ್ಜೆಟಿಕ್ಕಿ, ವಜ್ರಟಿಕ್ಕಿ, ಪುತಳೀಸರ, ಸಿಂಗಾರಸರ, ವಂಕಿ, ಬಾಜೂ ಬಂದ, ಡಾಬು,  ತೋಡೆ –  ಪಾಟ್ಲಿ- ಬಿಲ್ವಾರ – ಗಿರಪಟ್ಲಿ, ನತ್ತು, ಋಳಿ, ಪೈಜಣ, ನಾಗ ಮುರಗಿ’ ಹೀಗೆ ಹಲವಾರು ಒಡವೆಗಳನ್ನು ಹೇಳಿದಾಗಲೂ ಹೆಣ್ಣಿನವರು. ಇದೆಲ್ಲಾ ನಮಗೂ ಇದೆ. ಮತ್ತೇನಿದೆ ಎಂದು ಕೇಳುತ್ತಾರೆ. ಅವರು, ’ಹಂಡೆ – ತಪ್ಪೇಲಿ – ಪರಾತು- ಪಲ್ಲಂಗ -ಮನಿ-ಹೊಲ- ಎಲ್ಲ ಹೇಳಿದಾಗಲೂ ಇವರು’ ಅದೆಲ್ಲಾ ನಮ್ಮಲ್ಲೂ ಇದೆ. ಹೆಚ್ಚಿನದೇನಿದೆ ಅದನ್ನು ಹೇಳಿರಿ ಎಂದಾಗ ಕೊನೆಗೆ ಅವರು ’ವರೈತಿ-ಗುಣೈತಿ-ಲಕ್ಷಣೈತಿ’ ಎನ್ನುವುದನ್ನು ಸಾರುತ್ತಾರೆ. ಈಗ ಹೆಣ್ಣಿನವರು ಒಪ್ಪಿಕೊಳ್ಳುತ್ತಾರೆ.
ಇಲ್ಲಿ ಹೆಣ್ಣನ್ನು ಶ್ರೀಮಂತಿಕೆ ನೋಡಿ ಕೊಡದೇ ಸಜಾತಿಯ ವರನಿದ್ದು ಗುಣಲಕ್ಷಣಗಳಿದ್ದರೆ ಕೊಡಲಡ್ಡಿಯಿಲ್ಲ ಎಂಬ ಭಾವನೆಯನ್ನು ಕಾಣುತ್ತೇವೆ. ಗಂಡ ಎಂಥ ಶ್ರೀಮಂತನಾಗಿದ್ದರೇನು? ಗುಣಹೀನನಾಗಿದ್ದಾರೆ ಹೆಣ್ಣಿಗೇನು ಸುಖ? ಹಣ ಮುಖ್ಯುವಲ್ಲ ಗುಣ ಎಂಬ ತತ್ವವನ್ನೂ  ಎಷ್ಟು ಸರಳವಾಗಿ ಈ ಹಾಡಿನಲ್ಲಿ ತುಂಬಿದ್ದಾರೆ. ಈ ಹಾಡು ಕೂಡ ಈಗ ಎಲ್ಲೂ ಕೇಳಿ ಬರುತ್ತಿಲ್ಲ.
ಒಗಟು ಒಡೆಯವುದು ಅವಿವಾಹಿತ ಹುಡಿಗೆಯರು ಗಂಡನ ಹೆಸರು ಹೇಳುವದಕ್ಕೆ ಒಡಪುಗಳನ್ನು ಕಲಿಯಲು ಇದೇ ಸಮಯ ಆರಿಸಿಕೊಳ್ಳುತ್ತಾರೆ. ಆಗಲೇ ಆ ಹುಡಿಗೆಯ ನಿಶ್ಚಯವಾಗಿದ್ದರಂತೂ ಹಾಸ್ಯದ ಒಡಪುಗಳನ್ನು ಹೇಳಿ ಅವಳನ್ನು ಗೋಳುಗುಟ್ಟಿಸುತ್ತಾರೆ. ಗೌರಿಗೆ ಆರತಿ ಮಾಡಿಸಿ ಗಂಡನ ಹೆಸರು ಹೇಳೆಂದು ಪೀಡಿಸುತ್ತಾಳೆ.
ಈ ಗೌರಿಯ ಎದುರಿಗೆ ದಾರದಲ್ಲಿ ತೂಗುಬಿಟ್ಟ ಒಂದು ಹಸೀಮಣ್ಣಿನ ಸ್ತ್ರೀಮೂರ್ತಿಯೊಂದಿರುತ್ತದೆ. ಇದಕ್ಕೆ ಎಲ್ಲರೂ ದೀಬಂದಿಂಡಿ’ ಅನ್ನುತ್ತಾರೆ. ಇದು ಹಳ್ಳಿಯ ಬೈಗುಳ ಗಡಸುಗಾರ್ತಿ ಗಂಡುಬೀರಿ – ಹೆಣ್ಣಿಗೆ ಹೀಗೆಂದು ಬೈಯ್ಯುತ್ತಾರೆ. ಈ ದೀಬರದಿಂಡಿಗಾಗೂ ಒಂದೇ ಒಂದು ಹಾಡಿದೆ. ಅದನ್ನು ದಿನವೂ ಕೊನೆಗೆ ಹಾಡಲಾಗುತ್ತದೆ.
’ದೀಬರ ದಿಂಡಿ ದೀಬರದಿಂಡಿ
ದೀಪಾ ಎಲ್ಲಟ್ಟಿ?
ಗಾಳಿ ಗೀಳಿಗಿ ಆರೀತಿಂತ
ಕುಂಬೀ ಮ್ಯಾಲಿಟ್ಟೆ’
ದೀಬರದಿಂಡಿ ದೀಬರದಿಂಡಿ
ಕೂಸಿನ್ನೆಲ್ಲಟ್ಟೆ?’
ಕತ್ತಲ ಖೋಲ್ಯಾಗ ಕರಗೀತಂತ
ಮ್ಯಾಳಗೀ ಮ್ಯಾಲಿಟ್ಟೆ
ಇಂಥಾ ದೀಬರದಂಡಿಯನ್ನು ಹಳ್ಳಿಗಳಲ್ಲಿ ಹಾಸ್ಯ ಮಾಡಿ ಹಾಡುತ್ತಾರೆ. ಎಲ್ಲ ಪ್ರಶ್ನೆಗಳಿಗೂ ಅವಳಿಂದ ಇಂಥವೇ ಉತ್ತರಗಳು ಅದಕ್ಕೆ ಅವಳನ್ನು ತೂಗಾಡಿಸುತ್ತ ಎಡೆಯನ್ನೂ ತೋರಿಸದೇ ಕೊನೆಯದಿನ ಗೌರಿಯೊಂದಿಗೆ ಹೊಳೆಯಲ್ಲಿ ಮುಳುಗಿಸುತ್ತಾರೆ. ಸಂಸಾರ ಸರಿಯಾಗಿ ಮಾಡಲುಬಾರದ ಹೆಣ್ಣನ್ನು ಅವರು ನೋಡುವುದೇ ಹೀಗೆ ಇದನ್ನು ಕಂಡಾದರೂ ಯುವತಿಯರು ತಮ್ಮ ದೀಬರದಿಂಡತನ ಬಿಟ್ಟು ಒಳ್ಳೆಯ ಗೃಹಿಣಿಯರಾಗಲಿ ಅವರಿಗೆ ಮರ್ಯಾದೆ ಸಿಗುತ್ತದೆ ಎಂಬ ಹಿತವಚನವೂ ಇಲ್ಲಿ ಪರೋಕ್ಷವಾಗಿದೆ ಎನ್ನುವುದು ನಿಸ್ಸಂದೇಹ.
ಗೌರಿಯ ಹಬ್ಬವೆಂದು ಅವಳನ್ನೇ ಹಾಡಿ ಹೊಗಳಿ, ಅವಳ ಸವತಿ ಎಂದು ಗಂಗೆಯನ್ನು ಉಪೇಕ್ಷೆ ಮಾಡಿಲ್ಲ. ಜನಪದ ಹಾಡುಗಳಲ್ಲಿ ಗಂಗೆಯ ಮಹಿಮೆಯನ್ನೂ ಕುರಿತು ಗೌರಿಯ ಎದುರಿಗೇ ಹಾಡುತ್ತಾರೆ. ಜೀವನಾವಶ್ಯಕವಾದ ನೀರಿನ ಬಗ್ಗೆ ಇವರು ತೋರಿಸುವ ಉಪಕಾರ ಸ್ಮರಣೆಯೂ ಇದರಲ್ಲಿದೆ.
ಗಂಗಾ ಗಂಗಾ ನಿನ್ಹ್ಯಾಂಗ ಬಿಟ್ಟಿರಲೆ
ಮಾಲಿಂಗದ ಜಡಿಯೊಳಗ ಮನಿ ಮಾಡಿರುವೆ || ಗಂಗಾ ||
ಅಡವಿ ಅರ್ಮಾಣ ಗುಡ್ಡ ಗವಿಯಾಣ
ಇಂತಾ ಒಣಗೀದ ಬ್ಯಾಸಗಿ ಬಿಸಲ ಕಾವೇರಿ || ಗಂಗಾ ||
ಮಂಗಲ ಮನೋಹರಿ ಹಿಂಗಿ ಹೋದಾವು ಪಾಪ
ಇಂತಾ ಕಣಗೆಟ್ಟು ಕೆರಿಬಾವಿ ತಿರಗಿ ಬಾ || ಗಂಗಾ ||
ಕಾಶಿಯ ಬಿನ್ನಕೆ ಬಾಸುರಿ ಶ್ರೀಕೃಷ್ಣ
ಇಂತಾ ನರನಾದ ಸರಸ್ವತಿ ಗೋದಾವರಿ ತುಂಬಾ || ಗಂಗಾ ||
ಎಂಜಲ ಮಲಮೂತ್ರ ಎಲವು ನೆತ್ತರು ಚರ್ಮ
ಇಂತಾ ದುರ್ಗಂಧಿ ದೇಹದ ಮೈಲಿಗಿ ತೊಳೆವೆ || ಗಂಗಾ ||
ಹೀಗೆ ಗಂಗೆಯನ್ನು ಪರಿಪರಿಯಾಗಿ ಹೊಗಳಿದ್ದಾರೆ ಜನಪದರು. ಗೌರಿಯ ಸಂಸಾರದಲ್ಲಿ ಯಾರ್ಯಾರು ಬರುತ್ತಾರೋ ಅವರೆಲ್ಲರ ಗುಣ ಸ್ವಭಾವಗಳ ವರ್ಣನೆಯಾಗಿದೆ. ಸ್ವತಃ ಅವಳ ಗಂಡ ಶಿವರಾಯನನ್ನೇ ಇವರು ಚಿತ್ರಿಸಿದ್ದನ್ನು ನೋಡಿದರೆ ನಗುಬಾರದಿರದು.
ಅದೊಂದು ದಿನ ಶಿವನು ಮನೆಗೆ ಬರುವುದರಲ್ಲಿ ರಾತ್ರಿ ಮಲಗುವ ಹೊತ್ತಾಗಿ ಬಿಟ್ಟಿದೆ ಪಾರ್ವತಿ ಬಾಗಿಲು ಹಾಕಿಕೊಂಡು ಮಲಗಿ ಬಿಟ್ಟಿದ್ದಾಳೆ. ಇವನು ತನ್ನೆಲ್ಲಾ ಬಿರುದು ಬಾವಲಿಗಳನ್ನು ಹೇಳಿ ಬಾಗಿಲು ತೆಗೆ ಅಂದರೆ ಅವಳು ಅದಕ್ಕೆ ತಕ್ಕ ಉತ್ತರ ಕೊಡುತ್ತಾಳೆ ಹೊರತು ಬಾಗಿಲು ತೆಗೆಯುತ್ತಿಲ್ಲ ಕೊನೆಗೆ ತೆಗೆಯುತ್ತಾಳೆ ಹೀಗೆ? ಅವನು ಬಂದು ಬಾಗಿಲು ಬಡಿದಾಗ ಅವಳು
ಬಂದವ್ರು ಯಾರಯ್ಯಾ ಮಂದಿರದೊಳಗಾರಿಲ್ಲಾ
ಮಧ್ಯರಾತ್ರಿಯೊಳು ಸಂದೇಯಗೊಳುವೇನು
ನಿಮ್ಮಂದವ ತಿಳಿಯದು ಬಂದು ತೆಗೆಯೆನು
ಎಂದು ನಿರಾಕರಿಸುತ್ತಾಳೆ. ಮಧ್ಯರಾತ್ರಿ ಬಂದವರಾರೊ? ಮನೆಯಲ್ಲಿ ಬೇರೆ ಯಾರೂ  ಇಲ್ಲ ಸಂದೇಹ ಪಡುತ್ತಿದ್ದೇನೆ ಅಂದರೆ ಶಿವನು –
’ನಂದಿವಾಹನ ಬಂದೀನಿ ಬಂದು ಬಾಗಿಲು ತೆಗೆಯೆ’ ಅಂದರೆ ಅವಳು ’ನಂದಿವಾಹನಾದರಿಂದ್ಯಾಕಿಲ್ಲಿಗಿ ಬಂದಿ ಹೊಂದಿಕೊ ಗುಡಿ ಗುಂಡಾರ’ ಎಂದು ಮೂದಲಿಸುತ್ತಾಳೆ.
ನನ್ನ ಕಟ್ಟುವರ್ಯಾರು ಮುನ್ನ ಮೂಲೋಕದೊಳು
ಪನ್ನಗ ಭರನಾ ನಾ ನಿನ್ನ ಬಳಿಗಿ ಬಂದೆ
ಚೆನ್ನೆ ಬಾಗಿಲು ತೆಗೆಯ – ಅಂದರೆ ಅವಳುತ್ತರ ಏನು?
ಪನ್ನಗ ಪಿಡಿಕೊಂಡು ಎನ್ನೊಳ್ಯಾತಕ ಬಂದಿ
ಪುಣ್ಯಾತ್ಮರೋಣಿಯೊಳು ಚೆನ್ನಾಗಿ ಆಡಿಸು
ಮನ್ನಣೆ ಮಾಡುವರು ಎಂದು ಹೀಯಾಳಿಸುತ್ತಾಳೆ.
ಭೂತನಾಥನು ಮನವ ಸೋತು ಬಂದಿರುವೆನು
ಕಾಂತೆ ಬಾಗಿಲು ತೆಗೆಯ – ಎಂದವನು ಹೇಳಿದರೆ
ಭೂತನಾಥನಾದರ್ಯಾತಕಿಲ್ಲಿಗಿ ಬಂದಿ
ಭೀತಿಗೊಳ್ಳುವೆ ಪೋಗಯ್ಯ
ನಾಡ ಬರಲೀ ನಾಳೆ, ಪ್ರೇತ ಭೂಮಿಯೊಳು
ಹೋತ ಬಲಿಯ ನಿಕ್ಕುವೆ – ಎಂದು ಛೇಡಿಸುತ್ತಾಳೆ.
ಕಾಡೊಳು ಮನಿಮಾಡಿ ಓಣಿಯೊಳು ತಿರಿದುಂಬ
ಆರೂಢ ಬಂದೀನಿ ಬಂದು ಬಾಗಿಲು ತೆಗಿಯೆ
ಎಂದವನು  ಅಂಗಲಾಚುತ್ತಾನೆ. ಆಗಲೂ ಇವಳು ಬಾಗಿಲು ತೆಗೆಯುವ ಅವನನ್ನು  ಕಾಡಿಸುತ್ತಾಳೆ.
ಬೇಡಲು ಬಂದರ ಈಡಿಲ್ಲ ಮನಿಯಾಗ
ನೀಡುವ ಹೊತ್ತಿದೇನೋ ಕಾಡಬೇಡ ಪೋಗು
ಮೂಡು ಹರಿದ ಮೇಲೆ ಮಾಡಿ ನೀಡುವೆ ಬಾರಯ್ಯಾ ಎನ್ನುತ್ತಾಳೆ. ಶಿಶುವಾಟ ತರವಲ್ಲ ಪಶುಪತಿ ಎಂಬುವ
ವಿಸಗೊರಳ ನಾನು ಬಂದು ಬಾಗಿಲು ತೆಗಿಯ ಅನ್ನುತ್ತಾನೆ. ಆಗಲೂ ಅವಳು ಇಸಕಂಠರ ಸಂಗ ಹಸನಲ್ಲ ನಮಗಿನ್ನು ದೆಸೆಗೆಟ್ಟವನೆ ಪೋಗಯ್ಯ ಎನ್ನುವಳು ಕೊನೆಗೆ ಸೋತ ಶಿವನು – ’ಗಿರಿಜಾಪತಿಯೇ ಹೌದು ಪಾರ್ವತಿ ಪ್ರಿಯ ಹೌದು ಚನ್ನೆ ಬಾಗಿಲು ತೆಗಿಯೆ’ ಅಂದಾಗ ಬಂದು ಬಾಗಿಲು ತೆಗೆದು  ಭರದಿ ಅವನನ್ನೂ ಅಪ್ಪುತ್ತಾಳಂತೆ ಅವನು ದೇವರೇ ಆಗಿರಲಿ ಮೊದಲು ಹೆಂಡತಿಯ ಗಂಡ ಎನ್ನುವುದನ್ನು ಮರೆಯಬಾರದು ಅನ್ನುತ್ತದೆ ಅವರ ಹಾಸ್ಯ ಪ್ರಜ್ಞೆ.
ಹೀಗೆ ಇವೆರಡೂ ಹಬ್ಬಗಳು ಕೇವಲ ಹೆಣ್ಣು ಮಕ್ಕಳಿಗೇ ಮೀಸಲಾದರೂ, ಅವು ಜನಾಂಗಕ್ಕೆ ಕಲಿಸುವ ಸಂಸ್ಕಾರ ಸಣ್ಣದಲ್ಲ ಎಂಬುದನ್ನು ಒಪ್ಪಿಕೊಳ್ಳಬೇಕು. ಮನರಂಜನೆಗೆ ಏನೇನೂ ಮಾಧ್ಯಮಗಳಿಲ್ಲದ ಆ ಕಾಲದಲ್ಲಿ ಜಡಗೊಂಡ ವೈ-ಮನಸ್ಸುಗಳಿಗೆ ಚೇತನ ಕೊಡಲು ಈ ಹಬ್ಬಗಳು ಒಂದು ಕಾರಣವಾದರೆ, ಧಾರ್ಮಿಕ ಸಂಪ್ರದಾಯಗಳನ್ನು ಬದುಕಿನ ಅವಿಭಾಜ್ಯ ಅಂಗವಾಗಿಸುವ, ಆ ಮೂಲಕ ಸಾಮಾಜಿಕ ಶಿಕ್ಷಣ (social education) ವನ್ನು ನೀಡುವ ತತ್ವವೂ ಅದರಲ್ಲಿದೆ. ಹಾಡುಗಳಲ್ಲಿ ಆಚರಣೆಗಳಲ್ಲಿ ಬದುಕಿನ ಮೌಲ್ಯಗಳನ್ನು ಎತ್ತಿ ಹಿಡಿಯುವ ಆಶಯವನ್ನು ಸ್ಪಷ್ಟವಾಗಿ ಗುರುತಿಸಬಹುದು. ಈ ಹಬ್ಬಗಳಲ್ಲಿ ಕೂಡಿ ಆಡುವಾಗ – ಹಾಡುವಾಗ ಎಷ್ಟೋ ದಿನಗಳಿಂದ ಇದ್ದ ಮನಸ್ತಾಪಗಳು ಕೂಡ ಮರೆತು ಉಲ್ಲಾಸದ ಪರಿಸರದಲ್ಲಿ ಮನಸ್ಸು ಸಂಕುಚಿತ ಭಾವನೆಗಳನ್ನು ಕಳೆದುಕೊಳ್ಳುತ್ತದೆ. ಕುಟುಂಬದ ವಾತಾವರಣದಿಂದ ಹೆಣ್ಣಿನ ಮನಸ್ಸು ಮುದುಡಿದ್ದರೆ ಅರಳಿಸಬಲ್ಲ ಹಬ್ಬಗಳು ಇವು ತಿರುಗಿ ಬತ್ತಿದ ಜೀವನೋತ್ಸಾಹವನ್ನು ಉಕ್ಕಿಸಬಲ್ಲ ಇಂಥ ಹಬ್ಬಗಳಿದ್ದುವೆಂದೇ ಆಗಿನ ಹೆಣ್ಣು ಮಕ್ಕಳು ಬದುಕನ್ನು ಸಹನೀಯ ಮಾಡಿಕೊಂಡಿದ್ದರು. ಸಂಸಾರದಲ್ಲಿ ಸಮಪಾಲು ಪಡೆದ ಹೆಣ್ಣು ಕರಿಯಬೇಕಾದ ತಾಳ್ಮೆ – ಉದಾರ ಸ್ವಭಾವ  – ತ್ಯಾಗ ಮುಂತಾದವುಗಳನ್ನು ಈ ಹಾಡುಗಳು ಸಹಜವಾಗಿ ಕರಿಸುತ್ತ ಸಾಂಸಾರಿಕ ಶಾಂತಿಗೆ ಮಹತ್ತರವಾದ ಕಾಣಿಕೆಗಳನ್ನೇ ಕೊಟ್ಟಿವೆ ಎನ್ನಬಹುದು.
ನಮ್ಮ ಹಬ್ಬಗಳು ಸಂಸ್ಕೃತಿಯ ದ್ಯೋತಕವಾಗಿದ್ದವು ಎನ್ನುವುದು ಬಹುಶಃ ಇಂಥದೇ ಹಿನ್ನೆಲೆಯಲ್ಲಿರಬೇಕು. ಸಾಮಾಜಿಕ ಶಿಸ್ತನ್ನೂ ಅದನ್ನು ಮೈಗೂಡಿಸಿಕೊಂಡು ಹೋದರೇ ಸುಖ ಎಂಬುದನ್ನೂ ಇವುಗಳ ಹಿನ್ನೆಲೆಯಲ್ಲಿ ಕಾಣಬಹುದಾಗಿದೆ. ವ್ಯಕ್ತಿಗಿಂತ ಸಮಷ್ಟಿಯ ಕಾಳಜಿಯೇ ಹೆಚ್ಚಾಗಿರುವ ಜಾನಪದ ಜೀವನವು ಬದುಕನ್ನು ಎಚ್ಚರದಿಂದ ಬಾಳುವುದಕ್ಕೂ, ಬಂದುದನ್ನು ಒಗ್ಗಿಸಿಕೊಳ್ಳುವುದಕ್ಕೂ ಕಲಿಸುತ್ತದೆ. ಇದಕ್ಕಿಂತ ಉದಾತ್ತವಾದ ಶಿಕ್ಷಣ ಯಾವುದಿದೆ?
ಆದರೆ ಆಧುನಿಕ ಜನಾಂಗ, ಗ್ರಾಮೀಣ ಭಾವನೆಗಳನ್ನು ಕಳೆದುಕೊಂಡು ಇಂಥ ಒಂದು ಸಾಮಾಜಿಕ ಶಿಕ್ಷಣಕ್ಕೆ ಎರವಾಗಿರವುದು ವಿಷಾದನೀಯ.
ಸಹಾಯ
೧. ನಮ್ಮ ಸಂಸ್ಕೃತಿ ಪರಂಪರೆ – ಬೆಟಗೇರಿ ಕೃಷ್ಣಶರ್ಮ
೨. ನನ್ನ ಬಾಲ್ಯದ ನೆನಪುಗಳು ಮತ್ತು ಬಹಳಷ್ಟು ಹಾಡುಗಳನ್ನು ಒದಗಿಸಿದ ತಾಯಂದಿರು ಶ್ರೀಮತಿ ಗುರುಲಿಂಗಮ್ಮ ವಸ್ತ್ರದ, ಸಿಂದಗಿ ಶ್ರೀಮತಿ ಶರಣಮ್ಮ ಅರಳಗುಂಡಗಿ, ಸಿಂದಗಿ ಶ್ರೀ ಸಿದ್ರಾಮಯ್ಯ ಹಿರೇಮಠ, ಮುರಡಿ ಮತ್ತು ಹತಪಾಕಿ ಸೋದರಿಯರು. ಗೋಕಾಕ ಕು. ಲಕ್ಷ್ಮೀಬಾಯಿ ಮಂಗಿ, ಗೋಕಾಕ ಫಾಲ್ಸ್.
ಜಾನಪದ ಸಾಹಿತ್ಯ ದರ್ಶನ : ಕಾಮನ ಹಬ್ಬ
ಕಾಮದಹನದ ಕಥೆ ವಿಷ್ಣುಪುರಾಣ, ಸ್ಕಂದ ಪುರಾಣ, ಶಿವಪುರಾಣ, ಮಹಾಭಾರತ, ಭಾಗವತ ಲಿಂಗಪುರಾಣಗಳು ಅಲ್ಲದೆ ಕಾಳಿದಾಸನ ’ಕುಮಾರಸಂಭವ’ ಮಹಾಕಾವ್ಯದಲ್ಲಿ ಕನ್ನಡದ ಗಿರಿಜಾಕಲ್ಯಾಣ, ಚನ್ನಬಸವಪುರಾಣ, ಮೋಹನ ತರಂಗಿಣಿ, ಕಬ್ಬಿಗರ ಕಾಮ, ಯಶೋಧರಚರಿತೆ ಮುಂತಾದ ಕಾವ್ಯಗಳಲ್ಲಿ ಪ್ರಾಸಂಗಿಕವಾಗಿ ಕಾಣಿಸಿಕೊಳ್ಳುತ್ತದೆ. ಕಾಮ ವಿಷ್ಣುವಿನ ಮಗನೆಂದೂ ಚತುರ್ಮುಖ ಬ್ರಹ್ಮನ ಮಗನೆಂದೂ ಪುರಾಣಗಳು ಹೇಳುತ್ತ ಬಂದಿವೆ.
ಮಹಾಕವಿ ಕಾಳಿದಾಸನ ’ಕುಮಾರ ಸಂಭವ’ ಮಹಾಕಾವ್ಯದಲ್ಲಿ ರತಿವಿಲಾಪ ಸಂದರ್ಭವಿದೆ. ತಾರಕಾಸುರನ ಬಾಧೆ ಉಪಟಳ ಹೆಚ್ಚಲು ದೇವ – ದೇವತೆಯರ ಪ್ರಾರ್ಥನೆಯ ಮೇರೆಗೆ ಮನ್ಮಥನು ಧ್ಯಾನಸ್ಥ ಶಿವನ ತಪಸ್ಸನ್ನು ಭಂಗಗೊಳಿಸಿದ್ದು ಕಾರಣವಾಗಿ ಮನ್ಮಥನು ಶಿವನ ಹಣಿಗಣ್ಣೀನ ಉರಿಯಿಂದ ಸುಟ್ಟು ಬೂದಿಯಾದನು. ’ಯಾವಾಗಲೂ ನಿನ್ನ ಹೃದಯದಲ್ಲಿಯೇ ಇರುತ್ತೇನೆ ಎಂದು ಭರವಸೆ ಕೊಟ್ಟು ಹೋಗಿದ್ದ ಕಾಮ ಸುಟ್ಟು ಹೋಗಲು ರತಿ ಕಣ್ಣೀರ ಕೋಡಿ ಹರಿಸಿದಳು. ರತಿಯ ದುಃಖದೊಂದಿಗೆ ಇಡೀ ನಿಸರ್ಗವೇ ಭಾಗಿಯಾಯಿತು. ವಸಂತ, ಚಂದ್ರ, ಕೋಗಿಲೆ, ದುಂಬಿ ಅಲ್ಲದೆ ತರು-ಲತೆ-ಪುಷ್ಪಗಳೂ ತಮ್ಮ ದುಃಖವನ್ನು ತೋಡಿಕೊಂಡವು. ಇವೆಲ್ಲಾ ರತಿಯ ದುಃಖವನ್ನು ಇಮ್ಮಡಿಸುವ ಉದ್ದೀಪನಗಳಾಗುತ್ತವೆ. ಕಾಳಿದಾಸನ ಕಾವ್ಯದಲ್ಲಿ ಜಾನಪದ ಕಲ್ಪನೆಯ ಉಪಯೋಗವನ್ನು ಕಾಣಬಹುದು.
ಹರಿಹರನ ಗಿರಿಜಾಕಲ್ಯಾಣದಲ್ಲಿ ಬರುವ ’ರತಿಪ್ರಲಾಪ’ ವೂ ಅತ್ಯಂತ ಗಮನಾರ್ಹವಾಗಿದ್ದು ಇದರಲ್ಲಿ ಒಂದಿಷ್ಟು ಹೊಸ ಅಂಶಗಳಿವೆ.
ಬೆಂದ ನುಲಿಯಂತೆ
ಮದನಂ ನಿಂದಿರೆ
ಎನ್ನುವುದು ಕಾಮದಹನವಾದ ಮೇಲೆ ನಿಂತಿರುವ ಕಾಮನ ಚಿತ್ರ. ಇದನ್ನು ಕಂಡು ಕಂಗೆಟ್ಟು ಅನಾಥೆಯಾಗಿ ರತಿ ರೋಧಿಸುತ್ತ ಮೂರ್ಛೆ ಹೋದಳು. ಅನಂತರ ಗಿರಿಜೆಯ ಸೋಂಕಿನಿಂದ ರತಿ ಚೇತರಿಸಿಕೊಂಡಿದ್ದಳು.
ಇದರಂತೆ ವಿರೂಪಾಕ್ಷ ಪಂಡಿತನ ಚೆನ್ನಬಸವಪುರಾಣ ಹಾಗೂ ಕನಕದಾಸನ ಮೋಹನತರಂಗಿಣಿಗಳಲ್ಲಿಯೂ ಕಾಮನಿಗೆ ಸಂಬಂಧಪಟ್ಟ ಕಥೆ ವರ್ಣಿತವಾಗಿದೆ.
ಕಾಮದಹನಕ್ಕೆ ಸಂಬಂಧಪಟ್ಟ ಸಂದರ್ಭ ಜನಪದ ಕವಿಗಳ ಕೈಯಲ್ಲಿ ಬೇರೊಂದು ಹದಕ್ಕೆ ತಿರುಗಿರುವುದನ್ನು ಗಮನಿಸಬಹುದು. ಪುರಾಣ  – ಕಾವ್ಯಗಳಲ್ಲಿ ಹಬ್ಬಿಕೊಂಡಿರುವ ವಿವರಗಳು ವರ್ಣನೆಗಳು ಇದರಲ್ಲಿಲ್ಲ. ತಾರಕಾಸುರನ ಭಾದೆ, ದೇವ – ದೇವತೆಗಳ ಪ್ರಾರ್ಥನೆ, ಶಿವನ ತಪಸ್ಸು ಹಾಗೂ ಶಿವನನ್ನು ಒಲಿಸಿಕೊಳ್ಳಲು ಪ್ರತಿಜ್ಞಾಬದ್ಧಳಾದ ಗಿರಿಜೆಯು ತಪಸ್ಸು ಮುಂತಾದ ವಿವರಗಳು ಪುರಾಣ ಕಾವ್ಯಗಳಲ್ಲಿ ಹೆಣೆದುಕೊಂಡಿದ್ದು, ಇವೆಲ್ಲಾ ಜನಪದ ಕವಿಗೆ ಅಮುಖ್ಯವೆನ್ನಿಸಿಬಿಟ್ಟಿವೆ. ಜನಪದ ಕವಿ ಅಖಂಡ ಜನಸಮುದಾಯದ ದನಿಯಾದ್ದರಿಂದ ಅವನ ಮನಸ್ಸಿನಲ್ಲಿ ಅಚ್ಚ ಕಾಮನ ಕಥಾಸಂದರ್ಭ ಮಾತ್ರ ಆವರಿಸಿದೆ. ಕಾಮದಹನದ ಸಂದರ್ಭ ಹಾಗೂ ಕಾಮನ ಕಥೆಯನ್ನು ಜನ ಸಮುದಾಯದ ಹೃದಯದಲ್ಲಿ ಮನಸ್ಸಿನಲ್ಲಿ ನಿಲ್ಲಿಸಿ, ಅದಕ್ಕೆ ಚಿರಂತನೆಯನ್ನು ನೀಡುವುದು ಅವನ ಉದ್ದೇಶವಾಗಿದೆ. ಆದ್ದರಿಂದ (ಜನಪದ ಕವಿ ಕಾಮದಹನದ ಸಂದರ್ಭವನ್ನು ಹೊಸ ರೀತಿಯಲ್ಲಿ ಅಂದರೆ ಸಾಮಾಜಿಕ ಸಂದರ್ಭವನ್ನಾಗಿ ಪರಿಭಾವಿಸಿರುವುದು ಗಮನಾರ್ಹವಾದದ್ದು. ಪುರಾಣ – ಕಾವ್ಯಗಳಲ್ಲಿ ಸುತ್ತಿದ್ದ ಕೃತಕ ವಾತಾವರಣ, ಉಸಿರುಗಟ್ಟಿಸುವ ಪರಿಸರವನ್ನು ಕಳಚಿಕೊಂಡು ಜಾನಪದದಲ್ಲಿ ಕಾಮದಹನ ಕಥಾಸಂದರ್ಭ ತೀರ ಹೊಸ ರೂಪದಲ್ಲಿ ಕಾಣಿಸಿಕೊಳ್ಳುತ್ತದೆ. ಕಣ್ಮುಂದೆ ನಾಟಕದ ದೃಶ್ಯವೊಂದು ಸುಳಿದು ಹೋದಂತೆ ಭಾಸವಾಗುತ್ತದೆ.
ಪಾರೋತಿ- ಮಾದೇವರು ತುಂಬು ಸಭೆಯಲ್ಲಿದ್ದಾಗ ಪಾರೋತಿ ಹೇಳಚೆಲುವ್ಯಾರ? ಎಂದು ಮಾದೇವ ಕೇಳಿದ ಪ್ರಶ್ನೆಗೆ ಪಾರೋತಿ ’ತೀರ ಚೆಲುವಾನ ಕಾಮಣ್ಣ’ ಎಂದು ತಟ್ಟನೆ ಉತ್ತರಿಸುತ್ತಾಳೆ. ತನ್ನನ್ನು ಬಿಟ್ಟು ಕಾಮಣ್ಣ ಚೆಲುವನೆಂದು ಹೇಳಿದ್ದನ್ನು ಕೇಳಿ, ಶಿವನ ಸಿಟ್ಟು ನೆತ್ತಿಗೇರಿತು. ಶಿವ ಯಾವ ವಿಚಾರವನ್ನು ಮಾಡಲಿಲ್ಲ. ಶಿವ ಒಬ್ಬ ಸಾಮಾನ್ಯ ಮನುಷ್ಯನಂತೆ ವರ್ತಿಸುತ್ತಾನೆ. ’ಸಿಟ್ಟಿಗೇಳುತ ಶಿವನು ಬಿಟ್ಟಾನೊ ಉರಿಗಣ್ಣ’ ಸುಟ್ಟು ಬೂದ್ಯಾದೊ ಕಾಮಣ್ಣ ರತಿದೇವಿ’ ಹೊಟ್ಟೆ ಬಡಕೊಂಡು ಅಳತಾಳೊ’ ಈ ಪದ್ಯ ಶಿವಪಾರ್ವತಿಯರ ಮನೋಭಾವವೇನೆಂಬುದನ್ನು ಚೆನ್ನಾಗಿ ಬಣ್ಣಿಸುತ್ತದೆ. ಚೆಲುವು ಸೌಂದರ್ಯದ ಕುರಿತ ಪ್ರಶ್ನೋತ್ತರ, ಚರ್ಚೆ, ಜಿಜ್ಞಾಸೆ ಹಾಗೂ ಚೆಲುವನ್ನು, ಸುಂದರತೆಯನ್ನು, ಪ್ರೀತಿಸುವುದು ಪ್ರಶ್ನಿಸುವುದು ಎಂದಿನಿಂದಲೂ ನಡೆದು ಬಂದಿರುವುದು ಗಮನಾರ್ಹ. ಸುಂದರವಾದದ್ದು ಯಾವುದು ಅಸುಂದರವಾದದ್ದು ಯಾವುದು ಎಂಬುದನ್ನು ಗುರ್ತಿಸುವುದು ಇಂದಿಗೂ ಜಟಿಲಪ್ರಶ್ನೆಯೇ ಆಗಿದೆ. ಸುಂದರತೆ ಅಸುಂದರತೆಗಳು ಅಷ್ಟೊಂದು ಅನ್ಯೋನ್ಯವಾಗಿ ಮಿಶ್ರಣಗೊಂಡಿವೆ. ಹೀಗಾಗಿ ಒಮ್ಮೆ ರೂಪ ಯಾವುದು. ಕುರೂಪ ಯಾವುದು ಎಂಬುದನ್ನು ಗುರ್ತಿಸುವುದು ಕಠಿಣ.
[1]ಹುಲಿಯ ಮರಿ ಅತ್ಯಂತ ಆಕರ್ಷಕವಾಗಿರುತ್ತವೆ. ಆದರೆ ಅವೇ ದೊಡ್ಡವುಗಳಾದ ಮೇಲೆ ಕ್ರೂರವಾಗುವುದು ನಮಗೆ ಗೊತ್ತು, ಅಂಥ ಒಂದು ಸಿಟ್ಟಿನ ಕ್ಷಣದಲ್ಲಿ ಕಾಮ ಸುಟ್ಟು ಭಸ್ಮವಾದದ್ದು. ಶಿವ – ಪಾರ್ವತಿಯರ ಆಟಕ್ಕೆ ಬಲಿಯಾದವನು. ಕಾಮ ಕರುಣಾಮಯಿಯಾದ ಪಾರೋತಿಗೆ ಇದು ಸರಿಬರಲಿಲ್ಲ. ಪತಿಯನ್ನು ಕಳೆದುಕೊಂಡ ರತಿಯಂತೂ ಹೊಟ್ಟೆ ಬಡಿದುಕೊಂಡು ಹೊರಳಾಡುತ್ತ ಅಳುತ್ತಿದ್ದಳು. ಅವಳ ರೋದನಕ್ಕೆ ಇಡೀ ಸಭೆಯೇ ಕಳವಳಗೊಂಡಿತು. ಮರುಗಿತು. ರತಿಯಿಂದ ಮತ್ತು ಸಭೀಕರಿಂದ ಪ್ರತಿಭಟನೆ ಬರುವುದಕ್ಕಿಂತ ಮೊದಲೇ ಪಾರೋತಿ ಈ ಕೆಲಸವನ್ನು ತನ್ನ ಕೈಗೆ ತೆಗೆದುಕೊಂಡಳು. ರತಿಯ ಪರವಾಗಿ ವಕೀಲಿಕಿ ಮಾಡಿದಳು. ರತಿಗೆ ಪರಿಹಾರ ಸಿಗಲೇಬೇಕೆಂದು ವಾದಿಸಿದಳು.
ಇದರ ಪರಿಣಾಮವಾಗಿ, ಹೊರಳ್ಯಾಡಿ ಅಳುತ್ತಿದ್ದ ರತಿಯ ದುರವಸ್ಥೆಯನ್ನು ನೋಡಲಾಗದ ಶಿವನ ಕಲ್ಲಿನಂಥ – ಮನಸ್ಸು ಕರಗಿ, ಕಾಮ ಕರೆದಾಗೆಲ್ಲ ಮೂಡಿಬರುತ್ತಾನೆಂದು ಅಭಯವನ್ನಿತ್ತ. ಕೊನೆಗೂ ಪಾರೋತಿಯ ಕೇಸು ಗೆದ್ದಿತು. ಕಾಮನಿಗೆ ಪುನರ್ಜನ್ಮ – ಎಂದರೆ ಚಿರಂತನತೆ ಪ್ರಾಪ್ತವಾಯಿತು. ನೆನೆದವರ ಮನದಲ್ಲಿ ಇರುವಂಥ ವರ ಅವನಿಗೆ ಸಿಕ್ಕಿತು. ಇದರಿಂದ ಪಾರ್ವತಿಗೆ ಮತ್ತು ಅಲ್ಲಿ ನೆರೆದಿದ್ದ ಎಲ್ಲಾ ಸಭಿಕರಿಗೆ ಅರ್ಥಾತ್ ದೇವ – ದೇವತೆಗಳಿಗೆ ಸಂತೋಷವೇ ಸಂತೋಷ. ಆ ಸಂತೋಷವೇ ಒಂದು ಹಬ್ಬ. ಈ ಹಬ್ಬದ ಆಚರಣೆಯಿಂದ ಕಾಮನ ಬದುಕಿನ ಕಥೆ ಇನ್ನಷ್ಟು ಹಿಗ್ಗಿತು. ಕಾಮ ಇಡೀ ಜನಸಮುದಾಯದ ಹೃದಯ – ಮನಸ್ಸುಗಳಲ್ಲಿ ನೆಲೆನಿಂತ.  ಕಾಮ ಗಂಡು-ಹೆಣ್ಣಿನಲ್ಲಿ ಪ್ರೇಮವನ್ನು ಸ್ಫುರಿಸುವ ಜೀವಂತ ನೆಲೆಯಾದ. ಮನುಷ್ಯ ಪ್ರಾಣಿ,  ಪಕ್ಷಿ ಮುಂತಾದ ಅಖಿಲ ಜೀವಗಳಲ್ಲಿ ತರು-ಲತೆ-ಪುಷ್ಪಗಳಲ್ಲಿ ಚೈತನ್ಯ. ಉತ್ಸಾಹಗಳನ್ನು ಸ್ಫುರಿಸುವ ಪ್ರಚಂಡ ಶಕ್ತಿಯಾದ, ಕನ್ನಡದಲ್ಲಿ ಕಾಮನ ಹಬ್ಬಕ್ಕೆ ಸಂಬಂಧಿಸಿದ ಸಾಹಿತ್ಯ  ಬೇಕಾದಷ್ಟು ಇದೆ. ಹಾಡು, ಲಾವಣಿ ದುಂದುಮೆಪದಗಳು ಜನಪದ ಕಾವ್ಯದಲ್ಲಿ ವಿಶಿಷ್ಟವಾಗಿದ್ದು, ಹಳ್ಳಿಗಳಲ್ಲಿ ಕಾಮನಹಬ್ಬದ ಸಂದರ್ಭದಲ್ಲಿ ಇಂದಿಗೂ ಈ ಹಾಡುಗಳು ಕೇಳಲು ಸಿಗುತ್ತವೆ. ಹಲವು ಹೋಳಿಯ ಪದಗಳು ಅವಾಚ್ಯ ಹಾಗೂ ಅಶ್ಲೀಲವಾಗಿರುವುದಕ್ಕೆ ಹೀಗೆ ಕಾರಣವನ್ನು ಹುಡುಕಬಹುದು. ಮೊದಲು ಮನುಷ್ಯನಾಕಾರದಲ್ಲಿದ್ದ ಕಾಮನ ದೇಹ ಭಸ್ಮವಾಗಿ ಆಮೇಲೆ ಅವನು ಅಂಗವಿಲ್ಲದ ಅನಂಗನಾದ. ಅಂದರೆ ನಗ್ನ ಇಲ್ಲವೆ ಬಟಬಯಲಾಗಿರುವುದೇ ಅವನ ಇನ್ನೊಂದು ರೂಪವಾಯಿತೆನ್ನಬಹುದು. ಈ ನಗ್ನತೆ, ಬಟ್ಟಬಯಲಾಗಿರುವುದನ್ನು ಸಂಕೇತಿಸುವುದಕ್ಕಾಗಿಯೇ ಜಾನಪದದಲ್ಲಿ ಅವಾಚ್ಯ ಹಾಗೂ ಅಶ್ಲೀಲ ಪದಗಳ ಸೃಷ್ಟಿಯಾಗಿರುವುದು ಗಮನಾರ್ಹವಾದದ್ದು. ಈ ತರಹದ ಆವಾಚ್ಯ ಹಾಗೂ ಅಶ್ಲೀಲ ಪದಗಳು ಮಾನವನ ಮೂಲ ಪ್ರಕೃತಿಯನ್ನು ಸಂಕೇತಿಸುವ ಪ್ರಾಚೀನತೆಯ ಕೊಂಡಿಯಾಗಿ ಉಳಿದುಕೊಂಡಿರುತ್ತವೆಂದು ಹೇಳಬಹುದು. ಶೀಲ – ಅಶ್ಲೀಲಗಳ ಅವಿನಾಭಾವ ಸಂಬಂಧವನ್ನು ಪ್ರಕಟಿಸುವ ಸಾಹಿತ್ಯ ಹಾಗೂ ಕಲೆ ಪ್ರಪಂಚದಲ್ಲಿ ಅಲ್ಲಲ್ಲಿ ಉಳಿದುಕೊಂಡು ಬಂದಿದೆ. ಇವು ಮಾನವ ಪ್ರಗತಿಯ ಹಾಗೂ ಸಂಸ್ಕೃತಿಯ ಮೆಟ್ಟಿಲುಗಳನ್ನು ಸೂಚಿಸುವ ಅತ್ಯಂತ ಮಹತ್ವದ ದಾಖಲೆಗಳಾಗಿವೆ. ಬಾದಾಮಿ, ಬೇಲೂರು, ಅಜಂತಾ, ಋಜರಾಹೊ (ಲಕ್ಷ್ಮೇಶ್ವರ) ಮುಂತಾದ ಸ್ಥಳಗಳಲ್ಲಿಯ ಶಿಲ್ಪ, ಮೂರ್ತಿಕಲೆ, ಚಿತ್ರಕಲೆಗಳಲ್ಲಿ ಮತ್ತು ವಾತ್ಸಾಯನನ ಕಾಮಸೂತ್ರಗಳಲ್ಲಿ ಅವಾಚ್ಯ, ಅಶ್ಲೀಲ ಭಾವಗಳಿಗೆ ಲೈಂಗಿಕ ಪ್ರವೃತ್ತಿಗಳಿಗೆ ಅಭಿವ್ಯಕ್ತಿ ದೊರಕಿರುವುದು ವಾಜ್ಮಯಲೋಕದ ವಿಸ್ಮಯವನ್ನು ನಿದರ್ಶಿಸುತ್ತದೆ. ಇಂಥವುಗಳಲ್ಲಿ animal instinct ಕಣ್ಣಿಗೆ ಹೊಡೆಯುವಂತೆ ಪ್ರಕಟವಾಗಿರುತ್ತದೆ. ಸಿಗ್ಮಂಡ್ ಫ್ರಾಯಿಡ್ ನಂಥ ಮನೋವಿಜ್ಞಾನಿ  ಇಂಥ ಸಾಹಿತ್ಯ, ಕಲೆ, ಶಾಸ್ತ್ರ ಮುಂತಾದವುಗಳನ್ನು ಗಂಭೀರವಾಗಿ ಅಧ್ಯಯನ ಮಾಡಿ ಒಂದು ಹೊಸ ಸಿದ್ಧಾಂತವನ್ನೇ ಸೃಷ್ಟಿಸಿದ್ದಾನೆ. ’ಕಾಮ’ ಎನ್ನುವುದೊಂದು ಪ್ರಚಂಡ ಶಕ್ತಿಯೆಂಬುದನ್ನು ವೈಜ್ಞಾನಿಕವಾಗಿ ವಿಶ್ಲೇಷಣೆ ಮಾಡಿ ಹೇಳಿದ್ದಾನೆ.  ನಮ್ಮಲ್ಲಿಯ ಕಾಮನಹಬ್ಬದ ಆಚರಣೆ. ಆ ಸಂದರ್ಭದಲ್ಲಿಯ ಜನಸಮುದಾಯದ ಸ್ವಚ್ಛಂದ ಹಾಗೂ ಸ್ವೈರವರ್ತನೆ, ಹೊಯ್ಕೊಳ್ಳುವುದು, ಕುಳ್ಳು – ಕಟ್ಟಿಗೆ ಕರಿಯುವುದು, ಅವಾಚ್ಯ ಹಾಗೂ ಅಶ್ಲೀಲ ನುಡಿಗಳನ್ನಾಡುವುದು ಫ್ರಾಯ್ಡನ ಗಮನಕ್ಕೆ ಬಂದಿಲ್ಲವಾದ್ದರಿಂದ ಅವನು ’ಕನಸು’ಗಳ ವಿಶ್ಲೇಷಣೆಗೆ ತೊಡಗಿ ಮನುಷ್ಯನ ಮನಸ್ಸನ್ನು ಅಗಿದು ತೆಗೆದು ಅವನು ಕಾಮಕ್ಕೆ ಸಂಬಂಧಿಸಿದ ಹೊಚ್ಚ ಹೊಸ ಸಿದ್ಧಾಂತವನ್ನು ಜಗತ್ತಿಗೆ ನೀಡಿದ್ದಾನೆ. ಒಟ್ಟು ಜನಸಮೂಹದಲ್ಲಿ ಪ್ರಚಲಿತವಾಗಿರುವ ಕಾಮದ ಕುರಿತ ಹತ್ತಿಕ್ಕಲ್ಪಟ್ಟ ಭಾವಗಳು ಸ್ವಚ್ಛಂದ ಹಾಗೂ ಸ್ವೈರವರ್ತನೆಗೆ ಪುಟಗೊಡುವುದಕ್ಕೆ ನಿದರ್ಶನವಾಗಿವೆ. ಸುಪ್ತಪ್ರಜ್ಞೆಯಲ್ಲಿ ಹತ್ತಿಕ್ಕಲ್ಪಟ್ಟಿರುವ ಮಾನಸಿಕ ಚಟುವಟಿಕೆಗಳ ಪ್ರದರ್ಶನಕ್ಕೆ ’ಕಾಮನಹಬ್ಬ’ದ ಸಂದರ್ಭ ಒಂದು ವಿರಳ ಉದಾಹರಣೆ. ಕಾಲಾಂತರದಲ್ಲಿ ಉತ್ಕ್ರಾಂತಿ ಹೊಂದುತ್ತ, ಸಾಮಾಜಿಕನಾಗುತ್ತ, ನಾಗರಿಕನಾಗುತ್ತ ಬಂದ ಮನುಷ್ಯನಿಗೆ ಇಂಥ ಸ್ವೈರಾಚರಣೆ ಅತ್ಯಂತ ಅಗತ್ಯ ಹಾಗೂ ಅನಿವಾರ್ಯವೂ ಎನ್ನಿಸಿರಬೇಕು. ಮನಸ್ಸಿನ ಸೂಕ್ಷ್ಮ ಹಾಗೂ ತೆಳುವಾದ ಪರದೆಗಳಿಗೆ ಧಕ್ಕೆ ತಟ್ಟಿ ಅವು ಹರಿದುಹೋಗದಂತೆ ಕಾಪಾಡುವ ಶಕ್ತಿ ಇಂಥ ಜಾನಪದ ಹಬ್ಬಗಳ ಆಚರಣೆ, ವಿಧಿಗಳಲ್ಲಿ, ಸಾಹಿತ್ಯ ಕಲೆಗಳಲ್ಲಿ ಅವಿತುಕೊಂಡಂತಿದೆ.
ಕಾಮನ ಹಬ್ಬದ ಆಚರಣೆ ನಾಗರಿಕತೆ ಕಟ್ಟಿರುವ ಕೃತಕತೆಯ ಅಡ್ಡಗೋಡೆಗಳನ್ನೊಡೆದು ಮಾನವ ಸಹಜವಾದ ಮೂಲಪ್ರಕೃತಿಯನ್ನು, ಪ್ರವೃತ್ತಿಗಳನ್ನು ಬಿಚ್ಚಿ ತೋರುತ್ತದಲ್ಲದೆ ಸಂಸ್ಕೃತಿಯ ಅಸಲೀ ಮೌಲ್ಯಗಳನ್ನು ಪ್ರದರ್ಶಿಸುವ ಮಹತ್ವದ ಹಬ್ಬಗಳಲ್ಲಿ ಒಂದಾಗಿದೆ.
’ಕಾಮದಹನ’ದ ಹಬ್ಬ – ಶೈವರ ಹಬ್ಬವೆಂದು ಡಾ.ಎಂ.ಎಸ್. ಸುಂಕಾಪುರ ಅವರು ಧೈರ್ಯದಿಂದ ಹೇಳಿದ್ದಲ್ಲದೆ ಈ ಸಂಪ್ರದಾಯವು ಭಾರತದ ಎಲ್ಲಾ ಭಾಗಗಳಲ್ಲಿ ಕಂಡು ಬರುತ್ತದೆ ಎಂದು ಅಭಿಪ್ರಾಯ ಪಟ್ಟಿರುವುದು ಜಾನಪದ ಪಂಡಿತರ ಗಮನ ಸೆಳೆಯುವಂತಿವೆ. ಮನಸ್ಸಿನಲ್ಲಿ ಹೂತ ಕಾಮದ ಅಸಹ್ಯ ರೂಪವನ್ನು ಸುಟ್ಟು, ಪರಿಶುದ್ಧವಾಗಬೇಕೆನ್ನುವ ರೀತಿಯೊಂದು ಕಂಡು ಬರುತ್ತದೆಂಬ ಫಿಲಾಸಫಿಯನ್ನು ಮಾತ್ರ ಒಪ್ಪಲಾಗುವುದಿಲ್ಲ. ಕಾಮವನ್ನು ಸುಟ್ಟು ಹಾಕಿದ ಮೇಲೆ ಮನುಷ್ಯನ ಜೀವನ ತತ್ತರಿಸಿಹೋಗಬಹುದು. ಜಗತ್ತಿನಲ್ಲಿಯ ಜೀವ ಜೀವಗಳು, ತರು-ಮರ-ಪುಷ್ಪಗಳು ಸುರುಟಿ – ಮುರುಟಿ ಹೋಗಬಹುದು. ಆದ್ದರಿಂದ ಸುಟ್ಟಕಾಮನ ಬೂದಿಯನ್ನು ಸಂಗ್ರಹಿಸಿ, ಅದನ್ನು ಮನುಷ್ಯ ಆಕಾರದಲ್ಲಿ ನಿಲ್ಲಿಸಲು ಶಿವ ಮತ್ತೆ ಅದರಲ್ಲಿ ಜೀವ ಚೈತನ್ಯವನ್ನು, ತುಂಬಿದ ಕಥೆಯೂ ನಮ್ಮ ಪುರಾಣಗಳಲ್ಲಿದೆ.
ಸಣ್ಣ ದೊಡ್ಡ ಹಲಗೆಗಳನ್ನು ಬಡಿಯುತ್ತ ಹೊಯ್ಕೊಳ್ಳುತ್ತ ಗೋಳಿಡುವುದು ಕಾಮನನ್ನು ಕಳೆದುಕೊಂಡ ನಷ್ಟದ ಕಲ್ಪನೆಯನ್ನು ತಂದುಕೊಂಡುತ್ತದೆ. ಕಾಮನ ಬೂದಿಯಲ್ಲಿ ಮತ್ತೆ ಹೊಸ ಜೀವಚೈತನ್ಯ ತುಂಬಿದ್ದರ ಸಂಕೇತವಾಗಿ ಬೂದಿಯನ್ನು ಬಳಿಯುವುದು. ಬಣ್ಣ ಎರಚುವುದು, ಓಕಳಿಯಾಡುವುದು, ಹಾಡುವುದು, ಕುಣಿಯುವುದು ಇತ್ಯಾದಿ –  ಸಾಮೂಹಿಕ ಕ್ರಿಯೆಗಳು ಸಂತೋಷದ ಪ್ರತೀಕವಾಗಿ ಅದೇ ಹಬ್ಬವಾಗಿ ಮಾರ್ಪಟ್ಟಿತು.
ಸುಗ್ಗಿ ಮುಗಿದ ತರುವಾಯ ಈ ಹಬ್ಬ ಬರುವುದರಿಂದ ಹೊಲ – ತೋಟ ಪಟ್ಟಿಗಳಲ್ಲಿ ದುಡಿಯುವವರು. ರೈತರು, ಕೂಲಿಕಾರರು, ಕಾರ್ಮಿಕರು ಹಾಗೂ ಎಲ್ಲಾ ಸಾಮಾಜಿಕರು ಸೇರಿ ಈ ಹಬ್ಬವನ್ನು ಉತ್ಸುಕತೆಯಿಂದ ಆಚರಿಸಿ, ತಮ್ಮ ದಣಿವನ್ನು ನೀಗಿಸಿಕೊಳ್ಳುವುದು ವಾಡಿಕೆ. ಕಾಮನನ್ನು ಸುಟ್ಟ ಬೆಂಕಿಯನ್ನು, ಕೆಂಡ ಇಲ್ಲವೆ ಕೊಳ್ಳಿಯನ್ನು ತಂದು ಒಲೆ ಹೊತ್ತಿಸಿ ಕೊಳ್ಳುವ ಸಂಪ್ರದಾಯ ಹಳ್ಳಿಗಳಲ್ಲಿ ಈಗಲೂ ಇದೆ. ಕಾಮನ ಬೆಂಕಿಯಲ್ಲಿ ಕಡಲೆಯನ್ನೂ ಸುಟ್ಟು ತಿನ್ನುವುದರಿಂದ ಹಲ್ಲು ಗಟ್ಟಿಯಾಗುವವವೆಂಬ ಹಾಗೂ ಕಾಮನ ಬೂದಿಯನ್ನು ಬಿತ್ತುವ ಬೀಜಗಳಲ್ಲಿ ಬೆರಸುವುದರಿಂದ ಭೂಮಿಯಲ್ಲಿ ಪೀಕು ಬಿಗಿದು ನಿಲ್ಲುವುದೆಂಬ  ನಂಬಿಕೆ ರೈತ ಸಮುದಾಯದಲ್ಲಿದೆ.
ಫಾಲ್ಗುಣ ಮಾಸದಲ್ಲಿ ಬರುವ ಈ ಹೋಳಿಹಬ್ಬವನ್ನು ಕೆಲವರು ವಸಂತೋತ್ಸವವೆಂದೂ  ಕರೆದಿದ್ದಾರೆ. ಬಹುಶಃ ಪುರಾಣ ಕಾವ್ಯಗಳಲ್ಲಿ ಬರುವ ವರ್ಣನೆಗಳಿಗೆ ಆಕರ್ಷಿತರಾಗಿ ಅವರು ಹೋಳಿಹಬ್ಬವನ್ನು ವಸಂತೋತ್ಸವಕ್ಕೆ ಗಂಟು ಹಾಕಿರಬೇಕು.
’ಹೊಯ್ಕಂಡ ಬಾಯಿಗೆ ಹೋಳಿಗಿತುಪ್ಪ’ ಎನ್ನುವ ಮಾತು ಅರ್ಥವತ್ತಾಗಿದ್ದು ಕಾಮನ ಹಬ್ಬದ ಸಂದರ್ಭದಲ್ಲಿ ಹೊಯ್ಕೊಂಡರಷ್ಟೇ ಈ ಹೋಳಿಗೆ ತುಪ್ಪ ಖಚಿತ.
ಕಾಮನನ್ನು ಸುಟ್ಟ ಬೂದಿಯನ್ನು ಎರಚಾಡುವದು. ಬಣ್ಣ ಉಗ್ಗುವುದು, ಸಿಕ್ಕ ಸಿಕ್ಕವರನ್ನೆಲ್ಲ ಬಣ್ಣಗಳಿಂದ ವಿಕಾರಗೊಳಿಸುವುದು, ವಿರೂಪಗೊಳಿಸುವುದು ಇತ್ಯಾದಿ ಕಾಣುತ್ತೇವೆ. ಈ ವಿಕಾರ, ವಿರೂಪ ಎನ್ನುವುದು ರೂಪದ ಇನ್ನೊಂದು ತುದಿ ಎಂಬುದನ್ನು ಮರೆಯಬಾರದು. ಕಾಮ – ಚೆಲುವಿಗೆ, ರೂಪಕ್ಕೆ ಸಂಕೇತವಾಗಿರುವಂಥವನು, ಸುಟ್ಟು ಹೋದ ಮೇಲೆ ರೂಪ ವಿರೂಪಗೊಂಡದ್ದನ್ನು ಸಂಕೇತಿಸುವಂತೆ ಜನ ಸಮುದಾಯದ ಆಚರಣೆಯಲ್ಲಿ ಅದಿನ್ನೂ ಉಳಿದುಕೊಂಡು ಬಂದಿರುವುದು ವೈಜ್ಞಾನಿಕ ಸತ್ಯವನ್ನು ಪ್ರತಿಪಾದಿಸುತ್ತದೆ. ರೂಪ ವಿರೂಪಗಳಲ್ಲಿಯ ಸಾಪೇಕ್ಷ ಸಂಬಂಧಕ್ಕೆ ನಿದರ್ಶನವಾಗಿರುವ ಹೋಳಿಯ ಹಬ್ಬ. ಈ ಒಂದು ಹೊಸ ಅರ್ಥವನ್ನು ಸೂಚಿಸುತ್ತದೆ.
ಭಾರತೀಯ ಹಬ್ಬಗಳಲ್ಲಿ ಕಾಮನಹಬ್ಬ ದ್ರಾವಿಡರು ಆಚರಿಸುವ ಅತ್ಯಂತ ಮಹತ್ವದ ಹಬ್ಬ. ಇದರ ಆಚರಣೆ ವಿಧಿ  – ವಿಧಾನಗಳಲ್ಲಿ ಉಡಿಗೆ ತೊಡಿಗೆಗಳಲ್ಲಿ, ಊಟ ಉಪಾಹಾರಗಳಲ್ಲಿ ನಂಬಿಕೆ – ನಿಯತ್ತುಗಳಲ್ಲಿ ವಾದ್ಯವಿಶೇಷಗಳಲ್ಲಿ ದ್ರಾವಿಡ ಜನಾಂಗದ ಗ್ರಾಮೀಣ ಸಂಸ್ಕೃತಿಯ ಕುರುಹುಗಳು ಇಂದಿಗೂ ಉಳಿದುಕೊಂಡು ಬಂದಿರುವುದನ್ನು ಸಮಾಜಶಾಸ್ತ್ರಜ್ಞರೂ, ಇತಿಹಾಸಜ್ಞರೂ, ಗುರ್ತಿಸಿದ್ದಾರೆ. ಆದಿವಾಸಿ, ಗುಡ್ಡಗಾಡು ಜನಾಂಗಗಳಲ್ಲಿ ಆಫ್ರಿಕದ ನಿಗ್ರೋ, ಝುಲೂ ಜನಾಂಗಗಳ ಹಬ್ಬಗಳಲ್ಲಿ ಹಾಗೂ ಅವುಗಳ ಆಚರಣೆಗಳಲ್ಲಿ ಸ್ವಚ್ಛಂದ ಹಾಗೂ ಸ್ವೈರಾಚರಣೆ ಇರುವುದನ್ನು ಗಮನಿಸಬಹುದು. ಈ ದೃಷ್ಟಿಯಿಂದ, ’ಕಾಮನಹಬ್ಬ’ ಇಲ್ಲವೆ ’ಹೋಳಿಹಬ್ಬ’ ದ್ರಾವಿಡ ಜನಾಂಗದ ಸಾಂಸ್ಕೃತಿಕ ಮಹತ್ವವನ್ನು ಪ್ರಕಟಿಸುವ ಹಬ್ಬವಾಗಿದೆ.



[1] ಒಮ್ಮೆ ಸುಂದರತೆ ಮತ್ತು ಅಸುಂದರತೆ ಎಂದರೆ ರೂಪ ಮತ್ತು ಕುರೂಪ ಇವೆರಡೂ ಸ್ನಾನಕ್ಕೆ ಹೋಗಿದ್ದವಂತೆ. ಒಂದು ಸರೋವರದಲ್ಲಿ ಈಜುತ್ತಿರುವಾಗ ’ಏನೇನು ಮಾತಾಡಿಕೊಳ್ಳುತ್ತಿದ್ದವು, ಸ್ನಾನ ಮುಗಿಸಿ ಅವು ಮೇಲೆದ್ದು ಬಂದು, ರೂಪ ಕುರೂಪದ ಉಡುಪನ್ನು ಕುರೂಪ ರೂಪದ ಉಡುಪನ್ನು ತೊಟ್ಟುಕೊಂಡವು. ಹೀಗೆ ವಿಶ್ವವನ್ನು ವ್ಯಾಪಿಸಿಬಿಟ್ಟವು. ರೂಪ, ಕುರೂಪಗಳನ್ನು ಗುರ್ತಿಸುವುದು ಕಷ್ಟವಾಯಿತು.
ಜಾನಪದ ಸಾಹಿತ್ಯ ದರ್ಶನ : ಮೊಹರಂ ಹಬ್ಬ
ಹಬ್ಬವೆಂದರೆ ಉತ್ಸವ ಸಂತೋಷದ ಸಮಾರಂಭ. ಸಂಸ್ಕೃತ ಪರ್ವ ಶಬ್ದದ ತದ್ಭವ ಹಬ್ಬ. ಐಹಿಕ ಸುಖಸಾಧನೆಗೆ ನೆರವಾಗುವುದು ಹಬ್ಬದ ಒಂದು ಮುಖವಾದರೆ ಮೋಕ್ಷಸಾಧನೆಗಾಗಿ ಹಬ್ಬಗಳನ್ನು ಆಚರಿಸುವುದು ಇನ್ನೊಂದು ಮುಖ. ವೃತ ನಿಯಮಗಳನ್ನು ಎಲ್ಲ ದಿನಗಳಲ್ಲಿ ಆಚರಿಸಲಸಾಧ್ಯವಾಗಿರುವುದರಿಂದ ನಿಯತ ದಿನಗಳಲ್ಲಿ ಕಡ್ಡಾಯವಾಗಿ ದೇಹದಂಡನೆ ಮೂಲಕ ನಮಗೆ ನಾವೇ ಆತ್ಮಸಂಗಾತಿಗಳಾಗಿ ಕೆಲಸ ಮಾಡುವುದೇ ಹಬ್ಬ. ಸುಖವಾಗಲಿ ದುಃಖವಾಗಲಿ ನೆನಪಿಗಾಗಿ ಆಚರಿಸುತ್ತ ಬಂದ ದಿನವನ್ನು ಸಂಪ್ರದಾಯ ಮತ್ತು ಮೂಢ ನಂಬಿಕೆಯ ಕಟ್ಟಿನಲ್ಲಿಟ್ಟು ಪ್ರತಿವರ್ಷ ಖಚಿತ ದಿನದಂದು ಆಚರಣೆಗೆ ತರುವದು ಹಬ್ಬವಾಗಿದೆ.
ಮತಭೇದವಿಲ್ಲದೆ ಆಚರಿಸುವ ಜಾನಪದ ಹಬ್ಬಗಳನ್ನು ಹಬ್ಬದ ಹಿನ್ನೆಲೆಯನ್ನು ಕೂಲಂಕುಷವಾಗಿ ಮೀಟಿದಾಗ, ದುಃಖದ ನೆನಪಿಗಾಗಿರುವ ರೂಢಿ ವಿಧಿಕ್ರಿಯೆಗಳು ಕೆಲವೊಮ್ಮೆ ವಿಕಾರರೂಪ ಪಡೆದುಕೊಂಡು ಸಂತೋಷದ ಸಮಾರಂಭವೆನ್ನುವಂತೆ  ನಡೆದುಕೊಂಡು ಬಂದಿವೆ. ಅಂಥವುಗಳಲ್ಲಿ ಭಾರತೀಯ ಮುಸಲ್ಮಾನರು ಆಚರಿಸುವ ಮೊಹರಂ ಹಬ್ಬವೂ ಒಂದಾಗಿದೆ.
ಹಿನ್ನೆಲೆ :
ಮುಸ್ಲೀಮರ ಪವಿತ್ರಗ್ರಂಥ ಕುರಾನೇಷರೀಪದಲ್ಲಿ ಉಲ್ಲೇಖವಾಗಿರುವ ಆಚರಣೆಗಳೆಂದರೆ – ರಮಝಾನ್ ಮತ್ತು ಬಕರೀದ್, ಆದರೆ ರೂಢಿಯಲ್ಲಿರುವವು ತಿಂಗಳಿಗೊಂದು ಮುಸ್ಲಿಮರ ಜಿಲ್ ಹಿಜ್ ವರೆಗಿನ ಹನ್ನೆರಡು ತಿಂಗಳುಗಳಲ್ಲಿ ಮೊದಲನೆಯ ತಿಂಗಳು ಮೊಹರಂ ಈ ತಿಂಗಳಲ್ಲಿ ಇಸ್ಲಾಮದ ಬೇರುಗಳನ್ನು ಅಲುಗಾಡಿಸಿದಂಥ ಎಂಥ ಕಟುಕನ ಕರುಳೂ ಮಿಡಿಯುವಂಥ ಭಾರಿ ದುರಂತವೊಂದು ಜರುಗಿತು. ಆ ಘಟನೆಯನ್ನೇ ಕೆಲವು ಮುಸ್ಲಿಂ ಬಾಂಧವರು ಹಬ್ಬವೆಂದು ಪರಿಗಣಿಸಿದ್ದಾರೆ. ಆದರೆ ಅದು ಜನಾಭಿಪ್ರಾಯವನ್ನು ಕಡೆಗಣಿಸಿದ ಕಣ್ಣೀರ ಕಥೆ.
ಐತಿಹಾಸಿಕ ಚರಿತ್ರೆ :
ಸುಮಾರು ಹದಿಮೂರು ನೂರು ವರುಷಗಳ ಹಿಂದೆ ಹಜರತ್ ಇಮಾಮ ಹುಸೇನರು, ಸತ್ಯಕ್ಕಾಗಿ ಧರ್ಮರಕ್ಷಣೆಗಾಗಿ ಅರಬಸ್ತಾನದ ಕರ್ಬಲಾ ಮರುಭೂಮಿಯಲ್ಲಿ ಪ್ರಾಣಕೊಟ್ಟ ಕಥೆಯು; ಕೇವಲ ಮುಸ್ಲಿಮ್ ಬಾಂಧವರಿಗಷ್ಟೇ ಅಲ್ಲ, ಪ್ರತಿಯೊಬ್ಬ ಮಾನವನಿಗೂ ತಿಳಿಯಬೇಕಾಗಿದೆ.
ಹಜರತ್ ಇ | ಹುಸೇನರು ಹಜರತ್ ಪೈಗಂಬರರ ಮೊಮ್ಮಕ್ಕಳು, ಅರ್ಥಾತ್ ಅವರ ಮಗಳಾದ ಬೀಬಿ ಫಾತಿಮಾರವರ ಪುತ್ರರು. ಇವರು ಕ್ರಿ.ಶ. ೬೨೬ರಲ್ಲಿ ಜನಿಸಿ ಕ್ರಿ.ಶ. ೬೮೩ರಲ್ಲಿ ಹುತಾತ್ಮರಾದರು. ಇವರು ಬಾಲ್ಯದ ಏಳು ವರ್ಷಗಳನ್ನು, ತಾತ ಪೈಂಗಂಬರರ ಸನಿಹದಲ್ಲೂ ನಂತರದ ಮೂವತ್ತು ವರ್ಷಗಳನ್ನು ತಂದೆ ಹಜರತ್ ಅಲಿಯವರ ಬಳಿಯಲ್ಲೂ, ತರುವಾಯ ಬನಿಹಾಷೀಮರ ನಾಯಕರಾಗಿಯೂ ಕಳೆದರು. ಹುಸೇನರ ಜೀವನ ದುರಂತಮಯವಾಗಲು ಕಾರಣ ಆ ಕಾಲದ ಖಿಲಾಫತ್ ಚರಿತ್ರೆ.
[1]
ಸಾಮಾಜಿಕ ಧಾರ್ಮಿಕ ಸ್ಥಿತಿ – ಗತಿ :
ಪ್ರವಾದಿ ಹಜರತ್ ಮಹ್ಮದರ ಜನನಕ್ಕಿಂತ ಮೊದಲು ಮಕ್ಕಾ ಪಟ್ಟಣದ ಬುಡಕಟ್ಟಿನ ಪಂಗಡಗಳಲ್ಲಿ ಬನೀ ಹಾಷೀಮ್ ಬನಿ ಮಖ್ ಸೂಮ್ ಬನಿ ಉಮಯ್ಯ ಮನೆತನಗಳು ಮುಂದಾಗಿದ್ದವು. ಬನೀ ಹಾಷೀಮ್ ವಂಶದವರು, ಸಾಹಸ ಪಾಂಡಿತ್ಯ ಪ್ರತಿಭೆ ಮತ್ತು ಔದಾರ್ಯಗಳಿಗೆ ಹೆಸರಾಗಿದ್ದರೂ ಸಂಖ್ಯೆಯಲ್ಲಿ ಕಡಿಮೆ. ಬನಿಮಖ್ ಸೂಮರು ಧನಿಕರು ಸಾಹಸಿಗಳು ಮಹತ್ವಾಕಾಂಕ್ಷಿಗಳು. ಬನಿ ಉಮಯ್ಯರು ರಾಜತಂತ್ರ ನಿಪುಣರು ದಕ್ಷಸೇನಾನಿಗಳು ಧರ್ಮದ ಪಕ್ಷಪಾತಿಗಳು ಆಗಿದ್ದರು. ಈ ಪಂಗಡಗಳು ಮಕ್ಕಾದ ಒಡೆತನಕ್ಕಾಗಿ ಪವಿತ್ರ ಕಾಬಾದ ಮೇಲ್ವಿಚಾರಣೆಯ ಅಧಿಕಾರಕ್ಕಾಗಿ ಹೋರಾಡುತ್ತಿದ್ದವು.
ಹಜರತ್ ಮುಹ್ಮದ ಪೈಗಂಬರರು (ಕ್ರಿ.ಶ. ೫೭೦-೬೩೨) ದೇವರು ಒಬ್ಬನೇ ಮೂರ್ತಿಪೂಜೆ ನಿಷಿದ್ಧವೆಂಬ ತತ್ವ ಉಪದೇಶಿಸಿ ಅದರಂತೆ ನಡೆದರು ನಡೆಸಿದರು. ಮಖ್ ಸೂಮ್ ಉಮಯ್ಯ ಪಂಗಡದವರಿಗೆ ಇದು ಸರಿಬೀಳದೆ ಅವರು ಪೈಗಂಬರರ ಪರಮಶತ್ರುಗಳಾಗಿ ಹಾಷೀಮ್ ಬುಡ ಕಟ್ಟಿನವರ ನಾಯಕತ್ವವನ್ನು ಒಪ್ಪಿಕೊಳ್ಳಲಿಲ್ಲ. ಇದರಿಂದ ಪೈಗಂಬರರು ಬಹು ಕಷ್ಟ ನಷ್ಟ ಅನುಭವಿಸಿ ಮೆಕ್ಕಾ ಬಿಟ್ಟು, ಮದೀನಾದಲ್ಲಿ ನೆಲಸಿ ವರ್ಗ ಸಂಘರ್ಷಣೆಯ ಹತ್ತು ವರ್ಷಗಳಲ್ಲಿ ಕುರಯೀಷರ ಶಕ್ತಿ ಮುರಿದು ಅರೇಬಿಯಾದಲ್ಲಿ ಮುಸ್ಲಿಂ ಪ್ರಜಾಪ್ರಭುತ್ವ ಸ್ಥಾಪನೆ ಮಾಡಿದರು.
ಪೈಗಂಬರರ ಮರಣದ ಕೆಲವೇ ವರ್ಷಗಳಲ್ಲಿ ಪ್ರಜಾಪ್ರಭುತ್ವ ಪದ್ಧತಿಯ ಅನುಸಾರವಾಗಿ ಅವರ ಸಂಬಂಧಿಕರಾದ ಹಜರತ್ ಅಬೂಬಕರ (ಕ್ರಿ.ಶ. ೬೩೨-೬೩೪)ರು ನಂತರ ಹಜರತ್ ಉಮರ (೬೩೪-೬೪೪)ರು ಅಧಿಕಾರಕ್ಕೆ ಬಂದು ಖಿಲಾಫತ್ ಗದ್ದುಗೆ ಏರಿದರು. ಪೈಗಂಬರರು ಹಾಕಿದ ಮಾರ್ಗದಲ್ಲಿಯೇ ಚಾಚು ತಪ್ಪದೆ ನಡೆದರು. ಎರಡನೇ ಖಲೀಫ ಹ. ಉಮರರು, ಬನೂ ಉಮ್ಮಿಯವರ ಕುತಂತ್ರ ಪಿತೂರಿಗಳಿಗೆ ಬಲಿಯಾದರು. ಪ್ರಜಾಪ್ರಭುತ್ವದ ಬಹುಮತದಂತೆ ಮೂರನೆಯ ಖಲೀಫರಾಗಿ ಉಮಯ್ಯ ಪಂಗಡದ ಹಜರತ್ ಉಸ್ಮಾನರು (ಕ್ರಿ.ಶ. ೬೪೪-೬೫೬) ಆಯ್ಕೆಯಾದರೂ ಮೋಸದ ಬಲೆಗೆ ಆಹುತಿಯಾದರು. ನಾಲ್ಕನೇ ಖಲೀಫರಾಗಿ ಹಜರತ್ ಮುಹ್ಮದರ ಅಳಿಯಂದಿರಾದ ಹಜರತ್ ಅಲಿ (ಕ್ರಿ.ಶ. ೬೫೬-೬೬೨) ಚುನಾಯಿಸಲ್ಪಟ್ಟರು. ಸರ್ವ ಸಮತಾ ತತ್ವವನ್ನು ಸ್ಥಾಪಿಸುವ ಉದ್ದೇಶ ಹೊಂದಿದ ಇವರು ಉಮಯ್ಯರ ಇತರ ಕುರಯೀಷರ ಕಾಟಗಳನ್ನು ಸಹನೆಯಿಂದ ಸಹಿಸಿ ಐದು ವರ್ಷಕಾಲ ದಕ್ಷ ಅಧಿಕಾರ ನೀಡಿ ಕೊನೆಗೆ ಮೋಸದ ಅಸ್ತ್ರಕ್ಕೆ ಪ್ರಾಣತೆತ್ತರು[2] ನಂತರ ಅಲಿಯವರು ಹಿರಿಯ ಪುತ್ರ ಇಮಾಮ ಹಸನರನ್ನು ಜನತೆ ಖಲೀಫ ಪಟ್ಟಕ್ಕೆ ಆಯ್ಕೆಮಾಡಬಯಸಿತು. ಆದರೆ ಅಮೀರಮೊಆವಿಯಾ ತಾವೇ ಖಲೀಫರೆಂದು ಸಾರಿ ಖಿಲಾಫತ್ತಿನ ರಾಜಧಾನಿಯಾಗಿದ್ದ ಮದೀನಾವನ್ನು ತೊರೆದು ದಮಸ್ಕಸವನ್ನು ರಾಜಧಾನಿಯನ್ನಾಗಿ ಮಾಡಿಕೊಂಡು ಅಧಿಕಾರ ನಡೆಸಿದರು. ತಮ್ಮ ತರುವಾಯ ತಮ್ಮ ಮಗ ಯಜೀದನೇ ಖಲೀಫನೆಂದು ಸಾರಿದರು. ದೂರ್ತ ಯಜೀದನ ಕುತಂತ್ರದ ಫಲವಾಗಿ ಇ | ಹಸನ ಪಕ್ಷಪ್ರಾಶನದ ಮೂಲಕ ಮರಣಕ್ಕೀಡಾದರು.
ಧರ್ಮ ರಕ್ಷಕ ಹ |  ಇ | ಹುಸೇನರು :
ವಿಲಾಸಿ ಪುರುಷನಾದ ಯಜೀದ ದುಷ್ಟಸ್ವಭಾವಿಯೂ ಕ್ರೂರಿಯೂ ಆಗಿದ್ದನು. ಖಲೀಫರಾಗಲು ಅನರ್ಹವಾದ ಅವನನ್ನು ಧಿಕ್ಕರಿಸಿ ಯೋಗ್ಯರಾದ ಹಜರತ್ ಇಮಾಮ ಹುಸೇನರಿಗೆ ಜನ ಬೆಂಬಲ ನೀಡಿದರು. ಆದರೆ ಬಲಾಢ್ಯ, ಸೈನ್ಯ ಹೊಂದಿದ ಯಜೀದನು ತಾನೇ ಆರನೆಯ ಖಲೀಫನೆಂದು ಘೋಷಿಸಿಕೊಂಡು ಅತ್ಯಾಚಾರ ಅಕ್ರಮ ರೀತಿಯಿಂದ ಜನ ಬೆಂಬಲ ಪಡೆಯಲು ಯತ್ನಿಸಿದ. ಯಜೀದನಾಡಳಿತಕ್ಕೆ ಬೇಸತ್ತ ಸಿರಿಯಾದ ಜನ ಅಧಿಕಾರದಿಂದಿಳಿಸಲು ಇಮಾಮ ಹುಸೇನರಿಗೆ ಆಮಂತ್ರಣ ಕಳಿಸಿದರು. ಮೊದಮೊದಲು ಆಮಂತ್ರಣ ಸ್ವೀಕರಿಸದ ಇಮಾಮ ಹುಸೇನರು ಧರ್ಮರಕ್ಷಣೆಗಾಗಿ ಮುಸ್ಲಿಂ ಬಾಂಧವರ ಹಿತಕ್ಕಾಗಿ ಯಜೀದನ ಕ್ರೌರ್ಯಕ್ಕೆ ದುರಾಡಳಿತಕ್ಕೆ ಪ್ರತಿಭಟಿಸಿ ನಿಂತರು. ಮದೀನಾದಲ್ಲಿ ಬೆಂಬಲ ದೊರೆಯದೆ ಮೆಕ್ಕಾಕ್ಕೆ ಹೋದರು. ಅಲ್ಲಿಯೂ ಅದೇ ಪಾಡು ಕಾದಿತ್ತು. ಈ ಮಧ್ಯೆ ತಾವು ಇಲ್ಲಿಗೆ ಬಂದು ಬನೀ ಉಮಯ್ಯರ ಕಾಟದಿಂದ ಮುಕ್ತ ಮಾಡಬೇಕೆಂದು ವಿನಂತಿಸಿ ಕೂಫೇದಿಂದ ಹಲವಾರು ಕಾಗದಗಳು ಬರಲು ಹುಸೇನರು, ಕೂಫೇದ ಸ್ಥಿತಿ – ಗತಿ ಅರಿಯಲು ಸಂಬಂಧಿಕರಾದ ’ಮುಸ್ಲಿಂ’ ರನ್ನು ಕಳುಹಿಸಿದರು. ’ಮುಸ್ಲಿಂ’ ರು ಅಲ್ಲಿಗೆ ಹೋಗಿ ಮೂವತ್ತು ಸಾವಿರ ಜನ ಸಶಸ್ತ್ರ ಸೈನಿಕರು ತಮ್ಮ ಬೆಂಬಲಿಗರಾಗಿರುತ್ತಾರೆಂದು ತಿಳಿಸಲು ಇಮಾಮ ಹುಸೇನರು ಕೂಫೇದತ್ತ ಪ್ರಯಾಣ ಬೆಳೆಸಿದರು.
ಇದನ್ನೆಲ್ಲ ಅರಿತ ಯಜೇದನು, ಕುಫೇದ ಪ್ರಾಂತಾಧಿಕಾರಿಯಾಗಿ ಉಬಯಮಲ್ಲನನ್ನು ನೇಮಿಸಿದ. ಇವನು ಏಳುವ ದಂಗೆಯನ್ನು ಸದೆಬಡಿದು ಮೇಸೋಪೊಟೋಮಿಯಾದ ಕಣಿವೆಗಳಲ್ಲಿ ಬಲವಾದ ಸೈನ್ಯವನ್ನಿರಿಸಿ, ಕೂಫೇದ ಜನರ ಸಹಾಯಕ್ಕೆ ಬರುವ ಹುಸೇನರಿಗೆ ಲಗ್ಗೆಯಿಡಲು ಉಮರರಿಗೆ ಆಜ್ಞಾಪಿಸಿದ. ಯಜೀದನ ಕಡೆಯವರಿಂದ ಮುಸ್ಲಿಂರ ಕೊಲೆಯಾದ ವಾರ್ತೆ ತಿಳಿದು, ಹುಸೇನರು (ಕ್ರಿ.ಶ. ೬೮೦ ಮೊಹರಂ ತಿಂಗಳ ಎರಡನೇ ದಿನ) ತಮ್ಮ ಕುಟುಂಬ ಮತ್ತು ಅನುಯಾಯಿಗಳ ಜೊತೆ, ಕರ್ಬಲಾ ಮರುಭೂಮಿಯಲ್ಲಿ ಹರಿಯುತ್ತಿದ್ದ ’ದರಿಯಾ -ಎ-ಪುರಾತ್’ (ಯೂಫ್ರಟಿಸ್) ನದಿಯ ದಂಡೆಗೆ ಬಂದು ವಿರಮಿಸಿದರು. ಇಮಾಮ ಹುಸೇನರ ಸಂಗಡ ಹೆಂಡತಿ ಮಕ್ಕಳು ಅಕ್ಕತಂಗಿಯರು ತೀರ ಹತ್ತಿರದ ಸಂಬಂಧಿಗಳಾದ ವೃದ್ಧ ಗಂಡಸರು ಹೆಂಗಸರು ಹಾಗೂ ಆರು ತಿಂಗಳ ಮಗು, ಅಲಿ ಅಸ್ಗರ ಸಹಿತ ಕೇವಲ ಎಪ್ಪತ್ತೆರಡು ಜನರಿದ್ದರು. ಮರುದಿನ ಯಜೀದನ ಸುಮಾರು ಅರವತ್ತು ಸಾವಿರ ಸೈನಿಕರು ಅವರಿಗೆದುರಾಗಿ ಬಂದಿಳಿದರು.
ಕರ್ಬಲಾ ಮರಭೂಮಿಯಲ್ಲಿ :
ಉದುರರು, ಇಮಾಮ ಹುಸೇನರಿಗೆ ಪ್ರಯಾಣದ ಕಾರಣ ಕೇಳಿ ಅವರು ವಿವರಿಸಿದ ವಿಷಯವನ್ನು ಪ್ರಾಂತಾಧಿಕಾರಿ ಉಬಯದುಲ್ಲನಿಗೆ ಹೇಳಿ ಕಳಿಸಿದರು. ಯಜೀದನ ಅಧಿಕಾರಿಗಳು ಶರಣಾಗತನಾಗಿ ಕೂಫೇಗೆ ಬರಬೇಕೆಂದು ಹಠಹಿಡಿಯಲು ಹುಸೇನರು, ಈ ವಿಷಯ ಪರ್ಯಾಲೋಚಿಸಲು ’ಒಂದು ರಾತ್ರಿ’ ಅವಧಿ ಕೇಳಿದ ಪಡೆದರು.
ರಾತ್ರಿಯಲ್ಲಿ ಇಮಾಮ ಹುಸೇನರು ತಮ್ಮ ಜೊತೆಗಾರರೆಲ್ಲರನ್ನು ಕರೆದು ನಾನು ಇಲ್ಲಿ ಕಾಳಗಮಾಡಿ ರಾಜ್ಯಗಳಿಸಬೇಕೆಂದೇನು ಬಂದಿಲ್ಲ. ನಾಳೆ ಖತ್ತಲ್ (ಸಾವಿನ) ದಿನವಿರುವುದು. ಅದಕ್ಕಾಗಿ ನನ್ನನ್ನು ಬಿಟ್ಟು ಮರುಳಿ ಹೋಗುವವರು ಹೋಗಬಹುದು. ಬೆಳಕಿನಲ್ಲಿ ಎದ್ದು ಹೋಗಲು ಲಜ್ಜೆ ಎನಿಸುತ್ತಿದ್ದರೆ ನಾನು ದೀಪ ವಾರಿಸುತ್ತೇನೆ, ಆಗ ಕತ್ತಲಲ್ಲಿ ಹೋಗಬಹುದು’ ಎಂದು ಹುಸೇನರು ಕೂಡಲೇ ದೀಪವನ್ನು ನಂದಿಸಿದರು. [3] ಆದರೆ ಎಲ್ಲೊ ಕೆಲವರು ಮಾತ್ರ ಹೋಗಿ ಬಹುಮಂದಿ ಅವರೊಡನಿದ್ದು ಹೋರಾಡಿ ಮಡಿಯುವುದಾಗಿ ಪಣ ತೊಟ್ಟು ನುಡಿದರು. ಹುಸೇನರೂ ಒಪ್ಪಿದರು. ಇಳಿದುಕೊಂಡಿದ್ದ ಡೇರೆಗಳನ್ನೆಲ್ಲ ಜೊತೆ ಜೊತೆಗೆ ಬಿಗಿದು ಪಾಳೆಯದ ಹಿಂದೆ ದೊಡ್ಡ ಕಾಲುವೆ ತೋಡಿ ಸೌದೆ ತುಂಬಿ ಬೆಂಕಿ ಹೊತ್ತಿಸಿ ಹಿಮ್ಮೆಟ್ಟಲೂ ಆಸ್ಪದವಿಲ್ಲದಂತೆ ಮಾಡಿದರು.
ಮರುದಿನ ಇಮಾಮ ಹುಸೇನರು ತಮ್ಮ ಸ್ವಲ್ಪ ಮಂದಿ ಸೈನಿಕರೊಡನೆ ಒಂಟಿಯ ಮೇಲೆ, ಹಗೆಯ ಕಡೆ ನಡೆದು ಈ ರೀತಿ ನುಡಿದರು – ’ಓಕೂಪ್ಪೇದವರೆ  ಸಿರಿಯಾದವರೆ! ನಾನು ನಿಮ್ಮ ಪೈಗಂಬರರ ಬದುಕಿರುವ ಒಬ್ಬನೆ ಮೊಮ್ಮಗನಲ್ಲವೇ! ನಿಮ್ಮ ಆಸ್ತಿಯನ್ನು ನಾನಾದರೂ ಕಸಿದುಕೊಂಡನೆ ನಿಮ್ಮಲ್ಲಿ ಯಾರನ್ನಾದರೂ ಕೊಂದನೆ? ಇಸ್ಲಾಂ ಮತಕ್ಕೆ ವಿರುದ್ಧವಾಗಿ ನಾನೇನು ನಡೆದೆನೆ ನೀವೇ ನನ್ನನ್ನು ಆಮಂತ್ರಿಸಲಿಲ್ಲವೇ? ಇದಕ್ಕೆ ಕೆಲವರು ನೀವು ತಪ್ಪೆಸಗದಿದ್ದರೂ ನಿಮ್ಮ ತಂದೆ ನಮ್ಮವರನ್ನು ಕೊಂದ ತಪ್ಪಿಗಾಗಿ ನಿಮ್ಮ ಮೇಲೆ ಸೇಡು ತೀರಿಸಿಕೊಳ್ಳುತ್ತೇವೆ ಎಂದರು.[4] ಸಂಧಾನದ ಪ್ರಯತ್ನಗಳು ವಿಫಲವಾದವು. ಶತ್ರುಗಳು ಸಾಗರೋಪಾದಿಯಲ್ಲಿ ಹುಸೇನರನ್ನು ಮುತ್ತಲು ಹವಣಿಸಿದರು. ಯುದ್ಧ ಪ್ರಾರಂಭವಾಯಿತು. ಅರಬರ ಹಳೆಯ ರೂಢಿಯಂತೆ ಇಮಾಮ ಹುಸೇನರ ಸಂಗಡಿಗನು ಒಬ್ಬೊಬ್ಬ ರಣಭೂಮಿಗೆ ಬಂದು ಶತ್ರುಗಳೊಡನೆ ಹೋರಾಡಿ ವೀರ ಮರಣ ಹೊಂದಿದರೆ, ಹುಸೇನರು ಅವರ ಹೆಣವನ್ನೆತ್ತಿ ತಮ್ಮ ಡೇರೆಯೆದುರು ಇಡುತ್ತಿದ್ದರು. ಸತ್ತವರಲ್ಲಿ ಅಬ್ಬಾಸ ಅಲಿ, ಇಮಾಮ ಹುಸೇನರ ಮಗ ಹದಿನಾರು  ವರುಷದ ಕಾಶೀಮ ಧೂಲಾ, ಅಲಿ ಅಕ್ಬರ ಇದ್ದರು. ಪ್ರಾಣದ ಪರಿವಿಯಿಲ್ಲದೆ ಹೋರಾಡಿದರು ಹುಸೇನರ ಸಂಗಡಿಗರು.
ಮೂರು ದಿನಗಳಿಂದಲೂ ಹುಸೇನರ ಪರಿವಾರದವರಿಗೆ ನೀರಿಲ್ಲ. ಕಣ್ಣೆದುರಿಗಿದ್ದ ನದಿಗೆ ವೈರಿಗಳ ಸರ್ಪಕಾವಲು ಆರು ತಿಂಗಳ ಮಗು ಅಲಿ ಅಸ್ಗರ ನೀರಿಲ್ಲದೆ ಒದ್ದಾಡುತ್ತಿದ್ದ. ಇಮಾಮ ಹುಸೇನರು ರಣರಂಗದಿಂದ ಮರುಳುತ್ತಿದ್ದಂತೆ ಮಗುವಿನ ಸ್ಥಿತಿ ನೋಡಿ ಎತ್ತಿಕೊಂಡು  ನದಿಗೆ ತಲುಪಿದರು. ಬೊಗಸೆಯ ನೀರನ್ನು ಬಾಯಲ್ಲಿ ಹಾಕುತ್ತಿದ್ದಂತೆ ವೈರಿಗಳ ಬಾಣವೊಂದು ಮಗುವಿನ ಗಂಟಲನ್ನು ಹರಿಯಿತು. ಇಮಾಮ ಹುಸೇನರ ಕೈ ನೀರೆಲ್ಲ ರಕ್ತಮಯವಾಯಿತು. ನೀರಿಗಾಗಿ ಪರಿತಪಿಸಿ ನೀರಡಿಯಲ್ಲೇ ಪ್ರಾಣ ಬಿಟ್ಟಿತು ಮಗು.[5]
ಮೊಹರಂ ತಿಂಗಳ ಹತ್ತನೆಯ ದಿನ ಆದಿತ್ಯ ನೆತ್ತಿಯ ಮೇಲಿದ್ದ. ಭಯಂಕರ ಕಾಳಗ ನಡೆದೇ ಇದ್ದಿತು. ಜೋಹರ ನಮಾಜು ಮುಗಿಸಿಕೊಂಡು ಹುಸೇನರು ತಮ್ಮ ಅಳಿದುಳಿದ ಸಂಗಡಿರೊಡನೆ ನಡೆದರು. ಇಮಾಮ ಹುಸೇನರ ಮೇಲೆ ಅಪಾರ ಶತ್ರು ಸೈನ್ಯ ಮುತ್ತಿತು. ಎಡಬಲಗಳಲ್ಲಿ ಶತ್ರುಗಳನ್ನು ಸಂಹರಿಸುತ್ತ ಮುನ್ನಡೆಯುತ್ತಿದ್ದಂತೆ, ಯಜೀದನ ಸೈನ್ಯದವನಾದ ’ಶಮರ’ ಎಂಬವನು ಹಿಂದಿನಿಂದ ಬಂದು, ಹುಸೇನರ ಬೆನ್ನಲ್ಲಿ ಬಲವಾಗಿ ಬರ್ಚಿಯುನ್ನಿರಿದ ಮತ್ತೊಬ್ಬ ವೈರಿ ಸೈನಿಕ ಅವರ ಕೈ ಮತ್ತು ಕತ್ತು ಕತ್ತರಿಸಿದನು. ಇಮಾಮ ಹುಸೇನರ ಹೆಂಡತಿ ಸೋದರಿಯರು, ಅಸ್ವಸ್ಥರಾಗುಳಿದಿದ್ದ ಒಬ್ಬನೇ ಮಗ ಝೈನುಲ್  ಆಬೇದಿನ್ ಮೊದಲಾದವರನ್ನೆಲ್ಲಾ ಸೆರೆ ಹಿಡಿದು ಯಜೀದನ ಸೈನಿಕರು ದರ್ಬಾರಿಗೆ ತಂದರು.
ಈ ಘೋರ ದುರಂತವನ್ನು ಕಂಡ ಮೆಕ್ಕಾ ಮತ್ತು ಮದೀನಾ ಜನರು ರೊಚ್ಚಿನಿಂದ ಉಮಯ್ಯರ ಮೇಲೆ ದಂಗೆಯೆದ್ದರು. ಉಮಯ್ಯರ ಕಡೆಯ ಸಿರಿಯಾದ ಸೈನ್ಯ ಮದೀನಾ ಜನರನ್ನು ಸೋಲಿಸಿ ಊರು ಕೊಳ್ಳಿ ಹೊಡೆದು ಸೇಡು ತೀರಿಸಿಕೊಂಡಿತು. ಮಕ್ಕಾಕ್ಕೆ ಮುತ್ತಿಗೆ ಹಾಕಿ ಕೈವಶ ಮಾಡಿಕೊಳ್ಳುವುದರೊಳಗಾಗಿ ಯಜೀದನ ಮರಣದ ಸುದ್ದಿ ತಲುಪಿತು.
ಬಸಿ ಉಮಯ್ಯರು ಅರವತ್ತು ವರ್ಷಕಾಲ ರಾಜ್ಯವಾಳಿ ಚಕ್ರಾಧಿಪತ್ಯ ವೃದ್ಧಿಸಿದರೂ ಕೊನೆಗೆ ಬಸೀ ಹಾಷೀಮರು ದಂಗೆಯೆದ್ದು ವಿಜಯಿಗಳಾಗಿ ’ಬಸೀ ಅಬ್ಬಾಸ’ ಕಲೀಫರಾದರು. ನಂತರ ಸಿರಿಯಾ ಇಜಿಪ್ತ, ಇರಾನ್ ಗಳಲ್ಲಿ ಬಾಗದಾದಿನ ಕಲೀಫರು ಧರ್ಮಗುರುವಾಗಿ ನಿಂತರು. ಮಧ್ಯ ಇರಾನ್ ಮೆಸೋಪೊಟೇಮಯವನ್ನಾಳಿದ ಬುವಯ್ ಹಿ ವಂಶಜರು ಹಜರತ್ ಅಲಿಯವರ ಸಂತತಿಗೆ ಭಕ್ತಿಯಿಂದ ನಡೆದುಕೊಂಡು ಕರ್ಬಲಾದ ದುರಂತ ಪ್ರಕರಣದ ನೆನಪಿಗಾಗಿ ಕೂಟ ಕೂಡುವುದಕ್ಕೆ ಪ್ರೋತ್ಸಾಹ ಕೊಟ್ಟರು. ಇಂಥ ದುರಂತದ ಕಥೆ, ಇಮಾಮ ಹುಸೇನರ ಆತ್ಮ ಬಲಿದಾನದ ಆದರ್ಶ, ಜನಮನದಲ್ಲಿ ಹಸಿರಾಗಿ ಉಳಿಯುವಂತೆ ಮಾಡಿದ ಒಂದು ಪ್ರಯತ್ನವೇ ಮೊಹರಂ ಆಚರಣೆ.
ಭಾರತದಲ್ಲಿ ಮೊಹರಂ :
ಭಾರತಕ್ಕೆ ಮಸಾಲೆ ವ್ಯಾಪಾರಕ್ಕೆಂದು ಬಂದ ಅರಬ್ಬ ನಿವಾಸಿಗಳು ಮಲಬಾರಿ ಪ್ರದೇಶಗಳಲ್ಲಿ ನೆಲೆ ನಿಂತು ರಾಜ್ಯಭಾರ ಕೈಗೊಂಡರು. ಮಾನವೀಯ ಮೌಲ್ಯ ಸಾರ್ವಕಾಲಿಕ ಸತ್ಯದ ಹೋರಾಟದಿಂದ ಕೂಡಿದ ಕರ್ಬಲಾ ಕಾಳಗದ ಕಥೆಯನ್ನು ಮುಸಲ್ಮಾನರು ಮೊಹರಂ ತಿಂಗಳಿನಲ್ಲಿ ಹುತಾತ್ಮರ ಆತ್ಮಕ್ಕೆ ಶಾಂತಿ ಸಿಗಲೆಂದು ಉಪವಾಸ, ಕುರಾನ್ ಪಠಣ ದಾನ ಧರ್ಮ ಮಾಡುತ್ತಿದ್ದರು. ಇಂಥ ಆಚರಣೆ ತೈಮುರಲೇನ (ಕ್ರಿ.ಶ. ೧೩೬೯) ನ ಕಾಲದಲ್ಲಿ ವಿಕಾರ ರೂಪ ತಾಳಿ ಭಾರತದಲ್ಲಿ ಆಚರಿಸಲ್ಪಟ್ಟಿತು. ಸಾಮ್ರಾಟ ಅಕ್ಬರ (ಕ್ರಿ.ಶ. ೧೫೫೬-೧೬೦೫) ದೀನ್ -ಎ – ಇಲಾಹಿ ಸ್ಥಾಪಿಸಿದ ನಂತರ ಮೊಹರಂ ಹಬ್ಬವನ್ನು ರಾಷ್ಟ್ರೀಯ ಹಬ್ಬವನ್ನಾಗಿ ಜಾನಪದರು ಆಚರಿಸತೊಡಗಿದರೆಂದು ಹೇಳಿಕೆ, ಆದಿರ‍್ ಶಾಹಿ  ರಾಜವಂಶಜರಿಂದ ಕರ್ಬಲಾವು ಸಂಸ್ಕಾರ ಪಡೆಯಿತೆಂದು ತಿಳಿದು ಬರುತ್ತದೆ.[6]
ಜಾನಪದದಲ್ಲಿ ಮೊಹರಂ ಆಚರಣೆ :
ಮುಸಲ್ಮಾನರ ವರ್ಷ ತಿಂಗಳು ವಾರಗಳಿಗೆ ಚಂದ್ರ ದರ್ಶನವೇ (ಚಾಂದರಾತ) ಕಾರಣ. ಆದುದರಿಂದ ಅವರು ಚಂದ್ರನಿಂದಲೇ ತಮ್ಮ ಹಬ್ಬದ ದಿನಗಳನ್ನು ನಿರ್ಧರಿಸುವರು. ಮೊಹರಂ ತಿಂಗಳು ಪಹಿಲಿ ತಾರೀಖಿನಂದು ಚಂದ್ರನನ್ನು ನೋಡಿ (ಆಲಾವಿ) (ಆವಾಲಾ) ಗೆ ಪಶ್ಚಿಮಾಭಿಮುಖವಾಗಿ ನಿಂತು ಮುಲ್ಲಾಸಾಹೇಬರು ಓದಿಕೆ ಹಾಕಿ ಗುದ್ದಲಿಯಿಂದ ಐದು ಸಾರೆ ಕಚ್ಚು ಹಾಕುವರು. ಬೇಡಿಕೊಂಡ ಶೋಕದಾಚಾರಣೆಯೆಂದು ತಿಳಿದುಕೊಂಡ ಮುಸ್ಲಿಂ ಬಾಂಧವರು, ಅಂದಿನಿಂದ ಹತ್ತು ದಿನಗಳವರೆಗೆ ರೋಜಾ (ಉಪವಾಸ) ಇರಲು ಆರಂಭಿಸಿ; ವಸ್ತ್ರದಾನಬ ಅನ್ನದಾನ ಮಾಡುತ್ತ ಕುರಾನ್ ಪಠಣ ಕೈಕೊಳ್ಳುವರು.
ಮರುದಿನ ಮುಂಜಾನೆ ಓಣಿಯ ಮಕ್ಕಳು ಅಲಾವಿಗೆ ಕಚ್ಚು ಬಿದ್ದುದು ಕಂಡು ಉತ್ಸಾಹದಿಂದ ಆಲಾವಿತೋಡಿ ಗೂಡಿನಲ್ಲಿಯ ಮಣ್ಣಿನ ಕುಡಿಕೆ ಹುಡುಕಿ ಅದರಲ್ಲಿಯ ದುಡ್ಡುಗಳೊಂದಿಗೆ ಮುಲ್ಲಾನವರ ಮನೆ ತಲುಪಿಸುವರು. ಆ ಹಣವನ್ನು ಬೇನೆ (ರೋಗ) ಬಿದ್ದ ಮಕ್ಕಳ ಕೊರಳಲ್ಲಿ ಹಾಕಿದರೆ ರೋಗ ಗುಣವಾಗುವುದೆಂದು ಜಾನಪದರಲ್ಲಿ ನಂಬಿಗೆ.
ಗುದ್ದಲಿ ಹಾಕುವುದಕ್ಕಿಂತ ಮೊದಲು ಮುಸ್ಲಿಂಮರು ಮನೆ ಗೋಡೆಗಳಿಗೆ ಸುಣ್ಣ ಬಣ್ಣ ಬಳಿದು ಉಡುವ – ತೊಡುವ, ಹಾಸುವ – ಹೊದೆಯುವ ಅರಿವೆಗಳನ್ನು ನೀರಿಗೆ ಹಾಕಿ ಸ್ವಚ್ಛಗೊಳಿಸಿದರೆ, ಬಾಬು ಸ್ವೀಕರಿಸುವ ಮುಲ್ಲಾನವರು ದೇವರಿಡುವ ಕೋಣೆ ಶುಭ್ರಗೊಳಿಸಿ, ಉಡುಗೋರೆ ಮಡಿ ಮಾಡಿ ಕೈ ದೇವರು ಬೆಳಗುವರು ಕರ್ಬಿಲಾ ಕಾಳಗದ ಕಥೆ ಹೊತ್ತಿಗೆಗಳನ್ನು ಹೊರತೆಗೆದು ಹಾಡಬಲ್ಲವರು. ಮತ ಭೇದವಿಲ್ಲದೆ ಒಂದೆಡೆ ಕೂಡುವರು. ಹೆಜ್ಜೆಮಜಲುಗಳು ಹಾಡಿ ಕುಣಿಯಲು ಸಾಧನೆ ಪ್ರಾರಂಭಿಸುವವು.
ಐದನೆಯ ದಿನ :
ಮೊಹರಂ ತಿಂಗಳ ಐದನೆಯ ತಾರೀಖಿಗೆ ಸಂಜೆಗೆ ಊರ – ಪರ ಊರ ಹೆಜ್ಜೆ ಮೇಳಗಳು ಹಲಿಗೆ ಕಹಳೆಯೊಂದಿಗೆ ದೇವರು ತರುವ ಸ್ಥಳದಲ್ಲಿ ಸೇರುತ್ತವೆ. ಸ್ನಾನ ಮಾಡಿ ಶುಭ್ರ ಬಟ್ಟೆ ಧರಿಸಿದ ಮುಸ್ಲಿಮರು ತಲೆ ಮೇಲೆ ಪೀರಾಂಗಳ ಗಂಟು ಹೊತ್ತು ದೀನ್ ಜಗಾಯಿಸುತ್ತ ದೇವರಿಡುವ ಕೋಣೆಯಲ್ಲಿ (ಮಸೀದಿಯಲ್ಲಿ) ಒಂದೊಂದಾಗಿ ಇಳಿಸಿ ಉಡುಗೊರೆ ಉಡಿಸಿ ಡೋಲಿ (ತಾಝಿಯಾ) ಗಳಲ್ಲಿ ನಿಲ್ಲಿಸುವರು. ಅಲಂಗಳು ಒಂದು ಎರಡು ಮೂರು ನಾಲ್ಕು ಐದು ಬೆರಳಿನ ರಾಗಲ್ ಆಕಾರದ, ಅರ್ಧ ಚಂದ್ರಾಕೃತಿಯ ರೂಪದಲ್ಲಿದ್ದು, ತಾಮ್ರ, ಹಿತ್ತಾಳೆ ತವರು ಬೆಳ್ಳಿಯಿಂದ, ಮಾಡಿದವುಗಳಾಗಿರುತ್ತವೆ. ಇವು ಕರ್ಬಲಾ ಕಾಳಗದಲ್ಲಿ ವೀರಮರಣ ಹೊಂದಿದ ಹಸನ ಹುಸೇನ, ಮದಾರಸಾಬ, ಅಬ್ಬಾಸ ಅಲಿ, ಕಾಶೀಮಸಾಬ, ಅಲಿ ಅಕ್ಬರ ಹಸ್ತಗಳ ನೆನಪು ತರುವ ಸಂಕೇತಗಳಾಗಿರುತ್ತವೆ. ಈ ಸಂಕೇತಗಳನ್ನು ರಂಗುರಂಗಿನ ಬಟ್ಟೆಗಳಿಂದ ಸಿಂಗರಿಸುವರು. ಅಲ್ಲದೆ ಪ್ರತಿದಿನ ಮುಂಜಾನೆ – ಸಂಜೆ ಮಸೀದಿಯಲ್ಲಿ ನಗಾರಿ ನೌಬತ್ತು ತಾಸೆ ಭಜಂತ್ರಿ ನುಡಿಸುವರು.
ಅಂದು ಊರ ಮುಲ್ಲಾನವರ ಮಹಿಳೆಯರು ಮಕ್ಕಳು ಹಸಲಿ ಲಾಡಿ ಊದುಬತ್ತಿಯೊಂದಿಗೆ ಧೀನೆನ್ನುತ್ತ ಪೀರಾಂಗಳನ್ನಿಟ್ಟಲ್ಲಿ ಬಂದು ಓದಿಕೆ (ಘಾತಿಹಾ) ಹಾಕಿಸಿ ನವಿಲು ಗರಿಯಿಂದ ಆಶೀರ್ವಾದ ಪಡೆದು ಭಯಭಕ್ತಿಯಿಂದ ಡೋಲಿಗೆ ಕೈದೇವರಿಗೆ ನಮಸ್ಕರಿಸಿ, ಅಂಗಾರ (ಊದಿ) ಹಚ್ಚಿಕೊಳ್ಳುವರು. ಓದಿಕೆ ಸಕ್ಕರೆಯನ್ನು ನೆರೆದ ಜನರಿಗೆ  ಹಂಚಿ, ಹಸಲಿ ಲಾಡಿ ಗಜರಾ ಧರಿಸಿ ಫಕೀರರಾಗುವರು.
ಯಜೀವನ ಜನ ಕರ್ಬಲಾ ಕಾಳಗದಲ್ಲಿ ಇಮಾಮ ಹುಸೇನರ ಪರಿವಾರದವರಿಗೆ ಅನ್ನ ನೀರು ಸಿಗದಂತೆ ಮಾಡಿದಾಗ ಮಕ್ಕಳ ಭಿಕ್ಷೆ ಬೇಡಿದರೆಂದು ಅವರ ನೆನಪಿಗಾಗಿ ಫಕೀರರಾದ ಬಾಲಕರು ಮನೆ ಮನೆಗೆ ಹೋಗಿ ನೀಡಿಸಿಕೊಂಡ ಗೋಧಿ ಜೋಳ ಕಾಳು ಅಕ್ಕಿ ಬೆಲ್ಲದ ಮೇಲೆ ಹತ್ತು ದಿನ ಕಳೆಯುವರು. ವೈರಿಗಳ ಕರುಳು ಹರಿದು ಕೊರಳಲ್ಲಿ ಧರಿಸಿ ಮೆರೆದಾಡಿದ ಹುಸೇನರ ಅನುಯಾಯಿಗಳ ನೆನಪಿಗಾಗಿ ಹಸಲಿ ಲಾಡಿ ಹಾಕಿಕೊಳ್ಳುವುರೆಂದು ಕೆಲವರು ತರ್ಕಿಸಿದರೆ, ರೋಗ ಪೀಡಿತರಾದವರು ಗುಣವಾದರೆ ಹರಕೆ ತೀರಿಸಲು ಫಕೀರರಾಗಿ ಐದು ಮನೆ ಭಿಕ್ಷೆ ಬೇಡುವರೆಂದು ಕೆಲವರ ನಂಬಿಗೆ. ಅದೇನೆ ಇದ್ದರೂ ದೇವರು ಕುಳಿತ ದಿನ ಮತ್ತು ಮರುದಿನ ಆಸಕ, ಹಿಂದು-ಮುಸಲ್ಮಾನರು ಫಕೀರರಾಗುವುದು ರೂಢಿ. ಊರ ಆಯಾಗಾರರು ಹರಿಜನರು ಹರಕೆ ಹೊತ್ತ ಹುಲಿ ವೇಷಧಾರಿಗಳು ಫಕೀರರಾಗಿ ಊರೂರು ತಿರುಗಿ ಜೋಳ ಕಾಳು ಹಣ ಸಂಗ್ರಹಿಸುವುದು ಇತ್ತೀಚೆಗೆ ಕಂಡು ಬರುತ್ತದೆ. ಸಂಗ್ರಹಿಸಿದ ಧಾನ್ಯಗಳಿಂದ ಕೆಲವರು ಅಡಿಗೆ ಮಾಡಿ ಮಕ್ಕಳಿಗೆ ಊಟ ಮಾಡಿಸುವರು.
ಇವೆಲ್ಲ ರೂಢಿ ವಿಧಿ ಕ್ರಿಯೆಗಳನ್ನು ನೋಡಿದಾಗ ಹಳ್ಳಿವಾಸಿ ಹಿಂದುಗಳು ಮುಸ್ಲಿಮರ ಆಚರಣೆಯ ಪ್ರಭಾವಕ್ಕೆ ಒಳಗಾಗಿರುವುದು ಸತ್ಯ. ಹಾಗೆ ಮುಸ್ಲಿಮರು ಸಹ ಯುಗಾದಿ ಕಾರುಹುಣ್ಣಿಮೆ, ನಾಗರಪಂಚಮಿ, ನವರಾತ್ರಿ ಮೊದಲಾದ ಹಬ್ಬ ಹರಿದಿನಗಳಿಗೆ ಮಾರು ಹೋಗಿರುವರು. ಧಾರವಾಡ ಜಿಲ್ಲೆಯ ರೋಣದ ಶಿವಾನಂದ ಮಠದ ಸೈದುಸಾಬ ಅಜ್ಜನವರು ನವಲಗುಂದ ತಾಲೂಕಿನ ಸೊಟಕನಹಾಳ, ನಾಗನೂರ ಗ್ರಾಮಗಳಿಗೆ ನವರಾತ್ರಿಗೊಮ್ಮೆ ದೇವಿ ಪುರಾಣ ಹೇಳಲು ಇಂದಿಗೂ ಬರುವುದು, ಯಮನೂರ ರಾಜೇಭಕ್ಷಾರ ದರಗಾದಲ್ಲಿ ಓದಿಕೆ ಹಾಕಲು ರಜಪೂತ ವಂಶದವರಿರುವುದು ಹಿಂದು ಮುಸ್ಲಿಂ ಮತೈಕ್ಯಕ್ಕೆ ಸಾಕ್ಷಿಯಾಗಿ ನಿಂತಿವೆ.
ಉತ್ತರ ಕರ್ನಾಟಕದ ಗ್ರಾಮೀಣ ಜನಗಳಿಗೆ ಅಲ್ಲಾಸಾಬ ಅಲಾಯಪ್ಪನಾದರೆ ದಕ್ಷಿಣ ಕರ್ನಾಟಕದವರಿಗೆ ಅಲ್ಲಿಬಾಬಾ ಬಾಬಯ್ಯನಾಗಿದ್ದಾನೆ. ಮುಸ್ಲಿಮರೇ ಇಲ್ಲದ ದೊಡ್ಡ ಕಡತೂರ, ಗುಡಿಸಾಗರಗಳಲ್ಲಿ ಮೊಹರಮ್ ದ ಆಚರಣೆ ಕಾಣುತ್ತೇವೆ. ಇವು ಭಾರತೀಯ ಜನಜೀವನದಲ್ಲಿ ಬೆಳೆದು ಬಂದಿರುವ ಮತೀಯ ಸೌಹಾರ್ದ ಧರ್ಮ ಸಹಿಷ್ಣುತೆಗಳಿಗೆ ಜೀವಂತ ನಿದರ್ಶನಗಳು.[7]
ಮೊಹರಮ್ ದ ಚಾಂದರಾತ ಕಂಡ ದಿನ ಕುಳಿತ ಕೆಲ ಅಲಮ್ ಗಳು ಏಳನೆಯ ದಿನಕ್ಕೆ ಹೊಳೆಗೆ ಹೋಗುವವು. ಇವು ಹ| ಇ| ಹುಸೇನರ ಅನುಯಾಯಿಗಳು. ಹುತಾತ್ಮರಾದವರ ನೆನಪಿಗಾಗಿಡುವ ಪೀರಾಂಗಳು. ಇವಕ್ಕೆ ’ಏಳು ದಿನದ ದೇವರು’ ಎಂದು ಹೆಸರು, ಎಂಟನೆಯ ದಿನ ಸಂದಲ (ಗಂಧ) ರಾತ್ರಿ, ಇದಕ್ಕೆ ’ಖಾಸೀಂ ಖತಲ್’ ಎಂದೂ ಕರೆವರು. ಈ ದಿನ ಗಂಧ ಊದು, ಊದುಬತ್ತಿ ಜೋಳದ ಕಿಚಡಿಯ ಎಡೆಯನ್ನು ಅಲಾಯಿ ದೇವರಿಗೆ ಅರ್ಪಿಸುವರು. ಮರುದಿನ ಖತಲ್ ರಾತ್ರಿ.
ಖತಲ್ ರಾತ್ರಿ :
ಮೊಹರಂ ತಿಂಗಳ ಒಂಬತ್ತನೆಯ ದಿನ ರಾತ್ರಿಯನ್ನು ವೀರಮರಣ ಹೊಂದಿದ ಇಮಾಮ ಹುಸೇನರ ಅನುಯಾಯಿಗಳ ನೆನಪಿಗಾಗಿ ಆಚರಿಸುವರು. ಇಂದು ಇಡೀ ಹಗಲು ರಾತ್ರಿ ಆಗ್ಗಿ ತುಳಿದು ದೇವರೆದುರು ಶೋಕಗೀತೆ ಹಾಡುವರು. ಇಸ್ಲಾಮ್ ಮತದ ನಿಷ್ಠಾವಂತರು ಯಾವುದೇ ತರದ ಅಡಿಗೆ ಮಾಡುವುದಿಲ್ಲ.
ಈ ಸಂದರ್ಭದಲ್ಲಿ ಪುರುಷರು ಕಪ್ಪು ಸಮವಸ್ತ್ರ ಧರಿಸಿ, ಎದೆ – ಎದೆ ಬಡಿದುಕೊಳ್ಳುತ್ತ, ಮೈಮೇಲಿನ ಬಟ್ಟೆ ಹರಿದುಕೊಳ್ಳುತ್ತ ’ಇಬ್ನೆ ಜ್ಹಹೆರಾ ವಾ ವೈಲಾ. ವಾ ವೈಲಾ ಹಾಯ್ ಹಾಯ್’ ಎಂದು ನುಡಿದರೆ, ಕೆಲವರು ಮುಳ್ಳಿನಾಕಾರವ ಹಿಡಿಕೆಯನ್ನು ಸರಪಳಿಗೆ ಕಟ್ಟಿ ಕೈಯಲ್ಲಿ ಹಿಡಿದು ಬರಿದಾದ ಮೈಮೇಲೆ ರಕ್ತ ಸೋರುವ ಹಾಗೆ ಬಡಿದುಕೊಳ್ಳುತ್ತ ಯಾ ಹಸನ್ ಯಾ ಹುಸೇನ್ ಎನ್ನುವರು. ಈ ರೀತಿ ಶಿಕ್ಷಿಸಿಕೊಳ್ಳುವಾಗ ಅತೀರಕ್ತ ಸೋರಿ ಮೂರ್ಛೆ ಹೋದರೆ, ಮರಣ ಹೊಂದಿದರೆ ಶುಭವೆಂದು ಜಾನಪದರ ನಂಬಿಗೆ. ಮಹಿಳೆಯರು ಸಹ ಕಪ್ಪು ಸಮವಸ್ತ್ರ ಧರಿಸಿ ತಲೆಗೂದಲು ಹರಡಿಕೊಂಡು ದುಃಖ ಮಾಡುವರು. ಈ ಬಗೆ ಶೋಕ ಆಚರಿಸುವುದಕ್ಕೆ ’ಮಾತಂ’ ಎಂದು ಕರೆಯುವರು. ಈ ’ಮಾತಂ’ ಆಚರಿಸುವರು ’ಷಿಯಾ’ ಮುಸ್ಲಿಮರು. ’ಸುನ್ನಿ’ ಮುಸ್ಲಿಮರು ಆಚರಿಸುವುದಿಲ್ಲ.[8] ರಾಯಚೂರ ಹೊಸಪೇಟೆ ಹೈದ್ರಾಬಾದ ಪ್ರದೇಶಗಳಲ್ಲಿ ಇಂಥ ಸಂಪ್ರದಾಯವಿದ್ದರೆ, ಉತ್ತರ ಕನ್ನಡ ದಕ್ಷಿಣ ಕನ್ನಡ ಜಿಲ್ಲೆಗಳಲ್ಲಿ, ಮೊಹರಮ್ ದ ಯಾವುದೇ ವಿಧವಾದ ಆಚರಣೆ ಬಳಕೆಯಲ್ಲಿಲ್ಲ[9].
ಹಬ್ಬದ ರೂಢಿ:
ಹಬ್ಬ ಬರುವ ಮೊದಲು ಬೇಡಿಕೊಂಡು ವರ ಪಡೆದವರು ಖತಲ್ ರಾತ್ರಿಯಂದು, ಮಡಿಯಿಂದ ಮೀಸಲು ನೀರು ತಂದು ಮಾದ್ಲಿ (ಮಲೀದಾ) ಕುದುರಿ (ಗೋಢೆ) ಬಿರಂಜಿ ಅನ್ನಾ, ಕಿಚಡಿ, ಕಂದೂರಿ ಅಡಿಗೆ ಮಾಡಿ, ತೆಂಗಿನಕಾಯಿ, ಕೊಬ್ಬರಿ ಗಿಟಗ, ಲಿಂಬೆಹಣ್ಣು, ಉತ್ಪತ್ತಿ ಎಡಿಗಳನ್ನು ಲಾಡಿಯಿಂದ ಕಟ್ಟಿ ಎಣ್ಣಿಬತ್ತಿ, ಊದುಬತ್ತಿ, ಊದು ಗಂಧ ಶರಬತ್ತಿನ ಎಡೆ ತಯಾರಿಸಿ ಎಡೆಕೊಡಲು ಸಿದ್ಧವಾಗುವರು. ಹಲಗೆಯ ನಾದ ಕಹಳೆಯ ನಿನಾದ ಓಣಿಯಲ್ಲಿ ಕೇಳಿ ಬರುವುದೊಂದೇ ತಡ ಹೊರಡುವರು. ಕೆಂವಸಲ್ ಭೌಂವಸಲ್ ಧೂಲಾ, ದೋಸ್ತರ, ನುಡಿಯುತ್ತಾ ಅಲಾವಿಗೆ ಕಟ್ಟಡದ ಗುಮಜಿನ ಸುತ್ತ ಐದು ಸಾರೆ ಸುತ್ತುವರು. ಹರs ಹೊತ್ತುವರು ಹೀಗೆ ಸುತ್ತುವಾಗ ದೀಡ ನಮಸ್ಕಾರ ಹಾಕುವರು. ಐದು ಸುತ್ತಿನ ನಂತರ ತಂದ ಹಿಡಿ ಕಟ್ಟಿಗೆ ಅಲಾವಿಕುಣಿಯಲ್ಲಿ ಚೆಲ್ಲಿ ಫಾತಿಹಾ ಮಾಡಲು ಡೋಲಿಯ ಎದುರು ಎಡೆಗಳನ್ನು ಅರೆತೆರೆದು ಇಡುವರು.
ರಂಗು ರಂಗಿನ ಸುನೇರಿ ಹಾಳಿ, ಪರಿಪರಿ ಜಾಲರಿಯಿಂದ ಸಿಂಗರಿಸಿದ ಡೋಲಿಯು ಗ್ಯಾಸಿನ ಬೆಳಕಿನಲ್ಲಿ ಭಕ್ತರಿಗೆ ಭಕ್ತಿ ಹುಟ್ಟಿಸುವುದು. ಫಾತಿಹಾದ ನಂತರ ಒಕ್ಕೊರಲಿಂದ ದೀನ್ ಜಗಾಯಿಸುವರು. ಈ ಸಂದರ್ಭದಲ್ಲಿ ಕೆಲವರಿಗೆ ಮೈತುಂಬುವುದುಂಟು. ಮುಲ್ಲಾ ಸಾಹೇಬರು ಬಾಬು ತೆಗೆದುಕೊಂಡು ತುಂಡು ಚೀಟಿಯಲ್ಲಿ ಹಸ್ತ (ಕೈ) ಗಲ್ಲೀಪ. ಉಡಿ, ಉಡುಗೊರೆ, ಹೂವಿನಸರ ಹರಕಿಯ ದೇವರಿಗೆ ಅರ್ಪಿಸಿ ಮನದ ಇಷ್ಟಾರ್ಥಗಳನ್ನು ಗೇನಿಸಿ ಬೇಡಿಕೊಂಡು ಮರಳುವ ಮುನ್ನ ದೇವರಿಟ್ಟ ಕೋಣೆಯಿಂದ ಅನತಿದೂರದಲ್ಲಿ ಕುಳಿತ ಭಿಕ್ಷುಕರಿಗೆ ಶರಬತ್ತ ಹಂಚಿ ಕೃತಾರ್ಥರಾಗುವರು. ಇಮಾಮ ಹುಸೇನರು ಅವರ ಅನುಯಾಯಿಗಳು ಕುಡಿಯಲು ಹನಿ ನೀರಿಲ್ಲದೆ ಹೋದರೂ ಕಾಳಗ ಮಾಡಿ ಹುತಾತ್ಮರಾದ ನೆನಪಿಗಾಗಿ ಶರಬತ್ (ಬೆಲ್ಲದ ನೀರು) ಹಂಚುವರೆಂದು ಹೇಳಿಕೆ. ಖತಲ್ ರಾತ್ರಿ ದಿನವು ಮುಗಿದಾಗ ಮುಸ್ಲಿಮರಿಗೆ ಅರ್ಧ ಹಬ್ಬ ಆಚರಿಸಿದ ಅನುಭವ.
ಮೊಹರಂ ಕೊನೆಯ ದಿನ :
ಮೊಹರಂ ತಿಂಗಳ ಹತ್ತನೆಯ ದಿನ ಹಬ್ಬದ ಕೊನೆಯ ದಿನವಾಗಿದ್ದು ಪೀರಾಗಳು ಹೊಳೆಗೆ ಹೋಗುವವು. ಇಮಾಮ ಹುಸೇನರು ಶಹೀದರಾದುದು ಇಂದು. ಈ ದಿನಕ್ಕೆ ಶಾದತ್ ಎಂದೂ ದಫನ್ ಎಂದೂ ಕರೆಯುವುದುಂಟು. ಅಂದು ಮುಂಜಾನೆ ದೇವರೇಳುವ ವೇಳೆಗಾಗಲೇ ಊರಿನ ಹಿಂದು ಮುಸ್ಲಿಂ ಮುಖಂಡರು ನೆರೆಯುವರು. ಅವರ ಸಮ್ಮುಖದಲ್ಲಿ ಮುಲ್ಲಾ ಸಾಹೇಬರು ಫಾತಿಹಾ ಮಾಡುವರು. ಇಮಾಮ ಹಸನ, ಇಮಾಮ ಹುಸೇನರನ್ನು ಒಕ್ಕೊರಲಿನಿಂದ ನೆನಪಿಸಿ ಡೋಲಿ ಹೊರುವರು. ಕೈದೇವರು ಹಿಡಿಯುವರು. ನಂತರ ಅಗ್ಗಿ ತುಳಿದು ಅಲಾವಿಗೆ ಐದು ಬಾರಿ ಸುತ್ತು ಹಾಕಿ ಊರಿನಲ್ಲಿ ಬರುವರು. ಬರುವಾಗ ಒಮ್ಮೊಮ್ಮೆ ಡೋಲಿ ಹೊತ್ತವರಿಗೆ ಕೈದೇವರು ಹಿಡಿದವರಿಗೆ ಮೈ ತುಂಬುವುದು. ಮೈ ತುಂಬಿದವರು ಹರಕೆ ಮನೆಗಳಿಗೆ ನುಗ್ಗಲು, ಮನೆಯೊಡೆಯರು ಕಾಲಿಗೆ ನೀರು ಸುರುವಿ, ನಮಸ್ಕರಿಸಿ ಊದುಬತ್ತಿ ಕೊಟ್ಟು ರಕ್ಷಣೆ ಆಶೀರ್ವಾದ ಪಡೆದುಕೊಂಡರೆ ಸಾರ್ವಜನಿಕರು, ಭವಿಷ್ಯ, ಮಳೆ ಬೆಳೆ ಕೇಳುವರು, ಫಾತಿಹಾದ ನಂತರ ಮೈದುಂಬಿದ ದೇವರು, ಡೋಲಿ ನಿರ್ಗಮಿಸುವುದು.
ಊರಿನ ವಿಶಾಲ ಬಯಲಿನಲ್ಲಿ ಡೋಲಿ ಹಾಗು ಕೈ ದೇವರು ಕೂಡ್ರಿಸಿ ಮುಲ್ಲಾನವರು, ಹಿಲಾಲಿನವರು ಕಾವಲಿರುವರು. ರಿವಾಯತ ಹಾಡುಗಾರರು, ಕರ್ಬಲಾ ಕಣ್ಣೀರ ಕಥೆಯನ್ನು ಕಾವ್ಯ ಮಾಡಿ, ಯಜೀದನ ಸೈನಿಕರು ಕೊಟ್ಟ ಕೀಟಲೆಗಳನ್ನು ಬೆರಸಿ ಹಾಡುತ್ತ ಕೇಳುಗರನ್ನಳಿಸುವರು. ಹೀಗೆ ಹಾಡುವಾಗ ಇಮಾಮ ಹುಸೇನರು ಶೋಕದ ಸಂಕೇತವಾಗಿ ನಿಂತಲ್ಲಿಯೇ  ನಿಂತು ಒಂಟಿಕಾಲು ಹಾಕುತ್ತ ಎಂಟ್ಹತ್ತು ಜನ ಕೈ ಕೈ ಹಿಡಿದು ಸುತ್ತ ತಿರುಗುವರು. ಇನ್ನೊಂದು ಕಡೆಗೆ ಕೋಲಾಟ, ಲೇಜಿಮ್ ಹೆಜ್ಜೆ ಕುಣಿಯುವರು. ಬಣ್ಣದ ಹಾಳೆಗಳಿಂದ ತಯಾರಿಸಿದ ಬಾಳೆಗಿಡ. ಚಂಡು ಹೂವಿನ ಗಿಡ, ಅಲಂಕರಿಸಿದ ಛತ್ರಿ, ಕೆಂಪು ಕೈ ವಸ್ತ್ರ ಹಿಡಿದು ಹಲಗೆಯ ಗತ್ತಿಗೊಮ್ಮೆಮ್ಮೆ ನೆಲಕ್ಕೆ ಕುಳಿತು ಮೇಲಕ್ಕೇರುವರು. ಕುಣಿಯುವವರ ಮುಂದೆ ಕರ್ಬಲಾ ಕಥಾನಕ ಪವಾಡ ಕಥಾನಕ, ಇತರ ಕಥಾನಕ ವಸ್ತು ಕುರಿತು ಹಾಡುವ ಮುಮ್ಮೇಳ ಹಿಮ್ಮೇಳಗಳು ಇದ್ದು, ಈ ಮೇಳಗಳಿಗೆ ಭಜಂತ್ರಿ, ಖಣಿ ಸಂಪ್ರದಾಯ, ಗೆಜ್ಜೆ ತಬಲಾಗಳನ್ನು ಅಳವಡಿಸಿರುವರು. ಕೆಲ ಊರುಗಳಲ್ಲಿ ಹೆಜ್ಜೆ ಮೇಳಗಳಿಗೆ ಹಾಡುಗಾರರಿಗೆ ಸ್ಪರ್ಧೆಗಳನ್ನು ಏರ್ಪಡಿಸಿ ಗೆದ್ದವರಿಗೆ ಬೆಳ್ಳಿ ಖಡೆ, ಹಣ ಹಾರ ತುರಾಯಿ ಬಹುಮಾನ ಕೊಡುವರು. ನಗರಗಳಲ್ಲಿ ಬಣ್ಣಾ, ಕ್ಯಾಮಣ್ಣು ಮೈಮೇಲೆ ಸುರವಿಕೊಂಡು ಮತ್ತೇರಿದವನಂತೆ ಕುಣಿಯುವ ಮೇಳಗಳು ಕಂಡು ಬರದಿರವು. ಮಧ್ಯಾಹ್ನದವರೆಗೂ ಕುಣಿತ ಹಾಡು ಹೇಳಿ, ಹೊಳೆ ದಾರಿ ತೋರಿಸಿ ಫಾತಿಹಾ ಓದಿ ದೇವರುಗಳನ್ನು ಸ್ವಸ್ಥಾನದಲ್ಲಿಡುವರು.
ಪಂಜಾ (ಆಲಾಯಿ ದೇವರು) ಕುಳಿತ ಮೇಲೆ ಓದಿಕೆ ಹಾಕಿದ ಮಂಡಕ್ಕಿಯನ್ನು ನಾಲ್ಕಾರು ಜನ ಕೂಡಿ ಊರಿನ ಹಿಂದುಗಳ ಮನೆ ಮನೆಗೆ ಅಡ್ಡಾಡಿ ನೀಡಿ ಪ್ರತಿಯಾಗಿ ಕೊಟ್ಟ ರೊಟ್ಟಿ ಪಲ್ಲೆ (ಜೋಳ ಗೋಧಿ ಹಣ ಕೂಡಿದರೆ ಮಸೀದಿಗೆ) ಸಂ‌ಗ್ರಹಿಸಿ ಫಾತಿಹಾ ಮಾಡಿ ಮುಸ್ಲಿಂ ಮನೆಗಳಿಗೆ ಹಂಚುವರು. ಈ ರೀತಿ ಹಂಚುವ ಉದ್ದೇಶ ಮತೈಕ್ಯ ಭಾವನೆ ಬೆಳಸುವುದಿರಬಹುದು.
ಸಾಯಂಕಾಲ ಸು. ೫-೬ ಗಂಟೆಗೆ ದೇವರಿಗೆ ಓದಿಕೆ ಹಾಕಿ ಡೋಲಿ, ಕೈ ದೇವರುಗಳನ್ನು ಹೊತ್ತು ಅಲಾವಿ ಸುತ್ತ ಐದು ಸಾರೆ ಸುತ್ತಿ ಪಶ್ಚಿಮಾಭಿಮುಖವಾಗಿ ನಿಲ್ಲಿಸುವರು. ಅಲಾವಿ ಕುಣಿಯಲ್ಲಿಯ ಚಿಕ್ಕ ಮಾಡಿನಲ್ಲಿ ಹೊಸ ಸಣ್ಣ ಮಣ್ಣಿನ ಕುಡಿಕೆಯಲ್ಲಿ ಐದಾಣೆ ರೊಕ್ಕ ಹಾಕಿ ಬೆಲ್ಲ ನೀರು ತುಂಬಿ ಮುಚ್ಚಳ ಮುಚ್ಚಿಡುವರು. ಮಡಿದವರಲ್ಲಿ ಎಲ್ಲರೂ ಇಮಾಮ ಹುಸೇನರಲ್ಲದ ಕಾರಣ ಲೌಕಿಕಾಸೆ ಇಟ್ಟುಕೊಂಡಿದ್ದವರ ಆತ್ಮಗಳು ಈ ದುಡ್ಡು ಬೆಲ್ಲದ ನೀರಿನಿಂದ ಬಿಡುಗಡೆ ಹೊಂದಿ ಸ್ವರ್ಗ ಸೇರಬೇಕೆಂಬ ಭಾವನೆಗೆ ಈ ರೀತಿ ವಿಧಿ ಮಾಡುವರೆಂದು ಹೇಳುವರು. ಅಲಾವಿ ಕುಣಿಯಲ್ಲಿಯ ಚಿಕ್ಕ ಮಾಡಿನಲ್ಲಿ ಹೊಸ ಸಣ್ಣ ಮಣ್ಣಿನ ಕುಡಿಕೆಯಲ್ಲಿ ಐದಾಣೆ ರೊಕ್ಕ ಹಾಕಿ ಬೆಲ್ಲದ ನೀರು ತುಂಬಿ ಮುಚ್ಚಳ ಮುಚ್ಚಿಡುವರು. ಮಡಿದವರಲ್ಲಿ ಎಲ್ಲರೂ ಇಮಾಮ ಹುಸೇನರಲ್ಲದ ಕಾರಣ ಲೌಕಿಕಾಸೆ ಇಟ್ಟುಕೊಂಡಿದ್ದವರ ಆತ್ಮಗಳು ಈ ದುಡ್ಡು ಬೆಲ್ಲದ ನೀರಿನಿಂದ ಬಿಡುಗಡೆಹೊಂದಿ ಸ್ವರ್ಗ ಸೇರಬೇಕೆಂಬ ಭಾವನೆಗೆ ಈ ರೀತಿ ವಿಧಿ ಮಾಡುವರೆಂದು ಹೇಳುವರು ’ ಫಕೀರರಾಗಲು ಮಕ್ಕಳು ಧರಿಸಿದ ಹಸಲಿ, ಲಾಡಿ, ಜಗರಾ ಬಿಚ್ಚಿ ಆವಾಲಾದಲ್ಲಿ ಹಾಕುವುದು ರೂಢಿ. ಅಗ್ಗಿ ಹಾಕಿದ ತಗ್ಗನ್ನು ಮುಚ್ಚು ಗುಮಜು ಮಾಡಿ ಗುರುತಿಗೆ ಬಾರಿಕಂಟಿ ಟೊಂಗೆ ಚುಚ್ಚಿ ಓದಿಕೆ ಹಾಕುವರು. ದೀನ ಜಗಾಯಿಸುತ್ತ ಡೋಲಿ, ಕೈದೇವರುಗಳನ್ನು ಊರ ಬಯಲು,ಜಾಗದಲ್ಲಿ ಕೂಡ್ರಿಸಿ ಮುಂಜಾನೆಯಂತೆ ರಿವಾಯಿತು ಕುಣಿತ ನಡೆಸುವರು. (ಕೆಲವು ಕಡೆ ಸೋಗು ಹಾಕಿ ನರ್ತನ ಮಾಡಿ ಸಂತೋಷಪಡುವರು) ರಾತ್ರಿ ಗ್ಯಾಸಿನ ಬೆಳಕಿನಲ್ಲಿ (ಗ್ಯಾಸಿಲ್ಲದಿದ್ದರೆ ಹಿಲಾಲು) ಹೊಳೆಗೆ ಒಯ್ದು ದೇವರುಗಳ ಮುಖ ತೊಳೆದು ಚೊಂಗ್ಯಾ, ಮಂಡಕ್ಕಿ ಓದಿಕೆ ಹಾಕಿ ಹಿಂದು ಮುಸ್ಲಿಮರಿಗೆ ಕೊಡುವರು. ಕೈದೇವರು ಬಿಚ್ಚಿ ಡೋಲಿಯಲ್ಲಿಟ್ಟು, ಶುಭ್ರ ಧೋತರ ಅಥವಾ ಅರಿವೆಯನ್ನು ಡೋಲಿಯ ಸುತ್ತ ಕಟ್ಟುವರು. ಇಮಾಮ ಹಸನ್, ಇಮಾಮ ಹುಸೇನ ಅವರ ಅನುಯಾಯಿಗಳು ಇಲ್ಲಿಗೆ ಶಹೀದ್ ರಾದರೆಂದು ನಂಬಿಗೆ. ಅಲ್ ವಿದಾಯೋ ಅಲ್ ವಿದಾಯೋ ಎಂದು ಬೀಳ್ಕೊಡುತ್ತ ಮಸೀದಿಗೆ ತೆರಳುವರು. ಕೆಲವು ಕಡೆ ದೇವರಿಗೆ ಮುಖ ತೊಳೆಸುವ ಮುನ್ನವೇ ಬೀಳ್ಕೊಟ್ಟು ಯಾವ ಹಾಡು ಬರುವರಂತೆ[10] ಬಹುಶಃ ಇದು ಹಿಂದುಗಳೇ ಇದ್ದ ಗ್ರಾಮಗಳು ಆಚರಿಸುವ ಮೊಹರಂ ಹಬ್ಬದಲ್ಲಿರಬೇಕು.
ಪೀರಾಂಗಳು ಹೊಳೆಗೆ ಹೋದ ಮೂರು ದಿನಕ್ಕೆ ಚಿಕ್ಕಮಕ್ಕಳು, ತಗಡಿನ, ಹಿತ್ತಾಳೆಯ ಕೈ ದೇವರು ಮಾಡಿ ಉಡುಗೊರೆ ಉಡಿಸಿ ಓಣಿ ಓಣಿಗೂ ದೀನ್ ಜಗಾಯಿಸುತ್ತ ವಂತಿಗೆ ಸಂಗ್ರಹಿಸಿ ಹೊಲೆಗೂ ಕಳಿಸುವರು. ಇವುಗಳಿಗೆ ಕವಡಿ ಪೀರಾ ಎಂದು ಕರೆವರು. ಈ ರೂಢಿ ಹೆಚ್ಚಾಗಿ ನಗರಗಳಲ್ಲಿ ಇದೆ. ಇತ್ತೀಚೆ ಕವಡಿ ಪೀರಾಂಗಳನ್ನು ದೊಡ್ಡವರು ಇಡುವುದು ಅಲ್ಲಲ್ಲಿ ಕಾಣುತ್ತೇವೆ. ಮೊಹರಂ ಹಬ್ಬದ ನಂತರ ಮೂರು ದಿನದ ಜೌರತಾ ಹತ್ತು ದಿನದ ಜೌರತಾ ಹಾಗು ನಲವತ್ತು ದಿನದ ಚೌರತಾ ಮಾಡುವ ರೂಢಿ ಇದೆ.
ಒಂದು ಮಾತು :
ಹದಿಮೂರು ನೂರು ವರುಷಗಳ ಹಿಂದೆ ಪರದೇಶದಲ್ಲಿ ನಡೆದ ಕಣ್ಣೀರ ಕಥೆಯನ್ನು ತಮ್ಮದೇ ಎನ್ನುವಂತೆ ಆಚರಿಸುವ ಮೊಹರಂ ಆಚರಣೆ ನಿಜಕ್ಕೂ ಒಂದು ಮಹಾಶೋಕಕಾವ್ಯ ’ವ್ರತ’ ನಿಯಮಕ್ಕಿಂತಲೂ ರೂಢಿಯ ಪ್ರಭಾವ ದೊಡ್ಡದು. ಜಾನಪದರು ರೂಢಿಗೆ ಅಂಟಿಕೊಂಡು ಹಬ್ಬವೆಂದು ಆಚರಿಸುತ್ತಿರುವುದು ಮೊಹರಂದ ವೈಶಿಷ್ಟ್ಯ. ಇಮಾಮ ಹಸನ್, ಇಮಾಮ ಹುಸೇನರ ಪುಣ್ಯ ತಿಥಿಯಾದ ಈ ದಿನ ಭಾರತೀಯ ಕೆಲ ಮುಸ್ಲಿಮರಿಗೆ ಸಂಭ್ರಮದ ದಿನವಾಗಿದ್ದುದು ಆಶ್ಚರ್ಯವೇ ಸರಿ.

ಜಾನಪದ ಸಾಹಿತ್ಯ ದರ್ಶನ : ಕ್ರಿಸ್ಮಸ್ ಹಬ್ಬ (ಪುರಾಣ ಮತ್ತು ಆಚರಣೆ) : ಸಾಮಾಜಿಕಾಚರಣೆ
ಸಾಮಾಜಿಕಾಚರಣೆ : ಕ್ರಿಸ್ತ ಜಯಂತಿಯನ್ನು ಸಾಮಾಜಿಕವಾಗಿ ವಿಶ್ವದಾದ್ಯಂತ ಆಚರಿಸುತ್ತಾರೆ. ಕ್ರಿಸ್ಮಸ್ – ಗೋದಲಿ (Crib) ಕ್ರಿಸ್ಮಸ್ ವೃಕ್ಷ (Christmas tree) ಕ್ರಿಸ್ಮಸ್ ನಕ್ಷತ್ರ, ಕ್ರಿಸ್ಮಸ್ ಹಾಡುಗಳು (Carrols, ಇಗರ್ಜಿಯ ಗಂಟಾಸಾದ ಇವುಗಳೆಲ್ಲವೂ ಕ್ರಿಸ್ಮಸ್ ಹಬ್ಬದ ವಾತಾವರಣವನ್ನು ಮನೆಮಠಗಳಲ್ಲಿ ಹಳ್ಳಿಪಟ್ಟಣಗಳಲ್ಲಿ ಹಬ್ಬಿಸುತ್ತವೆ; ಕ್ರಿಸ್ಮಸ್ ಕಾಲವನ್ನು ಹುಟ್ಟಿಸುತ್ತವೆ.
ಕ್ರಿಸ್ತ ಜಯಂತಿಯೆಂಬುದು ಸಾಮಾಜಿಕ ಹಬ್ಬ. ಮನೆಗೆ ಬಂದವರಿಗೆಲ್ಲ ಅತಿಥಿ ಸತ್ಕಾರ, ಸಿಹಿ ಹಂಚೋಣ ಇದ್ದೇ ಇರುತ್ತದೆ. ಈ ಸತ್ಕಾರ ಆಯಾಯ ಪ್ರದೇಶದ ಸಂಸ್ಕೃತಿಯನ್ನವಲಂಬಿಸಿ ಭಿನ್ನತೆಯನ್ನು ಪಡೆಯುತ್ತದೆ.
ಮಕ್ಕಳಿಗೆ ತಿಂಡಿ ಹಾಗೂ ಬಹುಮಾನ ಹಂಚಲು ಸಾಂತಾಕ್ಲಾಸ್ (Santa Claus St. Nicholas / Nick) ಎಂಬ ಪ್ರತ್ಯೇಕ ಹಗರಣವೇ ಇದೆ. ಫ್ರಾನ್ಸಿನಲ್ಲಿ ಈತನನ್ನು ಕ್ರಿಸ್ಮಸಪ್ಪ  (Christmas Father / Pere Noel ಎಂದು ಕರೆಯುವುದೂ ಉಂಟು. ಇಟಲಿಯಲ್ಲಿ ಸಂತ ಬೆಫಾನ (St. Befana) ಹಗರಣವೇ ಪ್ರಸಿದ್ಧ.
ಈ ಸಂದರ್ಭದಲ್ಲಿ ಕ್ರೈಸ್ತರು ತಂತಮ್ಮಲ್ಲಿಯ ಎಲ್ಲ ವಿರೋಧ. ಮುನಿಸು, ಮತ್ಸರಗಳನ್ನು ಮರೆತು ಪರಸ್ಪರ ಭೇಟಿಯಾಗಿ ಶುಭ ಜಯಂತಿ (Feliz Natale/ Happy Christmas) ಯ ಸಂತಸವನ್ನು ಹಂಚಿಕೊಳ್ಳುತ್ತಾರೆ: ಸಿಹಿಯನ್ನು ಹಂಚುತ್ತಾರೆ. ದೂರವಿದ್ದವರಿಗೆ ಕ್ರಿಸ್ಮಸ್ ಸಂದೇಶವನ್ನು ಹೊತ್ತ ವಿಶೇಷ ಕಾರ್ಡುಗಳನ್ನು ಕಳುಹಿಸುತ್ತಾರೆ.
ಕ್ರಿಸ್ಮಸ್ ಕಾರ್ಡು : ಕ್ರಿಸ್ಮಸ್ ಕಾರ್ಡು ಕಳುಹಿಸುವ ಪದ್ಧತಿ ಮೊದಲು ಪ್ರಾರಂಭಗೊಂಡದ್ದು ಇಂಗ್ಲೆಂಡಿನಲ್ಲಿ, ರೂಯಲ್ ಅಕಾಡೆಮಿಯ ಕಲಾಕಾರನಾದ ಜೊನ್ ಲ್ಕಟ್ ಹೊರ್ಸ್ಲಿ, ಸರ‍್ ಹೆನ್ರಿ ಕೋಲ್ ಎಂಬಾತನಿಗೆ ೧೮೪೩ರಲ್ಲಿ ಪ್ರಪ್ರಥಮ ಕ್ರಿಸ್ಮಸ್ ಕಾರ್ಡು ಚಿತ್ರಿಸಿ ಕಳುಹಿಸಿದನಂತೆ. ಈಗ ಕ್ರಿಸ್ಮಸ್ ಕಾರ್ಡುಗಳನ್ನು ಕಳುಹಿಸುವುದು ಜನಸಾಮಾನ್ಯವಾಗಿದೆಯಲ್ಲದೆ ಅದರ ಪ್ರಭಾವ ದೀಪಾವಳಿ, ನಂತರ ಸಂಕ್ರಾಂತಿ ಯುಗಾದಿ ಮೊದಲಾದ ಭಾರತೀಯ ಹಬ್ಬಗಳ ಸಂದರ್ಭಗಳಲ್ಲಿಯೂ ನಾವು ಕಾಣಬಹುದು.
ಕ್ರಿಸ್ಮಸ್ ಗೋದಲಿ : ಯೇಸುಕ್ರಿಸ್ತ ಹುಟ್ಟಿದ ಬೆತ್ಲೆಹೇಮಿನ ಗೋದಲಿ (Manger) ಯ ಮಾದರಿ ಹಗರಣದ ರೂಪದಲ್ಲಿ ಆಸಿಸಿಯ ಸಂತ ಫ್ಯಾನ್ಸಿಸ್ ಹಾಗೂ ಆತನ ಮಠವಾಸಿಗಳ ಮೂಲಕ ಕ್ರಿ.ಶ. ೧೨೨೬ರಲ್ಲಿ ಪ್ರಸಿದ್ಧಿಗೆ ಬಂತು. ಈ ಹಗರಣದಲ್ಲಿ ಯೋಸೆಫ್, ಮರಿಯಮ್ಮ, ಬಾಲಕ-ಯೇಸು ಇವರ ಜೊತೆಯಲ್ಲಿ ಮೂವರು ಅನ್ಯ ಪಂಡಿತರು (Pagan Wisemen) ಹಾಗೂ ಮೂಕ ಪ್ರಾಣಿಗಳ ಪ್ರತಿನಿಧಿಗಳಾಗಿ ನಂದಿ ಮತ್ತು ಕತ್ತೆ ಪಾತ್ರವಹಿಸುತ್ತಿದ್ದವು. ಕಾಲ ಕಳೆದಂತೆ ಈ ಹಗರಣ ಗೊಂಬೆಗಳ ಮೂಲಕ ಕ್ರಿಸ್ಮಸ್ ಗೋದಲಿ ರೂಪದಲ್ಲಿ ಮನೆಮನೆಗಳಲ್ಲಿ, ಬೀದಿರಸ್ತೆಗಳ ಬದಿಯಲ್ಲಿ ಕಾಣತೊಡಗಿತು.
ಬೆತ್ಲೆಹೇಮಿನ ಗೋದಲಿ ನಮ್ಮ ಪ್ರಜ್ಞಾಪಾತಳಿಯ ಸಂಕೇತ. ಅಲ್ಲಿಯ ಕೇಂದ್ರ, ಕ್ರಿಸ್ತ. ಆತ ನಮ್ಮಲ್ಲಿ ಅರಳಿದಂತೆ ಅಹಂ ಪ್ರಜ್ಞೆ ಅಳಿದು ಹೋಗಿ ಕ್ರಿಸ್ತಾಸ್ಮಿ (Not-I-but-Christ) ಅಮೂರ್ತ ಕ್ರಿಸ್ತನ / ಶಬ್ದ ಬ್ರಹ್ಮನ ಪ್ರೇಮ ಪ್ರೀತಿಗಳಿಗೆ ಪ್ರತ್ಯೇಕ (Lima, 478) ನಾಗಿ ಕಂಗೊಳಿಸುತ್ತಾನೆ. (Jn. 1.14 f. no.) ಕ್ರೈಸ್ತ ಜಾನಪದ ಮಟ್ಟಿಗೆ ಆತ ಅದ್ವಿತೀಯ ಸಂಕೇತ (Only begotten Son Jn 1.18.f)
ಕ್ರಿಸ್ಮಸ್ರ ನಕ್ಷತ್ರ : ಕ್ರಿಸ್ಮಸ್ ಗೋದಲಿಯ ಮೇಲೆ ನಕ್ಷತ್ರ ಸದಾ ಹೊಳೆಯುತ್ತದೆ. ಯೇಸು ಹುಟ್ಟುವಾಗ ವಿದ್ಯುದ್ವೀಪಗಳಾಗಲಿ ಪೆಟ್ರೋಮೆಕ್ಸ್ ಗಳಾಗಲಿ ಇದ್ದಿಲ್ಲ. ಅದು ಹಣತೆಯ ಕಾಲ. ವರ್ಷದ ಬಹುಕಾಲ ಮನೆಯಿಂದ ಹೊರಗೆ ಕುರಿಗಳನ್ನು ಮೇಯಿಸುತ್ತಿದ್ದ ಕುರುಬರಿಗೆ ರಾತ್ರಿವಿಡೀ ಆಗಸದ ನಕ್ಷತ್ರಗಳೇ ಹಣತೆಗಳು.
ಇಂತಹ ಕತ್ತಲಯುಗದಲ್ಲಿ ನಡುರಾತ್ರಿಯ ಕಗ್ಗತ್ತಲಲ್ಲಿ ಜನ್ಮತಾಳಿದ ಯೇಸು ದೀನದಲಿತರಿಗೆ ದಿವ್ಯ ಬೆಳಕಾದ. ಬೆಳಕಿದ್ದಲ್ಲಿ ಕತ್ತಲು ಕವಿಯಬಲ್ಲುದೆ? (Jn.7, 33 1.8, 21 14, 30; 12.31, 32:1, Jn 2, 3, 14; 4, 4; 5, 18) ಕ್ರಿಸ್ಮಸ್ ನಕ್ಷತ್ರ ದಿವ್ಯ ಬೆಳಕಾದ ಕ್ರಿಸ್ತನ ಸಂಕೇತವಾಗಿದೆ. ಕತ್ತಲು ಬೆಳಕುಗಳ ನಿತ್ಯ ಹೋರಾಟದಲ್ಲಿ ಅಂತಿಮ ಜಯ ಬೆಳಕಿಗೆಂಬುದು ಜನಪದ ಆಶಯ. ನಾವು ಅಹಂಭಾವದಿಂದ ದಾರಿ ತಪ್ಪಿಸಿಕೊಂಡಾಗ ಈ ದಿವ್ಯ ನಕ್ಷತ್ರದತ್ತ ದೃಷ್ಟಿಯನ್ನಿಟ್ಟರೆ ನಮ್ಮ ಬದುಕಿಗೆ ಒಂದು ನಿರ್ದಿಷ್ಟ ದಿಕ್ಕು, ಗುರಿ ಹಾಗೂ ಅರ್ಥ ಸಿಗಬಲ್ಲುದು. ಈ ಬೆಳಕನ್ನು ಗಮನಿಸುವುದು ಅಥವಾ ನಿರ್ಲಕ್ಷಿಸುವುದು ನಮ್ಮ ಸ್ವಾತಂತ್ರ‍್ಯಕ್ಕೆ ಬಿಟ್ಟ ವಿಷಯ.
ದಿವ್ಯ ಬೆಳಕಿನ ಆಶಯವನ್ನು ಅಭಿವ್ಯಕ್ತಪಡಿಸಲು ಕಂದೀಲುಗಳನ್ನು ಕಿಟಕಿ ಬಾಗಿಲುಗಳ ಮುಂದೆ ಬೆಳಗಿಸುವುದೂ ಉಂಟು. ಭಾರತದಲ್ಲಿ ಹಣತೆಗಳನ್ನು ಹಚ್ಚುವುದೂ ಉಂಟು. ಸ್ವೀಡನಿನಲ್ಲಿ ಸಂತ ಲೂಸಿಯ ವೇಷ ಹಾಕಿ ಹಸಿರುಬಳ್ಳಿಗಳ ಕಿರೀಟವನ್ನು ಧರಿಸಿ ಅದಕ್ಕೆ ಮೇಣಬತ್ತಿಗಳನ್ನು ಸಿಲುಕಿಸಿ ಡಿಸೆಂಬರ‍್ ೧೩ರ ಮುಂಜಾವಿನಲ್ಲಿ ಮನೆಯನ್ನೆಲ್ಲ ಸುತ್ತಾಡಿ ಬೆಳಕಿನ ಅರ್ಥವನ್ನು ಕ್ರಿಸ್ಮಸ್ ಹಬ್ಬಕ್ಕೆ ಮುಂಚಿತವಾಗಿಯೇ ಎಲ್ಲರ ಗಮನಕ್ಕೆ ತರುವ ಸಂಪ್ರದಾಯವಿದೆ.
ಕ್ರಿಸ್ಮಸ್ ವೃಕ್ಷ : ಕ್ರಿಸ್ಮಸ್ ಹಬ್ಬದ ಸಮಯದಲ್ಲಿ ಅನೇಕ ದೇಶಗಳಲ್ಲಿ ಶರದೃತು (Autumn) ವಿನ ಕಾಲ. ಶೀತ ವಲಯಗಳಲ್ಲಂತೂ ಎಲ್ಲೆಲ್ಲೂ ದಟ್ಟವಾದ ಹಿಮ ಇದರಿಂದಾಗಿ ಭೂಮಿಯೆಲ್ಲಾ ಬಂಜರು, ಅಹಂಭಾವಿ  ಮಾನವನ ಅರ್ಥಹೀನವಾದ ಪ್ರೀತಿಪ್ರೇಮ ವಾತ್ಸಲ್ಯಗಳನ್ನರಿಯದ ಬರಡು ಜೀವನವನ್ನು ಈ ಋತು ಸಂಕೇತಿಸುತ್ತದೆ.
ಆಧ್ಯಾತ್ಮಿಕ ಬರಡು ಜೀವನವನ್ನು ಹಸನಾಗಿ ಮಾಡಲು ಕ್ರಿಸ್ತ ಅವತರಿಸಿದ್ದಾನೆ (Jn 1, 10)  ಹಸಿರು ವೃಕ್ಷ ಇಂತಹ ಕ್ರಿಸ್ತನಿಗೆ ಸಂಕೇತವಾಗಿದೆ. ಕ್ರಿಸ್ಮಸ್ ವೃಕ್ಷದ ಮೂಲವನ್ನು ನಾವು ಜರ್ಮನಿಯಲ್ಲಿ ಕಾಣುತ್ತೇವೆ. ಇದರ ಸ್ಪಷ್ಟ ಉಲ್ಲೇಖ ಕ್ರಿ.ಶ. ೧೬೪೬ರಲ್ಲಿ ಜರ್ಮನಿಯ ಸ್ಟ್ರಾಸ್ಟರಿ (Strasbury) ಯಲ್ಲಿ ಪ್ರಕಟವಾದ ಪುಸ್ತಿಕೆ (Pamphlet) ಯೊಂದರಲ್ಲಿ (ಪು-೧೦) ಕಾಣುತ್ತೇವೆ.
ಒಂದು ಗಿಡವನ್ನಾಗಲಿ, ಕೊಂಬೆಯನ್ನಾಗಲಿ ತಂದು ಅದನ್ನು ಒಂದು ಪಾತ್ರೆಯಲ್ಲಿ ನೆಟ್ಟು, ಹಣ್ಣು ಹಾಗೂ ಅಲಂಕಾರಗಳಿಂದ ಸಿಂಗರಿಸಿ, ಈ ರೀತಿಯಾಗಿ ಅದಕ್ಕೆ ಹೊಸ ಜೀವ ಕೊಟ್ಟು, ದೀಪಗಳ ಮೂಲಕ ಬೆಳಗಿಸುತ್ತಾರೆ. ಹೀಗೆ ಕ್ರಿಸ್ಮಸ್ ವೃಕ್ಷ ಹೊಸ ಜೀವನ ಹಾಗೂ ದಿವ್ಯ ಬೆಳಕಾದ ಕ್ರಿಸ್ತನ ಸಂಕೇತವಾಗಿ ಕಂಗೊಳಿಸುತ್ತದೆ.
ಕ್ರಿಸ್ಮಸ್ ಹಾಡು : ಹಬ್ಬದ ಸಂತಸವನ್ನು ಅಭಿವ್ಯಕ್ತಗೊಳಿಸಲು, ಕ್ರಿಸ್ಮಸ್ ಸಂದೇಶವನ್ನು ಸಾರಲು ಕ್ರೈಸ್ತರು ಅದರಲ್ಲೂ ಯುವಕರು ತಂಡತಂಡವಾಗಿ ಮನೆ ಮನೆಗಳಿಗೆ ಹೋಗಿ ಹಾಡುತ್ತಾರೆ. ಸಾರ್ವಜನಿಕ ಸಮಾರಂಭಗಳನ್ನು ಏರ್ಪಡಿಸುತ್ತಾರೆ. ಈ ಹಾಡುಗಳಲ್ಲಿ ಶಾಂತಿ (Peace / Pax) ಸ್ಥಾಯೀಭಾವವಾಗಿರುತ್ತದೆ. ಈ ಹಾಡುಗಳ ಮೂಲಕ ಶಾಂತಿದೂತನಾದ ಕ್ರಿಸ್ತನನ್ನು ಜಗತ್ತಿಗೆ ಅವರು ಪರಿಚಯಿಸುತ್ತಾರೆ.
ಸಮಾರೋಪ :
ಮಾನವನ ಆತ್ಮ ಸಾಕ್ಷಾತ್ಕಾರ ಆತನ ಬದುಕಿನ ಪಾರಾಮಾರ್ಥವಾಗಿರುತ್ತದೆ. ಮಾನವತೆಯ ದೈವೀಕರಣವೇ ಮಾನವನ ಬದುಕಿನ ಮೌಲ್ಯ ಹಾಗೂ ಗುರಿ. ಅದನ್ನು ಇಲ್ಲಿ ಮತ್ತು ಈಗ (Here and now) ಸಾಧಿಸಬೇಕೆಂಬುದೇ ಜನಪದರ ಆಶಯ. ಮಾನವತೆಯ ದೈವೀಕರಣ, ಪ್ರಜ್ಞಾ – ಪಾತಳಿಗಳ ಸಾಮರಸ್ಯ, ಈ ಹಿಂದೆಯೇ ಐತಿಹಾಸಿಕ ಯೇಸುವಿನಲ್ಲಿ ನಡೆದಿದೆ ಎನ್ನುವುದೇ ಕ್ರಿಸ್ತ – ಪುರಾಣ. ಯೇಸುಕ್ರಿಸ್ತನೇ ನರ-ಹರಿ, ದೇವ-ಮಾನವ ಎಂಬ ಈ ಕ್ರಿಸ್ತ ಪುರಾಣವನ್ನು ಧಾರ್ಮಿಕ ವಿಧಿಗಳ ಮೂಲಕ ಹರಿದಿನ (Holy day) ವಾಗಿಯೂ ಸಾಮಾಜಿಕವಾಗಿ ಹಬ್ಬದ (Holiday) ಮೂಲಕವೂ ಕ್ರೈಸ್ತ ಜನಪದರು (Christian Folk) ಆಚರಿಸುತ್ತಾರೆ. ಈ ದ್ವಿ ಪಾತಳಿಯ ಕ್ರಿಸ್ತ ಜಯಂತಿಯ ಆಚರಣೆಯನ್ನು ಕ್ರೈಸ್ತ ಸಮುದಾಯ ಕ್ರಿ.ಶ. ೪ನೆಯ ಶತಮಾನದಿಂದಲೂ (Kung 355) ಪ್ರಪಂಚದಲ್ಲೆಲ್ಲಾ ಸಾಮೂಹಿಕವಾಗಿ ಆಚರಿಸುತ್ತಾ ಬಂದಿದೆ.
ಉದ್ಧರಿಸಿದ ಬೈಬಲ್ ಗ್ರಂಥಗಳ ಆಕಾರಾದಿ ಸಂಕೇತಸೂಚಿ
Col :  ಕೊಲೆಸ್ಸೆಯವರಿಗೆ
Gn : ಉತ್ಪತ್ತಿಗ್ರಂಥ/ ಆದಿಕಾಂಡ
Jn : ಯೋಹಾನ
Lk : ಲೂಕ
Mt : ಮತ್ತಾಯ
Ph : ಫಿಲಿಪ್ಪಯವರಿಗೆ
Pr : ಜ್ಞಾನೋಕ್ತಿಗಳು
ಇತರ ಸಂಕೇತಸೂಚಿ :
JB : Jerusalem Bible (ಆಂಗ್ಲ ಬೈಬಲ್ ಸಂಕೇತಸೂಚಿಗಳು  JB ಯನ್ನು ಉದ್ಧರಿಸುತ್ತವೆ.
NC : A new Catechism The Catholic Faith for Adults
Nt : New Testament
ಅಡಿ ಟಿಪ್ಪಣಿಗಳು :
೧. ಶಕ್ತಿಯ ವಿವಿಧ ಮುಖಗಳ ಪರಿಚಯಕ್ಕೋಸ್ಕರ ನೋಡಿ : William Madtha, Sakti, The Feminine Aspect of God in Indian Tradition, Journal of Dharma, Vol V., No.2, April-June 1980, pp. 175-189.
೨. ಯಾವುದಕ್ಕೆ ವಾಚ್ಯಾರ್ಥದೊಂದಿಗೆ ಬೇರೊಂದು ವ್ಯಂಗ್ಯಾರ್ಥವಿದೆಯೋ ಅದನ್ನೇ ಇಲ್ಲಿ ಸಂಕೇತವೆಂದು ಪರಿಗಣಿಸಲಾಗಿದೆ. (Recoeur 12-13)  ಸಂಕೇತದ ವೈಲಕ್ಷಣ ಹಾಗೂ ಕ್ರಿಯೆಗಳನ್ನು ಕುರಿತು ನೋಡಿ : (Cirlot xxxvi) ಮಾನವ ಅಭಿವ್ಯಕ್ತಿಗಳು ಹೆಚ್ಚಾಗಿ ಸಾಂಕೇತಿಕವೇ ಸರಿ. ಈ ಅರ್ಥದಲ್ಲಿ ಆತ ಸಾಂಕೇತಿಕ ಪ್ರಾಣಿ (Animal Symbolicum) ಎಂದರೆ ತಪ್ಪಾಗಲಾರದು (Levi – Strauss 1958.. Ortigues 1962., Cassirer 1967:26).
3. ಪುರಾಣ (Symbolum sub specie aeternitaris) ದ ವಿವಿಧ ವ್ಯಾಖ್ಯೆಗಳನ್ನು ಕುರಿತು ನೋಡಿ : Madtha, 1979:80 f n 3-4. ಬದುಕಿನ ಮೂಲಾರ್ಥ (Ulltimate meaning) ವನ್ನು ಅಭಿವ್ಯಕ್ತಗೊಳಿಸುವ ಕಥಾನಕ (Numinous Story) ವೇ ಪುರಾಣ : ಪುರಾಣದ ಭಾಷ್ಯ (God Talk) ವೇ ಬ್ರಹ್ಮವಿದ್ಯೆ (Theology) ಎಂದು ಸಾಮಾನ್ಯವಾಗಿ ವಿವರಿಸಬಹುದು. ಬ್ರಹ್ಮವಿದ್ಯೆಯ ಅಧ್ಯಯನ ಅಧ್ಯಾಪನ ಮಾಡುವಾತ ಬ್ರಹ್ಮವಾದಿ (Theologian) ಯಾದರೆ ಬ್ರಹ್ಮವಿದ್ಯೆಯ ಸಾಕ್ಷಾತ್ಕಾರವನ್ನು ಪಡೆದವನು ಮಾತ್ರ ಬ್ರಹ್ಮಜ್ಞಾನಿ, ಬ್ರಹ್ಮವಾದಿಗೂ ಬ್ರಹ್ಮಜ್ಞಾನಿಗೂ ಅಜಗಜಾಂತರದ ವ್ಯತ್ಯಾಸ.
೪. ವಿಶ್ವಕ್ರಿಸ್ತ (Cosmic Christ / En Christan) ನ ಕಲ್ಪನೆ ಗ್ರೀಕರಕ್ಷ ಕೊಡುಗೆ (Panikkar 1979:19). ಇದು ಭಾರತೀಯ ಪರಂಪರೆಯ ಈಶ / ಈಶ್ವರ (ಬೃಹದರಣ್ಯಕ ಉಪನಿಷತ್ತು ೪.೪.೧೫: ಶ್ವೇತಾಶ್ವತರ ಉಪನಿಷತ್ತು ೪.೬ ಮತ್ತು ೭ ಅಂತೆಯೇ ಪುರುಷ  / ಪುರುಷೋತ್ತಮ (Cosmic Person) ಕ್ಕೆ (ಶ್ವೇ. ಉ. ೩.೬.೭,೮-೧೪) ಸಂವಾದಿ. ಪುರುಷೋತ್ತಮ ಮತ್ತು ಪರಬ್ರಹ್ಮ ಒಂದೇ ಸತ್ತಿನ ವ್ಯಕ್ತ ಹಾಗೂ ಅವ್ಯಕ್ತ ಸ್ವರೂಪಗಳಾದುದರಿಂದ ಅವರ ಅಭಿನ್ನರು (Jn. 1.1, (Ekkam the one) ಆದರೂ ಜನಪದಗಳಿಗನುಗುಣವಾಗಿ ಈ ಏಕವನ್ನು ಅಭಿವ್ಯಕ್ತಗೊಳಿಸುವ ಸಂಕೇತಗಳು ಅನೇಕವಾಗಿವೆ.
ಮೆಸೆಪೊಟೆಮಿಯ ಪರ್ಷಿಯಾ, ಅಕ್ಕಾದಿಯ, ಸುಮೇರಿಯ, ಆಸ್ಸೀರಿಯ, ಬಾಬಿಲೋನಿಯ, ಫಿನೀಷಿಯ, ಈಜಿಪ್ತ, ಪಾಲೆಸ್ತೀನ, ಸಿರಿಯವೇ ಮೊದಲಾದ ಪೌರ್ವಾತ್ಯ ಸಂಸ್ಕೃತಿಗಳ ಅವಲೋಕನ (World View) ಗಳೂ ಯಹೂದಿ ಮತ್ತು ಕ್ರೈಸ್ತ ಧಾರ್ಮಿಕ ನಂಬಿಕೆಗಳೂ  ಎರಕಗೊಂಡು ಉದ್ಭವಿಸಿದ ಸಾಮೂದಾಯಿಕ ಪ್ರಜ್ಞೆಯ ಅಭಿವ್ಯಕ್ತಿ ವಿಶೇಷದ ದರ್ಶನ ಬೈಬಲಿನಲ್ಲಿ ಸಾಕಷ್ಟು ಪ್ರಮಾಣದಲ್ಲಿರುವುದರಿಂದ ಬೈಬಲ್ ಮೌಲ್ಯಗಳಿಗೂ ಪೌರ್ವಾತ್ಯ ಸಂಸ್ಕೃತಿಯೇ Sitzim Liben.
೫. ಅಂತರ್ಪಾತಳಿಯನ್ನು ಭಾರತೀಯ ಸಂಪ್ರದಾಯದಲ್ಲಿ ಬ್ರಹ್ಮ (ನ್) / (ಆತ್ಮ/ನ್) ಎಂದು ಕರೆದರೆ ಕ್ರೈಸ್ತ ಸಂಪ್ರದಾಯದಲ್ಲಿ ದೇವರು / ಪವಿತ್ರಾತ್ಮ (God/Holy Spirit) ಎಂದು ಕರೆಯುತ್ತಾರೆ. ಕಾರಣ, ಅನುಭಾವವೆಂದರೆ ಮೂಲತಃ ದೇವ ಪ್ರಜ್ಞೆ (ಸ್ಥಲ – ಪ್ರಜ್ಞೆ) (God experience)
6. ಶಾರ್ದೆಯವರ ವಿಚಾರಗಳು ಬೆಳಕನ್ನು ಕಾಣದಂತೆ ಕ್ರೈಸ್ತ ಧರ್ಮ ಸಭೆ (Church Organization) ವಿಶ್ವ ಪ್ರಯತ್ನ ಮಾಡಿತಲ್ಲದೆ ಅವರನ್ನು ಸ್ವದೇಶದಿಂದ ಗಡಿಪಾರು ಮಾಡಿತು. ೧೯೨೬ರಿಂದ ೧೯೪೦ರ ವರೆಗೆ ಅವರು ಚೀನಾದಲ್ಲಿಯೇ ಉಳಿದುಕೊಂಡಾಗ ಅಲ್ಲಿ ಪೀಕಿಂಗ್ ಮ್ಯಾನ್ (Peking man) ಎಂಬ ಮಾನವ ವಿಕಾಸದ (Evolution) ಕೊಂಡಿ (Missing Link) ಯನ್ನು ಕಂಡು ಹಿಡಿದರು. ೧೯೫೫ರಲ್ಲಿ ಅಮೆರಿಕೆಯಲ್ಲಿ ನಿಧನ ಹೊಂದಿದರು.
ಶಾರ್ದೆಯವರ ಮರಣ ನಂತರವೇ ಆತ ಫ್ರಾನ್ಸಿನಲ್ಲಿ ಹಾಗೂ ಇತರೆಡೆಗಳಲ್ಲಿ ಚರ್ಚಿಸಿ ಕೋಲಾಹಲ ಎಬ್ಬಿಸಿದ ವಿಚಾರಧಾರೆ ಹಲವಾರು ಪುಸ್ತಕಗಳಲ್ಲಿ ಪ್ರಕಟಗೊಂಡಿತು. ಫ್ರಾನ್ಸಿನ ಮ್ಯಾಡಮ್ ರಿಚ್ಚರ್ಡ್ (ಅರವಿಂದಾಶ್ರಮದ ಮಾತೆ ೧೮೭೮-೧೯೭೩) ಶಾರ್ದೆಯವರ ಸಮಕಾಲೀನರಾಗಿ ೧೯೧೪ರ ತನಕ ಫ್ರಾನ್ಸಿನಲ್ಲಿಯೇ ಇದ್ದವರು. ಅರವಿಂದರ (೧೮೭೨-೧೯೫೦) ದ ಲೈಫ್ ಡಿವೈನ ಗ್ರಂಥಕ್ಕೂ ಶಾರ್ದೆಯವರ ’ದ ಡಿವೈನ ಮಿಲ್ಕು’ ಹಾಗೂ ದ ಫಿನೋಮೆನನ್ ಆಫ್ ಮ್ಯಾನ್’ ಗ್ರಂಥಗಳಲ್ಲಿ ಉಕ್ತವಾದ ವಿಚಾರಗಳಿಗೂ ನಿಕಟ ಸಂಬಂಧವಿದೆ. ಹೆನ್ರಿ ಬೆರ‍್ ರ್ಗ್ಲೊಂ (೧೮೫೯-೧೯೪೧) ಅವರ ದ ಕ್ರಿಯೆಟಿವ್ ಎವೂಲ್ಯುಶನ್’ ಗ್ರಂಥ, ಇವರಿಬ್ಬರಗೂ ಪ್ರೇರಣೆ ಆಗದಿರುವ ಸಂಭವವಿಲ್ಲ. ಈ ಮೂವರ ಕೃತಿಗಳನ್ನೋದಿ ಅಂತರ‍್ ಪ್ರಮಾಣಗಳನ್ನು ಗುರುತಿಸಿ ವಿಚಾರಧಾರೆ ಹೇಗೆ ಈ ಕೃತಿಗಳಲ್ಲಿ ಬೆಳೆದಿದೆ ಹಾಗೂ ಯಾರು ಯಾರಿಗೆ  ಎಷ್ಟರ ಮಟ್ಟಿಗೆ ಋಣಿಯಾಗಿರಬಹುದೆಂಬುದನ್ನು ಕಂಡು ಹಿಡಿಯಲೇಬೇಕಾದ ವಿಚಾರ.
ದಿವಾಕರರವರು ಈ ಮೂವರ ಕೃತಿಗಳಲ್ಲಿರುವ ಸಾಮ್ಯತೆಯನ್ನು ಗ್ರಹಿಸಿಕೊಂಡಂತೆ ಕಾಣುತ್ತದೆ (ನೋಡಿ : ಆರ್.ಆರ‍್. ದಿವಾಕರ, ಶ್ರೀ ಅರವಿಂದರ ದರ್ಶನ ಮತ್ತು ಅದರ ವ್ಯಾಪಕತೆ, ಅರವಿಂದ ದರ್ಶನ, ಬೆಂಗಳೂರು : ಬೆಂಗಳೂರು ವಿಶ್ವವಿದ್ಯಾಲಯ – ೧೯೭೫)
೭. Jn. 3, 34, 5.36, 43: 6.29: 8.42: 10.36 11.42: 17.25 : ನಾನೂ ನನ್ನ ತಂದೆಯೂ ಒಂದೇ (೧೦.೩೦).
೮.Pr. 8.22; Jn 1.1.-5; 8.24; Abhisitananda 1976; 26, 28, 31.34, 57, 58 77-83,89.
೧೦. ಈ ಭಾಷಾಂತರ ನನ್ನದು.
೧೧. ಕೃಷ್ಣ ಜಾನಪದದಲ್ಲಿ ಯೇಸು, ಕ್ರಿಸ್ತನಿಗೆ ಸಂಕೇತವಾದಂತೆ ಕ್ರೈಸ್ತೇತರ ಜಾನಪದಗಳಲ್ಲಿ ರಾಮ, ಕೃಷ್ಣ, ಬುದ್ಧ ಮೊದಲಾದವರು ಸಂಕೇತಗಳಾಗಿರುವುದು (Cobb, Jr. 1975)  ಜಾನಪದದ ಖಾಸಗಿತನಕ್ಕೆ ಉತ್ತಮ ಉದಾಹರಣೆ. ಇದೇ ಕಾರಣಕ್ಕಾಗಿ ಕ್ರಿಸ್ತ ಪುರಾಣ ಕ್ರೈಸ್ತೇತರರಿಗೆ ಅರ್ಥಪೂರ್ಣವಾಗಬೇಕಾಗಿಲ್ಲ. (Gilkey 1969:427) ಸಂಕೇತಗಳನ್ನು ಕುರಿತಾಗಿ ನೊಡಿ : Burkle 1979, 460 : Gilkey 1969:305-415; Panikkar 1980: 177-183.
ಸಂತ ಜೆರಮ್ (adv. Jovinianam 1.42) ಬುದ್ಧ ಜಯಂತಿಯನ್ನು ಕುರಿತು ಬರೆದುದನ್ನು ಗಮನಿಸಿದರೆ ಅದು ಕ್ರಿಸ್ತ ಪುರಾಣಕ್ಕೆ ಸಂವಾದಿಯಾಗಿ ನಿಲ್ಲತಕ್ಕ ಭಾರತೀಯ ಪುರಾಣವೆಂಬುದು ಖಚಿತವಾಗುತ್ತದೆ. (ನೋಡಿ. Watts, 130 f.n.l).
ಕೃಷ್ಣ, ಬುದ್ಧ, ಯೇಸು, ರಾಮಕೃಷ್ಣ ಇವರು ಅವತಾರಿ ಪುರುಷರೆಂಬ ನಂಬಿಕೆ ಭಾರತೀಯ ಜಾನಪದದಲ್ಲಿದೆ. ಪಾಶ್ಯಾತ್ಯಾವಲೋಕದಲ್ಲಿ ಇತಿಹಾಸ ರೇಕಾತ್ಮಕ (Linear) ಆಗಿರುವುದರಿಂದ ಹಲವಾರು ಅವತಾರಗಳು ಅರ್ಥಹೀನವೆಂಬ ಅವರ ವಾದವನ್ನು ಕ್ರೈಸ್ತ ಪಂಡಿತರು ಒಪ್ಪಿಕೊಂಡು ದೇವರ ನರಾವತಾರ ಕೇವಲ ಯೇಸುವಿನಲ್ಲಿ ಆಗಿದೆಂದು ಹೇಳಿ ಯೇಸುವಿನ ಏಕೈಕತೆ (Uniqueness) ಯನ್ನು ಸಾರಿದ್ದಾರೆ. ಪೌರ್ವಾತ್ಯಾವಲೋಕನದಲ್ಲಿ ಇತಿಹಾಸ ಚಕ್ರಾತ್ಮಕ (Cyclic) (Panikkar – 11974:164:) (Schayer, 1938) ಕಾರಣ ಹಲವಾರು ಅವತಾರಗಳು ಅಸಂಬದ್ಧವಾಗಿ ತೋರುವುದಿಲ್ಲ. ಅಲ್ಲಿಯವರೆಗೆ ಹಿಂದಿಂದುಗಳಿಗಿಂತ ಮುಂದು (Future) ಪ್ರಧಾನವಾದರೆ ಇಲ್ಲಿಯವರೆಗೆ ಇಂದು (Hodie) ಈ ಹೊತ್ತು (Nunc /Now) ಪ್ರಧಾನವಾಗಿರುತ್ತದೆ.
೧೨. ಮಾನವತೆ (Human nature) ಯೆಂಬುದು ಮಾನವ ಕುಲದ ಪ್ರತಿಯೊಬ್ಬ ಸದಸ್ಯನಿಗೂ ಸಮಾನವಾಗಿರುವ ಅಂಶವಾದುದರಿಂದ ಕ್ರಿಸ್ತಾವತಾರ ಐತಿಹಾಸಿಕ ಯೇಸುವಿಗೆ ಸೀಮಿತವಾದುದಲ್ಲ : God in Jesus represents God in every man.
ಮಾನವತೆಯ ಆತ್ಮ ಸಾಕ್ಷಾತ್ಕಾರವನ್ನು ಅವರೋಹಣವಾಗಿ ಅವಲೋಕಿಸಿ (in descending outlook) ಅವತಾರ (incarnation / En-Sarkosis  ಎಂದು ಕರೆದರೆ (Rahner, 1975:690-699) ಆರೋಹಣವಾಗಿ (in ascending outlook)  ಅದನ್ನೇ ದೈವೀಕರಣ (Divinization) ಎಂದು ಕರೆಯುತ್ತಾರೆ. (Watts, 133 f.n. 3 ): (The Desceni of God is the ascent of man ) (Cf. St. Leo, Sermo Vlt de Nativitate Domini, ii; LXXIII, iv; Kng, 439).
13. Cf St. Augustine, Serme 190. 1; PL 38, 1007, 1009, St. Leo, Sermo 22.6; 27.4: PL 54, 198 218 & 219: Ferm 164, 164 & 232: Pike 100, 132.
ಈ ಆಚರಣೆಯ ಕುರಿತಾದ ಹಲವಾರು ಪ್ರಮೇಯಗಳನ್ನು ಕುರಿತು ನೋಡಿ : Puthannangadi, 451-452.
ಯೇಸುವಿನ ಜನ್ಮದಿನ ಇತಿಹಾಸದಲ್ಲಿ ದಾಖಲಾಗಿಲ್ಲ. ಆತ ಹುಟ್ಟಿದ ದಿನ ವಸ್ತು ನಿಷ್ಟವಾಗಿ ಇನ್ನೂ ಯಾರೂ ಅರಿಯರೆಂಬುದು ನಗ್ನ ಸತ್ಯ; ಕುಳ್ಳದೆನಿಸ್ (Dionysius Exiguus) ಎಂಬ ಕ್ರಿ.ಶ. ೬ನೆಯ ಶತಮಾನದ ಕ್ರೈಸ್ತ ಮಠವಾಸಿ (Monk) ಬೈಬಲನ್ನು (Lk. 3. 23)  ಆಧರಿಸಿ ಯೇಸುವಿನ ಜನ್ಮದಿನವನ್ನು ನಿರ್ಧರಿಸಿದರು. ಆದರೆ ಲೆಕ್ಕ ಸ್ವಲ್ಪ ತಪ್ಪಿ ಹೋದುದರಿಂದ ಯೇಸುವಿನ ಜನನ ಕ್ರಿ. ಪೂ. ೪ ರಿಂದ ೭ ರ ವರೆಗೆ ಹಿಂದೂಡಬೇಕಾಗುತ್ತದೆಂದು ತಜ್ಞರ ಅಭಿಪ್ರಾಯ NC, 83:; JB, Lk 2a & 3a.
14. ಚೇಸಾರ‍್ ಔಗುಸ್ತಸ್ (Caesar Augustus) ಕ್ರಿ.ಪೂ. ೩೦ ರಿಂದ ಕ್ರಿ. ೧೪ರ ವರೆಗೆ ರೋಮಿನ ಚಕ್ರಾಧಿಪತಿಯಾಗಿದ್ದ. ಇಸ್ರೇಲರು ಈ ಚಕ್ರವರ್ತಿಯ ದಾಸ್ಯತನದಲ್ಲಿದ್ದರು.
ಜಾನಪದ ಸಾಹಿತ್ಯ ದರ್ಶನ : ಕ್ರಿಸ್ಮಸ್ ಹಬ್ಬ (ಪುರಾಣ ಮತ್ತು ಆಚರಣೆ)
ಕ್ರಿಸ್ಮಸ್ ಹಬ್ಬವೆಂದರೆ ಕ್ರಿಸ್ತಪುರಾಣ (christ myth) ದ ಒಂದು ವಿಶಿಷ್ಟ ಸಾಮುದಾಯಿಕ ಆಚರಣೆ (Ritual) ಈ ಹಬ್ಬವನ್ನು ಭಾರತೀಯ ಸಂಪ್ರದಾಯಕ್ಕನುಗುಣವಾಗಿ, ಕೃಷ್ಣ ಜಯಂತಿ, ಬುದ್ಧ ಜಯಂತಿ, ಮಹಾವೀರ ಜಯಂತಿಯೇ ಮೊದಲಾದ ಹಬ್ಬಗಳ ಸಾದೃಶ್ಯದ ಮೇರೆಗೆ, ಕ್ರಿಸ್ತ ಜಯಂತಿಯೆಂದೂ ಕರೆಯುತ್ತಾರೆ.
ಪುರಾಣ (myth)
ಮಾನವ ವಿಶ್ವದ ಅಂಗವಾಗಿ ಹುಟ್ಟಿ ಬೆಳೆಯುತ್ತಾನೆಯಾದರೂ ತನ್ನ ಹಾಗೂ ವಿಶ್ವದ ಹುಟ್ಟುಲಯಗಳೆರಡೂ ಆತನಿಗೆ ರಹಸ್ಯ ಅದ್ಭುತಗಳಾಗಿಯೇ ಉಳಿದಿವೆ. ಈ ರಹಸ್ಯ ಅದ್ಭುತಗಳ (Secret Mysteries)  ಹಿಂದೆ ಸ್ಥೂಲರೂಪಿ (Ground of being ) ಯಾದ ಅಗಮ್ಯ ಶಕ್ತಿ (Energy / power)೧ ಇರಬೇಕೆಂದು ಆತನ ಸಮಷ್ಟಿ ಪ್ರಜ್ಞೆಗೆ ಹೊಳೆದಿದೆ. (Jn 1.3,4,10) ಮಾನವ ತನ್ನ ದೈನಂದಿನ ಬದುಕಿನಲ್ಲಿ ಸುಖದುಃಖ, ಹುಟ್ಟು-ಸಾವು, ವಿವಾಹವಿಚ್ಛೇದನವೇ ಮೊದಲಾದ ಇತಿಮಿತಿಯಾನುಭವಗಳನ್ನು  (Limit Experiences) ಅನುಭವಿಸುತ್ತಿರುವಾಗ ಈ ಬದುಕಿಗೆ ಸಮಗ್ರ ಅರ್ಥವನ್ನು ಕೊಡುತ್ತಿರುವ ಸತ್ಯವೊಂದಿದೆಯೇ ಎಂದು ಪ್ರಶ್ನಿಸಿದ್ದಾನೆ. ಈ ಸತ್ಯಾನ್ವೇಷಣೆಯ ಫಲವಾಗಿ ಮಾನವ ಸಮಷ್ಟಿ ಪ್ರಜ್ಞೆಗೆ ಹೊಳೆವ ಬದುಕಿನ ಮೂಲ ಅರ್ಥ (Meaning of Meanings) ಅರ್ಥಾತ್ ಅನುಭಾವ (Depth experiences)ಗಳನ್ನು Watts, 1963:32) ಅಭಿವ್ಯಕ್ತಪಡಿಸಲು ಕೆಲವು ಭಾಷಾ ಸಂಕೇತಗಳನ್ನು ಆತ ಬಳಸಿದ್ದಾನೆ. ಇವುಗಳನ್ನೇ ೩ ಪಾರಿಭಾಷಿಕವಾಗಿ ಪುರಾಣಗಳು ಎಂದು ಕರೆಯುತ್ತಾರೆ (Mackey, 78)
ಜನಪದರು ಈ ಪುರಾಣಗಳ ಆಚರಣೆ (Celebration) ಗಳ ಮೂಲಕ ತಮ್ಮ ಬದುಕಿನ ಪಾರಮಾರ್ಥ ಅಂತರ್ಪಾತಳಿ (depth-dimension) ದೊಡನೆ ಸಂಬಂಧ ಕಲ್ಪಿಸಿಕೊಳ್ಳಲು ಪ್ರಯತ್ನಿಸುತ್ತಾರೆ. (Elliade 1979) ಕ್ರೈಸ್ತ ಜನಪದರು (Christian folk) ತಾವು ಕಂಡನುಭವಿಸಿದ ಅಂತರ್ಪಾತಳಿಯ ಸಮಷ್ಟ್ಯಾನು ಭಾವವನ್ನು ಕ್ರಿಸ್ತಪುರಾಣದ ಮೂಲಕ ಪರಂಪರಾಗತವಾಗಿ ಅಭಿವ್ಯಕ್ತಗೊಳಿಸುತ್ತಾ ಬಂದಿದ್ದಾರೆ.೪ ಕ್ರಿಸ್ತ ಪುರಾಣದ ಆಚರಣೆಯಲ್ಲಿ ಕ್ರಿಸ್ತ ಜಯಂತಿ ಒಂದು ಪ್ರಮುಖವಾದ ಹಾಗೂ ವಿಶಿಷ್ಟವಾದ ಆಚರಣೆ.
ಆವರ್ಣನೀಯವಾದ ಅನುಭಾವಗಳು (Core/Peak-experiences Maslow 1976)  ಮಾನವನ ಸುಪ್ತಪ್ರಜ್ಞೆಗೆ ಸೇರಿದ ಬದುಕಿನ ಮೂಲಾರ್ಥಗಳು (Jung 1964:41-42) ಮಾನವನ ಪ್ರಜ್ಞಾಪಾತಳಿಯಲ್ಲಿ ವ್ಯಕ್ತಿಪ್ರಜ್ಞೆ Conscious ಮತ್ತು ಸುಪ್ತಪ್ರಜ್ಞೆ  Unconscious /sub conscious  ಎಂಬ ಪ್ರಮುಖ ಪದರುಗಳನ್ನು ಸ್ವಿಸ್ ಮನೋವಿಜ್ಞಾನಿಯಾದ ಕಾರ‍್ಲ್ ಗುಸ್ತಾವ್ ಯೂಂಗನು ಗುರುತಿಸಿದ್ದಾನೆ. ಸುಪ್ತ ಪ್ರಜ್ಞೆಯಲ್ಲಿ ವೃಷ್ಟಿ ಸುಪ್ತಪ್ರಜ್ಞೆ Personal Unconscious ಮತ್ತು ಸಮಷ್ಟಿ ಸುಪ್ತಪ್ರಜ್ಞೆ (Collective Unconscious) ಎಂಬ ಎರಡು ಒಳಪದರುಗಳಿವೆ.
ವ್ಯಕ್ತ ಪ್ರಜ್ಞೆ ಅದುಮಿ ಹಿಡಿದ (Repressed) ಭಾವನೆ, ಚಿಂತನೆ, ಅನುಭವಗಳ ಆಗರವೇ ವೃಷ್ಟಿಸುವ ಪ್ರಜ್ಞೆ. ಜನಪದ ಪರಂಪರಾಗತವಾಗಿ ಕಾಲಾಂತರಗಳಲ್ಲಿ ಪಡೆದುಕೊಂಡು ಬಂದ Acquired ಅನುಭವಗಳ ಸಾರಸಂಗ್ರಹವೇ ಸಮಷ್ಟಿ ಸುಪ್ತಪ್ರಜ್ಞೆ ವಿಭಿನ್ನ ಜನಪದಗಳ ಸಂಸ್ಕೃತಿಗಳನ್ನು ಅವಲಂಬಿಸಿ ಅದು ಭಿನ್ನತೆಯನ್ನು ಪಡೆದುಕೊಳ್ಳುತ್ತದೆಯಾದರೂ ಮಾನವ ಸಂಸ್ಕೃತಿಗೆ ಸೇರಿದ ಸಾರ್ವತ್ರಿಕಾಂಶಗಳು (Universals) ಅದರಲ್ಲಿ ಅಡಕವಾಗಿರುತ್ತವೆ.
ಸಮಷ್ಟಿ ಸುಪ್ತಪ್ರಜ್ಞೆ ವ್ಯಕ್ತಪ್ರಜ್ಞೆಗೆ ಅಡಿಪಾಯವಾಗಿರುತ್ತದೆಯಲ್ಲದೆ ಅದು ಕೆಲವೊಂದು ಮೂಲ ಚಿಂತನ ರೂಪಗಳನ್ನು (Thought-forms) ನಿರ್ಧರಿಸುತ್ತದೆ. ಇವುಗಳನ್ನು ಪ್ರಾಚೀನ ಗ್ರೀಕರು ’ಲೊಗೊಯ್ ಸ್ಪೆರ‍್ಮಾತಿಕೊಯ್ (logoi Spermatikoi) ಎಂದು ಕರೆದರೆ ಭಾರತೀಯ ಸಂಪ್ರದಾಯದಲ್ಲಿ ಅವುಗಳಿಗೆ ಅಂತರ‍್ ಜ್ಞೇಯ ರೂಪಗಳೆಂದು ಹೆಸರು (Campbell 1968:19) ಅವು ವಿಚಾರಧಾರೆಯಾಗಿ ಅಭಿವ್ಯಕ್ತಗೊಂಡಾಗ ಸನಾತನ ಜ್ಞಾನ (Perennial Philosophy) ರೂಪಿತವಾಗುತ್ತದೆ. (Coomaraswamy 1944:18)  ಯೂಂಗನು ಈ ಮೂಲ ಚಿಂತನ ರೂಪಗಳನ್ನು ’ಆದಿಪ್ರತಿಮೆಗಳು’ (Archetypes) ಎಂದು ಕರೆದಿದ್ದಾನೆ. (Jung. 1964:66ff.99ff)  ಈ ಭಾವನಾತ್ಮಕ ಅವ್ಯಕ್ತ ಕ್ರಿಯಾಸಂಕೇತಗಳನ್ನು ಪೌರಾಣಿಕ ಪ್ರತಿಮೆಗಳು ಪ್ರಮುಖವಾಗಿ ಪುರಾಣಕಥನಗಳ (Theogonic tales) ಮೂಲಕ ಜಾನಪದದಲ್ಲಿ ಅಭಿವ್ಯಕ್ತಗೊಳ್ಳುತ್ತವೆ. ಮಾನವನ ಆತ್ಮಸಾಕ್ಷಾತ್ಕಾರ (Self realization) ಎಂಬ ಆದಿಪ್ರತಿಮೆ ಬೈಬಲಿನ ಹೊಸ ಒಡಂಬಡಿಕೆ (NT) ಯಲ್ಲಿ ಕ್ರಿಸ್ತ ಜನ್ಮವೃತ್ತಾಂತ  (Infancy narrative : MT 1&2:LK 1 & 2 : seeNC 72-73) ದ ಮೂಲಕ ಅಭಿವ್ಯಕ್ತಿಯನ್ನು ಪಡೆದಿದೆ.
ಬದುಕಿನ ಮೂಲಾರ್ಥವೇ ಮಾನವನ ಅಂತರ್ಪಾತಳಿ. ಆತನ ಅನುಭಾವಗಳು ಅಂತರ್ಪಾತಳಿಗೆ ಸೇರಿದುವುಗಳು. ಅಂತರ್ಪಾತಳಿಯ ವಿಕಾಸ ನಡೆದಂತೆ ಆತನ ಅಹಂಕೇಂದ್ರೀಯ (Ego-centric) ಬಹಿರ್ಪಾತಳಿ (Surface-dimension)  ಅಳಿದು ಹೋಗುವುದರಿಂದ ಅಂತರ್ಪಾತಳಿ ಅರಳುತ್ತದೆ. (Exfoliates)5. ಇದೇ ಮಾನವತೆಯ ದಿವ್ಯದಡೆಯ ವಿಕಾಸ. ಅಂತೆಯೇ ಸೃಷ್ಟಿಯ  ಪರಿಪೂರ್ಣತೆ. ಈ ವಿಕಾಸವೇ ಕ್ರಿಸ್ತ ಜಯಂತಿ ಹಬ್ಬದ ಪ್ರಧಾನ ಆಶಯ (Motif).
ಸೃಷ್ಟಿ ವಿಕಾಸವನ್ನು ಆಧ್ಯಾತ್ಮಿಕ ಸೆಲೆಯಲ್ಲಿ ವೈಜ್ಞಾನಿಕವಾಗಿ ವಿವರಿಸಿದವರಲ್ಲಿ ಯೇಸು ಸಭೆಯ ಪಿಯೇರ‍್ ತೆಯಾರ್ದ್‌ದ ಶಾರ್ದೆಂ (Pierre Teilhard de Chardin, S.J.)  ಸ್ವಾಮಿಯವರು (ಕ್ರಿ.ಶ. ೧೮೮೧-೧೯೫೫) ಅಗ್ರಗಣ್ಯರು. ಇವರು ಫ್ರಾನ್ಸ್ ದೇಶದಲ್ಲಿ ಜನ್ಮತಾಳಿ ಪ್ರಾಚೀನ ನಷ್ಟಜೀವ ಶಾಸ್ತ್ರಜ್ಞ (Palaeontologist) ಮಾನವಶಾಸ್ತ್ರಜ್ಞ (Anthropologist) ಹಾಗೂ ಬ್ರಹ್ಮವಾದಿ (Theologian) ಎಂದು ವಿಶ್ವಮಾನ್ಯತೆಯನ್ನು ಪಡೆದವರು.
ಶಾರ್ದೆಂಯವರ ಚಿಂತನೆಯ ಪ್ರಕಾರ ಚರಾಚರ ಸೃಷ್ಟಿ ವಿಶ್ವಾತ್ಮ  (The Alphs) ನ ಬಾಹ್ಯಾಭಿವ್ಯಕ್ತೀಕರಣ (Involution) ಜಡಶಕ್ತಿಗಳೆರಡೂ ಆ ದಿವ್ಯ ಅನಂತತೆಯ ಎರಡು ಸ್ಥಿತಿಗಳು. ಜಡತೆಯಿಂದ ಚೇತನ (Biosphere) ದೆಡೆಗೆ, ಚೇತನದಿಂದ ಪ್ರಜ್ಞೆಯತ್ತ (Noosphere) ಪ್ರಜ್ಞೆಯಿಂದ ಕ್ರಿಸ್ತನಡೆಗೆ (The Omega) ಸೃಷ್ಟಿವಿಕಾಸ, ಸಮಷ್ಟಿನೆಲೆಯಲ್ಲಿ ನಡೆಯುತ್ತದೆ. ಯೇಸು ಕ್ರಿಸ್ತ ಪರಿಪೂರ್ಣ ವಿಕಾಸಕ್ಕೆ / ಪೂರ್ಣಯೋಗಕ್ಕೆ ಒಂದು ನಿದರ್ಶನ ಮಾತ್ರ. ಸಮಸ್ತ ಸೃಷ್ಟಿ ಕ್ರಿಸ್ತಮಯಗೊಳ್ಳವುದೇ (Christification) ಅದರ ಪರಮಾರ್ಥವೆಂದು ಸಾರಿದ೬.
ಕ್ರಿಸ್ತ ಪುರಾಣ :
ಮಾನವನದಲ್ಲಿ ತನ್ನ ಅಂತರ್ಪಾತಳಿಯ ಅರಿವು – ಬ್ರಹ್ಮಾಸ್ಮಿ ಪ್ರಜ್ಞೆ (myself is brahman consciousness) ಸಾಮಾನ್ಯವಾಗಿ ಸುಪ್ತವಾಗಿರುತ್ತದೆ. ಆದರೆ ಯೇಸುವಿನಲ್ಲಿ ಅಂತರ್ಪಾತಳಿಯೇ ಬಹಿರ್ಪಾತಳಿಯಾಗಿ ಅಹಂ ಪ್ರಜ್ಞೆ ಅಳಿದುಹೋಗಿದೆ೭. ಅರ್ಥಾತ್ ಮಾನವತೆ ದಿವ್ಯತೆಯನ್ನು ಪಡೆದಿದೆ (The word8 is made flesh) ಎಂಬುದೇ ಕ್ರಿಸ್ತ ಪುರಾಣ೯ (Gilkey 1975 : 100)  ಹಾಗೂ ಕ್ರೈಸ್ತ ಮಹಾವಾಕ್ಯ (Panikkar & Abraham 1981 : 25)
ಆದಿಯಲ್ಲಿ ಶಬ್ದಬ್ರಹ್ಮವಿತ್ತು.
ಶಬ್ದಬ್ರಹ್ಮ ಪರಬ್ರಹ್ಮದಲ್ಲಿತ್ತು,
ಪರಬ್ರಹ್ಮವೇ ಶಬ್ದ ಬ್ರಹ್ಮವಾಗಿತ್ತು,
ಆದಿಯಲ್ಲಿ ಅದು ಪರಬ್ರಹ್ಮದಲ್ಲಿತ್ತು೧೦ – (Jn 1.1-2)
ಯೋಹಾನನ ಸುವಾರ್ತೆ  (Good-news/Gospel) ಯ ಈ ಆದಿವಾಕ್ಯ ಸ್ಥೂಲರೂಪಿಯಾದ ಶಬ್ದಬ್ರಹ್ಮ (Word /ಕ್ರಿಸ್ತ Lord). ಯೇಸುವಿನಲ್ಲಿ ಅವತರಿಸಿದ್ದಾನೆ (Enfleshed / incarnated)  ಎಂಬ ಕ್ರೈಸ್ತ ಸಮಷ್ಟಿ ಪ್ರಜ್ಞೆಯನ್ನು ಅವರೋಹಣಾ ಅವಲೋಕನ (Descending World -view) ದ ಪ್ರಕಾರ ಸಾರುತ್ತದೆ (Kung, 439; Ph 2, 6, 7,; Col 1-15) ಸಮಷ್ಟ್ಯಾನುಭಾವವನ್ನು ಅಭಿವ್ಯಕ್ತಗೊಳಿಸುತ್ತದೆ.
ಅನುಭಾವ (God-experience) ದ ಅಭಿವ್ಯಕ್ತಿಗೆ ನೇರ ವಾಚ್ಯ ಭಾಷೆ ನಿರುಪಯುಕ್ತ : ವಕ್ರೋಕ್ತಿ, ಕೊಂಕುನುಡಿ, ಕಾವ್ಯಭಾಷೆ (Poetic language) ತಕ್ಕಮಟ್ಟಿಗೆ ಅಭಿವ್ಯಕ್ತಿ ಸಾಧನವಾಗಬಲ್ಲುದು (Rahner in Arakkal, 91 : Campbell, 1972 : 12 Newman, 515)  ಈ ಹಿನ್ನೆಲೆಯಲ್ಲಿ ಕ್ರೈಸ್ತಾನುಭಾವಕ್ಕೆ ಸೇರಿದ ಕ್ರಿಸ್ತಪುರಾಣವನ್ನು ಐತಿಹಾಸಿಕ (Factual narration) ವಾಗಿ ವಿವೇಚಿಸುವುದಕ್ಕಿಂತ ಕಾವ್ಯಸತ್ಯ Poetic / Theological truth) ವನ್ನಾಗಿ ಸ್ವೀಕರಿಸುವುದೇ ಸರಿ (Campbell 1970: 178: Kung 450, 452, f. n. 66 & 67).
ಸೃಷ್ಟಿಯನ್ನು ಬಿಟ್ಟು ಮಾನವ ಬದುಕಿಲ್ಲ. ಕಾರಣ ಆತನ ಅನುಭಾವಗಳಿಗೂ ಅದೇ ಕಾರಣ. ಕ್ರೈಸ್ತಾವಲೋಕನ (Christian weltanchaung) ದಲ್ಲಿ ಸೃಷ್ಟಿಯೆಂಬುದು ಭ್ರಮೆ (Illusion) ಯಲ್ಲ. ಅದು ಶಬ್ದ ಬ್ರಹ್ಮನ ಸ್ವಯಂ ಪ್ರೇರಿತ ಬಹಿರ್ಮುಖೀ ಸ್ವಾಭಿವ್ಯಕ್ತಿ (Externaliged Self disclosure) (Gnl.1 Jn 1.1.-3) ಈ ಅಭಿವ್ಯಕ್ತಿಯ ವಿಕಾಸದ ಪರಿಪೂರ್ಣತೆಯನ್ನು ಕ್ರೈಸ್ತ ಜನಪದ ಐತಿಹಾಸಿಕ ಯೇಸುವಿನಲ್ಲಿ ಕಂಡು ಕೊಂಡಿದೆಯಾದುದರಿಂದ ಆತ ಕ್ರಿಸ್ತನ ಸಂಕೇತ (Sacrament) ಕಾರಣ, ಆತ ಯೇಸು ಕ್ರಿಸ್ತ೧೧ (Kung, 443).
ಬೈಬಲಿನ ಪ್ರಕಾರ, ಯೇಸು ಇಹದಲ್ಲಿ (Hic at nunc) ಯೇ ಆತ್ಮ ಸಾಕ್ಷಾತ್ಕಾರವನ್ನು ಪಡೆದ (Jn 10, 30:14, 20: 17, 21)  ಹೀಗೆ ಆತನಲ್ಲಿ ಮಾನವತೆ (Humanity) ದಿವ್ಯತೆ (Divinity) ಯನ್ನು ಪಡೆಯಿತು. ದ್ವೈತ ಅದ್ವೈತಗೊಂಡಿತು. ’ನಾನೂ ತಂದೆಯೂ ಒಂದಾಗಿದ್ದೇವೆ’ (Jn. 10,30; 10,39; 14,11)12 ಈ ಅನುಭಾವ ಕೇವಲ ವ್ಯಷ್ಟಿರೂಪದ್ದಲ್ಲ; ಅದು ಸಮಷ್ಟಿ ಸ್ವರೂಪದ್ದು (Jn 14 19-20; 15-1-5): ‘ನಾನು ನನ್ನ ತಂದೆಯಲ್ಲಿ, ನೀವು ನನ್ನಲ್ಲಿ, ನಾನು ನಿಮ್ಮಲ್ಲಿ ಇದ್ದೇವೆ’ಂಬುದು ಯೇಸು ಕ್ರಿಸ್ತನ ಅನುಭಾವ.
ಮಾವನ ಬದುಕಿನಲ್ಲಿ ನಡೆಯಬೇಕಾದ ಮಾನವನ ಪಾತಳಿಗಳ ವ್ಯಷ್ಟಿ ಹಾಗೂ ಸಮಷ್ಟಿ ನೆಲೆಯ ಸಾಮರಸ್ಯ ಈಗಾಗಲೇ ಯೇಸುವಿನಲ್ಲಿ ನಡೆದಿದೆ ಎಂದು ಹೇಳುವುದು ಪುರಾಣದ ರೀತಿ (Watts, 182 ff.) ಮಾನವನ ದೈವೀಕರಣದ ಆಶಯಕ್ಕೆ ಐತಿಹಾಸಿಕ ಯೇಸು ಮಾದರಿ (Type) ಯಾಗಿದ್ದಾನೆಂದು ಜಾನಪದ ವಿಜ್ಞಾನದಮಟ್ಟಿಗೆ ಹೇಳಬಹುದು.
ಆಚರಣೆ (Ritual):
ಪುರಾಣವನ್ನು ಸಜೀವಗೊಳಿಸುವ (Re-live/enact) ಸಾಮುದಾಯಕ ಕ್ರಿಯಾಶೀಲ ಅಭ್ಯಿವಕ್ತಿ (Communitarian Operative Expression) ಆಚರಣೆ, ಅಚರಣೆಗಳ ಮೂಲಕ ಮಾನವನಲ್ಲಿ ಆತನ ಅಂತರ್ಪಾತಳಿ  (Self – Conscious) ಹಾಗೂ ಬಹಿರ್ಪಾತಳಿ (Ego/Self Conscious) ಗಳ ನಡುವೆ ಸಂವಾದ (dialogue) ನಡೆಯುವುದರಿಂದ ಪುರಾಣಗಳು ಸಜೀವಗೊಳ್ಳುತ್ತವೆ. ಅರ್ಥಪೂರ್ಣವಾಗುತ್ತವೆ ಹಾಗೂ ಸ್ಫುಟಗೊಳ್ಳುತ್ತವೆ. ಈ ಕಾರಣದಿಂದಾಗಿ ಆಚರಣೆಗಳು ಸಾಮುದಾಯಿಕ ಸ್ಮರಣೆ (Folk memory) ಯನ್ನು ಜಾಗೃತಗೊಳಿಸುವ ಸಾಂಕೇತಿಕ ಅಭಿವ್ಯಕ್ತಿಗೇ ಆಗಿವೆ. (Gilkey 1974 : 259)
ಬದುಕಿನ ಮೂಲ ಅರ್ಥದ ಈ ಸಾಮುದಾಯಿಕ ಆಚರಣೆಗಳೇ ಹಬ್ಬಗಳು. (Amaladoss, 1976:436), ಇವು ಎಂದೆಂದೂ ವ್ಯಷ್ಟಿಪ್ರಜ್ಞೆಗೆ ಸೀಮಿತವಾಗಿರದೆ ಸಮಷ್ಟಿಪ್ರಜ್ಞೆಯ ಅಭಿವ್ಯಕ್ತಿಗಳಾಗಿವೆ. ಹಬ್ಬದಾಚರಣೆಗೆ ಸಮುದಾಯ (Community) ಬೇಕೇಬೇಕು. ಹಬ್ಬದಾಚರಣೆಯಲ್ಲಿ ಜನಪದರು ತಮ್ಮ ದಿನ ನಿತ್ಯದ ಜಂಜಾಟವನ್ನು ಮರೆತು ತಮ್ಮ ಬದುಕಿನ ಅರ್ಥವನ್ನು ಕುರಿತು ಆಲೋಚಿಸ ತೊಡಗುತ್ತಾರೆ. ತಮ್ಮ ಬದುಕಿಗೂ ಅದರ ಸ್ಥಲ (The Ground) ಕ್ಕೂ ಇರುವ ಸಂಬಂಧವನ್ನು ಜ್ಞಾಪಿಸಿ ಅದರೊಡನೆ ಸಂಬಂಧವನ್ನು ಕಲ್ಪಿಸಿಕೊಳ್ಳಲು, ತಾದಾತ್ಮ್ಯತೆಯನ್ನು ಪಡೆಯಲು ಬಯಸುತ್ತಾರೆ. ಪ್ರಯತ್ನಿಸುತ್ತಾರೆ. ಸರ್ವಾರ್ಪಣಭಾವದಿಂದ, ಪರಮಾತ್ಮನನ್ನು / ಸ್ಥಲವನ್ನು ನಮಸ್ಕರಿಸುತ್ತ ಉಪಾಸನೆ (worship/liturgy) ಯ ಮೂಲಕ ಆತನನ್ನು ನೆನಪಿಸಿಕೊಳ್ಳುತ್ತಾರೆ (Amnesis) ಇದೆಲ್ಲ ಸಾಮುದಾಯಿಕವಾಗಿ ನಡೆಯುವುದೇ ಹಬ್ಬದ ವೈಶಿಷ್ಟ್ಯ. ಹಬ್ಬದ ಸಂದರ್ಭದಲ್ಲಿ ಸಂಗೀತ, ಹಾಡು, ಕುಣಿತ ಮೊದಲಾದ ಕಲೆಗಳ ಮೂಲಕ ಸಾಮೂಹಿಕವಾಗಿ ಆಚರಣೆಯಲ್ಲಿ ಜನರು ಪಾಲುಗೊಳ್ಳುತ್ತಾರೆ. (Participate) ಯಲ್ಲದೆ ತಮ್ಮ ಹಿಗ್ಗನ್ನೂ, ಸಂತಸವನ್ನೂ ವ್ಯಕ್ತಪಡಿಸುತ್ತಾರೆ.
ಕ್ರಿಸ್ತ ಪುರಾಣದ ಆಚರಣೆ :
ಕ್ರಿಸ್ತ ಪುರಾಣದ ಆಚರಣೆ, ಉಪಾಸನೆ (Liturgy) ಯ ಮೂಲಕ ಕ್ರೈಸ್ತ ಜನಪದರಲ್ಲಿ ದಿನನಿತ್ಯ ನಡೆಯುತ್ತದೆ. ಈ ಉಪಾಸನೆಯಲ್ಲಿ ದಿವ್ಯಭೋಜನ (Eucharist) ದ ಆಚರಣೆ ಅತ್ಯಂತ ಪ್ರಮುಖವಾದುದು. ಇದನ್ನು ದಿವ್ಯ ಬಲಿಪಜೆ (Holy Sacrifice of the Mass) ಎಂದೂ ಕರೆಯುವುದುಂಟು. ಈ ಸಾಮೂಹಿಕಾಚಾರಣೆಯಲ್ಲಿ ಯೇಸುವಿನ ಪ್ರತಿನಿಧಿಯಾಗಿ, ಜನಸ್ತೋಮದ ನಾಯಕನಾಗಿ, ಅರ್ಚಕನು ರೊಟ್ಟಿ ಹಾಗೂ ದ್ರಾಕ್ಷಾರಸವನ್ನು ದೇವರಿಗೆ ಅರ್ಪಿಸಿ ಸರ್ವಾರ್ಪಣ ಭಾವವನ್ನು ಸಂಕೇತಿಸುತ್ತಾನೆ. ಆ ಬಳಿಕ ಅಂತಿಮ ಭೋಜನದ (Last Supper) ವೇಳೆಯಲ್ಲಿ ಯೇಸು ಆಡಿದ ಮಂತ್ರವನ್ನುಚ್ಚರಿಸುತ್ತಾನೆ. ಆಗ ಪೀಠದ ಮೇಲಿಟ್ಟ ರೊಟ್ಟಿ ಹಾಗು ದಾಕ್ಷಾರಸ ಯೇಸುಕ್ರಿಸ್ತನಾಗಿ ರೂಪಾಂತರ ಹೊಂದುತ್ತವೆಂಬುದು ಜನಪದರ ನಂಬಿಕೆ (Communitarian faith).
ಈ ಆಚರಣೆಯ ಮೂಲಕ ಅರ್ಚಕನು ಚರಾಚರ ಸೃಷ್ಟಿಯ ಹಾಗೂ ಮಾನವತೆಯ ಕ್ರಿಸ್ತೀಕರಣ / ದೈವೀಕರಣ (Divinization) ವನ್ನು ಸಾಂಕೇತಿಕವಾಗಿ (Sacramentally/Mythically) ಪ್ರಸ್ತುತ (Re-living) ಗೊಳಿಸಿ ಅದನ್ನು ಐತಿಹಾಸಿಕವಾಗಿ (Factually) ದೈನಂದಿನ ಜೀವನದಲ್ಲಿ ಸಾಧಿಸಿಕೊಳ್ಳಲು ಅರಿಕೆ ಮಾಡಿಕೊಳ್ಳುತ್ತಾನೆ. ಕ್ರಿಸ್ತ ಜಯಂತಿಯಂದು ಈ ವಿಧಿಯನ್ನು ವಿಶಿಷ್ಟವಾಗಿ ಕೊಂಡಾಡುತ್ತಾರೆ.
ಕ್ರಿಸ್ಮಸ್ ಹಬ್ಬದ ಸಂದರ್ಭದಲ್ಲಿ ಕ್ರಿಸ್ತ ಪುರಾಣದ ಆಚರಣೆ ಧಾರ್ಮಿಕವಾಗಿ ಮತ್ತು ಸಾಮಾಜಿಕವಾಗಿ ಹೀಗೆ ಎರಡು ನೆಲೆಗಳಲ್ಲಿ ನಡೆಯುತ್ತದೆ.
ಧಾರ್ಮಿಕಾಚರಣೆ : ಕ್ರಿಸ್ತ ಜಯಂತಿಯ ಧಾರ್ಮಿಕ ವಿಧಿ (Lexorandi) ಪ್ರಮುಖವಾಗಿ ಡಿಸೆಂಬರ‍್ ೨೪ರ ನಡುರಾತ್ರಿಯಿಂದ ೨೫ರ ಮುಂಜಾವಿನ ಸಂಧ್ಯಾ ಕಾಲವನ್ನು ದಾಟಿ ಬೆಳಗು ತನಕ ನಡೆದು ಸಾಮೂಹಿಕ ಜೀವನಾಭಿವ್ಯಕ್ತಿಯಲ್ಲಿ, ಕತ್ತಲು ಬೆಳಕುಗಳ ಹೋರಾಟದಲ್ಲಿ ಕ್ರಿಸ್ತನ ಕೇಂದ್ರೀಯ ಸ್ಥಾನವನ್ನು ಸಾರಿ ಹೇಳುತ್ತದೆ. ಡಿಸೆಂಬರ‍್ ೨೫, ಅಕ್ರೈಸ್ತ (Pagan) ರೋಮಿನಲ್ಲಿ ಅಜೇಯ ಸೂರ್ಯದೇವತೆ (Sol invictus/ the unconquered sun) ಯ ಹಬ್ಬವಾಗಿತ್ತು, ಕತ್ತಲನ್ನು ಓಡಿಸಿ ದಿವ್ಯ ಬೆಳಕನ್ನು ಚೆಲ್ಲಲು ಬಂದ ಯೇಸು ಕ್ರಿಸ್ತನಿಗೆ ಸೂರ್ಯ ಒಳ್ಳೆಯ ಸಂಕೇತವೆಂದು ಭಾವಿಸಿದ ಕ್ರೈಸ್ತ ಸಮಾಜ, ಕ್ರಿ.ಶ. ೪ನೆಯ ಶತಮಾನದ ಮಧ್ಯಕಾಲದಿಂದ ಈ ಸೂರ್ಯದೇವತೆಯ ಹಬ್ಬವನ್ನು ಕ್ರಿಸ್ತ ಜಯಂತಿಯನ್ನಾಗಿ ಆಚರಿಸಲಾರಂಭಿಸಿತು೧೩. ಅಲ್ಲಿಯವರೆಗೆ ಜನವರಿ ೫ ರಂದು  ಕ್ರೈಸ್ತ ಜನಪದ ಕ್ರಿಸ್ತ ಜಯಂತಿಯನ್ನು ಕ್ರಿಸ್ತ ದರ್ಶನ (Epiphany/Theophnay) ಹಬ್ಬದೊಂದಿಗೆ ಆಚರಿಸುತ್ತಿತ್ತು. (King, 439)
ಡಿಸೆಂಬರ‍್ ತಿಂಗಳಿನಲ್ಲಿ ಜಗತ್ತಿನ ಹೆಚ್ಚಿನ ಪ್ರದೇಶಗಳಲ್ಲಿ ಕಡು ಛಳಿಗಾಲ. ಈ ಛಳಿಗಾಲದ ನಟ್ಟಿರುಳ ಸಮಯದಲ್ಲಿ ಕ್ರಿಸ್ತ ಜಯಂತಿಯ ಧಾರ್ಮಿಕ ವಿಧಿ ಮೂರು ಪೂಜಾ ಸಮಾರಂಭ (Mass) ಗಳ ಮೂಲಕ ಸಾಮುದಾಯಿಕವಾಗಿ (Congregationally) ನಡೆಯುತ್ತದೆ. ಹಿಂದೆ ಕ್ರೈಸ್ತರು ಯೇಸು ಹುಟ್ಟಿದ ಬೆತ್ಲೆ ಹೇಮಿನಲ್ಲಿ ರಾತ್ರಿಯ ಜಾಗರಣೆ (Vigil) ಯನ್ನಾಚರಿಸಿ, ಜೆರೂಸಲೆಮ ನಗರಕ್ಕೆ ಪಾದಯಾತ್ರೆ ಮಾಡಿಕೊಂಡು ಮುಂಜಾವಿನ ಸುಮಾರಿಗೆ ಮುಟ್ಟುತ್ತಿದ್ದರು. ಆ ಬಳಿಕ ಹೊತ್ತು ಮೂಡುತ್ತಿರುವಾಗ ಗುಡಿಯಲ್ಲಿ ಪೂಜೆ ಸಲ್ಲಿಸುತ್ತಿದ್ದರು. ಈ ಪದ್ಧತಿಯನ್ನು ಈಗ ಪೂಜಾತ್ರಯ ರೂಪದಲ್ಲಿ ಕ್ರೈಸ್ತ ಜನಪದ ಆಚರಿಸುತ್ತದೆ.
ಆಧ್ಯಾತ್ಮಿಕ ಪಾತಳಿಯ ’ರಾತ್ರಿ’ಯನ್ನು ’ಹಗಲ’ನ್ನಾಗಿ ಮಾಡುವ, ’ಛಳಿ’ಯನ್ನು ’ಸೆಕೆ’ಯನ್ನಾಗಿ ರೂಪಾಂತರಿಸುವ, ಶಕ್ತಿ ಕ್ರಿಸ್ತನಲ್ಲಿದೆಂಬ ಸಂದೇಶ (message) ವನ್ನು ಕ್ರಿಸ್ತ ಜಯಂತಿ ಆಚರಣೆಯ ಛಳಿಗಾಲದ ನಟ್ಟಿರುಳಿನ ಸಂದರ್ಭ (Context) ತೋರಿಸಿ ಕೊಡುತ್ತದೆ :
ನಡುರಾತ್ರಿಯ ಪೂಜೆಯಲ್ಲಿ ದೇವ-ಪುತ್ರ (Son of God) ನ ಜನನ ವೃತ್ತಾಂತವನ್ನು ಕೀರ್ತನೆಯ ಮೂಲಕ ಹಾಡುತ್ತಾರೆ. ’ನಾನು ಕರ್ತನ ಆಜ್ಞೆಯನ್ನು ತಿಳಿಸುತ್ತೇನೆ. ಕೇಳಿರಿ : ನನಗೆ ನೀನು ಮಗನು : ನಾನೇ ಈ ಹೊತ್ತು ’ನಿನ್ನನ್ನು ಪಡೆದಿದ್ದೇನೆ’ (ಕೀರ್ತನೆ ೨.೭). ಆ ಬಳಿಕ ಸಂತ ಚಿನ್ನಪ್ಪ (St. Paul ತೀತ  ITitus)  ನಿಗೆ ಬರೆದ ಪತ್ರದಿಂದ ಆರಿಸಿಕೊಂಡ ವಾಚನ (೩.೧೧-೧೫) ಎಲ್ಲಾ ಮನುಷ್ಯರಿಗೆ ರಕ್ಷಣೆಯನ್ನುಂಟು ಮಾಡುವ ದೇವರ ಕೃಪೆ (God’s grace) ಪ್ರತ್ಯಕ್ಷವಾಯಿತು’ ಎಂಬ ವಾಕ್ಯದಿಂದ ಸುರುವಾಗುತ್ತದೆ. ಸಾಮೂಹಿಕ ಕೀರ್ತನೆಯಾದ ಬಳಿಕ ಸುವಾರ್ತೆಯ ವಾಚನ :
ಆ ಕಾಲದಲ್ಲಿ ರಾಜ್ಯವೆಲ್ಲಾ ಖಾನೆಷುಮಾರಿ ಬರೆಯಿಸಿಕೊಳ್ಳಬೇಕೆಂಬ ಆಜ್ಞೆ ಚಕ್ರವರ್ತಿಯಾದ ಔಗುಸ್ತನಿಂದ ಹೊರಟಿತು.೧೪ ಖಾನೆಷುಮಾರಿ ಬರೆಯಿಸಿಕೊಳ್ಳುದಕ್ಕಾಗಿಯೋ ಸೇಫ ಮತ್ತು ಮರಿಯಮ್ಮ ಬೆತ್ಲೆಹೇಮಿಗೆ ಹೋಗಬೇಕಾಯಿತು.
ಅವರು ಅಲ್ಲಿದ್ದಾಗ ಆಕೆಗೆ ದಿನ ತುಂಬಿತು. ಆಕೆ ತನ್ನ ಚೊಚ್ಚಲು ಮಗನನ್ನು ಹೆತ್ತು ಬಟ್ಟೆಯಲ್ಲಿ ಸುತ್ತಿ ಛತ್ರದಲ್ಲಿ ಅವರಿಗೆ ಸ್ಥಳವಿಲ್ಲದ ಕಾರಣ ಅವನನ್ನು ಗೋದಲಿಯಲ್ಲಿ ಮಲಗಿಸಿದಳು (ಲೂಕ ೨.೬-೭)
ಜಾನುವಾರುಗಳಿಗೆ ಮೇವನ್ನು ಹಾಕುವ ಗೋದಲಿಯಲ್ಲಿ ಯೇಸು ಹುಟ್ಟಬೇಕಾಯಿತು: ಸೃಷ್ಟಿಕರ್ತನು ಮಾನವನಾಗಿ ಹುಟ್ಟಿದಾಗ ಆತನಿಗೆ ಯೋಗ್ಯ ಸ್ಥಳ ಕೊಡದೆ ತನ್ನ ಜನಗಳೇ ಆತನನ್ನು ನಿರ್ಲಕ್ಷಿಸಿದರೂ ಗಗನದಿಂದ ದೇವದೂತರು :
ಮೇಲಣಲೋಕಗಳಲ್ಲಿ ದೇವರಿಗೆ ಮಹಿಮೆ
ಭೂಲೋಕದಲ್ಲಿ ಮನುಷ್ಯರೊಳಗೆ ಸಮಾಧಾನ,
ದೇವರು ಅವರಿಗೆ ಒಲಿದಿದ್ದಾನೆ (ಲೂಕ ೨.೧೪)
ಎಂದು ಕೊಂಡಾಡಿದರಂತೆ.
ಕ್ರಿಸ್ತನ ನರಾವತಾರಕ್ಕೆ ಕಾರಣ ಕೊಟ್ಟು ಯೋಹಾನನು :
ನಾವು ದೇವರನ್ನು ಪ್ರೀತಿಸಿದ್ದರಲ್ಲಿಯಲ್ಲ.  ಆತನು ನಮ್ಮನ್ನು ಪ್ರೀತಿಸಿ ನಮ್ಮ ಪಾಪ ನಿವಾರಣಾರ್ಥವಾಗಿ ತನ್ನ ಮಗನನ್ನು ಕಳುಹಿಸಿಕೊಟ್ಟಿದ್ದರಲ್ಲಿಯೇ ಪ್ರೀತಿಯ ನಿಜಗುಣ ತೋರಿಬರುತ್ತದೆ (೧ ಯೋಹಾನ ೪.೧೦) ಎಂದು ಹೇಳಿದ್ದಾನೆ.
ಯೇಸುವಿನ ಜನ್ಮ ವೃತ್ತಾಂತದ ಸುವಾರ್ತೆಯನ್ನು ಓದಿದ ಬಳಿಕ ಈ ಅದ್ಭುತ (Mystery) ಅರ್ಥ ವಿವರಣೆ ನೀಡುವ ಪ್ರವಚನ (Sermon), ತದನಂತರ ಪ್ರಸಾದ (Eucharist) ರ ವಿತರಣೆ ನಡೆಯುತ್ತದೆ.
ಸಂಧ್ಯಾಕಾಲದ ಪೂಜೆಯಲ್ಲಿ ಬೆಳಕಿಗೆ ಸಂಬಂಧಿಸಿದ ಹಲವಾರು ಸಂಕೇತಗಳನ್ನು ನಾವು ಗುರುತಿಸಬಹುದಾಗಿದೆ. ತೀತನಿಗೆ ಸಂತ ಚಿನ್ನಪ್ಪ ಬರೆದ ಪತ್ರದಿಂದಲೇ ಪ್ರಥಮ ವಾಚನ. ಅದು ದೇವರ ದಯೆಯನ್ನೂ ಕರುಣೆಯನ್ನೂ ಸೂಚಿಸುತ್ತದೆ :
ನಾವು ಮಾಡಿದ ಪುಣ್ಯಕ್ರಿಯೆಗಳ ನಿಮಿತ್ತದಿಂದಲ್ಲ :
ಆತನ ದಯೆಯಿಂದಲೇ ನಮ್ಮನ್ನಾತ ರಕ್ಷಿಸಿದ, (ನೋಡಿ ತೀತ ೩.೫-೭)
ಅನಂತರ ದ್ವಿತೀಯ ವಾಚನದೊಂದಿಗೆ ದಲಿತರಲ್ಲಿ ದಲಿತರಾದ ಕುರುಬರಿಗೆ ದೊರೆತ ಸುವಾರ್ತೆಯ ವಿವರಣೆ ಓದಲಾಗುತ್ತದೆ :
ಅದೇನೆಂದರೆ, ಈ ಹೊತ್ತು ನಿಮಗೋಸ್ಕರ ದಾವಿದನ ಊರಿನಲ್ಲಿ ಒಬ್ಬ ರಕ್ಷಕನು ಹುಟ್ಟಿದ್ದಾನೆ. ಆತ ಕರ್ತನಾಗಿರುವ ಕ್ರಿಸ್ತನೇ ಆಗಿರುವನು. ಆತನು ನಿಮಗೆ ಗೊತ್ತಾಗಿರುವುದಕ್ಕೆ ಗುರುತೇನೆಂದರೆ ಬಟ್ಟೆಯಿಂದ ಸುತ್ತಿರುವ ಒಂದು ಕೂಸು ಗೋದಲಿಯಲ್ಲಿ ಮಲಗಿರುವುದ ಕಾಣುವಿರಿ (ಲೂಕ ೨.೧೧)
ಯೇಸುವಿನ ಹುಟ್ಟಿನಿಂದ ಲೌಕಿಕ ಮೌಲ್ಯಗಳು ಅಪಮೌಲ್ಯಗೊಳ್ಳುತ್ತವೆ. ದೇವದರ್ಶನವಾಗುವುದು ಜಗತ್ತಿನ ಒಣ ಆಡಂಬರದಲ್ಲಿಯಲ್ಲ. ಆತ ಹುಟ್ಟಿದುದು ಜಗತ್ತು ನಿದ್ರೆಯಲ್ಲಿದ್ದಾಗ; ಛಳಿಗಾಲದ ನಟ್ಟಿರುಳಿನ ಏಕಾಂತದಲ್ಲಿ ನಗರ ಪಟ್ಟಣಗಳನ್ನು ತೊಲಗಿ ದೂರದ ಹಳ್ಳಿಯೊಂದರ ಗೋದಲಿಯಲ್ಲಿ. ಆತನ ಜನ್ಮವೃತ್ತಾಂತ ಮೊದಲು ಮುಟ್ಟಿಸಿದ್ದು ಚಕ್ರವರ್ತಿಗಳಿಗಲ್ಲ. ಅಧಿಕಾರಿಗಳಿಗೂ ಅಲ್ಲ. ಉಚ್ಛಕುಲದವರಿಗೂ ಅಲ್ಲ. ಸ್ವಾಮಿ ಪುರೋಹಿತರಿಗಂತೂ ಅಲ್ಲವೇ ಅಲ್ಲ. ದೇವದೂತರು ಗಗನದಿಂದ ಸುವಾರ್ತೆಯನ್ನು ಪ್ರಪ್ರಥಮವಾಗಿ ಸಾರಿ ಹೇಳಿದುದು ದೀನ ದಲಿತರಿಗೆ, ಬಡಬಗ್ಗರಿಗೆ, ಇನ್ನು ಮುಂದೆ ನಿಮ್ಮ ವರ್ಗ ಜನರಿಗೆ ಪ್ರಥಮ ಸ್ಥಾನ. ಪ್ರಥಮರಿಗೆ ಕೊನೆಯ ಸ್ಥಾನ. ಇವು ಕ್ರೈಸ್ತ ಜೀವನ (Christian living) ದ ಮೌಲ್ಯಗಳು.
ಹಗಲಿನ ಪೂಜೆ ನಿಜವಾಗಿಯೂ ಹಬ್ಬದ ಪೂಜೆ. ನಮಗಾಗಿ ಮಗು ಹುಟ್ಟಿದೆ ಎಂಬ ಸುವಾರ್ತೆಯನ್ನು ಹಿಗ್ಗಿನಿಂದ ಹಾರಿದ ಬಳಿಕ ಸಂತ ಚಿನ್ನಪ್ಪ ಹೆಬ್ರೆಯರಿಗೆ ಬರೆದ ಪತ್ರ (1-1-12) ದಿಂದ ಪ್ರಥಮ ವಾಚನ, ಆನಂತರ ಸಂತ ಯೋಹಾನನು ಬರೆದ ಸುವಾರ್ತೆಯಿಂದ ದ್ವಿತೀಯ ವಾಚನ:
ಆದಿಯಲ್ಲಿ ವಾಕ್ಯವಿತ್ತು
ಆ ವಾಕ್ಯ ದೇವರ ಬಳಿಯಲ್ಲಿತ್ತು
ಆ ವಾಕ್ಯ ದೇವರಾಗಿತ್ತು
ಆ ವಾಕ್ಯವೆಂಬುದು ಆದಿಯಲ್ಲಿ ದೇವರ ಬಳಿಯಲ್ಲಿದ್ದನು :
ಆತನ ಮೂಲಕವಾಗಿ ಸಮಸ್ತವು ಉಂಟಾಯಿತು
ಉಂಟಾಗಿರುವ ವಸ್ತುಗಳಲ್ಲಿ ಆತನಿಲ್ಲದೆ ಒಂದಾದರೂ ಉಂಟಾಗಲಿಲ್ಲ.
ಆತನಲ್ಲಿ ಜೀವವಿತ್ತು
ಆ ಜೀವ ಮನುಷ್ಯರಿಗೆ ಬೆಳಕಾಗಿತ್ತು
ಆ ಬೆಳಕು ಕತ್ತಲಲ್ಲಿ ಪ್ರಕಾಶಿಸುತ್ತದೆ
ಕತ್ತಲು ಅದನ್ನು ಮುಸುಕಲಿಲ್ಲ…
ನಿಜವಾದ ಬೆಳಕು ಲೋಕಕ್ಕೆ ಬರುವುದಾಗಿತ್ತು
ಆ ಬೆಳಕೇ ಪ್ರತಿ ಮನುಷ್ಯನಿಗೂ ಬೆಳಕನ್ನೂ ಕೊಡುವಂಥಾದ್ದು,
ಆತನು ಲೋಕದಲ್ಲಿ ಇದ್ದನು,
ಮತ್ತು ಲೋಕ ಆತನ ಮೂಲಕ ಉಂಟಾಯಿತು,
ಆದರೂ ಲೋಕವು ಆತನನ್ನು ಅರಿಯಲಿಲ್ಲ.
ಆತನು ತನ್ನ ಸ್ವಾಸ್ಥ್ಯಕ್ಕೆ ಬಂದನು,
ಆದರೆ ಸ್ವಂತಜನರು ಆತನನ್ನು ಅಂಗೀಕರಿಸಲಿಲ್ಲ.
ಯಾರಾರು ಆತನನ್ನು ಅಂಗೀಕರಿಸಿದರೋ
ಅಂದರೆ ಆತನಲ್ಲಿ ನಂಬಿಕೆಯಿಟ್ಟರೋ
ಅವರಿಗೆ ದೇವರ ಮಕ್ಕಳಾಗುವ ಅಧಿಕಾರ ಕೊಟ್ಟನು :
ಇವರು ರಕ್ತಸಂಬಂಧದಿಂದಾಗಲಿ ಕಾಮದಿಂದಾಗಲಿ,
ಪುರುಷಸಂಕಲ್ಪದಿಂದಾಗಲಿ ಹುಟ್ಟಿದವರಲ್ಲದೆ, ದೇವರಿಂದಲೇ ಹುಟ್ಟಿದವರು.
ಆ ವಾಕ್ಯವೆಂಬುವನು ನರಾವತಾರ ಎತ್ತಿ ನಮ್ಮ ಮಧ್ಯದಲ್ಲಿ ವಾಸ ಮಾಡಿದನು…
ನಾವು ಆತನ ಮಹಿಮೆಯನ್ನು ನೋಡಿದೆವು :
ಆ ಮಹಿಮೆ ತಂದೆಯ ಬಳಿಯಿಂದ ಬಂದ ಒಬ್ಬನೇ ಮಗನಿಗೆ ಇರತಕ್ಕ ಮಹಿಮೆ, ಆತ ಕೃಪೆಯಿಂದಲೂ ಸತ್ಯದಿಂದಲೂ ತುಂಬಿರುವನಾಗಿದ್ದನು.
(ಯೋಹಾನ ೧. ೧-೫, ೯-೧೪)
ಹೀಗೆ ಕ್ರಿಸ್ತ ಜಯಂತಿಯ ಧಾರ್ಮಿಕಾಚರಣೆಯ ಮೂಲಕ ಕ್ರಿಸ್ತದರ್ಶನ ಭಕ್ತರಿಗಾಗುತ್ತದೆ; ಕ್ರಿಸ್ತ ಪುರಾಣದ ಸಂದೇಶ (Communication) ಅವರ ಹೃದಯವನ್ನು ಮುಟ್ಟುತ್ತದೆ.

